
  
    
      
    
  


  Канстанцін Бандарук


  ПРАЎДА ВАС ВЫЗВАЛІЦЬ


  Пропаведзі


  Ад аўтара


  Гэтая кніжка — мой сьціплы ўклад у небагатую скарбніцу беларускага рэлігійнага слова. Яна адрасуецца праваслаўным беларусам незалежна ад узросту. Асноўнай прычынай ейнага выданьня было перакананьне, што ня толькі ў адпаведнасьці з заклікам апостала Паўла трэба „прапаведаваць, настойваць, у пару і не ў пару” (2 Цім. 4, 2), але рабіць гэта якраз па-беларуску. Прыблізна на адну тысячу праваслаўных сьвятароў у Беларусі толькі адзінкі карыстаюцца беларускай мовай і ў Царкве яе хутчэй можна пачуць у Амэрыцы чымсьці ў Беларусі.


  У сваім сьціплым выданьні прапаную чытачам некалькі дзесяткаў рэлігійных гутарак. Асноўная частка зьмешчаных у іх думак прагучэла ў часе некалькіх гадоў маёй сьвятарскай службы, а таксама ў эфіры беларускай службы радыё СВАБОДА. Яны адыходзяць ад клясычнага канону царкоўнай казані і маюць форму свабоднага разважаньня. Такая форма ня прынята ў царкоўнай практыцы, але таксама ў якасьці альтэрнатывы гэтыя гутаркі могуць быць карысныя і для вернікаў, і для сьвятароў пры падрыхтоўцы казаньняў. Я заўсёды быў перакананы, што Сьвятое Пісаньне — гэта ўнівэрсальнае Слова Божае, якое накіроўваецца да ўсіх людзей усіх часоў, гэта значыць і да нас напрыканцы 20-га стагодзьдзя. Вось таму і асноўная адметнасьць гэтых гутарак заключаецца ў тым, што ў іх у духу Евангельля гаворыцца пра сучаснага чалавека і яго праблемы, заміж — як гэта вельмі часта бывае — паясьняць толькі сучаснымі паняцьцямі старажытны тэкст Евангельля.


  За імпульс да выданьня гэтай кніжкі — спадзяюся не апошняй — а таксама за практычную, уключна зь фінансавай, дапамогу шчыра дзякую сябрам.


  а. Канстанцін Бандарук


  Новы год


  Сёлета мы ізноў разьвітваемся са Старым і сустракаем Новы год.


  Сьвяткаваньне Новага году мае доўгую гісторыю, але сэнс сьвята захоўваецца праз стагодзьдзі. Ужо 165 гадоў перад Раством Хрыстовым Юда Макавей устанавіў сьвяткаваньне Новага году пад назовам „сьвята аднаўленьня”. На працягу васьмі дзён яўрэі не працавалі, упрыгожвалі хаты і вечарамі запальвалі мноства лямпаў, ад чаго старажытны яўрэйскі гісторык Язэп Флявій назваў яго „сьвятам агнёў”. „Наступіла сьвята аднаўленьня і была зіма”, — пісаў евангеліст Яан. На самай справе была зіма ў пераносным і ў сапраўдным сэнсе, бо навагоднія агні і фэервэркі не былі ў стане сагрэць чалавечае сэрца, ні тым болей абнавіць яго.


  Традыцыйна, разьвітваючыся са Старым і сустракаючы Новы год зь сям’ёю або зь сябрамі, выпадала-б пабыць крыху сам-насам са сваім сумленьнем, падсумаваць мінулае і скласьці нейкі плян на будучыню. Калі канчаецца чарговы этап у жыцьці і мы адчыняем дзьверы ў Няведамае, неабходна прааналізаваць свае ўчынкі і намеры ў сьвятле прамінаньня, мацней асэнсаваць сваю лучнасьць зь Вечнасьцяй. Якраз на парозе Новага году варта застанавіцца над тым, як абнавіць сваё жыцьцё, каб наступны год пражыць больш разумна і плённа. Чарговы адрэзак часу сам па сабе ня можа прынесьці нечага новага і лепшага, калі чалавек не спрабуе стрэсьці зь сябе старое і аджытае. Калі чалавек сустракае Новы год правяраючы мінулае і жадаючы ўнутранага абнаўленьня, гэта добрае жаданьне.


  Аглядаючыся назад усе мы бачым, што ёсьць у чым каяцца і, адначасова, за што дзякаваць Богу. Колькі рэчаў мы занядбалі з прычыны бездапаможнасьці, ляноты або злой волі, колькі разоў паступілі неразумна, маладушна і нягодна. Адначасова, неаднойчы маючы магчымасьць зрабіць дабро, пайшлі мы за голасам уяўнага дабра і самалюбнага сэрца. Рупячыся ў першую чаргу пра „хлеб свой надзённы” жылі і паводзілі мы сябе так, як быццам бы сонца мела ніколі не зайсьці. Вось таму ў навагоднім малебне Царква заклікае маліцца, „каб не палічаны нам былі незьлічоныя беззаконьні і не адплачана нам было паводле злых дзеяньняў, але каб дараваны былі грахі нашы сьведамыя і нясьведамыя”.


  Напэўна ёсьць у нас за што дзякаваць Богу! Несумненна, Бог сапраўды бласлаўляў усё, што карыснае і высакароднае, дароўваў неабходнае для нашага канчатковага дабра, якога часта мы самі не ўсьведамляем. Бог пакідае за сабою права ўжыць найбольш адпаведныя сродкі ў найбольш адпаведны час. Хаця ня ўсё ў прыватным і працоўным жыцьці адбылося гэтак, як нам хацелася-б, але-ж магло быць і горш. Бясконца зайздросьцячы суседу, што ў яго нават трава больш зялёная, варта ўсьведаміць сабе, што заўсёды будзе нехта здаравейшы, шчасьліўшы, багацейшы за нас, а з другога боку трэба бачыць, колькі вакол нас людзей яшчэ больш хворых, няшчасных і бедных. Не падлягае сумневу, што яшчэ адзін этап жыцьця, званы умоўна годам, мы атрымоўваем як падарунак. Аб гэтым гаворыцца ў прытчы пра смакоўніцу. Яна чарговы год не дала пладоў і належала яе сьсячы, аднак гаспадар кажа: „Пачакай яшчэ год, пакуль акапаю яе і абкладу ўгнаеньнем. Хто ведае, можа тады прынясе плады?” Гэта сапраўдны падарунак, якога маглі мы не атрымаць, бо мінулы год для многіх быў апошнім, а нам, бы евангельскай смакоўніцы, дадзена толькі адтэрмінаваньне непазьбежнага прысуду. Ня ўсё разумеючы з таго, што здарылася і тым болей ня ведаючы, што здарыцца, зь верай і надзеяй трэба даручыць сваю будучыню Богу. Некалі кароль Вялікабрытаніі сказаў: „Папрасіў я вартавога, які стаяў ля дзьвярэй Новага году: дай мне сьвятло, каб упэўнена і бясьпечна ўступіць мне ў Невядомае, а той адказаў: улажы руку тваю ў руку Божую і гэта будзе лепшае за сьвятло і больш надзейнае за зьведаны шлях”.


  У адной старой казцы спыталіся нейкага мудраца: „Які найважнейшы час у жыцьці? Хто для нас павінен быць найважнейшым чалавекам? Які паступак трэба зьдзейсьніць перш за усё?” І адказ быў учынак: „Найважнейшы час у жыцьці — гэта цяперашні момант, бо мінулае ўжо адышло, а будучае яшчэ не наступіла. Найважнейшым чалавекам павінен быць для цябе той, які зараз побач з табою і якому ты можаш зрабіць дабро або зло. Найважнейшы ўчынак — у гэты момант гэтаму канкрэтнаму чалавеку даць усё, што ты можаш даць”.


  Уступім у Новы год з адказнасьцяй, натхненьнем і рашучым намерам адмовіцца ад дрэннага і працягваць добрае ва ўсім, што даручана нам і да чаго мы пакліканы. Усім нам трэба і далей працаваць дзеля будучыні без высакамоўных лёзунгаў і радаснай статыстыкі, са штодзённай, ананімнай сумленнасьцяй. Хай ня будзе нават велічных посьпехаў у ажыцьцяўленьні велічных ідэяў, але проста нармальнасьць ва ўсіх сфэрах жыцьця.


  Уступім у Новы год зь дзіцячай верай і надзеяй, якія перавышаюць усякі розум і якія зь непахіснай упэўненасьцяй дазваляюць сказаць: „Хай будзе воля Твая, як у Небе, гэтак і на Зямлі”.


  Нядзеля перад Калядамі


  Напярэдадні Раства Хрыстовага — Калядаў, калі мы маем сустрэць уцялесьненага Сына Божага — Царква кранальна і ўдумліва прыгадвае ўсіх тых, хто сваё цела, сваё жыцьцё далі, каб нарадзіўся Збавіцель. Нядзеля перад Раством Хрыстовым — сьвята продкаў Гасподніх. Кожны з нас нясе ў сваім целе, у сваёй душы ўсё мінулае чалавечага роду. І Хрыстос, які стаў чалавекам, успрыняў Сваю чалавечнасьць ад сваіх продкаў, ад усіх, хто да Яго жылі на Зямлі.


  Такім чынам у нашых целах і душах жыве ўся гісторыя чалавецтва. Хрыстос, прымаючы чалавечае цела, не выбіраў зь мінулага толькі справядлівых і сьвятых, але такіх, якімі людзі былі. Сярод многіх імён у евангельскім чытаньні гэтай нядзелі згадваюцца Аўраам, Ваоз, Давід, Раваам, Амон, Авуд, Елеазар, Якуб і Язэп. Ня ўсе яны былі сьвятыя, але варта адзначыць, што прабіваліся праз грэх і чалавечыя слабасьці, шукалі сьвятла і праўды ў жорсткіх рэаліях часоў, у якіх ім прыйшлося жыць. І зь імі сапраўды быў Бог, Які ніколі не пакідае грэшніка, Якога не палохае ніякая няпраўда.


  Успамінаючы сёньня ўсё мінулае чалавецтва, усіх тых людзей, якія з тысячагодзьдзя ў тысячагодзьдзе ўткалі цела і чалавечнасьць Хрыста, успомнім іх пабожнай і падзячнай думкай. Успомнім таксама ўсіх тых, хто былі нашымі продкамі, вядомых і невядомых, тых, якімі ганарымся і тых, якіх саромімся. Калі ў адным стагодзьдзі ў сярэднім тры пакаленьні і калі-б пачаць вылічваць колькі ў нас продкаў дык атрымаецца наступнае: двое бацькоў, чатыры бабкі і дзяды, восем прабабак і гэтак далей. Атрымоўваецца, што нашы гены мы атрымалі ад некалькіх дзесяткаў мільёнаў чалавек. Мы нічога пра іх ня ведаем, але яны сфармавалі мову, на якой мы думаем, якой выказваем свае перакананьні, на якой мы выхаваны. Мы ў значнай ступені атрымалі ад іх наш характар, здольнасьці і зацікаўленьні.


  Хрыстос Сваёй чалавечай сьвятасьцяй апраўдаў усіх тых, хто быў Яго целам і крывёю. І кожны з нас пакліканы сваім жыцьцём, творчасьцяй і барацьбой, празь перамогі і паразы, імкнучыся да богаадданасьці і сьвятасьці, ня толькі сябе збавіць, апраўдаць ня толькі сваё тымчасовае прабываньне на Зямлі, але і апраўдаць жыцьцё тысячагодзьдзяў, якія атрымалі працяг у нашым целе і душы.


  Кожны, хто прабіваецца да сьвятасьці, хто ператвараецца ў Храм Духа Сьвятога, хто сапраўды гэтак аб’ядноўваецца з Хрыстом, што становіцца часткай Яго Найчысьцейшага Цела, усякі, хто становіцца сынам або дачкою жывога Бога — той збаўляе, апраўдвае, услаўляе, асэнсоўвае жыцьцё і лёс усіх тых, чыім насьледнікам ён зьяўляецца ў сваёй чалавечнасьці.


  Вось таму ўдумаемся ў радаслоўную Хрыста: усё гэта былі жывыя людзі, зь целам і крывёю, неаднойчы цяжка выпрабаваныя жыцьцём, а неаднойчы шчасьлівыя. Усе яны жывуць у цудзе Хрыстовага чалавецтва! Ён усё мінулае ў гэтай радаслоўнай гэтак асьвяціў, што ўсе без выключэньня сталі сваімі, роднымі Богу.


  І мы таксама можам сваім жыцьцём, сваёй працай, натугай, імкненьнем да Бога, журбой за Ім, барацьбой за Яго, за Яго перамогу ў нас, асэнсаваць і апраўдаць усё мінулае нашага роду і прынесьці гэта Богу як дар. Самі, стаўшыся блізкімі Яму, можам зрабіць роднымі Богу таксама тых, якія можа не хацелі Яго ведаць, ня верылі ў Яго або адступілі і адракліся ў засьляпленьні свайго сэрца.


  Такі роздум над супольнасьцю чалавечых лёсаў можа стаць натхненьнем у нашым жыцьці. Можа гэта прагучыць празьмерна пафасна, але мы жывём ня толькі для сябе, нават ня толькі для бліжняга, для тых, каго любім, нават не для ворагаў, але для ўсяго чалавецтва, а затым і для ўсяго лёсу сусьвету. Слава Богу, што Ён гэтак нам давярае і такі вялікі ды цудоўны лёс даручыў нам.


  Раство Хрыстовае — Каляды


  Штогод Праваслаўная Царква і ўсе хрысьціяне адзначаюць вялікае, радаснае сьвята Раства Хрыстовага — Каляды. У гэтыя сьвяточныя дні ўсіх нас ахоплівае атмасфэра здарэньня поўнага невыказнай і незвычайнай чароўнасьці, узьнёслай дабрыні, настрой задуменнасьці над жыцьцём і нядоўгавечнасьцю. Больш чымсьці калі-небудзь адчуваем блізкасьць Бога, Яго прысутнасьць сярод нас, нашу еднасьць з Хрыстом і з усімі людзьмі. Яшчэ раз маем магчымасьць перажыць тайну зьяўленьня Бога ў целе, бо ў гэтым здарэньні ўсё таямнічае: Бясконцы нараджаецца, Вечны ўвасабляецца, Усемагутны зьніжаецца да вобразу слугі...


  Чаму-ж гэтак нас хвалюе евангельскае апавяданьне пра Дзіця, якое нарадзілася ў ясьлях у халодную віфлеемскую ноч? Чаму асабліва блізкія чалавечаму сэрцу якраз Каляды? Мабыць між іншым таму, што ў гэты асаблівы дзень прабуджаюцца ў нас успаміны бесклапотнага дзяцінства. Ажываюць знаёмыя, але інакш успрыманыя вобразы: ёлка, запах сена на стале, скрыпеньне сьнегу пад палазамі саняў па дарозе ў царкву, непаўторны смак куцьці згатаванай рукою маці, якой у многіх ужо няма. Звычайнымі словамі цяжка выказаць настрой вячэры і калядных дзён. Вось таму гэта перш за усё сьвята дзяцей і тых, у каго захавалася чульлівае, добрае сэрца.


  У гэтую непаўторную ноч, калі ўдзельнічаем у каляднай багаслужбе, усім нам патрэбна перш за ўсё прастата. Толькі той, хто мае вочы дзіцяці, здольны штогод захапляцца і радавацца Віфлеемскім Цудам і зразумець тайну, перад якой бясьсільнее розум і якая даступная толькі веры. Чым мы павінны радавацца? Тым, што як гаворыць прарок Ісаія „дзіця нарадзілася і Сын дадзены нам”. Але ці-ж ня кожны дзень, ня кожную мінуту родзяцца дзеці? Так, кожныя народзіны — гэта прычына радасьці і надзеі перш за ўсё для бацькоў, але таксама кожнае народжанае на зямлі дзіцё зьяўляецца знакам таго, што Бог яшчэ канчаткова не ўсумніўся ў чалавека. Аднак Дзіцё, якога народзіны ўспамінаем у гэтую ноч, выклікае асаблівую надзею і радасьць, бо, як гаворыць апостал, „зьявілася ласка, якая нясе збаўленьне ўсім людзям”. Усе гэтыя прычыны для радасьці выказаны ў першым калядным пасланьні накіраваным да пастухоў: „Ня бойцеся! Вось я абвяшчаю вам вялікую радасьць, што будзе ўсім людзям. Бо цяпер нарадзіўся ў горадзе Давідавым Збавіцель, Які ёсьць Хрыстос Госпад. І вось вам знак: вы знойдзеце Дзіця ў пялёнках лежачага ў ясьлях” (Мацьв. 2, 10-12). У гэтых словах зьмешчаны ўвесь парадокс Раства Хрыстовага! Чаго толькі не спадзяваліся ад гэтых народзін: радасьці, міру, справядлівасьці, збаўленьня. І раптам стаем перад Дзіцём у ясьлях, перад слабасьцяй і беднатой, якой ніхто ня мог сабе ўявіць. Мір і справядлівасьць сьвету прынёс той, каму нават не знайшлося месца пад дахам. „Бог, — пісаў апостал Павал, — абраў дурноту гэтага сьвету, каб засароміць мудрых, абраў млявае гэтага сьвету, каб засароміць дужасьць” (1 Кар. 1, 27). Што для сьвету можа быць большым глупствам за беднасьць і бездапаможнасьць дзіцяці?


  У гэтым парадоксе, поўнай пераацэнцы чалавечых каштоўнасьцяў і лёгікі тым болей выяўляецца рэальная і немінучая сіла Раства Хрыстовага. Прадказаны прарокамі і выгляданы стагодзьдзямі прыход Збавіцеля — гэта гістарычны факт. Ён наступіў тады , „калі наступіла паўната часу” (Гал. 4, 4), калі дасьпела ў людзях неадольная прага вызваленьня ад грахоў і сьмерці. Сын Божы, „адбітак Хвалы Айца і адлюстраваньне Ягонай Істоты” (Яўр. 1, 3), прыходзіць да тых, якіх стварыў на свой вобраз і падабенства. Прыйшоў, як сапраўднае сьвятло, да людзей „акунутых у цемру і змрок” (Пс. 106, 10). Свой лёс пажадаў Ён спалучыць зь лёсам кожнага з нас, асабліва прыніжаных, пакрыўджаных і загубленых у сьвеце. Зьніжаючыся да чалавечай меркі Ён стаўся бачным знакам Божай любові да стварэньня, знакам чалавечай велічы і велічы яго пакліканьня. Прыйшоў, каб ачысьціць і падняць да Сваёй меры тое чалавечае падабенства, прыпадабняючыся да нас ва ўсім, акрамя грэху. Інакш кажучы: выйшаў насупраць нас, нашай нязначнасьці, каб вярнуць боскую годнасьць чалавеку.


  У сьвеце, дзе панавалі грэх і сьмерць, Ён пастанавіў абясшкодзіць джала сьмерці. Быў Царом Славы, аднак стаўся падданым імпэратара, каб паказаць, што наша сапраўдная Айчына — у небе. Навучаў у невялікай Палесціне , але Ягоная навука ператварыла ўвесь сьвет. Увасабляў ідэал чалавечай годнасьці, аднак спазнаў прыніжэньне, няславу і ганебную сьмерць. У непраўдападобным спалучэньні супярэчнасьцяў: у царскай годнасьці і ў вобразе слугі, у прыняцьці на сябе грахоў сьвету і ў добраахвотнай канчыне з рук тых, каго ўзьлюбіў, мы ў Хрысьце бачым і ясьней разьмяжоўваем праўду і беззаконнасьць, годнасьць і прыніжэньне, жыцьцё і сьмерць. Таму гэтак блізкі і дарагі нашаму сэрцу чароўны вобраз увасобленага Сына Божага, што „дзеля нас і дзеля нашага збаўленьня” стаўся безабаронным дзіцём, не перастаючы быць Богам.


  Тым ня менш зараз, як і ў тую віфлеемскую ноч, сьвет ставіцца да Хрыста неаднолькава. Ёсьць людзі, якія шчыльна замыкаюць дзьверы сваіх сэрцаў, дзе духоўнае жыцьцё замерла. Ёсьць іншыя, якія зь дзіцячай верай, бяз доказаў і сумненьняў прымаюць радасную вестку пра Раство Хрыстовае. Яшчэ іншыя, бы магі з Усходу, ідуць насустрач Хрысту, паверыўшы ў выніку карпатлівых досьледаў. Бываюць таксама людзі быццам Ірад. Яны гатовы змагацца нават з Богам. Яны тайна вераць, але яўна ненавідзяць. Ёсьць яшчэ і такія, якіх, мабыць, усё больш: для іх абыякавае ўсё, акрамя зьнешняй традыцыі: акрамя падаркаў, ёлкі, сьвяточнага стала.


  Хай для ўсіх будуць гэта блаславёныя дні, нагода да выяўленьня сямейных сувязяў, сьцішэньня заган, дні павагі і згоды. Хай сярод штодзённай мітусьні дойдзе да нашай сьвядомасьці адна асноўная, вялікая і збавіцельная праўда, што „так Бог узьлюбіў сьвет, што Сына Свайго Адзінароднага даў, каб кожны, хто ў Яго верыць, не памёр, але меў жыцьцё вечнае”. Амін.


  Нядзеля пасьля Калядаў


  (Мацьв. 2 разьдзел)


  У другім разьдзеле Евангельля паводле Мацьвея гаворыцца пра ўцёкі сьвятой сям’і ў Егіпет, пра спробы Ірада забіць Ісуса і перабіцьцё малалетніх дзетак у Віфлееме. Такім чынам ад самога свайго нараджэньня Хрыстос сустрэўся зь небясьпекай і ненавісьцяй. З часу, калі праведны Сімяон прадказаў: „Вось ляжыць Ён на ўпадак і паўстаньне многіх... і на знак Якому працівіцца будуць”, Хрыстос сапраўды зьяўляецца аб’ектам любові і ненавісьці, спрэчак і рознагалосьсяў. Ягонай місіі спрабавала перашкодзіць зямная ўлада, афіцыйныя ўстановы і чалавечая зайздрасьць. Аднак Божая воля і пляны выканаліся насуперак чалавечым меркаваньням . Хрыстос пасяліўся у Назарэце, дзе, як гаворыцца ў Евангельлі, „рос розумам і ўзростам ды ў ласцы ў Бога і людзей” .


  Пасьля Калядаў, калі яшчэ захоўваецца ўзьнёслы, сьвяточны настрой, выпадала-б задумацца: якое значэньне мае ня толькі для нас, але і для ўсяго сьвету Раство Хрыстовае? Якім быў сьвет да Хрыста, якім стаўся пасьля яго і якім быў-бы без Хрыста?


  Да Хрыста чалавецтва ня ведала, якая сапраўдная мэта чалавека і якія яго заданьні. Апісваючы тагачасны быт апостал Павал заявіў: „Аб тым-жа, што яны робяць тайна, проста сорамна гаварыць”. Распуста была ня толькі ўзаконена, але і ўсхвалялася. Сёньня цяжка сабе ўявіць, што грэкі і рымляне шанавалі агонь, душы продкаў і статуі кесараў. Культурныя егіпцяне шанавалі быка і ката, а гіндусы — агонь. Выдатныя людзі старажытнасьці: Арыстоцель, Платон, Сафокл, Гарацый і Вергілій усьведамлялі тупіковасьць сытуацыі. Платону прыпісваюцца словы: „Ня ведаю, адкуль іду, ня ведаю, хто я, ня ведаю, куды іду. Ты, Няведамая Істота, зьлітуйся нада мною”. Ці-ж не адчуваецца ў гэтых поўных роспачы словах журба людзкой душы за Хрыстом? Калі ўсьведамім сабе гэты стан бязвыхаднасьці і суму, тады зразумеем, якое значэньне для сьвету мела нараджэньне Хрыста. Каб пералічыць, які ўплыў мела хрысьціянства на лёсы ўсяго чалавецтва, трэба было-б напісаць некалькі тамоў. Уплыў на мараль, эканоміку, мастацтва і асьвету немагчыма не заўважыць.


  Зерне шматлікіх дабрадзейнасьцей засеяла толькі хрысьціянства. Яно ўзвяло на п’едэстал унутраную чысьціню, братэрскую любоў, растлумачыла сэнс пакутаў і вартасьць жыцьця, а таксама сэнс беднасьці, унесла лад у сямейнае жыцьцё, вярнула раўнапраўе жанчынам і прынамсі тэарэтычна асудзіла нявольніцтва.


  Для хрысьціяніна не было „грэка і яўрэя, нявольніка і свабоднага, мужчыны і жанчыны”. З прыходам хрысьціянства зьмяніліся адносіны да пераможаных ворагаў, да даўжнікоў, старых, інвалідаў і невылечна хворых. Хрысьціянства прынесла ў быт небывалую дагэтуль чалавечнасьць, спагаду, міласэрнасьць і дбайнасьць пра іншага чалавека. Хрысьціянству заўдзячваем асноўныя падставы дзяржаўнага ладу: сумленнасьць, мараль і пачуцьцё абавязку, якіх дзяржава ня ўмее навучыць, бо яна толькі ўмее караць злачынствы. Хрыстос стаўся чалавекам, каб мы маглі стаць падобнымі на Яго. Бог стаўся чалавекам, каб чалавек дзякуючы ласцы стаўся богам...


  Назіраючы за сучасным чалавецтвам і падзеямі ў сьвеце мы вымушаны канстатаваць, што хрысьціянства ня поўнасьцю адабратварыла сьвет і яго запаветы не заўсёды выконваюцца.


  Аднак ці хрысьціянства ў чым-небудзь вінаватае, калі на працягу доўгай гісторыі намінальнага, спадчыннага хрысьціянства Хрыстос як Збавіцель быў сьведама выціснуты з грамадзкага і сямейнага жыцьця, а таксама адкінуты чалавечай адзінкай. Сымбалем гэтага можа быць паказальны факт, што ў Амэрыцы ўсё часьцей сьвяточны перыяд перад і пасьля Раства Хрыстовага называецца „сізон аф грітінгс” — сэзонам віншаваньняў. Ці-ж можна вінаваціць лекара за пашырэньне і паскарэньне хваробы, калі сам хворы ня лічыць сябе хворым і адмаўляецца прымаць прадпісанае яму лякарства? Ці можна абвінавачваць мыла ў тым, што не зважаючы на яго дабратворнае ўзьдзеяньне большасьць людзей усё яшчэ ходзіць бруднымі? Калі мы бачым у сабе саміх і вакол сябе мноства зла, варта памятаць, што без Хрыста і хрысьціянства напэўна было-б яшчэ горш. У гэтым асноўнае значэньне для сьвету віфлеемскага цуду — нараджэньня Ісуса Хрыста.


  Ён далей збаўляе ня цэлымі нацыямі і краінамі, але аддзельнымі душамі, якія зьвяртаюцца да Яго за дараваньнем правінаў. Хрыстос далей здольны сустракаць нас на жыцьцёвым шляху, закранаць наша сумленьне, памяць, розум, волю і пачуцьці. Ён далей застаецца адзіным шляхам да Айца і божым жыцьцём у верніках. Ён і сёньня верны свайму абяцаньню: „Хто выконвае запаветы Мае і любіць Мяне, таго ўзьлюбіць і Айцец Мой, і Я ўзьлюблю яго і зьяўлюся яму Сам”.


  Нядзеля перад Богаяўленьнем


  (Марк. 1, 1-8)


  Згодна з храналёгіяй падзеяў, у 1-м разьдзеле Евангельля ад Марка гаворыцца пра Яана Хрысьціцеля. „І выходзіла да яго ўся краіна юдэйская і ерусалімцы, і хрысьціліся ад яго ў рацэ Ярдан, спавядаючыся з грахоў сваіх... і заклікаў народ: рыхтуйце дарогу Госпаду, простымі рабеце сьцежкі Яго... І прапаведаваў кажучы: ідзе за мною Дужэйшы за мяне, у Якога я няварты нахіліўшыся разьвязаць рамень абутку Яго. Я хрышчу вас вадою, а Ён будзе вас хрысьціць Духам Сьвятым”.


  У царкоўнаславянскай мове Яан называецца Прадцечам — папярэднікам. У 15-ы год імпэратара Тыверыя — як чытаем у Евангельлі — на зялёных берагах Ярдану зьявіўся аскет званы „дзікім чалавекам”. Ён ня стрыгся і адзяваўся ў зьвярыныя скуры. Ягоны голас гучэў над натоўпам: ён заклікаў да раскаяньня, асуджаў заганы і дамагаўся справядлівасьці. „Ужо і сякера ля караня дрэва ляжыць: усякае дрэва, якое не прыносіць плоду добрага, зрубаецца і кідаецца ў агонь”. Плодам ён называў карэнную зьмену жыцьця: мытнікам раіў ня браць зь людзей звыш таго, што прызначана ім, жаўнерам — нікога ня крыўдзіць і задавальняцца сваёю платай, а таму, хто мае дзьве вопраткі — хай адну дасьць таму, хто ня мае ніводнай. Маральнае перараджэньне ён аб’явіў шляхам да свабоды. Прадстаўнікам афіцыйнай рэлігіі ён мужна заявіў: „Плод ехідніны: хто перасьцярог вас, каб уцякаць ад будучага гневу?” Бязьлітасная сякера была паднятая над рэлігійным нацыяналізмам і пачуцьцём выключнасьці. Ніхто ня можа сябе лічыць абранцам Божым, калі ягонае жыцьцё і характар нязгодны з Божымі законамі. Яан не паўстрымаўся нават ад крытыкі цара Ірада Антыпы за ягоную жаніцьбу з жонкай свайго брата. Бог не пасылае сваіх пасланьнікаў, каб лісьлівілі і паддобрываліся людзям, умацоўваючы іх у фальшывым перакананьні аб сваёй правільнасьці. Празь некалькі гадоў, калі сінедрыён забараніў ім прапаведаваць, у такім-жа духу Пётр ды іншыя апосталы заявілі: „Больш трэба слухацца Бога, чымсьці людзей” (Дзеі. 5, 29).


  У гісторыі Царквы вядомы людзі, якія пайшлі за іхным прыкладам. Сумленьне і вернасьць праўдзе не дазволілі ім пайсьці на кампраміс са злом нават пад пагрозай сьмерці. Мужнасьць можа быць этычная або фізычная, але заўсёды гэта нейкая якасьць духу, якая спрычыняе, што чалавек сустракае небясьпеку і цяжкасьці рашуча і бяз боязі. Несумненна такім быў сьв. Яан Залатавусны, які мужна змагаўся з немаральнасьцяй, не пабаяўшыся нават асудзіць разбэшчанасьць імпэратарскага дому.


  Калі Марцін Лютэр прадпрымаў сваю важную паездку ў Вормс, ён сказаў сваім аднадумцам: „Вы можаце ад мяне спадзявацца ўсяго акрамя страху і адрачэньня... Я ня буду ўцякаць і не адмоўлюся ад сваіх слоў”. Калі ён апынуўся перад імпэратарам і ад яго сталі патрабаваць адмовіцца ад сваіх поглядаў, Лютэр, склаўшы рукі, заявіў: „Я не магу пакарыцца перад кансыліумам або папам, бо яны часта памыляліся. Маё сумленьне —палоньнік Божага Слова... на гэтым я стаю і не магу інакш... Памажы мне, Госпадзе”. Гэты рэфарматар выступіў супраць папы, а біскуп Фішэр і канцлер Томас Мор — наадварот. Яны мужна супрацівіліся каралю Генрыху і яго разрыву з Ватыканам і за тое, што засталіся вернымі сваім перакананьням, прынялі пакутніцкую сьмерць. За тое, што ня быў „трасьцінай, што хістаецца на ветры”, за сваю бескампраміснасьць у барацьбе са злом, раней за іх заплаціў пакутніцкай канчынай Яан Хрысьціцель.


  Кампрамісам наагул называецца частковае адмаўленьне ад прынцыпу дзеля дасягненьня дамоўленасьці і згоды. На гэтым асноўваецца дыпляматыя, якая патрабуе элястычнасьці і ў другарадных справах можа быць пахвальная. Людзей здольных на кампраміс паважаецца як дальнабачных палітыкаў, але з другога боку не заўсёды і не ва ўсім можна пайсьці на кампраміс. Евангельскае тлумачэньне кампрамісу ў справах веры адназначнае — гэта духоўная здрада: „Хай слова вашае будзе так — так, не — не, а што звыш гэтага — ад д’ябла”. Бескампрамісныя людзі не выклікаюць і ня могуць выклікаць прыхільнасьці да сябе. Лепш і спакайней жывецца тым, хто ўмее своечасова зьмяніць партыйны білет на малітоўнік, хто дзеля карысьці і кар’еры гатовы ня толькі зьмяніць погляды ды ідэалы, але гатовы на любы кампраміс, аднак усё роўна пашана належыцца тым, што маюць непахісныя ідэалы і перакананьні. Гераічнае спаборніцтва Майсея з фараонам дае нам клясычны прыклад спакусы, зьвязанай з дасягненьнем кампрамісу. Фараон гатовы быў адпусьціць яўрэйскі народ, аднак зь некаторымі агаворкамі, напрыклад, пакінуць у Егіпце іхныя статкі. Майсей разгадаў спакусьлівыя прапановы фараона і яго адказ быў кароткі і рашучы: „Не застанецца ні капыта”. Толькі прынцыповыя, стойкія людзі гатовы супрацьстаяць асяродзьдзю. Маюць яны ворагаў і пагражае ім небясьпека, аднак ня дбаюць пра пахвалу з боку іншых і блізарукую карысьць ад падтакваньня людзям магутным і ўплывовым. Толькі такія людзі здольныя ажыцыцявіць сваё пасланьніцтва і адстаяць ідэю, у якую вераць.


  Царква шануе Яана, як апошняга старазапаветнага пророка, Папярэдніка і Хрысьціцеля Гасподняга. Адначасова перад сьвятам Богаяўленьня напамінае вернікам жывыя, заўсёды актуальныя рысы ягонага характару, як тое, чаго не хапае нам і чаго можна ў Яана Хрысьціцеля павучыцца.


  Хрышчэньне Гасподняе — Богаяўленьне


  (Мацьв. 3, 13-17)


  У памяць хрышчэньня Ісуса Хрыста ў рацэ Ярдан і дзеля падкрэсьленьня значнасьці гэтай падзеі, Праваслаўная Царква адзначае вялікае сьвята Богаяўленьня, Хрышчэньня Гасподняга, званае таксама Вадохрышчам. Сярод шматлюднага натоўпу, які з рук Яана прымаў абрад хрышчэньня ў знак раскаяньня і ачышчэньня, да прарока ціха наблізіўся Хрыстос. Гэтая сцэна цудоўна прадстаўлена на карціне Аляксандра Іванова „Яўленьне Хрыста народу”. Яан, які чуў пра Хрыста, але ніколі яго ня бачыў, адразу адчуў, што стаіць перад ім незвычайны чалавек. „Я павінен хрысьціцца ў Цябе”, — вырвалася зь ягоных вуснаў. Аднак Ісус не жадаў вылучацца сярод іншых і настойваў на хрышчэньні. Такім чынам ён, як бязгрэшны, паказаў грэшнікам шлях да Бога, які пачынаецца з ачышчальнага раскаяньня: „Гэтак трэба нам выканаць усякую праўду” і Яан з пачуцьцём уласнай нягоднасьці усё-ж ахрысьціў Хрыста. Гэта была адна з тых сымбалічных сустрэч, калі насустрач сябе сталі два сьветы. Пустэльнік у зьвярыных скурах, з пачарнелым ад сонца змораным тварам, зь ільвінай грывай валасоў увасабляў цярністы шлях пошукаў дахрысьціянскага чалавецтва. Новае-ж адкрыцьцё Бога прыносіў няведамы дасюль Цясьляр у простай вопратцы галілейскага рамесьніка. Апошні старазапаветны прарок працягнуў руку над заснавальнікам Новага Запавету. У той час Дух Сьвяты ў вобразе голуба апусьціўся зь нябёсаў і з вышыні прагучэў голас Айца: „Ты — Сын Мой улюбёны, Якому спагадаю”. Вось таму Хрышчэньне Гасподняе называецца Богаяўленьнем, аб’яўленьнем Сьвятой Тройцы.


  Сьвятое Хрышчэньне — гэта сьвята ўцялесьненага Слова, якое прыняло чалавечае цела і натуру ва ўсёй праўдзе, не пазьбягаючы нічога. Сын Божы стаўся нашым братам бязь ніякіх прывілеяў. Ён прыняў звычайнае ў сваім народзе імя, выконваў звычайную прафэсію нічым не зьвяртаючы на сябе ўвагу. Хрышчэньне зьяўляецца аднак пачаткам новага этапу ў Ягоным жыцьці. У той дзень Ён быў прадстаўлены сьвету Айцом як Збавіцель, які выступае і дзейнічае ў імя Айца. Гэта пачатак Яго публічнай дзейнасьці.


  Сьвята Богаяўленьня зьвяртае ўвагу на першае зь сямі таінстваў — Сьвятое Хрышчэньне. Вадзяное хрышчэньне зьяўляецца знакам прыналежнасьці да Царквы гэтак, як з часоў Аўраама абразаньне было знакам прыналежнасьці да выбранага Богам народу. Значэньне хрышчэньня падкрэсьліў сам Хрыстос у гутарцы зь Нікадзімам: „Калі хто не народзіцца з вады і Духа, ня ўвойдзе ў Царства Божае”. Паводле Сьвятога Пісаньня, хрышчэньне ачышчае з ранейшых грахоў, апраўдвае і асьвячае, духоўна адраджае і далучае да царкоўнага арганізму — Цела Хрыстовага. Праз гэтае таінства чалавек прышчапляецца да Хрыста, як ветка да пня дрэва. Гэтаму акту як неабходная ўмова спадарожнічае вера ў Хрыста, гатоўнасьць і рашучасьць жыць у дабрадзейнасьці і чысьціні. Факт духоўнага адраджэньня вельмі вобразна адлюстроўвалі старажытныя абрады хрышчэньня. Падыходзячы да хрысьцільні чалавек — кім бы ён ня быў — скідаў зь сябе вопратку, зброю і ўсе адзнакі сваёй пазыцыі ў грамадзтве. Такім чынам ён скідаў зь сябе „старога чалавека”, адракаўся ад усяго дрэннага ў ранейшым жыцьці. Акунаючыся ў ваду ён паміраў для грэху і выходзячы зь яе ўваскрасаў для новага жыцьця. З моманту хрышчэньня ішоў у жыцьцё, каб выканаць Яго запаветы і быць Яго сьведкам. Апрануўшыся ў белую кашулю, сымбаль чысьціні і нявіннасьці, чалавек браў на сябе абавязак сапраўды пачаць новае жыцьцё.


  На жаль, вельмі часта хрышчэньне застаецца пустым знакам. Пры хрышчэньні немаўлятка хросныя бацькі фармальна бяруць на сябе абавязак укласьці веру ў душу дзіцяці, аднак вельмі часта яе ня маюць ні самі хросныя, ні родныя бацькі. Яны таксама некалі былі ахрышчаны, але хрышчэнская вада даўно высахла і белая кашуля даўно пачарнела.


  У сьвята Богаяўленьня двойчы практыкуецца звычай асьвячэньня вады. Заклікаючы Сьвятога Духа сьвятар просіць ад імя ўсіх вернікаў, каб „зышло на ваду блаславенства Ярданава, каб яна паслужыла асьвячэньню, аздараўленьню душ і целаў і на ўсякую паасобную просьбу”. Звычай асьвячэньня ёю дамоў ператвараецца ў сямейную ўрачыстасьць.


  Такім чынам у дзень Хрышчэньня Гасподняга ёсьць яшчэ адна нагода лепш асэнсаваць значэньне сьвята, значэньне нашага ўласнага хрышчэньня і ўсю глыбіню нашага богаадступніцтва.


  Нядзеля пасьля Богаяўленьня


  (Мацьв. 4, 12-19)


  У нядзелю пасьля Богаяўленьня чытаецца фрагмэнт 4-га разьдзелу Евангельля паводле Мацьвея пра пачатак навучаньня Ісуса Хрыста. Невыпадкова пачатак місіі Хрыста ў сьвеце быў зьвязаны з Галілеяй і ваколіцамі Генісарэцкага возера — адным з найпрыгажэйшых куткоў зямлі. Вестка пра Царства Божае павінна была ўпершыню прагучэць не ў запыленых вялікіх гарадах, поўных мітусьні і шуму. Евангельскія словы прагучэлі на фоне пальмаў, вінаграднікаў і квітнеючых садоў, бо прыгажосьць зямлі адлюстроўвае прыгажосьць Неба. Тамашні просты, шчыры, працавіты народ быў найбольш падатлівым грунтам для пашырэньня новай навукі і там упершыню прагучэлі словы „пакайцеся, бо наблізілася Царства Нябеснае”.


  „Евангельле Царства” сталася цэнтральнай тэмай Хрыстовай навукі. Усім дзяржавам ды імпэрыям сьвету супрацьпастаўляецца валадарства, якое „ня з гэтага сьвету” і прыносіць на зямлю законы Неба. У адрозьненьні ад зямных установаў — гэта новае жыцьцё чалавечай душы, сьвет, у якім неразьдзельна пануе Бог. Паводле Хрыста, Божае Царства — гэта стан душы асобнага чалавека, сям’і і грамадзтва, прычым гэта ідэальны стан, унутры якога будзе пераадолена ўсякае зло. Слабыя, дыскрымінаваныя і прыгнечаныя атрымаюць паўнату шчасьця ў гэтым новым жыцьці. Тыя, што плачуць — суцешацца, галодныя і сасмаглыя —насыцяцца. Гэта будзе царства, у якім верх возьмуць міласэрныя, міратворцы, чыстыя сэрцам і прасьледаваныя за праўду. Яны дасягнуць вяршыні шчасьця — еднасьці з Богам. Царства Божае не абмяжоўваецца аддзельнай душой: яно непазьбежна ператвараецца ў царства агульначалавечай, духоўнай еднасьці. Гэтую думку проста і ясна выказаў сярэдневяковы аскет Дарафей: „Чым бліжэй радыусы да цэнтру, тым яны бліжэй сябе, чым душы бліжэй да Бога, тым яны бліжэй адна да адной. У цэнтры ўсё зьліваецца ў адно”. Хрыстос сее зерне гэтай еднасьці. Ён стварыў Царкву, якая паступова набліжае людзей да сусьветнага царства. Яно пачалося з малога, але ахопіць усё...


  Хрыстос застаў сьвет пагружаны ў цемру грахоў і фальшывых ідэяў. Уцалелыя творы мастацтва, філязофія і літаратура нічога не гавораць пра разгубленасьць і несправядлівасьць, якія характарызавалі антычны сьвет. У яўрэяў нават рэлігійнасьць сфармалізавалася і ператварылася ў абрадавер’е. Каб узварушыць сэрцы, вярнуць сапраўдную шкалу каштоўнасьцяў, адкрыць людзям вочы на Бога, на бліжняга і на вартасьць душы, патрэбна была Нагорная казань. Ніякія праграмы, якія не ператвараюць чалавека ўнутрана, асуджаны на правал, хаця-б зьмяшчалі найпрыгажэйшыя словы. На фоне сучаснай разбэшчанасьці ідэя Царства Божага — відавочная ўтопія, але-ж яна сапраўды запаланіла сэрцы першых хрысьціян. Апостал Павал называў першых хрысьціян сьвятымі і паводле цяперашніх мерак яны напэўна такімі былі. Перамена жыцьця пасьля хрышчэньня была настолькі грунтоўная і шчырая, што філёзаф Тэртульян мог з упэўненасьцяй заявіць: „Мы ня ведаем хрысьціяніна, які быў-бы дрэнным чалавекам, а калі ўжо і знойдзецца такі вырадак, дык ён напэўна толькі прыкідваецца вернікам”. Безумоўна, гэты стан — далёка ня зьдзейсьнены факт. Гэта хутчэй за ўсё ідэал, працяглы працэс, які патрабуе натугі і змаганьня, бо Царства Нябеснае „дасягаецца сілаю” (Мацьв. 11,12). Людзі ніколі не былі дасканалымі, але высокія ідэалы дадзены нам як свайго роду закваска, як патэнцыяльная моц адабратварэньня сьвету. Рост царства справядлівасьці і дабра тармозіць павярхоўнае ўспрыманьне праўды, чалавечую слабасьць і пагоню за тымчасовымі ідэаламі. Людзі схільныя тлумачыць усякае зло вонкавымі прычынамі, але Евангельле пераконвае, што прычына знаходзіцца ў саміх нас. Мы таксама імкнемся да мноства другарадных рэчаў, але Евангельле кажа: „Шукайце перш за ўсё Царства Божага і праўды яго, а ўсё астатняе будзе дадзена вам”.


  Панаваньне Божае блізкае, яно набліжаецца, Божае Царства знаходзіцца ў саміх нас. За цану штодзённага павярненьня да Бога мы знаходзім сэнс жыцьця. За цану штодзённага намаганьня запэўніць Богу месца ў нашым жыцьці знаходзім надзею і сьвятло ў нашай шэрай будзённасьці. За цану натугі, каб усё падпарадкаваць Таму, хто зьяўляецца адзіным Валадаром, атрымоўваем моц стацца дзяцьцмі сьвятла.


  Нядзеля пра Закхея


  (Лук. 19, 1-10)


  Першая падрыхтоўчая нядзеля перад Вялікім Постам называецца нядзеляй аб Закхеі. У гэты дзень чытаецца ўрывак з 19 га разьдзелу Евангельля паводле Лукі, у якім гаворыцца пра раскаяньне мытніка Закхея з гандлёвага гораду Ерыхон. Гэты чалавек нажыў сваё багацьце абдзірваючы і ашукоўваючы людзей. Зьдзерствы мытнікаў былі выявай агульнапрынятага звычаю, тым ня менш грамадзтва пагарджала мытнікамі і ненавідзела іх. Ізаляваныя ад грамадзтва, не дапусканыя нават у сынагогі мытнікі адплачвалі яшчэ большай жорсткасьцю. Закхей усьведамляў сваю нягоднасьць і даўно разважаў, як выправіць прычыненыя людзям крыўды. Калі даведаўся, што непадалёку праходзіць Настаўнік з Назарэту, з прычыны нізкага росту ён узьлез на дрэва, каб прынамсі паглядзець на Ісуса здалёк. Хрыстос ведаў, што разыгрываецца ў душы гэтага чалавека. Калі сустрэліся іхныя позіркі, Ён прамовіў да мытніка: „Закхей, зыдзі хутчэй, бо сёньня трэба Мне быць у тваім доме”. Шмат хто з прысутных абурыўся жаданьнем наведаць дом яўнага грэшніка. Закхей, чалавек пракляты грамадзтвам і з пачуцьцём непаўнацэннасьці быў ашаломлены любоўю і велікадушшам Хрыста. Ён зь нявыказнай радасьцяй прыняў Ісуса і публічна выказаў раскаяньне, якое дасьпявала ў ім даўно.


  „Госпадзе, палову маёмасьці маёй аддам бедным, а калі каго чым пакрыўдзіў, аддам учатыракроць” — сказаў Закхей. У адказ ён пачуў словы: „Цяпер прыйшло збавеньне і да гэтага дому, бо і ён — сын Аўраама”.


  Ніводнае раскаяньне не бывае сапраўдным, калі за словамі не ідуць дзеяньні. „Хай верне нягоднік заклад і адплаціць за зьдзёртае” (Езек. 33, 15-16), „не ашукоўвайце бліжніх сваіх” (Лев. 25, 14), — гаварылася ў Сьвятым Пісаньні і пра гэтае мусіў ведаць нават мытнік. Закхей не спыніўся на пустой фразе банальнага апраўданьня, якое нічога не каштуе. У адказ на спагадлівае стаўленьне да яго, ён з пачуцьцём вінаватасьці ў даўгу перад людзьмі зьвярнуўся ў першую чаргу да бедных і пакрыўджаных. Вось таму, нават калі ў рамках існуючых законаў мы прычыняем каму-небудзь шкоду, калі пакрыўдзім або ашукаем, недастаткова толькі прызнацца да гэтага і папрасіць прабачэньня, але пажадана па меры магчымасьці кампенсаваць шкоду.


  Людзі пераважна сьпяшаюцца з асуджэньнем паводзін і поглядаў іншых, не спрабуючы нават зразумець матываў іхнай іншасьці.


  Евангельскі аповед пра мытніка паказвае, наколькі выхаваўчыя падбадзёрваючыя спагада і прабачэньне. Між іншым гэта бачна ў адносінах паміж начальнікамі і падначаленымі. „Ніколі ня радуй гэтак, каб затым мог прыйсьці смутак і ніколі не засмучай гэтак, каб са смутку не атрымалася дабро”, — пісаў швейцарскі філёзаф Ёган Каспар Ляфатэр.


  „Лепш, каб цябе падначаленыя любілі, чымсьці баяліся, бо ад боязі родзіцца хлусьня і крывадушнасьць, ад любові-ж — праўда і руплівасьць”, — пісаў сьвяціцель Дзімітрый Растоўскі. Выдатны місіянер Фабэр гаварыў, што дабрыня спрычыняе больш павярненьня да веры, чымсьці дбайнасьць, красамоўства і веды. Жорсткасьць і гнеў нікога не паправілі, не прыцягнулі”, — падкрэсьліваў ён. Хаця некаторыя думаюць, што „страх зьяўляецца найлепшым выхаваўчым сродкам”, евангельскае стаўленьне да грэшнага чалавека іншае: грэшнік — бы дзіцё, пра якое ня ведаем кім і якім будзе ў сваім дарослым жыцьці. Яно красамоўна паказана на прыкладзе распусьніцы, якая ў доме фарызэя памазала алеем ногі Ісуса. Чытаючы ў думках ганарыстага фарызэя асуджэньне і пагарду да Хрыста за Ягоны кантакт з грэшніцай, Ісус адказаў: „Даруюцца многія ейныя грахі за тое, што яна многа ўзьлюбіла, а каму мала даруецца, той мала любіць” (Лук. 7, 47). Добрыя педагогі ведаюць, што бясконцыя двойкі і аплявухі не падахвочваюць вучня да навукі. Яны хутчэй за ўсё выклікаюць азлобленасьць вучня да настаўніка і да прадмета. Добрыя настаўнікі ведаюць, што „холад марозіць, насьмешка раніць, гнеў выклікае бунт, а недавер замыкае сэрца”. Лагоднае, нават паблажлівае стаўленьне да вучня, часам незаслужаная добрая ацэнка выклікаюць пачуцьцё даўгу, закранаюць амбіцыю, падахвочваюць любой цаной падцягнуцца і апраўдаць давер да сябе. Амэрыканскі пісьменьнік Лівінгстан кранальна апісаў сваё раскаяньне перад маленькім сынам за сваю празьмерную патрабавальнасьць у дачыненьні да яго: „Сынок мой, ты сьпіш цяпер паклаўшы ручку пад шчаку. Я ўвайшоў у твой пакой, каб нешта сказаць табе. Чытаючы газэту, калі ты ўжо заснуў, я адчуў дакор сумленьня, што праз увесь дзень я быў для цябе празьмерна строгі. Аблаяў за брудныя боцікі, за раскіданыя па падлозе цацкі, за тое, што нядбайна сядзеў за сталом... Па палудні, калі гуляючы ў пяску ты папэцкаў вопратку, я прыніжыў цябе перад равесьнікамі, загадаўшы маршыраваць дамоў. А потым, калі ты блізкі плачу пакорліва прашмыгнуў у мой пакой, я зноў буркнуў: чаго ты тут! А ты толькі падбег да мяне і моцна абняў за шыю з той кранальнай сардэчнасьцяй, якую Бог улажыў у тваё нявіннае сэрца і якой ня здолела змаразіць мая суровасьць... Пазьней кніжка выпала з маіх рук і ахапіла мяне пачуцьцё віны. Я-ж караў цябе за тое, што ты быў толькі дзіцём, патрабаваў за шмат ад тваіх гадоў, ацэньваў паводле свайго дасьведчаньня... А ў табе гэтулькі любові і шчырай адданасьці. Тваё маленьнкае сэрца шырокае бы золак, што ўзыходзіць з па за гор. Вылаяны, ты прыбег перад сном, каб пацалаваць мяне і сказаць: добрай ночы, татка. Давай забудземся пра ўсё! Сёньня я стаю на каленях ля твайго ложачка поўны дакору сумленьня”.


  Евангельскі мытнік стаў іншым чалавекам не таму, што перамагла чалавечая справядлівасьць і ён быў належна пакараны. Пераварот у душы азлобленага ў сьвядомасьці ўласнай злачыннасьці чалавека выклікала якраз любоў і спагаду да яго. Дабро спарадзіла дабро. Гэта заканамернасьць, якую варта ўсьведаміць усім нам.


  Пра мытніка і фарызэя


  (Лук. 18, 10-14)


  Аднойчы Хрыстос сказаў да некаторых самаупэўненых у тым, што яны справядлівыя, і якія іншых мелі ў пагардзе, прытчу пра фарызэя і мытніка. Першы зь іх, перакананы ў сваёй справядлівасьці, стаў самаўпэўнена ў храме на бачным месцы і ганарыста маліўся: „Дзякую Табе, Божа, што я не такі як іншыя людзі: зьдзірцы, крыўдзіцелі, пралюбадзеі, або як гэты вось мытнік. Пашчуся два разы на тыдзень, даю дзесяціну з усяго, што прыдбаю”, — пералічваў свае заслугі. А мытнік, стаяўшы здалёк, не адважваўся нават падняць вачэй на неба, толькі, б’ючы сябе ў грудзі, паўтараў: „Божа, будзь міласьцівы нада мною, грэшным!” — „Кажу вам, — напісана ў заканчэньні прытчы, — што гэты апошні пайшоў у дом свой апраўданы болей, чымсьці той, бо кожны, хто сябе ўзьвялічвае, будзе паніжаны, а паніжаючы сябе — узвысіцца” (Лук. 18, 11-14).


  Каб лепш зразумець парадокс гэтай сытуацыі, трэба памятаць, што ў той час прыблізна шасьцітысячная каста фарызэяў была духоўнай арыстакратыяй і элітай народу, увасабленьнем набожнасьці і дабрадзейнасьці. Аскетычнае жыцьцё фарызэі спалучалі з гарачым патрыятызмам. За ўсё гэта народ аднадушна шанаваў іх і ставіў у прыклад. Другі з герояў прытчы быў мытнікам — памагатым рымскіх акупантаў.


  Евангельле невыпадкова паказала двух вельмі розных людзей, два характары, два жыцьці ў надзвычай інтымнай сытуацыі, якая найлепш адлюстроўвае сапраўднае нутро чалавека — у малітве. Паводзіны і словы часта моцна разыходзяцца з думкамі і намерамі: калі нешта робім або гаворым, не заўсёды гэтак думаем. Звычайна людзі падпраўляюць свае біяграфіі, намагаюцца зрабіць на іншых добрае ўражаньне, паказаць сябе ў як найлепшым сьвятле. Робім і гаворым не заўсёды тое, што думаем. Заўсёды праўдзівым і шчырым, аднак, чалавек бывае толькі ў тым, што нябачнае і нячутнае: у думках, у марах і ў малітве.


  Прытча пра мытніка і фарызэя ўсьведамляе нам памылковасьць і павярхоўнасьць чалавечых ацэнак: яны пераважна адлюстроўваюць суб’ектыўныя настроі і пачуцьці, а не аб’ектыўную рэчаіснасьць. Кахаем або ненавідзім, захапляемся або пагаджаемся безь ніякага разумнага вытлумачэньня. Народ кахаў Сталіна і гатовы быў пайсьці ў агонь за іншымі сучаснымі дыктатарамі, але Евангельле напамінае Божыя словы: „Вашы думкі — не мае думкі і шляхі вашы — не мае шляхі”. Народная пагаворка перасьцерагае: „Ня ўсё золата, што блішчыць”.


  Паводле халоднага падліку, фарызэй быў больш справядлівы за мытніка і гэтак — паводле фактаў — рассудзіў-бы кожны суд. Аднак фарызэі сталіся сынонімамі пазёрства і крывадушнасьці. Гісторыя адназначна ацаніла, што, незалежна ад добрых намераў, яны мелі шкодны ўплыў на людзей. Гарачыя малітвы, ахвярнасьць, узьнёслыя лёзунгі і бескампраміснасьць могуць успрымацца як фанатызм. Гэтыя людзі чэрпалі са сваіх добрых учынкаў сьведамасьць сваёй уяўнай праведнасьці, але сапраўднай любові і міласэрнасьці ў дачыненьні да іншых не выяўлялі. Ім нехта павінен быў падказаць, каб добрае, да чаго яны лічаць сябе пакліканымі, рабілі, а ня толькі гаварылі аб гэтым. Яны не павінны былі называць сябе справядлівымі, ня дзякаваць Богу, што яны лепшыя за іншых, нават ня думаць гэтак, бо такімі думкамі яны перакрэсьліваюць усе добрыя ўчынкі і сьцягаюць на сябе асуджэньне.


  Відаць, адным з найцяжэйшых уменьняў зьяўляецца пачуцьцё меры. Калі ў сваіх абавязках бываем скрупулёзнымі і педантычнымі, тады нагадваем машыну — бяз душы і пачуцьцяў. Калі дасягаем высокіх пасадаў і званьняў, губляем пакору і самакрытыцызм. Калі вырашаем жыць толькі з думкай аб дасканаласьці, можам стацца нелюдзьмі, адарванымі ад рэальнага жыцьця і без разуменьня яго. Можа здарыцца таксама, што, прапаведуючы высакародныя ідэі, у жыцьці сваім застаемся маладушнымі і людзі з нашага атачэньня хутка ўбачаць супярэчнасьць паміж тэорыяй і практыкай.


  У адрозьненьні ад набожнага фарызэя мытнік — паводле Хрыста — быў сапраўдным грэшнікам і вырадкам у грамадзтве. Гэта не ідэал чалавека, ні тым болей хрысьціяніна. Аднак пры ўсіх сваіх заганах ён выявіў адну рысу характару, якая выратавала яго. Ён усьведамляў сваю заганнасьць і хацеў пераадолець яе. Хто ня ўмее самакрытычна і аб’ектыўна ацаніць свае ўчынкі і не ўсьвядоміць сваю заганнасьць, той не паправіцца, бо ня бачыць такой патрэбы. Мытнік ведаў, што ён грэшны і што паводле чалавечага і Боскага суду ён заслугоўвае толькі на жорсткасьць, якую сам штодзень выяўляў. Ён спасылаўся толькі на міласэрнасьць, бо яе нельга заслужыць, ні купіць, а можна толькі выпрасіць і ён выпрасіў яе.


  Евангельскі прысуд шмат каму падасца несправядлівым, але каб зразумець яго, варта чарговы раз прачытаць гэты фрагмэнт, пачынаючы ад слоў: „Сказаў да некаторых, якія былі самаўпэўненыя, што яны справядлівыя і іншымі пагарджалі” да знамянальнага заканчэньня: „Бо кожны, хто сябе ўзвышае, будзе паніжаны, а хто прыніжае сябе — будзе ўзвышаны”.


  Пра блуднага сына


  (Лук. 15, 11-32)


  Хвалюючы, лірычны аповед пра раскаяньне блуднага сына — адзін з найбольш глыбоказьмястоўных і папулярных. Малодшы сын захацеў стаць свабодным і ад нікога незалежным. Папрасіўшы ў бацькі частку маёмасьці, якая і так калісьці яму прыпала-б, сын накіраваўся на чужыну і там жывучы распусна растраціў усё, што меў. Прыціснуты голадам і правучаны прыніжэньнем ён апамятаўся і, пераадолеўшы сорам ды пачуцьцё віны, ён усё-такі вырашыў вярнуцца ў родны дом. Насуперак ягоным найгоршым спадзяваньям бацька не патрабаваў у яго тлумачэньняў, бяз слова ўсё зразумеў, усё дараваў, наладзіў урачысты банкет і вярнуў яму ўсе ягоныя правы. Калі старэйшы, акуратны сын паскардзіўся на гэтую незаслужаную ўзнагароду для свайго безадказнага брата, бацька адказаў яму: „Ты заўсёды са мною і ўсё маё — тваё. А з таго трэба цешыцца і весяліцца, што брат твой быў памерлы і ажыў, прападаў і знайшоўся”.


  У акалічнасьцях выхаду з роднай хаты аднаго з сыноў, потым ягоным раскаяньні, вяртаньні, перажываньнях, сораме, а таксама ў тым, зь якой радасьцяй прыняў блуднага сына бацька, ёсьць звышчасовая, псыхалягічная праўда. Не адны бацькі перажылі падобнае. Збунтаваныя падлеткі ў пошуках самастойнасьці і свабоды, або пасварыўшыся з бацькамі, неаднойчы ўцякаюць з хаты або проста пакідаюць яе. Нацешыўшыся бескантрольным жыцьцём, растраціўшы ўзятыя з хаты грошы, спазнаўшы нястачу і зьнеахвоціўшыся сваёй новай кампаніяй, засаромленыя вяртаюцца дахаты і бацькі пераважна прымаюць іх назад, забыўшыся пра ўвесь сорам і перажыты боль, рады, што іхны блудны сын або дачка прынамсі жывыя і здаровыя.


  Хрыстос расказаў тры вельмі падобныя прытчы: аб страчанай драхме, аб авечцы і аб сыне, але страту сына Ён асабліва выдзяліў. Згубленую манету можа адшукаць або нават абысьціся безь яе, страчаную авечку таксама можна знайсьці і прыгнаць у загарадзь, але страчанага сына — насуперак ягонай волі — немагчыма загнаць у хату. Чалавеку дадзена права свабодна думаць, вырашаць, рабіць той або іншы выбар. Гэтага права не парушае нават Бог і нават Ён ня збавіць чалавека насуперак ягонаму жаданьню. Блудны сын добраахвотна і сьвядома пакінуў бацькоўскі дом і гэтак-жа добраахвотна павінен туды вярнуцца...


  Жыцьцё прыносіць незьлічоную колькасьць самых розных прыкладаў, але ў прытчы пра блуднага сына Хрыстос паказаў перш за ўсё адносіны паміж Богам і чалавекам. Чалавек — гэта блудны сын, а Бог — спагадлівы і ўсёдаравальны бацька, які любіць сваіх дзяцей больш за чалавечых бацькоў. „Ці-ж забудзе жанчына грудное дзіцё сваё? Але калі-б яна і забыла, дык я не забуду”, — сказаў прарок ад імя Божага. Неаднойчы людзі грэбуюць Божымі запаветамі, адкідаюць маральныя вузы і, жывучы легкадумна, растрачваюць сваё духоўнае багацьце. Аднак Бог быццам бацька цярпліва чакае таго дня, калі падахвочаны жахлівай пустатой у душы чалавек сам вырашыць зьмяніць сваё жыцьцё. Дапамагае ў гэтым паступовае адабраньне яму ўсяго, на чым абапіраўся яго саманадзейны, ганарысты спосаб жыцьця: грошай, кампаніі і потым нават элемэнтарных рэчаў. Каб падмануты сваімі посьпехамі, усёдазволенасьцю і самаўпэўненасьцю чалавек спакарнеў і ўсьведаміў сваю памылку, часам патрэбны такі ўдар. Зіноўеў, старшыня Камуністычнага Інтэрнацыяналу пакінуў сваё яўрэйскае асяродзьдзе ды насьміхаўся над яго верай і традыцыямі. Калі аднак паміраў па загаду Сталіна, яго апошнімі словамі былі: „Слухай, Ізраіль, наш Бог — адзіны Бог”. Емяльян Яраслаўскі, старшыня Лігі бязбожнікаў заявіў перад сьмерцю: „Спаліце мае кніжкі... глядзіце, Бог тут... Ён чакае мяне... спаліце ўсе мае кніжкі”. Апамятаньне прыйшло ў іхным выпадку запозна: скончылася кар’ера і скончылася гульня. Усё, што яны прапаведавалі і чым жылі, было толькі да пары...


  Бывае аднак, што незалежна ад гэтага абясцэньваюцца ранейшыя каштоўнасьці, зьяўляецца дакор сумленьня і агіда да сваіх учынкаў. Дзякуючы гэтаму сын вярнуўся да бацькі і небывалая радасьць напоўніла яго дом. „Кажу вам, — паясьніў Хрыстос, — што гэтак у небе бывае больш радасьці ад аднаго грэшніка, які раскаяўся, чымсьці ад дзевяноста дзевяці справядлівых, якія не патрабуюць раскаяньня”.


  Прытчу пра блуднага сына некаторыя акрэсьліваюць „Евангельлем у Евангельлі”, бо ў некалькіх словах так многа сказана пра Бога і пра чалавека. Бываюць розныя адыходы, але заўсёды з дапамогай ласкі магчымае вяртаньне да Бога, да бацькоў, да пакінутай сям’і, вяртаньне на добрую дарогу зь п’янства, распусты, наркаманіі або іншых грахоў. На гэта ніколі не запозна і не задалёка!


  Срэценьне Гасподняе


  (Лук. 2, 22-40)


  Згодна яўрэйскаму Закону, у саракавы дзень пасьля нараджэньня першага дзіцяці бацькі накіроўваліся ў ерусалімскі храм, каб ахвяраваць дзіця Богу і зьдзейсьніць абрад ачышчэньня маці. Гэтай традыцыі падпарадкаваліся таксама Язэп і Марыя. У іхным выпадку, аднак, абрад меў іншае значэньне. Нармальна бацькі прадстаўлялі свайго сына Богу на знак прыналежнасьці дзіцяці да Бога. Гэтым разам аднак Бог прадстаўляў Свайго Сына людзям. Зрабіў гэта вуснамі Сімяона і прарочыцы Анны. Сімяон прадставіў Ісуса як сьвятло, якое асьвеціць народы, а таксама як знак супраціўленьня, Таго, Які выявіць замыслы сэрцаў.


  У памяць гэтай падзеі, расказанай у Евангельлі паводле Лукі, на Ўсходзе ужо ў 3-м стагодзьдзі было устаноўлена адмысловае сьвята Гыпапантэ — значыць: сустрэча. На Захадзе сьвята прынялося ў 6-м стагодзьдзі і ў значнай ступені мела яно выкараніць паганскае сьвята Люпэркалія.


  Сустрэча Ісуса зь Сімяонам і Аннай у ерусалімскім храме зьяўляецца сымбалем рэчаіснасьці ўнівэрсальнага значэньня: гэта сустрэча чалавецтва са сваім Госпадам у Царкве. У храме Сімяон распазнаў у Ісусе доўгачаканага Месію і аб’явіў Яго збаўленьнем і сьвятлом сьвету. Ён зразумеў, што ад гэтага часу лёс кожнага чалавека будзе залежыць ад яго стаўленьня да Хрыста: Ён будзе для чалавека або гібельлю або ўваскрэсеньнем. Гэтую думку выказаў Яан Хрысьціцель: „Мае Ён веялку ў руцэ Сваёй і ачысьціць умалот Свой, аддзяліўшы зерне ад мякіны” (Мацьв. 3, 12). Сёньня адбываецца падобнае, хаця ў іншым вымярэньні. У Царкве людзі сустракаюць Хрыста, атрымоўваюць Яго ў Сьвятым Прычасьці. Ягонае слова становіцца для вернікаў сьвятлом, Ягонае Цела — сілай і ежай.


  Сьвята Срэценьня носіць таксама назву Грамніцаў, паколькі ў гэты дзень у храмах асьвячаюцца сьвечкі званыя грамніцамі. Сьвечкі вернікі прыносяць у хаты, іх даюць у рукі паміраючым, а таксама запальваюць у часе буры і маланак. Гэты абрад зьяўляецца бачным знакам веры ў Хрыста — „сьвятлом на асьвячэньне паганцаў” (Лук. 2, 32). Мы павінны стацца сьвятлом для сьвету. Яно дадзена нам ня толькі, каб мы асьвятлялі адно свой жыцьцёвы шлях, не цікавячыся іншымі. Мы не павінны таксама забывацца, што вера быццам сьвечка, якую трымаем запаленую толькі ў храме і гасім вяртаючыся да будзённых заняткаў. Распазнаўшы ў Ісусе абяцанага Месію прарочыца Анна „гаварыла аб Ім усім, хто чакаў вызваленьня”. Паглынутая шэраг гадоў у роздумах, пасьля сустрэчы з Хрыстом яна адкрываецца на шырокі сьвет. Гэтым самым яна вучыць, што рэлігія і рэлігійнасьць не павінны быць нечым інтымным і прыватным. Чалавек не павінен захоўваць толькі для сябе тое, што ў ім найбольш каштоўнае і глыбокае. Заданьне рэлігійных людзей — адкрываць сваё нутро і творча зьзяць на атачэньне.


  Як-жа нам трэба перагледзець сваё сумленьне! Што зрабілі мы з нашым сьвятлом? Што сталася са сьвечкай запаленай у часе хросту? Хто адчуў яе наяўнасьць, хто сагрэўся пры ёй? Хрыстос сказаў, што Ён прыйшоў кінуць „агонь на зямлю” (Лук. 12, 49).


  Вядома, Ён ня меў на ўвазе звычайны агонь, які апальвае і нішчыць, але такі, які сагравае: агонь любові. Гэты агонь павінен быў размарозіць сьвет паглынуты эгаізмам і ненавісьцю, аднак, бы лучына ўзятая з агню, гарэў вельмі коратка. Каб агонь гарэў далей, трэба запальваць усё новыя лучыны.


  Сьвятло, якое Хрыстос даў нам, гэта запавет любові. „Любіце адзін аднаго, любіце нават сваіх ворагаў”. Гэта тое сьвятло, якое мы павінны выносіць з Царквы зноў ды зноў, каб асьвятляць тых, хто застаўся дома і тых, зь якімі мы праводзім кожны дзень. Вернік, які спрабуе зразумець іншых людзей пачынаючы ад самых блізкіх, які паўстрымоўваецца ад горкіх слоў крытыкі і зьняважлівасьці да іншых, які ўмее натхніць каго-небудзь да дабра, у евангельскім сэнсе зьяўляецца „сьвятлом пастаўленым на падсьвечніку”. Такім сьвятлом бывае таксама чалавек, які ўмее знайсьці добрае слова для кожнага, пагутарыць або паслухаць, калі ўмее кожнаму прабачыць. Тады ён — сьвятло, якое сагравае, бо ён — „сьвятло любові”.


  Бога можна сустрэць усюды, але перш за ўсё ў месцы, якое Ён Сам абраў Сабе на жыльлё — у храме. Нас таксама, як некалі Хрыста, бацькі прынесьлі ў царкву, каб прадставіць Богу. Потым мы прыходзілі сюды шмат разоў, каб прадставіць Богу нашы дылемы, праблемы, посьпехі і няўдачы. Прыходзім і надалей, каб, як Сімяон, „натхнёныя Духам” атрымаць тут асьвячэньне і падмацаваньне. Пры алтарах усіх цэркваў надалей адбываецца нашае ахвяраваньне. Прыходзім у храм неаднойчы неахвоча, але якраз таму храм — гэта месца ахвяры з нашай стомленасьці ды іншых тлумачэньняў. Як-жа гэта аднак цудоўна, што нязьменна выходзім адтуль узбагачаныя і лепшыя. Ад такіх сустрэчаў з Богам нельга адмовіцца. Хай гэта станецца практыкай.


  Мясапусная нядзеля


  (Мацьв. 25, 31-46)


  У 25-м разьдзеле Евангельля паводле Мацьвея гаворыцца пра суд над чалавецтвам і канец сьвету. „Калі-ж прыйдзе Сын Чалавечы ў славе Сваёй... і зьбяруцца перад ім усе народы; і аддзеліць адных ад другіх, як пастух аддзяляе авец ад казлоў... Тады скажа тым, што направа: прыйдзіце блаславёныя Айца Майго, насьледуйце Царства прыгатаванае вам ад стварэньня сьвету, бо Я хацеў есьці і вы накармілі Мяне, быў сасмаглы і вы напаілі Мяне, быў у дарозе і вы прынялі Мяне, быў голы і вы адзелі Мяне”. Адначасова тым, якія гэтага не зрабілі, заявіць: „Ідзіце праклятыя ў вагонь вечны, прыгатаваны д’яблу і слугам ягоным”. Адказваючы на пытаньне, калі-ж асуджаныя не паслужылі Яму, Хрыстос патлумачыў, што калі чагосьці яны не зрабілі сваім бліжнім, дык усё роўна што не зрабілі Яму.


  Яркая карціна Страшнага Суду ў шмат каго можа выклікаць недавер і сумненьні, паказацца цалкам непраўдападобнай. Скептык падумае: як могуць устаць 70 мільярдаў памерлых, якія жылі за ўсю гісторыю чалавецтва? На гэтае пытаньне розум не знаходзіць адказу, але для верніка адказ вельмі просты: у прыродзе нічога ня гіне. Калі існуе Бог і несьмяротная душа, Бог можа з попелу ўваскрэсіць чалавека гэтаксама, як яго стварыў. Акрамя таго ў чалавечай сьвядомасьці глыбока ўкаранілася паняцьце справядлівасьці, што раней ці пазьней зло мусіць быць пакаранае, а дабро — узнагароджанае. Вось таму, што ў зямным жыцьці ўсё бывае наадварот, у Сьвятым Пісаньні запэўніваецца, што „ўсім нам трэба будзе зьявіцца перад Судом Хрыстовым, каб кожны атрымаў за тое, што зрабіў будучы ў целе: добрае або дрэннае” (2 Кар. 5, 10).


  Неба і пекла могуць быць проста вобразным паняцьцем, але нейкае пакараньне і ўзнагарода мусяць быць прынамсі ў будучым жыцьці...


  Аповед пра Страшны Суд — добрая нагода для роздуму над канчатковымі справамі, гэта значыць, незваротнымі і крайнімі, якія здараюцца толькі раз, але іх дзеяньне вечнае. Да іх належаць сьмерць, суд, неба або пекла. „Пастаноўлена раз людзям памерці, а потым суд”, — адзначае апостал Павал (Яўр. 9, 27). У свой час Апошні Суд, званы таксама Страшным, быў рэчаіснасьцяй, якую хрысьціяне поўнасьцю усьведамлялі. Гэтае перакананьне замацаванае ў Нікейскім Сымбалі Веры, дзе гаворыцца: „Веру ў Хрыста... Які мае зноў прыйсьці судзіць жывых і памерлых; Ягонаму-жа валадарству ня будзе канца”. У часе кожных паховін выконваліся суровыя, але ўзьнёслыя словы гімну „Dies irae”. Карціны Страшнага Суду, падобныя на твор Мікелянджэля ў Сыксцінскай капліцы, пакрывалі сьцены мноства храмаў. Гэта было маўклівае, пастаяннае нагадваньне пра гатоўнасьць здаць справаздачу з жыцьця, указаньне на канчатковыя справы, на вечнасьць. Людзі ня толькі заўсёды верылі ў рэальнасьць Другога Прыходу Хрыста, але нават намячалі тэрміны. Гэтак было з адвэнтыстамі ў Амэрыцы ў палове мінулага стагодзьдзя. Заснавальнік сэкты ільінцаў на Беласточчыне Ілья Клімовіч таксама прадказваў хуткі канец сьвету. Некалькі гадоў таму на Украіне рыхтавацца да канца сьвету заклікала Белае Брацтва Марыі Цвігун. Усе яны павінны былі перш за усё прыгадаць ясныя словы Хрыста. Спыняючы ўсякія здагадкі Ён выразна сказаў: „Аб дні тым і гадзіне ніхто ня ведае, нават анёлы нябесныя, а толькі Айцец Мой адзін” (Мацьв. 24, 36).


  Перад думкай пра Суд звычайна баронімся гэтак, як перад думкай аб сьмерці. Жывём з наіўнай бестурботнасьцяй нясьведамыя таго, што чакае нас. Сапраўды, толькі наіўны чалавек можа думаць, што элімінаваў сьмерць або Суд толькі таму, што перастаў думаць пра іх. Калі-б, напрыклад, у наступным тыдні мела вырашыцца ці будзем жыць у сваёй хаце ці не, як мы да гэтага рыхтаваліся-б, колькі было-б хваляваньня і эмоцыяў. Калі аднак пастанова, ад якой будзе залежаць жыцьцё вечнае, не трывожыць нас, дык, значыць, не ўсьведамляем сабе значэньня такіх паняцьцяў як: вечнасьць, заўсёды, ніколі.


  У апісаньні Страшнага Суду варта зьвярнуць увагу на крытэрый, паводле якога людзі будуць суджаны. На сьвеце існуе мноства цэркваў і кожная сябе лічыць адзінай правільнай. Кожная таксама кліча да сябе і перасьцерагае перад іншай. Зьявілася мноства догматаў, абрадаў і правілаў, але ў Евангельлі, якое чытаюць усе хрысьціяне, Хрыстос прадставіў галоўны крытэрый збаўленьня аўтарытэтна і ясна. Хрыстос патрабуе ад нас накарміць галоднага, напаіць сасмаглага, прыняць вандроўца, адзець голага, наведаць хворага і вязьня — гэта значыць, выявіць рэальную, дзейную любоў...


  Можна паспрабаваць зрабіць яшчэ больш добрага, але варта пачаць прынамсі з гэтага...


  Сырапусная нядзеля


  (Мацьв. 6, 14-21)


  Мы апынуліся напярэдадні Вялікага Посту. Для пераважнай большасьці хрысьціян — асабліва для праваслаўных — гэта выключны перыяд ва ўсім літургічным годзе. Перш чым уступіць у яго і прыступіць да свайго ўдасканаленьня вернікі адзін у аднаго просяць дараваньня спрычыненых крыўдаў і правінаў. У 6-м разьдзеле Евангельля паводле Мацьвея (6, 14-21) нагадваецца, што „калі ня будзеце дароўваць людзям іхных правіннасьцяў, то і Айцец ваш не даруе вам вашых правіннасьцяў”. Інакш кажучы, намагаючыся аднавіць належныя адносіны з Богам, трэба пачаць гэта з прымірэньня са сваімі бліжнімі. Гэтак у старажытнасьці рабілі манахі, якія, накіроўваючыся на час Посту ў свае пустэльні, уладжвалі паміж сабою ўсемагчымыя непаразуменьні. У шматлікіх цэрквах практыкуецца ў нядзелю перад Вялікім Постам абрад дараваньня ўзаемных правінаў паміж сьвятарамі і вернікамі. Так і ў гэты дзень Царква нагадвае, што „хто жыве ў разладзе зь іншымі людзьмі, той ня можа жыць у згодзе з Богам” (сьв. Яан Залатавусны). Блажэнны Аўгусьцін падкрэсьліваў, што „ня можа быць ні сапраўднага посту, ні сьвяткаваньня, дзе варожасьць і гнеў”. Паводле ягоных слоў, Бог аддаў у нашы рукі суд над намі самімі. Ад нас залежыць канчатковы суд над намі. Як паступім з бліжнімі, гэтак Бог паступіць з намі. Гэта вельмі простае і яснае. Цікава выказаўся на гэту тэму сьв. Рыгор Ніскі. „Госпадзе, — пісаў ён, — рабі са мною, што я раблю. Я мог-бы мсьціць за сябе, аднак паўстрымоўваюся і Ты не рабі гэтага. Я забыўся пра спрычыненае мне крыўды, забудзься і Ты пра мае грахі... Я зрабіў тое, што Ты загадаў мне; выканай і Ты Сваё абяцаньне: дароўвайце і вам будзе даравана” ( Лук. 6, 37).


  Напярэдадні Вялікага Посту Царква ўспамінае першародны грэх чалавецтва. Гэтая духоўная катастрофа ўпаткала людзей на заранку іхнага існаваньня і сталася звышчасовай падзеяй. Кожны з нас нясе ў сабе Адамаў грэх, цёмны бунт самавольства і супраціву ў дачыненьні да Тварца. Людзі — зьвязаны паміж сабою як часткі аднаго арганізму Адама, як яго нашчадкі. Мы можам лічыць адказнасьць за богаадступніцтва Адама несправядлівай, але штодзень мы павялічаем і дапаўняем ягоны грэх. Царква паказвае нам гэтую карціну сапсаванасьці і недасканаласьці натуры. Узьнесены па над прыродай ды іншымі стварэньнямі чалавек здрадзіў сваё пакліканьне і падпаў пад уладу стыхіяў. Цяпер ён можа абмяжавана і толькі зьнешне панаваць над імі, празь веды і навуку, аднак ключ да сапраўднай перамогі духа тоіцца ўнутры чалавечай істоты.


  Евангельле нядзелі дараваньня правінаў нагадвае таксама сапраўдны сэнс посту, які ні ў якім выпадку не павінен ператварыцца ў бяздушны рытуал або вонкавую традыцыю, але павінен стацца ўнутранай патрэбай чалавека. Звычайна ня любім прызнавацца да сваіх памылак, ня любім уступаць іншым, але-ж часам трэба крыху пакоры і самакрытыкі. Ініцыятыва прымірэньня павінна выходзіць ад нас! Паказная, крывадушная пабожнасьць наагул агідная Богу, які бачыць ня толькі нашы дзеяньні, але і найбольш утоеныя думкі. З другога боку, у сэнсе цялеснага посту, добраахвотна адмаўляючыся ад багатай, пераважна мясной, ежы чалавек узвышаецца над сваёй зьвярынай натурай і ставіць дух вышэй цела. Як гаварыў сьв. Яан Залатавусны, „ад тлустага чэрава наагул не бывае тонкага розуму”. Памяркоўнасьць у дагаджэньні сваім прыхамацям — паводле ягоных слоў — адкрывае проста большы прастор для духа, вядзе да ўтаймаваньня заганных цягаў і спакусаў. „Колькі аднімеш у цела, гэтулькі дадаш душы”, — гаварыў таксама сьв. Рыгор Вялікі. Паколькі сапраўдны пост заключаецца ва ўзмоцненай дбайнасьці пра ўдасканаленьне і самаачышчэньне, Яан Залатавусны заклікаў „пазбыцца ўсякага зла, утаймаваць язык і грэшныя схільнасьці, адкінуць паклёпы, хлусьню і клятвапарушэньні, накарміць галоднага, прыняць бяздомнага і беднага”.


  Вялікі Пост перад галоўным хрысьціянскім сьвятам Пасхай-Вялікаднем — гэта таксама дзесяціна Богу, якую паводле старазапаветнай практыкі мы ахвяроўваем Богу. Адлічыўшы ўсе няпосныя дні — суботы і нядзелі, атрымоўваем дакладна 36,5 дня, дзесятую частку году.


  Калі-б ня гэтае духоўнае разуменьне посту, пры сучасным зьбядненьні значнай часткі грамадзтва, пры дарагавізьне ды мізэрных заробках і галодных пэнсіях, гаварыць пра пост, які сам сабою вымушаны, было-б проста зьдзекам. Аднак заклік да посту накіроўваецца і да багатых, і да бедных, бо па за хлебам надзённым ёсьць яшчэ іншы, вельмі важны дэфіцыт. Нам усім, акрамя поўнага страўніка, пра які рупімся больш за усё, патрэбнае яшчэ ўнутранае аднаўленьне, узаемнае прабачэньне і прымірэньне: са сваім сумленьнем, з бліжнімі і з Богам. Бяз гэтага нічога нявартае выціраньне каленямі царкоўных паркетаў і нізкія паклоны... Пра гэтае перш за ўсё і нагадвае нам Царква напярэдадні Вялікага Посту.


  Нядзеля Праваслаўя


  (Яан. 1, 43-51)


  У 787 годзе на вуліцы Канстанцінопаля выйшла шматлюдная маніфэстацыя прыхільнікаў культу іконаў. Іканаборства, якое працягвалася звыш ста гадоў падзяліла грамадзтва: даходзіла да ссылак і гвалтаў, зьдзеку над духавенствам і вернікамі. Супраць шанаваньня іконаў выступілі нават ерархі ды імпэратары, якія ўмешваліся ў царкоўнае жыцьцё. Пазбаўлены патрыяршага трону Герман рашуча заявіў імпэратару: „Без пастановаў Сабору ў справах веры нічога ня можаш зьмяніць”. Папа Рыгор ІІ таксама супрацівіўся імпэратару Лявону Ізаўрыйцу і сказаў яму: „Царкоўныя догматы — не твая справа; пакінь сваё шаленства”. Устаноўленае 50 гадоў пазьней сьвята перамогі Прававер’я нагадвае ня толькі перамогу над іканаборствам, але і дзеяньні ўсіх ранейшых Сабораў, якія абаранілі ад ерасяў і сфармулявалі асноўныя догматы веры. Усе вялікія ерасі Ўсходу выступалі супраць самой сутнасьці веры: вучэньня аб богачалавецтве Хрыста. Арый цьвердзіў, што Ён створаны і толькі падобны на Бога. Нэстарыяне адрозьнівалі ў Хрысьце чалавека і Лёгаса, які нібыта зышоў на Хрыста ў момант хрышчэньня. Монафізыты і монафэліты наадварот, не прызнавалі чалавечнасьці Хрыста і ўрэшце іканаборцы забаранялі рабіць Яго выявы, пярэчачы гэтым самым рэальнасьці ўчалавечаньня. Сапраўды — гэта цуд, што Царква змагла вытрымаць і пераадолець усе ўнутраныя смуты, раздоры і прасьлед. Вось таму Нядзеля Праваслаўя гэта не трыўмфаваньне бачнай славы і велічы Царквы. Гэта хутчэй за ўсё дзень, калі мы радуемся, што Бог застаўся непераможаным чалавечым грахом, няўстойлівасьцю сэрца і волі.


  Пры нашай цяперашняй абыякавасьці для нюансаў тэалёгіі нам цяжка зразумець гэтае карпатлівае, упартае змаганьне за чысьціню веры і непахісную вернасьць ёй. Быў час, калі ў эпоху крыжовых паходаў Рым за некаторыя ўступкі прапанаваў грэкам дапамогу, аднак тыя адказалі: „Хай лепш будзе турэцкі турбан, чымсьці лацінская мітра”. У розныя эпохі людзі пераносілі за сваю веру зьдзек і прыніжэньне, жылі з кляймом нядобранадзейнасьці, духоўнага дысыдэнцтва, аднак таму, што лічылі яе найвышэйшай каштоўнасьцяй, засталіся вернымі. Зараз на пытаньне пра нашу веру мы адказваем: я — праваслаўны, каталік або пратэстант, але на самай справе вельмі часта мала ведаем, што гэта значыць.


  У Нядзелю Праваслаўя чытаецца фрагмэнт зь першага разьдзелу Евангельля паводле Яана пра пакліканьне чарговых апосталаў Піліпа і Нафанаіла. У адказ на заклік: „Ідзі і паглядзі”, Піліп бяз ваганьня далучыўся да Хрыстовых вучняў і паклікаў за сабою Нафанаіла. „Мы знайшлі Таго, аб Якім пісаў Майсей і прарокі”, — абвясьціў яму. „Ці-ж можа быць нешта добрае з Назарэту?” — шчыра зьдзівіўся Нафанаіл. Тады Піліп, не прабуючы яго нават пераконваць, запрапанаваў: „Ідзі і паглядзі”, і Нафанаіл, хаця і не без сумневу, прыйшоў да Хрыста з гарачым жаданьнем знайсьці праўду і не расчараваўся.


  Гэты спосаб евангелізацыі моцна падкрэсьлівае Праваслаўная Царква, якая заўсёды супраціўлялася празэлітызму — прыцягненьню да сябе любымі сродкамі вернікаў зь іншых канфэсіяў. Яна пасьлядоўна прытрымоўваецца прынцыпу, што павярненьне у Праваслаўе „агнём і мячом” — непрымальнае, што „мэта не заўсёды апраўдвае сродкі”. Яна лічыць, што духоўныя мэты трэба дасягаць духоўнымі сродкамі. Асабісты прыклад, сьвятасьць жыцьця, глыбіня веры, шчырасьць і энтузыязм лепш прамаўляюць за красамоўства і вытанчаныя мэтады ўзьдзеяньня на чалавека. Паводле слоў выдатнага праваслаўнага тэоляга а. Сяргея Булгакава, у адрозьненьні, напрыклад, ад каталіцызму, Праваслаўе не дамагаецца падпарадкаваньня яму як гістарычнай установе, але запрашае да прыняцьця праўды, бо пазнаньне праўды прыводзіць да еднасьці з Праваслаўем. Яна заклікае: „Ідзі і паглядзі”. Паглядзі, як мы верым, як жывём, як молімся, паглядзі нашы храмы, услухайся ў зьмест нашых багаслужбаў і абрадаў, паглядзі на іконы, паслухай царкоўныя сьпевы і тады ўсё ацані сам...


  Царква — наша маці! Маці нельга засмучаць, нельга здрадзіць. Мы павінны яе кахаць і ганарыцца не сабою, але ёю. Адначасова трэба сваім жыцьцём апраўдаць сваё высокае званьне праваслаўнага хрысьціяніна. Вартасьць дрэва не заключаецца ў ягоным назове, але ў пладах. Калі-б мы як праваслаўныя ня мелі чым пахваліцца, само званьне ня выратуе нас!


  Другая нядзеля Вялікага Посту


  (Марк. 2, 1-12)


  У праваслаўных другая нядзеля і тыдзень пасьля яе называюцца днямі сьветлатворных пастоў. Царква моліцца аб жыцьцятворным азарэньні ўсіх, хто дбайна посьціцца і змагаецца са сваімі заганамі. У багаслужбах усхваляецца раскаяньне і пост як шлях да ўнутранага аднаўленьня чалавека з дапамогай Божай ласкі. Вучэньне аб гэтым сфармуляваў у 14-м стагодзьдзі выдатны грэцкі тэоляг Рыгор Палама. На падставе дасьведчаньня Царквы, аскетаў і сьвятых ён выклаў сьмелую у той час тэорыю, што праменьні Божай ласкі, які нагадваюць Фаворскае сьвятло — гэта Сам Бог, які зыходзіць на чалавека, робячы яго саўдзельнікам Боскай натуры. На практыцы гэта значыць, што шляхам карпатлівага самаўдасканаленьня чалавек можа быць „абожаны”. Як жалеза можа быць пранізана агнём, гэтак людзі з дапамогай ласкі ўжо на зямлі могуць стаць вобразам таго, да чаго паклікана ўсякае стварэньне, калі „Бог будзе ўсім ва ўсіх”.


  Памяць сьвяціцеля Рыгора Паламы Царква ўшаноўвае якраз у другую нядзелю Вялікага Посту. У гэтую нядзелю ў другім разьдзеле Евангельля паводле Марка гаворыцца пра аздараўленьне Хрыстом у Капернауме паралізаванага чалавека, якога прынесьлі на насілках чатыры сябры. „Бачачы веру іх Ісус сказаў паралітыку: даруюцца табе грахі твае”.


  Вярта адзначыць, што Хрыстос як быццам не прыкмячаў фізычных пакутаў гэтага чалавека. Заміж адразу заняцца яго зьняможаным целам ён сказаў: адпускаюцца табе грахі твае. Праўда, аздаравіў таксама і цела, але пазьней; на першым месцы паставіў душу. Над целам таксама схіляецца міласэрнасьць Хрыстовая, але яно толькі служыць душы. Разумеў гэтае і сам хворы. Ён несумнена адчуваў патрэбу аздараўленьня, але адначасова разумеў, што хвароба зьяўляецца вынікам пакараньня за грэх. Ён адчуваў дакор сумленьня; побач зь немаччу яго абцяжарвала пачуцьцё віны. Як-жа важнае гэта для сучаснага сьвету, які да такой ступені напружвае ўсе сілы выключна для здароўя, дабрабыту і выгады цела, што амаль забывае пра душу або ўвогуле запярэчвае ейнаму існаваньню. Але-ж Бог ня стаўся чалавекам дзеля нашай матэрыяльнай памыснасьці. У сваёй навуцы Ён не гаварыў пра паляпшэньне матэрыяльнага становішча, але перш за ўсё пра значэньне ахвяры, вырачэньня і нават пакутаў. Калі прыняў сьмерць, дык не за нашае здароўе і дабрабыт, але за збаўленьне душы, за ейнае ачышчэньне і рост. Дзякуючы душы мы сфармаваныя на падабенства Божае; толькі душа здольная адабратварыць нашу існасьць і душа працягвае нашае існаваньне да бясконцасьці дзеля заспакаеньня нашых узьнёслых імкненьняў і мараў.


  Фізычнае жыцьцё і здароўе маюць для большасьці людзей першараднае значэньне, але бываюць у жыцьці і такія моманты, калі жыць далей любою цаною ня хочацца, калі інстынкт самазахаваньня адыходзіць на другі плян. Першарадным становіцца згублены ўнутраны спакой, які бывае ад прымірэньня з Богам, зь людзьмі і са сваім сумленьнем. Красамоўным, хаця непахвальным прыкладам зьяўляюцца самагубцы, якіх роспачны крок паказвае, што пачуцьцё віны можа заглушыць нават волю жыцьця.


  Такім быў евангельскі Юда, які „раскаяўшыся аддаў назад архірэям і старшынам трыццаць срэбранікаў, кажучы: зграшыў я, прадаўшы кроў нявінную... і кінуўшы срэбранікі... пайшоў і павесіўся”.


  Сумленьне — Божы голас, нябачны Божы вартавы. Гэты непадкупны вартавы ўсё бачыць, усё ведае, усё памятае і нічога не забывае. Яно кантралюе нашы паводзіны, думкі і ўсё жыцьцё, указваючы, што добрае, а што дрэннае. Гэта строгі, але справядлівы вартавы. Мы ня бачым яго цялеснымі вачыма, але ён жыве ў нас і нябачна — калі трэба — дае аб сабе знаць. „Унутры нас жыве справядлівы судзьдзя, голас якога важнейшы за думку ўсяго сьвету”, — пісаў Яан Залатавусны. „Сумленьне — сапраўдны хатні суд. Злачынца можа пазьбегнуць чалавечага суду, але не пазьбегне суду свайго сумленьня”, — гаварыў сьв. Рыгор Багаслоў.


  Выдатны нарвежскі драматург Гэнрык Ібсэн пісаў, што „чыстае сумленьне — найлепшая падушка”. Нязлоўлены паліцыяй герой рамана Фёдара Дастаеўскага „Злачынства і кара” Раскольнікаў не знаходзіў сабе месца, ня цешыўся пасьля забойства свабодай. З дапамогай Соні ён сам прызнаўся да ўсяго на паліцыі і, хаця быў сасланы ў Сібір, ён успрыняў гэта з палёгкай і пачаў новае жыцьцё...


  „Шчасьлівыя чыстыя сэрцам, бо яны ўбачаць Бога”, — гаворыцца ў Нагорнай казані. На гэты недасягнены ідэал, на значэньне чысьціні сэрца і сумленьня Царква зьвяртае ўвагу асабліва ў час Вялікага Посту...


  Крыжапаклонная нядзеля


  (Марк. 8, 34 — 9, 1)


  Праваслаўная Царква некалькі разоў у год экспануе Сьвяты Крыж. Традыцыйна падчас суботняй багаслужбы на сярэдзіну храму выносіцца ўпрыгожаны Крыж. У палове Вялікага Посту, які служыць духоўнаму абнаўленьню, вернікам прапануецца перанесьціся думкамі на Галгофу, яшчэ раз углыбіцца і асэнсааць увесь зьмест Крыжа і Крыжовай Ахвяры Хрыста. Ідэя гэтай ахвяры выказана ў словах апостала Пятра: „Ведайце, што не трухлеючым серабром або золатам вы адкуплены ад марнага жыцьця, дадзенага вам ад айцоў, але шматкаштоўнаю кроўю Хрыста, як чыстага баранчыка бяз сказы” (1 Пят. 1, 18-19).


  Калі дзьве тысячы гадоў таму на Галгофе рымскія жаўнеры ўкрыжавалі Хрыста (як, дарэчы, рабілі гэтае са збунтаванымі нявольнікамі, у тым ліку і з паўстанцамі Спартака), насуперак зьнешняму выгляду ўяўная перамога цёмных сілаў зла ператварылася ў перамогу над злом. Укрыжаваны Хрыстос выклікаў у яўрэяў пагарду, а для паганцаў вера ў яго была абсурдам і вар’яцтвам. Супраць гэтай „недарэчнай веры” і небясьпечнага — як тады лічылася — забабону паўстала магутная імпэрыя зь ейным традыцыйным укладам жыцьця і адпрацаванымі мэханізмамі рэпрэсіяў. Аднак не прайшло і стагодзьдзя, як „вызнаўцы крыжа” зьявіліся па ўсёй імпэрыі. Не прайшло двух стагодзьдзяў, як, не зважаючы на жорсткі прасьлед, хрысьціянства стала пашырацца па за межы вялікай дзяржавы. Яшчэ пазьней, у асобе Канстанціна Вялікага, непераможны Рым афіцыйна скарыўся перад Настаўнікам з правінцыйнага Назарэту. У наступныя стагодзьдзі Царква была вымушана абараняцца ад наступу мусльманаў, ерэтыкоў, раскольнікаў, ад унутраных і і вонкавых ворагаў ды скажэньняў. Ва ўсіх гэтых змаганьнях, якія далі хрысьціянству бясспрэчнае першынство сярод духоўных волатаў, крыж быў ня толькі знакам, але і прыладай перамогі. Яго несьлі перад шэрагамі ваяроў ды ім узнагароджвалі жаўнерскую мужнасьць. Сьв. Яан Залатавусны пісаў у 4-м стагодзьдзі: „Крыж знаходзіцца ўсюды: у хатах, на дарогах, у публічных месцах, на караблях, на посудзе і на зброі”. Знакам крыжа пачыналіся ў свой час усе афіцыйныя дакумэнты, ім таксама заміж подпісу карысталіся непісьменныя. Акрамя вайсковых узнагародаў крыж стаў таксама эмблемай найбольш высакародных ідэяў і дзеяньняў. Пад знакам крыжа ў лодцы — сымбалі экумэнічнага руху — плывуць да будучай еднасьці падзеленыя хрысьціянскія канфэсіі. У штодзённым жыцьці крыж да сёньняшняга дня спадарожнічае вернікам як знак жаданага блаславенства. Маці робяць знак крыжа на падушках засынаючых дзяцей, на буханцы хлеба, перад ежай, працай, у час небясьпекі...


  Мабыць, важнейшымі за гэтую вонкавую прысутнасьць крыжа ў жыцьці хрысьціян зьяўляюцца тыя нябачныя, унутраныя змаганьні, якія вернікі праводзяць у Імя Укрыжаванага: раскаяньні, барацьба са злом і высакародныя памкненьні. Крыжык на шыі здольны ў некаторых сытуацыях выклікаць дакор сумленьня, нагадаць пра сапраўднае пакліканьне верніка і ягоныя абавязкі. Хаця мундзір ня робіць з чалавека жаўнера, а высока ўзьняты сьцяг не абавязкова азначае патрыятызм, тым ня менш крыж, як вонкавы знак прыналежнасьці да Царквы, нагадвае да чаго гэтая прыналежнасьць забавязвае. Да іх належыць і „жыцьцёвы крыж”, пад якім падразумяваюцца непазьбежныя выпрабаваньні лёсу з усемагчымымі няўдачамі і пакутамі. Евангельле заклікае „зрачыся сябе, узяць крыж свой ды ісьці за Хрыстом”. Гэта азначае нялёгкае прымірэньне зь лёсам, які бывае вельмі незайздросны, са сваім сьціплым месцам у грамадзтве, са штодзённымі цяжкасьцямі і клопатамі. Насуперак натуральнаму імкненьню да шчасьця і посьпехаў у верніка зьяўляецца думка, што на самай справе ніхто нам не абяцаў раскошнага, бестурботнага жыцьця, што пасьля буры выпагоджваецца, а пасьля сьмеху бывае плач. Перанесьці няўдачы і посьпехі, радасьць і гора з аднолькавым стаічным спакоем і памяркоўнасьцяй як нейкую вышэйшую заканамернасьць — гэта і ёсьць тое саўдзельніцтва ў Хрыстовым Крыжы, да якога мы пакліканы.


  У перыяд Вялікага Посту, над якім асабліва распасьціраецца Крыж, вернікі пакліканы заглянуць унутр сябе, адказаць на пытаньне: чым для іх асабіста зьяўляецца Сьвяты Крыж, ці ў нейкай ступені ператварыў ён іхнае жыцьцё. Для шмат каго гэта звычайнае ўпрыгожаньне на шыі, саступка пануючай модзе, але былі і ёсьць людзі, для якіх гэта адлюстраваньне ўнутранага жыцьця і гэтак павінна быць. Вось таму ў Крыжапаклонную нядзелю наша Царква яшчэ раз раскрывае перад намі наш духоўны сьцяг, каб прыгадаць увесь яго сэнс і зьмест.


  Чацьвёртая нядзеляВялікага Посту


  (Марк. 9, 17-31)


  „О, род няверны! Дакуль буду з вамі? Дакуль буду цярпець вас? Прывядзіце яго да мяне”. З такім дакорам аднойчы Хрыстос зьвярнуўся да сваіх вучняў. Бацька апантанага хлопца прасіў апосталаў аздаравіць яго, але тыя ня здолелі зрабіць гэтага. На словы зьняверанага бацькі: „Калі можаш, дапамажы нам”, Ісус адказаў: „Усё магчымае для таго, хто верыць” і на вачах усіх прысутных аздаравіў юнака, выгнаўшы зь яго нячыстага духа. На пытаньне зьбянтэжаных вучняў, чаму яны не маглі аздаравіць хлопца, Настаўнік заявіў ім, што пасьпяхова змагацца з сатанінскімі сіламі можна толькі будучы самому ўмацаваным шляхам посту і малітвы. Інакш кажучы, толькі праз чыстых сэрцам дзейнічае Божая моц!


  У апісаньні гэтага цуду па за ўвагай застаецца адна падрабязнасьць. Перш чым аздаравіць юнака, Хрыстос сказаў ягонаму бацьку звычайнае, добразычлівае зацікаўленьне. Ён уступае зь ім у гутарку, распытвае як даўно сын хварэе, уважліва слухае бацьку, разбуджаючы ў ім веру, і толькі тады прыступае да дзеяньня. Ці-ж ня гэтага якраз не хапае ў нашых паслугах бліжнім? Праўда, мы без супраціву дастаем кашалёк, даем тое, чаго просяць, пазычаем і абяцаем падтрымку, але пад умовай, што нас ня нудзяць і не забіраюць часу. Нам ня хочацца выслухоўваць скаргаў і нараканьняў, нішто нас ня толькі што не цікавіць, але раздражняе. Такім чынам, не зважаючы на добры ўчынак, сэрца застаецца закрытае перад гэтымі людзьмі: адкрыцьцё сэрца аказваецца цяжэйшым за адкрыцьцё кашалька....


  У Вялікі Пост Праваслаўная Царква экспануе найбольш павучальныя прыклады людзей, якія глыбока ўзялі да сэрца Хрыстовы заклік да посту і малітвы як сродка ўнутранага ачышчэньня. Адным з такіх людзей быў сьв. Яан Лесьвічнік, памяць якога Царква ўшаноўвае якраз у гэтую нядзелю. Яан жыў напрыканцы 5-га і ў пачатку 6-га стагодзьдзяў. Ідучы за прыкладам тагачасных аскетаў, ён сорак гадоў правёў у адзіноце, праслыўшы сьвятасьцю і розумам. Яан пакінуў пасьля сябе ўнікальны твор „Райская драбіна”, у якім на падставе роздумаў і дасьведчанасьці сваёй ды іншых аскетаў прадставіў 33 ступені духоўнага росту. Яан цьвердзіў, што гэта працяглы працэс. Паступова пераадольваючы ў сабе чарговыя заганы, чалавек як быццам па драбіне падымаецца ўверх. Ён па чарзе ўтаймоўвае схільнасьці, напрыклад, да абжорства, эгаізму, ляноты, вучыцца паўстрымоўваць язык, кантраляваць думкі, адначасова працуе, посьціцца і моліцца. Урэшце дасягае душэўны спакой і ўнутранае суладзьдзе блізкае анёльскаму стану. Гэты стан, на думку Яана Лесьвічніка, зьяўляецца найвышэйшай каштоўнасьцяй і сапраўднай мэтай чалавечага жыцьця. Яан памёр у 563 годзе на васьмідзесятым годзе жыцьця і Царква лічыць ягоны прыклад павучальным і годным перайманьня.


  Сучаснаму чалавеку цяжка вытлумачыць сэнс некаторых формаў аскетызму: адзіноцтва, маўчаньня, галадоўкі, таго, што нехта ня спаў начамі або круглы год кленчыў. Шмат хто іранічна скажа: „Няўжо Богу патрэбны такія дзівацтвы?” Несумненна — гэты пакутлівы, непрывабны шлях для сучаснага чалавека амаль непрымальны. Выдатны тэоляг, а. Сяргей Булгакаў называў яго „эсхаталагічным максымалізмам”. З другога боку, няўжо факт, што ня ўсе мы здольны на гэткі спосаб жыцьця, перакрэсьлівае яго вартасьць або сэнс? Правілаў дарожнага руху таксама ня ўсе прытрымоўваюцца, аднак ніхто ня кажа, што яны цалкам непатрэбны.


  У жыцьці трэба, каб былі ідэалы, вяршыні якіх чалавек прынамсі намагаецца дасягнуць, бо-ж не гонар апынуцца на нізіне. Царква паказвае мэты, адклікаючыся да чалавечай амбіцыі, заахвочвае да гэтага высакароднага спаборніцтва. Задаволіцца тым, што чалавек слабы — невыхаваўча. Які чалавек — добра вядома, але вядома таксама, які ён можа быць.


  Трэба выразна адзначыць, што, мабыць, Богу ўсялякі аскетызм і непатрэбны, але людзям — так. У 6-м стагодзьдзі сумненьні адносна мэтазгоднасьці ўсялякага самаабмежаваньня таксама маглі ўзьнікаць. Як ні дзіўна, але тады грамадзтва жыло падобнымі як і сёньня клопатамі, мела падобныя заганы і схільнасьці. Сьвятасьць адзінак была патрэбна для процівагі разбэшчанасьці нораваў, каб скрануць сумленьні і паказаць іншы спосаб жыцьця.


  Людзі могуць сьмяяцца або зьняважліва ставіцца да тых, хто хоча пражыць жыцьцё найлепш як умее. Духоўныя каштоўнасьці ніколі не былі ў модзе, але хто ведае, ці не дзякуючы гэтым непрактычным дзівакам сьвет не ўпаткаў яшчэ лёс Садома і Гаморы. Магчыма, што дзякуючы малітвам, хадайніцтву і выхаваўчаму прыкладу адзінак, людзі — нават жывучы паводле духу часу — прынамсі ведаюць, што павінны жыць інакш... Да такіх разважаньняў схіляе і прыклад Яана Лесьвічніка.


  Пятая нядзеля Вялікага Посту


  (Марк. 10, 32-45)


  „Хто хоча быць першым між вамі, хай будзе вашым нявольнікам. Хто хоча быць вышэйшым за іншых, хай будзе ім слугою... бо і Сын Чалавечы не прыйшоў, каб Яму служылі, але каб паслужыць і аддаць душу Сваю на выкупленьне многіх”. Гэтак Хрыстос адказаў братам Зевядзеевым на іхную славалюбную просьбу „дай нам сесьці ля Цябе аднаму з правага, а другому зь левага боку ў Славе Тваёй”. Напярэдадні Сваіх пакутаў і сьмерці Хрыстос унутрана рыхтаваўся да гэтага Сам і падрыхтоўваў вучняў. „Вось мы ўваходзім у Ерусалім і Сын Чалавечы будзе выдадзены ў рукі архірэям і кніжнікам, і засудзяць Яго на сьмерць і выдадуць Яго паганцам і назьдзекуюцца над Ім, і будуць біць Яго і пляваць на Яго, ды заб’юць яго і на трэці дзень уваскрэсьне”. Ня толькі браты Зевядзеі, але і ўсе астатнія апосталы выявілі крайняе незразуменьне Хрыстовай місіі. Яны думалі зямнымі катэгорыямі. За невыгоды і рызыку спадарожніцтва Настаўніку спадзяваліся ўзнагароды і належнай кампэнсацыі.


  Аўтарытэт і ўлада ў ніякім выпадку не асацыяваліся апосталам са службай і наагул рэдка бывае, каб гэтак разумелі сваё заданьне кіраўнікі і начальнікі. Міністры пераважна ня памятаюць, што сам назоў іхнай функцыі азначае „службу”. У сьвецкім паняцьці ўлада і багацьце — гэта дзьве асноўныя мары і мэты, і мала каго хвалюе, што посьпех і кар’ера псуюць чалавека. Яны прывабныя і жаданыя, але з хрысьціянскімі ідэаламі і пакліканьнем ня маюць нічога супольнага. Перанясеньне націску на служэньне, а ня толькі на загледжанасьць унутр сябе відавочнае ва ўсім Сьвятым Пісаньні. Хрыстос вучыў, што мы павінны адной рукой трымацца духоўнага адраджэньня, а другой падаваць кубак халоднай вады свайму бліжняму. „Любоўю служыце адзін аднаму” (Гал. 5, 13); „Хай кожны рупіцца ня толькі пра сябе, але і пра іншых” (Піліп. 2, 4).


  Біблія заклікае: „Ахвяроўвайце на патрэбы бліжніх, будзьце гасьцінныя, прымайце вандроўнікаў, не забывайце пра тых, што пакутуюць”. Чалавек зьяўляецца часткай грамадзтва. Хрысьціяне не павінны адмяжоўвацца ад грамадзтва дзеля асабістага збаўленьня. Абмежаваньне малітвай, постам, багаслужбамі і абрадамі, замкнуўшыся ў сабе — гэта толькі палова посьпеху. Чалавек пазнаецца ня ў тым, што ён гаворыць, але што робіць. Некалі жонка Чан Кай-шы заўважыла: „Рэлігія Канфуцыя вучыць абагаўляць продкаў, але не паспрыяла пабудове ніводнага прытулку для старых”. У старажытнасьці наагул любілі філязофію, але не будавалі шпіталяў. Хрысьціянства —наадварот. Яно не дэкляратыўнае, але дзейнае. Хрысьціяне першыя заняліся сацыяльнымі праблемамі.


  Евангельле наагул заклікае задавальняцца сваім паходжаньнем, статусам і пазыцыяй у грамадзтве. Веліч Яана Хрысьціцеля заключалася ня толькі ў ягонай бескампраміснай барацьбе са злом, але і ў ягоных словах: „Яму расьці, а мне — малець” (Яан. 3, 30). „Я найменшы з апосталаў”, — заявіў пра сябе апостал Павал, які як мала хто меў падставу ганарыцца вынікамі сваёй працы. „Гэта ня я працаваў, але ласка Божая, якая ўва мне” (1 Кар. 15, 10), — сьціпла падкрэсьліў ён і заявіў: „Што маеш, чаго не атрымаў-бы... калі ты думаеш, што нешта ведаеш, дык ты яшчэ нічога ня ведаеш гэтак, як павінен ведаць”. Напрыканцы свайго плённага жыцьця ён сказаў: „Хрыстос Ісус прыйшоў на сьвет збавіць грэшнікаў, зь якіх я першы” (1 Цім. 1, 15). Калі-б задумацца, сапраўды розум, прыгажосьць, таленты мы атрымоўваем дарам. Кветка ня можа хваліцца сваім пахам і слуга ня можа хваліцца маёмасьцю свайго гаспадара. Высокія пасады даюцца ня толькі ў выніку аб’ектыўных, асабістых заслугаў. Хто пераацэньвае іх, той павінен зрабіць сумленны падлік, каб сьцьвердзіць, ці сапраўды ён зрабіў нешта добрае звыш таго, што павінен быў зрабіць. „Агідны Богу кожны напышлівы сэрцам”, — гаворыцца ў Сьвятым Пісаньні (Прытчы. 16, 5). Гэта тычыцца ўсіх „культаў асобы”, усіх лідэраў і кіраўнікоў, якія з асалодай прымаюць „мнагалецьці” і дыфірамбы, якія любяць, каб ім ставілі помнікі і насілі на руках.


  Калі аднаго выдатнага місіянера (Оляфа Скефсруда) надзвычай урачыста прымалі і ўшаноўвалі ў Эўропе і Амэрыцы, той склаў толькі рукі і пачаў маліцца: „Госпадзе, абарані мяне ад самаспакусы”. І адразу яму міжвольна прыгадалася, як некалі за вельмі непахвальны ўчынак ён трапіў у турму і падзякаваў Богу за ўспамін, які прадухіліў самазахапленьне. „Калі нехта лічыць мяне вялікім, — пісаў іншы выдатны ерарх, —дык Госпад у дабрыні Сваёй дапамагае мне ўсьведаміць, што безь Яго я абсалютны нуль. Ён карыстаецца мною як прыладай і я рады гэтай ролі. Сякера ня можа пахваліцца дрэвамі, якія яна высекла... Без дрывасека, які зрабіў і адтачыў яе, яна нічога не магла-б зрабіць. Калі дрывасек адкіне сякеру, яна будзе толькі марным кавалкам металу. Я ніколі не павінен забываць пра гэтае” (Самуіл Брэнгле).


  Ёсьць яшчэ адна форма служэньня — адказнасьць за бліжніх і добры прыклад. Калі Бог спытаўся ў Каіна, што сталася зь ягоным брам, той адказаў: „А ці-ж я стораж майму брату?” Ён не разумеў, што сапраўды зьяўляемся ахоўнікамі сваіх братоў у веры, нясем адказнасьць за іх. Мы маем таксама магчымасьць паслужыць добрым або дрэнным прыкладам. Біблія перасьцерагае перад спакушэньнем іншых і дэмаралізацыяй іх. Яна заклікае даваць толькі добры прыклад, рабіць бліжніх больш высакароднымі. „Будзьце прыкладам для іншых у гутарцы, у паводзінах, у любові, у веры, у чысьціні” (1 Цім. 4, 12). Гэта нават не жаданьне, але загад, не парада, але абавязак. Выканалі яго ня толькі сьвятыя, як Марыя Егіпецкая, якой памяць Царква ўшаноўвае ў 5-ю нядзелю Вялікага Посту. Кожны на сваім месцы і ў свой час мае магчымасьць зрабіць нешта карыснае і добрае. У людзей, праўда, неаднолькавыя магчымасьці і здольнасьці. Галоўнае, каб кожны Божы дар: слова, таленавітасьць, духоўнае або матэрыяльнае багацьце паслужылі іншым людзям.


  Народная пагаворка кажа: „Ня месца чалавека ўпрыгожвае, але чалавек месца”. Ведаючы пра нездаровыя амбіцыі і адвечны дэфіцыт пакоры Царква, асабліва ў перыяд Вялікага Посту, нагадвае, што „кожны, хто сябе ўзвышае, будзе прыніжаны, а хто сябе прыніжае, будзе ўзвышаны”.


  Вербная нядзеля


  (Яан. 12, 1-18)


  Тыдзень перад Вялікаднем Праваслаўная Царква адзначае старажытнае сьвята — Уваход Гасподні ў Ерусалім. Гэтую падзею пасьля ўваскрэшаньня Лазара апісалі ўсе чатыры евангелісты.


  У гэты дзень у храмах асьвячаюцца ўпрыгожаныя галінкі, што сымбалізуюць пальмы, зь якімі народ сустракаў Хрыста ў Ерусаліме. На Ўсходзе — гэта пальмы, лаўр і вясеньнія кветкі, у нас — пераважна вярба, прадвесьніца вясны. Асьвячонай вярбе, асабліва ў сялянскім побыце, надавалася вялікае значэньне: лічылі яе засьцерагальніцай ад бедаў і хвробаў, ейнымі галінкамі ўпрыгожваліся хаты і клалі іх на магілы памерлых. Адгэтуль і сьвята называецца Вербніцай.


  Акрамя сваёй абрадавай абалонкі Ўваход Гасподні ў Ерусалім — гістарычная падзея з глыбокім, тэалягічным зьместам. Свой урачысты, царскі ўезд у Ерусалім Хрыстос адбыў неўзабаве да сваіх пакутаў і сьмерці. Дагэтуль Ён утойваў сваю боскую веліч і толькі гэтым разам сьведама не супрацівіўся азнакам усенароднай пашаны. Людзі расьсьцілалі па дарозе кілімы з вопратак і вецьце пальмаў. „Асанна Сыну Давідаваму!”, „Дабраслоўлены, які прыходзіць у імя Гасподняе!” — раздаваліся радасныя воклічы натоўпу. Пяцьсот гадоў раней гэтую падзею прадказаў прарок Захарыя: „Весяліся дачка сыёнская: вось Цар твой прыходзіць да цябе справядлівы і збаўляючы, седзячы на асьліцы” (Зах. 9, 9). Тлумна сабраны народ быў перакананы, што наступіў доўгачаканы час вызваленьня, што цяпер нарэшце будуць выгнаны рымскія акупанты і ўсталюецца народная ўлада, аднак мэта пераможнага ўезду ў Ерусалім была іншая. У часе, калі перад сьвятам Пасхі ў сусьветным цэнтры яўрэйства да мясцовага насельніцтва далучаліся пілігрымы з усяго сьвету, Хрыстос вырашыў паказацца ў сапраўднай ролі. Ён упершыню пажадаў выступіць у ролі Адкупіцеля, зьярнуць увагу на ахвяру, якая павінна завершыць Ягоную місію. Царская годнасьць утоеная у Настаўніку, які „ня меў дзе галаву схіліць” павінна была выявіцца на Зямлі дзеля пасьведчаньня праўды. Услаўленьне Хрыста як Цара патрэбнае было таксама зьнявераным вучням. Іх чакаў экзамен па мужнасьці і веры. Неабходнае было разьвеяньне іхных сумненьняў, каб, як сьпяваецца ў царкоўнай песьні, „калі ўбачаць Хрыста ўкрыжаваным, яны зразумелі добраахвотнасьць пакутаў”. У гэтым сэнсе ёсьць падабенства з выяўленьнем выбраным вучням Сваёй Боскай велічы на гары Фавор. Перад тым, як народ меў традыцыйна спажываць пасхальнага Баранчыка, трэба было, каб увага людзей накіравалася на Яго і засяродзілася на Ягонай Ахвяры. Акружаны натоўпам, аднак самотны, Ён набліжаўся не да трону, але да Крыжа... Натоўп, які цяпер радасна сустракаў Яго воклічамі „Асанна!”, ужо праз некалькі дзён зь лютасьцю дамагаўся: „Разапні, разапні Яго!”...


  Вялікія сьвяты, званыя па-царкоўнаславянску двунадзесятымі, маюць вартасьць ня толькі ўспаміну. Іхная моц захоўваецца і дзейнічае ў Царкве, як дзейнае і бачнае для абранцаў Фаворскае сьвятло, аб’яўленае ў час Праабражэньня. Хрысьціянства ведае на зямлі ня толькі прасьлед, але і перамогі ды посьпехі. Ці-ж не зьяўляецца пацьверджаньнем царскай улады Цара-Хрыста над гэтым сьветам павучальны, выхаваўчы і зьмякчаючы норавы ўплыў Царквы? Ці-ж не зьяўляецца выяўленьнем царскай улады незьлічоныя цуды, выратаваньні ад бедаў, аздараўленьні і апамятаньні? У сэнсе магчымасьці выбару — мы свабодныя; як кажа апостал: „Нам усё можна”, але Бог хоча, каб у сваім уласным інтарэсе мы выбралі дабро. Бог цікавіцца нашым лёсам і пануе над ім. Ён сапраўдны Цар, якога ня бачым, але яго ўлада і моц — несумненныя.


  Вось таму і сьвята Ўваходу Гасподняга ў Ерусалім павінна стаць крыніцай радаснай бадзёрасьці і хрысьціянскай надзеі на лепшы лёс, які Бог нарыхтаваў нам. Чакаем яго, бо верым, што Бог любіць нас, працуем, бо ведаем, што нашы справы не адбудуцца бяз нас. Глядзім у вечнасьць, але не забываем аб зямным, бо і Хрыстос прайшоў такі шлях і нам трэба ісьці за Ім.


  Вялікая пятніца


  Вялікая пятніца! Для ўсіх хрысьціян — гэта выключны дзень. Яшчэ напярэдадні, у Вялікі чацьвер, мы прасачылі ў часе чытаньня дванаццаці Евангельляў пакуты і сьмерць Хрыстову, а ў пятніцу зьбіраемся ля Ягонай сымбалічнай труны, ля Плашчаніцы. Неба і зямля прыпадаюць да памерлага Збавіцеля. У гэтай урачыстай цішыні, задуменным маўчаньні, сьветлай журботнасьці сузірае, плача ды моліцца і наша бедная душа. Людзі аднойчы забілі Бога, што прыйшоў да іх, але-ж і надалей Яго забіваюць. Чульлівую, неакамянелую душу пранікнуць павінна ў Вялікую пятніцу пачуцьцё віны за нявер’е, за пастаянныя падзеньні, за богаадрачэньні...


  „Хай маўчыць усякае цела чалавечае і хай стаіць з боязьзяй і дрыжаньнем”, — заклікае Царква ў гэты незвычайны дзень. Няўяўляльная ступень любові дасягнула сваю мяжу: Хрыстос супачыў нежывы. Ён прыйшоў збавіць сваё тварэньне, вярнуць да жыцьця ўпаўшае, паміраючае зерне. Людзі страцілі лучнасьць з Богам, блукалі ў духоўнай цемры і памножвалі Адамаў грэх. Бог бачыў чалавечую бездапаможнасьць. Праз стагодзьдзі Старога Запавету струменьнямі лілася кроў ахвярнай жывёлы, правобразна прадказваючы Хрыстову Кроў. Аднойчы Ён прызямліўся, каб абвясьціць, што Бог любіць нас і рупіцца пра нас. Ён абвясьціў Божую ласку, міласэрнасьць і спагаду. Прыйшоў да сваіх, аднак свае не прынялі Яго. Сваімі ўласнымі рукамі нарыхтавалі Яму сьмерць тыя, якіх узьлюбіў. Цень сьмерці спадарожнічаў Яму праз усе гады зямнога жыцьця. Ад народзінаў па ўкрыжаваньне Яго акружала ненавісьць, незразуменьне і варожасьць маладушных і жорсткіх людзей, якія „ня ведалі, што робяць”. Ісус набліжаўся да Крыжа з годнасьцяй і няўхільнай вернасьцю Айцу. Легіёны анёлаў у любы момант маглі абараніць Яго, але Ён застаўся безабаронным, не супрацівіўся сьмерці. Як было прадказана ў прароцтве, „бы авечка быў паведзены на зарэз і бы нявіннае ягня маўклівае перад стрыгушчымі яго, так і Ён не адчыніў вуснаў Сваіх” (Іс. 53, 7). Айцец паслаў і Сын пайшоў! Перад гэтай тайнай бясьсільнее розум, яна даступная толькі веры!


  Хрыстос дасягнуў мэту Свайго пасланьніцтва. Ягоны скон і кроў замацавалі і пацьвердзілі словы: „Я праславіў Цябе, Ойча, на зямлі... справу, якую Ты Мне даручыў, выканаў... Явіў Імя Тваё людзям. Цяпер Ты, Ойча, праслаў Мяне славаю, якую Я меў у Цябе да стварэньня сьвету”.


  Вось перад гэтай тайнай мы стаім у Вялікую пятніцу. У гэты дзень маўчаньня і роздуму ўсьведамім сабе свой доўг перад Богам: за ахвяру выкупленьня, за цялеснае і духоўнае жыцьцё, за ўсё ўчыненае намі зло і занядбанае дабро. Хрыстос у труне — дакор нашаму сумленьню. Хай замоўкнуць ля Плашчаніцы нашы штодзённыя клопаты, нараканьне нашых мітусьлівых сэрцаў. Неймаверна вялікай цаною, побач якой мы часта праходзім абыякава, нам ахвяроўваецца сёньня галоўнае ў жыцьці...


  Вялікая субота


  Мы, людзі, ня проста стварэньне Божае, але Божыя дзеці, улюбёныя, выбраныя, каханыя істоты. Хаця Бог любіць увесь сусьвет, сярод усяго створанага мы займаем выключнае месца, толькі мы маем права называцца Божымі дзяцьмі, паколькі мы створаны на вобраз і падабенства Божае. І дзеля таго, каб гэты вобраз і падабенства мацней у нас замацаваліся, Сам Бог усё больш і больш набліжаўся да людзей і павінен быў аб’яднацца зь імі. Гэта было-б вялікай перамогай любові, вялікай падзеяй для людзей, для ўсяго стварэньня, бо да стварэньня прыходзіць сам Стваральнік. Што можа быць цудоўней за гэта, за гэтую лучнасьць з тымі, хто яшчэ не дасканалы, але прадвызначаны да вялікага?


  Аднак усё адбылося інакш! Як гаворыцца ў апостальскім пасланьні —Хрыстос заміж належнай Яму радасьці перанёс пакуты. Ён прыйшоў да людзей і не знайшоў іх такімі, якімі яны былі ў Божай задуме. Вось таму Яго сустрэча з намі, Яго ўцялесьненьне, Ягонае жыцьцё сярод нас сталіся для Яго Крыжам, пакутамі і сьмерцяй.


  Ён сутыкнуўся з нашымі заганамі і злом. Таму і сёньня перад намі Крыж і Труна Госпада. Той, хто павінен быў з намі панаваць-царстваваць і радавацца, сёньня забіты нашымі грахамі, нашым злом... Вось таму выключна ў Вялікую суботу заміж урачыстай херувімскай песьні сьпяваецца ў часе Літургіі поўную драматызму песьню „Хай маўчыць кожнае цела чалавечае і хай стаіць з боязьзяй і дрыжаньнем... хай ня думае аб нічым марным, бо Цар Цароў і валадар пануючых прыносіць Сябе ў ахвяру, аддаючы Сябе для спажываньня вернікам”.


  Аднак гэтая сьмерць не канчатковая, таму што перад намі Госпад, Які чакае сваёй пары! Ён памёр, як усе астатнія людзі, як мільёны людзей, быў пахаваны і камень прыкрыў магілу.


  Аднак мы чакаем і не дарэмна спадзяемся, што Божая праўда, моц Божая ня могуць быць пераможаны чалавечым злом. І тады ўсклікаем і мы за словамі псальму: „Уваскрэсьні Божа, судзі зямлю, якую Ты атрымаеш у спадчыну сярод усіх народаў”. Госпад устае, каб нас падняць, перамагае сьмерць, каб сьмерць больш над намі не панавала...


  Пасха Хрыстова — Вялікдзень


  У нядзельны сьвітанак царкоўныя званы абвяшчаюць сьвету цуд непараўнальны зь ніякім іншым: „Хрыстос уваскрэс”. Навіна, што Хрыстос „сапраўды ўваскрэс” напаўняе сэрцы вернікаў сілай і бадзёрасьцяй. Упэўненасьць у гэтым факце зьяўляецца асноўным цэнтрам хрысьціянства, залогам збаўленьня і вечнага жыцьця. Шчасьлівы той, хто пакарыстаўся дабрадзействамі Вялікага Посту, хто ў думках спадарожнічаў Хрысту ў Ягоных пакутах, Крыжы і ў пахаваньні, бо тады глыбей і паўней успрымецца надышоўшае Хрыстовае Ўваскрэсеньне. Разам з прыродай, якая пасьля зімовага сну прабуджаецца да новага жыцьця, адраджаецца і чалавек, перажываючы сваю духоўную вясну. Першая вясеньняя зелень прыносіць рэфлекс праўды аб адвечным аднаўленьні жыцьця і выходзіць насупраць прадаўнім журбам чалавецтва. Туга за несьмяротнасьцяй гучэла ўжо ў малітвах, гімнах і пахавальных абрадах старажытных народаў. Людзі ўсіх расаў марылі пра вечнае жыцьцё. „Бог Ра ўзяў чалавека на неба, каб чалавек мог там жыць, як Ён жыве”, — напісана ў старажытным рукапісе, знойдзеным у егіпецкай пірамідзе. Некаторыя народы лічылі сьмерць сном, пасьля якога наступае прабуджэньне на векі. Мэксыканцы зьбіралі косьці памерлых у кошыкі і вешалі на дрэвах, каб у дзень уваскрэсеньня не трэба было іх доўга шукаць. Дзеля гэтага пэруанцы дбайна складалі ў адным месцы ногці і валасы. Дасьледнікі старажытнасьці ведаюць мноства міфаў пра багоў, якія паміралі і ўваскрасалі. У першых хрысьціянаў вера ў будучае уваскрэсеньне была асабліва моцнай. Сьмерці яны не лічылі жахлівай, годнай жалобы і аплакваньня зьявай. У катакомбах Калікста захаваўся надмагільны надпіс: „Каханаму Кірыку, найдаражэйшаму сыну — жыві ў Духу Сьвятым”.


  Для ўсіх хрысьціян, прынамсі для чвэрці ўсяго насельніцтва зямлі, велікодны цуд зьяўляецца галоўнай падзеяй у гісторыі. „Калі Хрыстос не ўваскрэс, — гаварыў апостал Павал, — дык і навука ваша дарэмная, дарэмная і вера ваша”(1 Кар. 15, 14). „Але Хрыстос уваскрэс, —сьцьвярджае апостал, — дзеля апраўданьня нашага” (Рым. 4, 25). Калі-б Сымбаль Веры канчаўся словамі: „І быў укрыжаваны за нас пры Понцкім Пілаце і перанёс пакуты і быў пахаваны”, калі-б гэтым сумным акордам закончыўся Яго зямны шлях, хрысьціянства было-б пабудовай без фундаманту. Якое значэньне меў-бы для сучаснага чалавека факт, што дзьве тысячы гадоў таму жыў чалавек, які навучаў, аздараўляў і адпускаў грахі. Гісторыя ведае шмат выдатных людзей, аднак пра ніводнага зь іх нельга сказаць як пра Хрыста: „Яго няма тут — Ён уваскрэс”. Гэта перш за усё азначае, што Хрыстос быў Богам. Ён быў тым, кім Сам Сябе назваў. Ён быў Богам у целе. Уваскрэсеньне азначае, што Бог прыняў крыжовую ахвяру выкупленьня. Яно — залог будучага ўваскрэсеньня нашых целаў. Сьвятое Пісаньне вучыць, што хаця нашы целы пахаваюць, яны ўстануць у вялікі дзень уваскрэсеньня памерлых і сьмерць будзе паглынута перамогай. Хрыстовым уваскрэсеньнем у сьмерці аднята джала сьмерці і ў Хрыстовых руках апынуліся ключы сьмерці. Ён сказаў: „Я ёсьць першы і апошні і жывы; і быў мёртвы, і вось, жывы на векі вечныя, і маю ключы пекла і сьмерці” (Адкрыцьцё. 1, 17 18). Цяпер і мы можам паўтарыць за Псальмапеўцам Давідам: „Калі нават я пайду далінаю сьмерці, не пабаюся зла, таму, што Ты са мною. Тваё жазло і Твой посах, яны супакойваюць мяне” (Пс. 22, 4).


  Чалавек, які здольны пранікнуць у гэтую вялікую тайну, чэрпае зь яе сілы для ўнутранага адраджэньня. „Хай ніхто, — пісаў сьв. Яан Залатавусны, — ня плача над сваім убоствам, бо аб’явілася супольнае царства. Хай ніхто не смуткуе над грахамі, бо дараваньне ад магілы зазьзяла. Хай ніхто не баіцца сьмерці, бо вызваліла нас Хрыстова сьмерць”. Апостал Павал заклікаў: „Ды калі вы ўваскрэсьлі з Хрыстом, шукайце-ж вышыняў, дзе Хрыстос сядзіць праваруч Бога... Умярцьцвеце члены вашы, што на зямлі: распусту, нячыстасьць, юр, дрэнныя пажаданьні і хцівасьць, якая ёсьць балвахвальства” (Кал. 3, 1-5). Мы пакліканы зрабіць больш высакародным наша асабістае сямейнае і гарамадзкае жыцьцё. Хаця Хрыстос зьяўляецца „дарогай, праўдай і жыцьцём”, нам здараецца хадзіць сваімі шляхамі, шукаць іншых праўдаў і жыць паводле сваіх запаветаў.


  Наша перашыя сьмерць і ўваскрэсеньне з Хрыстом адбыліся ў сьвятым хрышчэньні. На жаль, хрышчэнская вада вельмі хутка высыхае. Мы ізноў вяртаемся да старых звычак, апранаемся ў старую вопратку, азмрочваем сябе новымі заганамі. Дзеля гэтага ўстаноўлена таінства Споведзі. У ім чалавек нанава ўваскрасае, адыходзіць вызвалены ад цяжару, з новай бадзёрасьцяй і радасьцяй.


  На працягу жыцьця шмат разоў здараецца падаць і падымацца. Чалавек ня родзіцца дасьпелым. У ім заўсёды застаюцца нейкія неасьветленыя месцы. Галоўнае, каб усьведаміць сабе сваё пакліканьне, абавязак пераадольваць свае слабасьці згодна з апостальскім заклікам „лічыць сябе памерлым для грэху, жывым-жа для Бога ў Хрысьце Ісусе, Госпадзе нашым”.


  Хай Бог дапаможа духоўна ўваскрэснуць нашаму народу і ўваскрэсіць у ім пачуцьцё сваёй годнасьці. Хай для ўсіх сьвята Пасхі Хрыстовай будзе сьвятам сапраўднай, нічым не азмрочанай радасьці і духоўнай вясны, аптымізму і надзеі на лепшую будучыню для кожнага з нас.


  Нядзеля пра Фаму


  (Яан. 20, 19-31)


  Першая нядзеля пасьля Вялікадня называецца Фаміной або Антыпасхай. У гэты дзень чытаецца ўрывак з 20-га разьдзелу Евангельля паводле Яана, у якім гаворыцца пра нявер’е аднаго з апосталаў — Фамы, які адсутнічаў, калі Хрыстос упершыню зьявіўся перад вучнямі пасьля свайго уваскрэсеньня. „Калі ня ўбачу на руках Ягоных ранаў ад цьвікоў і не ўлажу рукі маёй у бок Яго, не паверу”, — сказаў Фама ў адказ на сьвядоцтва апосталаў. Праз восем дзён Ісус паўторна стаў перад вучнямі і, ведаючы пра нявер’е Фамы, паказаў яму Свае раны і разьвеяў ягоны скептыцызм. Прыняўшы ягонае вызнаньне веры Настаўнік адначасова папракнуў Фаму кажучы: „Ты паверыў, бо ўбачыў, але шчасьлівыя тыя, якія ня бачылі і паверылі”. Мы наагул верым у тысячы рэчаў і зьяваў, якіх ня бачым і не адчуваем. Інакш і ня можа быць. Нашу веру можна ўзмоцніць разумовымі высновамі, гістарычнымі фактамі, лягічнымі прадпасылкамі, каб вера, паводле апостала Паўла, была разумнай, але ўсё вымераць, пацьвердзіць і праверыць нельга, бо на гэта ня хопіць ні магчымасьцяў, ні часу. Даўно зразумеў гэта блажэнны Аўгусьцін, які пісаў: „Ты, Госпадзе, найлагаднейшай і найміласэрнейшай Сваёй рукою гладзячы і суцішаючы маё сэрца, дазволіў мне ўсьведаміць, у сколькі рэчаў я верыў, якіх ня бачыў і ня быў пры іхным узьнікненьні... колькі верыў я сябрам, лекарам ды іншым людзям. Бо калі-б мы ня верылі ва ўсё гэта, дык наагул у гэтым жыцьці не маглі-б нічога рабіць” („Вызнаньні”). Мы можам ніколі ня быць на Паўночным полюсе, аднак верым, што ён існуе. Калі пад’язджаем на аўтамабілі да ўзгорку, не затрымоўваемся, бо верым, што дарога працягваецца і далей. Вера ў Бога — вышэйшая ступень даверу. Хрыстос сказаў, што мы павінны стацца бы дзеці, якія бязьмежна давяраюць сваім маці. З гэтага даверу выцякае цудоўная ўпэўненасьць, што мы не безабаронныя, што нехта рупіцца пра нас.


  Фама стаўся сынонімам чалавека, які сумняваецца і патрабуе доказаў, аднак Царква ў ягоным выпадку гаворыць пра „добрае нявер’е”. Справа ў тым, што калі-б ягоны скептыцызм выплываў з грубага матэрыялізму і адчувальнай відавочнасьці, дык пераканаўшыся дотыкам у тым, што Хрыстос сапраўды ўваскрос, ён знайшоў-бы для гэтага нейкае рацыянальнае вытлумачэньне. Фанатычнае, прадузятае нявер’е наагул не падатлівае на аргуманты, бо на кожную спробу перакананьня знаходзіць свой контраргумант. Задзірліва правакуе палеміку той, хто ведае сваё і хто нават ня мае намеру адмаўляцца ад сваіх поглядаў. Раны ў ніякім выпадку не даказвалі Боскасьці Хрыста. Нявер’е Фамы не выплывала таксама з варожасьці да праўды. Якраз любоў да праўды, жаданьне дакрануцца, каб раз і назаўсёды паверыць, прывяла яго да Хрыста. Ён не хацеў верыць сьлепа, але з поўным перакананьнем у слушнасьці сваёй веры. Упэўніўшыся ў гэтым ён выявіў тую бязьмежную любоў і адданасьць, якія былі ў ім ужо раней, калі перад сьмерцяй Хрыста ён мужна заявіў: „Давайце пойдзем і мы, памрэм зь Ім”. „Часам, — пісаў выдатны філёзаф Уладзімір Салаўёў, — маем дачыненьне з чыста чалавечым, добрасумленным нявер’ем, якое жадае толькі поўнага і канчатковага перакананьня у праўдзе. Калі мы ня можам гэтак як Хрыстос разьвеяць сумненьні некаторых людзей, дык не павінны і асуджаць іх”.


  З другога боку вера Фамы была-б Хрысту мілейшай, калі-б ён быў гатовы паверыць сьвядоцтву іншых. Калі-б сьвет пайшоў за прыкладам Фамы, усе патрабавалі-б бясконцых доказаў і пацьверджваньня, а гэта неразумна і немагчыма. Мы верым у тысячы рэчаў і зьяваў, якіх ня бачылі і не адчулі на сабе. Нашу веры часам можна ўмацаваць разумнымі высновамі, гістарычнымі фактамі, аналёгіямі або лягічнымі прадпасылкамі, каб вера, паводле слоў апостала Паўла, была разумнай, але каб усё даказаць, вымерыць і пацьвердзіць ня хопіць жыцьця...


  Мы сапраўды верым камусьці або ў штосьці, у розныя зьявы ды ідэі, але вера ў Бога мае выключнае значэньне. Яна важная таму, што ўплывае на само жыцьцё, фармуе адносіны да іншага чалавека да грамадзтва і да сваіх абавязкаў. Яна выяўляецца ў маралі, у спосабе жыцьця, у тым, як жывем і як сябе паводзім. Паводле Сьвятога Пісаньня, вера абсалютна неабходная. „Вы збаўлены ласкай празь веру і гэта не ад вас, але Божы дар”, — пісаў у Лісьце да эфэсянаў апостал Павал (2, 8). Гэты дар чалавек павінен разьвіваць: ён бы зерне патрабуе шматлікіх намаганьняў і догляду. Баптысцкі прапаведнік Більлі Грэм у сваёй кніжцы „Мір з Богам” пісаў наступнае: „Я пераканаўся, што некаторыя людзі сьведама адкідаюць Хрыста як Госпада не таму, што хрысьціянская навука разумова неўспрымальная, але таму, што яны спрабуюць пазьбегнуць адказнасьці і абавязацельстваў, якія ўскладае на іх хрысьціянскае жыцьцё. Гэта іх слабое, самалюбнае сэрца, а ня розум ці асьвета стаяць паміж імі і Хрыстом. Яны проста няздольныя цалкавіта ва ўсім падпарадкавацца і ўступіць Хрысту”. У гэтым сэнсе клясычным прыкладам зьяўляецца Майсей. У сэнсе кар’еры і дабрабыту ён меў сапраўды ўсё. Ён выразна бачыў два шляхі: адзін вядомы яму праз сорак гадоў, дастатні і раскошны, і другі, у чалавечым разуменьні непрывабны, пакутны і гаротны. Майсей зрабіў неверагодны выбар. Ён прынёс вялікую ахвяру дзеля невымернай, але большай каштоўнасьці.


  У Евангельлі напамінаецца: „Калі пачуеце голас Божы, не разьлютоўвайце сэрцаў сваіх... шукайце Госпада... клічце Яго, калі Ён блізка”. Сам Хрыстос гаворыць: „Вось стаю ля дзьвярэй сэрца і грукаю: калі хто пачуе голас Мой і адчыніць дзьверы, увайду да яго”. Гэтак як немагчыма пераканаць чалавека, засьлепленага ў сваім фанатызьме, так і веру немагчыма накінуць і без запросін яна не прыходзіць. Бог грукае ў дзьверы сэрца праз самыя розныя абставіны жыцьця, празь сьвядоцтва іншых, праз азарэньне і прыклад, празь няўдачы і расчараваньні, праз розум і здольнасьць ацэнкі. Мы заўсёды маем магчымасьць усё прааналізаваць і ўзважыць. Нам можа быць нават патрэбны дотык або іншыя доказы, аднак галоўнае, каб была гатоўнасьць паверыць. Ад гатоўнасьці пачынаецца дзеяньне.


  Нядзеля міраносіц


  (Марк. 15, 43 — 16, 8)


  Не перакананьні і нават не глыбокая ўпэўненасьць могуць пераадолець боязь сьмерці і ганьбы, а толькі любоў можа зрабіць чалавека верным да канца, бязьмежна і без аглядкі. У трэцюю нядзелю пасьля Вялікадня Царква адзначае памяць Нікадзіма, Язэпа Арымафейскага і жанок-міраносіц.


  Пра ўсіх іх у Евангельлі гаворыцца няшмат. Нікадзім і Язэп былі тайнымі вучнямі Хрыста. Пакуль Настаўнік прапаведаваў у натоўпах людзей і быў аб’ектам ненавісьці і мсьцівасьці з боку праціўнікаў, яны сустракаліся зь Ім употай. Калі аднак Хрыстос быў зьняволены, асуджаны на сьмерць і ўкрыжаваны, гэтыя два чалавекі, якія ў свой час баяліся далучыцца да грамады вучняў, зараз у сваёй любові і адданасьці выявіліся мацнейшымі за вучняў. Язэп Арымафейскі сьмела пайшоў выпрасіць цела Ісуса і разам зь Нікадзімам пахавалі Яго.


  Назоў „міраносіца” паходзіць ад слова „міра”, якое азначае каштоўную аліву, зрыхтаваную з многіх духмяных рэчываў. У знак вялікай пашаны мірам мазалі галаву дарагога госьця. Марыя — сястра Лазара зь Віфаніі памазала мірам ногі Ісуса (Яан. 12, 1). Гэтак-жа зрабіла апраўданая Хрыстом грэшніца ў хаце фарызэя (Лук. 7, 36). Вядомы толькі некаторыя імёны міраносіц. Гэта: Марыя Магдаліна, Марыя Кляопава, Саламія, Сусанна і Яанна ды іншыя, зь якіх некаторыя дапамагалі Хрыстовай грамадзе нават матэрыяльна.


  Яны таксама не пабаяліся стаяць побач, калі на крыжы паміраў Хрыстос і не пабаяліся прыйсьці памазаць Ягонае цела, калі разьбегліся найбліжэйшыя вучні. Яны таксама былі першымі сьведкамі Хрыстовага ўваскрэсеньня. Любоў аказалася мацнейшай за страх, небясьпекі і пагрозы. Гэта тая любоў, якая, паводле слоў апостала Паўла, „цярплівая, міласэрная, якая не зайздросьціць, не шукае свайго, не раздражняецца, ня думае ліха, ня цешыцца зь няпраўды, усё пакрывае, усяму верыць, якая ніколі не перастае” (1 Кар. 13, 4-8).


  Прычыны самаахвярнай любові жанчын да Хрыста ня толькі ў прыродных якасьцях жаночай душы, чульлівасьці і лагоднасьці.


  Праз стагодзьдзі, асабліва на Ўсходзе, жанчына ня мела амаль ніякіх правоў. Гэта былі маўклівыя, прыгнечаныя нявольніцы, на долю якіх выпала цяжкая праца і поўнае падпарадкаваньне мужчыну. У ізраільцян пазыцыя жанчын у грамадзтве была адносна высокая, але ўсё роўна не паводле сучасных стандартаў.


  У Бібліі гаворыцца аб прарочыцах: Марыям, Алдаме, Наадзіі і судзьдзі Дэворы. Яўрэі першыя параўноўвалі мацярынскае сэрца з Божым сэрцам (Выхад. 49, 15) . Майсееў Закон і затым Хрыстос вярнулі жанчыне першабытную годнасьць маці і спадарожніцы мужа. Хрыстос не ўхваляў несправядлівай практыкі тагачасных разводаў. Ён паводзіў сябе насуперак звычаяў сваёй эпохі і гутарыў як з раўнапраўнымі суразмоўцамі з самаранкай, з Марфай і Марыяй. Ён зьлітаваўся над лёсам наінскай удавы, са спагадай аднёсься да распусьніцы, дараваў грахі Марыі Магдаліне і шчыра плакаў над будучым лёсам ерусалімскіх жанчын.


  Царква заўсёды імкнулася пашырыць прынцыпы раўнапраўя жанчын у духу Евангельля, хаця дух эпохі і сьвецкія звычаі не заўсёды гэтаму спрыялі, а тэорыя не заўсёды супадала з практыкай. Прызнаючы роўнасьць мужчыны і жанчыны адначасова Царква моцна падкрэсьлівае адметнасьць іхных індывідуальных пакліканьняў. У сьвеце існуе адвечны Божы парадак, у якім кожнаму вызначана ягонае месца і заданьні. Жанчына можа пасьпяхова выконваць працу, якую дагэтуль выконвалі мужчыны, але-ж яны ня могуць замяніцца ролямі ва ўсім. Ніхто ня здыме з жанчыны абавязкаў жонкі і маці, ніхто не заступіць іх у дбайнасьці пра хату і выхаваньне дзяцей... Аб гэтым 500 гадоў да Хрыста ведаў кітайскі мысьліцель Канфуцый: „Факт, што мужчына і жанчына займаюць уласьцівае ім месца ў жыцьці зьяўляецца найбольшай каштоўнасьцяй і дасягненьнем натуры. Калі муж бывае добрым мужам і бацькам, а жонка — сапраўднай жонкай і маці, калі сын і дачка зьяўляюцца праўдзівымі сынам і дачкою, дык уся сям’я на добрым шляху і дзякуючы гэтаму ўвесь сьвет крочыць слушнай і адпаведнай дарогай”. Вось таму і апостал кажа: „Усё мне можна, але ня ўсё карыснае”.


  Памяць жанок-міраносіц — выява нашай глыбокай пашаны ня толькі для самаахвярнай любові гэтых сьвятых жанчын, але таксама для ўсіх хрысьціянскіх жанчын і маці. Калі сьвет яшчэ існуе і крочыць ня цалкам памылковай дарогай, дык у значнай ступені гэта іхная заслуга.


  Пра расслабленага ля Авечай купальні


  (Яан. 5, 1-15)


  У 5-м разьдзеле Евангельля ад Яана гаворыцца пра аздараўленьне Хрыстом расслабленага ля Авечай купальні. Раз у год вада ў ёй набывала вылячальную моц і кожны, хто першы ўваходзіў у яе, выходзіў адсюль здаровы. Адзін чалавек хварэў ужо трыццаць восем гадоў і, на жаль, не было каму апусьціць яго ў ваду; яго заўсёды нехта апярэджваў. „Ня маю чалавека, каб апусьціў мяне ў ваду”, — паскардзіўся хворы і Хрыстос аздаравіў яго адным уладным словам.


  Калі-б углыбіцца ў сэнс гэтага евангельскага апавяданьня і спрабаваць аднесьці яго да сябе, можа ўзьнікнуць пытаньне: хто я? З аднаго боку я — той-жа бездапаможны чалавек, які ня ў змозе аздаравіць самога сябе нават зь фізычнай немачы, ня кажучы пра духоўную. Прага высакароднага і чыстага ёсьць, сьведамасьць сваіх заганаў і марнасьці — таксама, аднак паралізавана воля. Аб гэтым з сумам пісаў апостал: „Добрае, якога хачу — не раблю, а зло, якога ненавіджу — раблю”. З другога боку можна зразумець і іншых хворых, якія таксама хацелі аздаравіцца і першыя ўваходзілі ў ваду. Яны апярэджвалі паралізаванага чалавека, так як і нас заўсёды нехта ў нечым апярэджвае. На крык „пажар” людзі ў вялікіх аўдыторыях таксама стрымгалоў кідаюцца да выхаду, думаючы толькі пра сябе і пры тым топчучы адны адных насьмерць... З другога боку, колькі слушнай скаргі ў словах хворага: „Ня маю чалавека...” Дзіўна і крыўдна, што на працягу трыццаці васьмі гадоў не знайшлося нікога, хто працягнуў-бы нешчасьліўцу руку дапамогі і правёў-бы яго гэтых некалькі крокаў.


  Хто з нас не адчуў патрэбу хаця-б невялікай паслугі, слова суцяшэньня або парады з боку іншага чалавека? Хто не пераканаўся, наколькі каштоўным падарункам можа стацца чалавеку іншы чалавек? У жыцьці бываюць выпадкі, калі мы адчуваем сябе бездапаможнымі бы дзеці. У такіх выпадках заўсёды праўдзівай аказваецца пагаворка: „Лепш мець сто сяброў, чымсьці сто рублёў”. На самай справе ў нас няма цалкам чужых людзей; мы адзін аднаму належым і адзін да аднаго маем права. „Гэтак як хваля ня можа існаваць сама для сябе, але саўдзельнічае ў хваляваньні акіяну, — пісаў Альбэрт Швайцэр, — гэтак і мы ня можам правесьці ўсё жыцьцё для саміх сябе, але заўсёды перажываючы яго разам зь іншымі”. Мабыць, лягчэй пагадзіцца з гэтым, калі самі нечага патрабуем, бо добра памятаем, што нам належыцца, але ці заўсёды памятаем аб сваіх абавязках? Спарадычны добры ўчынак нічога не даказвае! Гэткім чынам толькі лёгка ўсыпіць сваё сумленьне, захапіцца сваёй дабрынёю. Якраз такім быў фарызэй, які гаварыў: „Дзякую Табе, Божа, што я акуратны, рэгулярна даю міласціну, ня гэтак як іншыя людзі”. Сапраўднае служэньне толькі тады нешта вартае, калі жыве ў нас шчырая патрэба ахвяры і сьвядомасьць нявыплачанага доўгу. Усе нашы здольнасьці і магчымасьці трэба ўспрымаць як нявыплачаны доўг. Нам можа здавацца, што лёс нас пакрыўдзіў, што „Бог ня роўна дзеле”, але гэта памылковае. Калі нам здаецца, што мы бедныя, варта прыгадаць тых, якія цалкам ня маюць што пакласьці ў гаршчок; калі здарыцца хвароба, трэба памятаць, што некаторыя, як евангельскі расслаблены, гадамі прыкаваны да ложка або інваліднай каляскі. Мы можам адчуваць сябе нешчасьлівымі, але сапраўды заўсёды будуць людзі і шчасьлівейшыя, і больш няшчасныя за нас!


  Дасканала ведаючы пра эгаізм і недахоп любові апостал Павал заклікаў: „Думайце ня толькі пра сябе, але і пра іншых”, „Насіце цяжары адзін аднаго”, „Любоўю адзін аднаму служыце”.


  Любоў, паводле Евангельля, не павінна абмяжоўвацца ўрачыстымі дэклярацыямі і ўзьнёслымі парывамі душы. Яна „не шукае свайго”. Той, хто „шукае свайго” — чалавек скрытны, адасоблены, які ведае толькі сябе. Нават завязваючы новыя знаёмствы ён робіць гэта дзеля сяброўства, але разважае ў чым дадзены чалавек можа яму быць прыдатны. Чужая патрэба, небясьпека або гібель яго не датычаць і не хвалююць. Таму і ня дзіўна, што на крык „пажар” людзі ў вялікіх аўдыторыях стрымгалоў кідаюцца да выхаду, думаючы толькі пра сябе і па дарозе топчуць адны адных насьмерць... „Калі я раздам усю маёмасьць маю і аддам цела сваё на ўсёспаленьне, а любові ня маю, ніякая карысьць ад гэтага”, — гаварыў апостал. Любоў шукае свайго выяўленьня ў практычным жыцьці і служэньні канкрэтным людзям. Гэтыя канкрэтныя, нешчасьлівыя людзі, якім мы можам і павінны дапамагчы, не ляжаць толькі ля Авечай купальні ў Ерусаліме. Яны літаральна побач нас!


  Пра самаранку


  (Яан. 4, 5-42)


  Падзелы існавалі заўсёды. Быў час, калі лінія гэтага падзелу была накрэсьлена надзвычай выразна: з аднаго боку выбраны народ, а з другога — усе астатнія. Быў таксама доўгі час, калі хрысьціяне жылі ў сьвеце, які ясна і выразна акрэсьліваў сябе хрысьціянскім сьветам, а па за ім жылі паганцы, якіх трэба было павярнуць да веры. Зараз людзі перамяшаліся і безупынна перамяшчаюцца. Нікога ўжо не ахоўвае бар’ер нацыяналізму; канфрантацыя непазьбежная і яна мае месца нават у нашых дамах.


  Наша краіна таксама далёкая ад маналіту ў справах веры, ня кажучы пра іншыя справы: погляды, партыйную прыналежнасьць ды іншае.


  Як мы павінны ставіцца да мільёнаў хрысьціян іншай канфэсіі, да мусульман, гіндуістаў і будыстаў? Адказ на гэтае пытаньне дае Сьвятое Пісаньне, у прыватнасьці гутарка Хрыста з самаранкай. Хрыстос даказаў, што не прызнае неразумных стэрэатыпаў і прадузятасьцяў. Жанчыне і прадстаўніцы чужога, пагарджанага народу Ён адкрыў найглыбейшыя тайны веры і будучыню Царквы. Ён запэўніў, што няма на сьвеце нейкага спэцыяльнага месца для пакланеньня Богу, але што сапраўднае пакланеньне — „у духу і праўдзе”.


  Царква вучыць, што ўсе людзі будуць збаўлены, калі яны намагацца будуць належна жыць і добрасумленна выконваць патрабаваньні сваёй веры і сумленьня. Праз сваю веру яны імкнуцца да таго-ж Бога, у Якога верым і мы. Усе ўзьнятыя з зямлі да неба рукі сыходзяцца ў адной кропцы, якая называецца БОГ. Вось таму Царква не адкідае нічога, што ва ўсіх рэлігіях сапраўднае і сьвятое. Са шчырай павагай яна ставіцца да тых спосабаў дзеяньня і жыцьця, да тых прынцыпаў і дактрынаў, якія хаця і адрозьніваюцца ад нашых, аднак адбіваюць прамень той праўды, які асьвятляе ўсіх людзей.


  Што можам нарэшце сказаць пра тых, хто жыве побач нас, але кажа, што не належыць да ніякай Царквы, што ён атэіст? Аднойчы Хрыста паведамілі, што нейкія людзі выганялі нячыстых духаў, хаця і не належалі да Ягоных вучняў. Апосталы дамагаліся, каб Ісус забараніў ім рабіць гэта, але Ён загадаў не чапаць іх і дадаў: „Хто не супраць нас, той з намі”. На першы погляд гэтыя словы пярэчаць іншым, выказаным у іншых абставінах сьцьвярджэньням: „Хто не са Мною, той супраць Мяне” і „Хто не са Мной зьбірае, той рассейвае”. У сапраўднасьці адзін сказ дапаўняе другі, бо трэба памятаць, што адзін тычыцца вучняў, а іншы тых звонку. Ад першых, гэта значыць ад нас, патрабуецца, каб мы ня ставіліся насьцярожана або варожа да тых, хто робіць нешта карыснае, хаця і не належыць да Царквы. Мы павінны з належнай павагай ставіцца нават да марксізму або фэмінізму, якія ў многім памылковыя і шкодныя, але адначасова ня можам не прызнаць іхных дасягненьняў у галіне правоў чалавека. Прадстаўляючы дасягненьні паганцаў — грэкаў — старажытны апалягет, сьвяты Юсцін гаварыў: „Уся прыгажосьць, выказана або зьдзейсьнена імі, належыць таксама і нам — хрысьціянам, бо мы шануем Слова”. Гэта ўсё роўна, што сказаць: „Мы зьяўляемся вучнямі Таго, безь Якога людзі не маглі-б зрабіць нічога добрага і трывалага”.


  Адначасова тым другім, звонку, Хрыстос нагадвае, каб не выступалі супраць Яго як ворагі або збаўцы людзей, нават калі яны лічаць, што паступаюць лепш за Царкву. Бо хто „не зьбірае зь Ім, хто вызначае мэты і накірункі супярэчлівыя Ягонай волі, той не зьбірае, але рассейвае: не будуе, але руйнуе, ня рупіцца пра сапраўднае дабро, але сьцягае толькі на сябе асуджэньне”.


  Вось таму вернікі з упэўненасьцяй паўтараюць, што „па за Царквою няма збаўленьня”, але адначасова памятаюць, што Царква нашмат шырэйшая, чымсьці гэта нам здаецца. Пара паўтарыць і прызнаць,толькі ў шырэйшым значэньні, тое, што сказаў Пётр, далучаючы да Хрыстовай грамады першага паганца: „Я перконваюся, што Бог сапраўды не глядзіць на асобы, але ў кожным народзе той, хто баіцца Яго і чыніць справядлівасьць, да спадобы Яму” (Дзеі. 10, 34-35). У значнай ступені ад нас залежыць, ці тыя, хто яшчэ блукае па за Царквою, добраахвотна і поўнасьцю далучацца да Яе.


  Паміж дакорам сумленьня і жалем з прычыны нашых заганаў і правінаў у дачыненьні да нашых братоў павінна знайсьціся і месца на радасьць, што мы не адны, што нам не гарантавана збаўленьне бязь іншых, як гэта было ў Ноевым Каўчэгу. Незьлічоныя натоўпы людзей таксама вераць у Бога, любяць і клічуць Яго можа нават больш горача за нас. Бог знойдзе спосаб, у гэтым або ў будучым жыцьці, каб усе прымірыліся паміж сабою і ўсе разам селі за вялізным сталом у Ягоным Царстве.


  Нядзеля аб сьляпым


  (Яан. 9, 1-36)


  Адно з найбольш няясных месцаў Евангельля — гэта пачатак апавяданьня пра аздараўленьне Хрыстом сьляпога. „Хто зграшыў, ён ці бацькі ягоныя, што нарадзіўся сьляпым”, — пацікавіліся вучні, якія добра ведалі, што ўсякая хвароба зьяўляецца пакараньнем за грэх. Хрыстос таямніча адказаў: „Ні ён, ні бацькі ягоныя, але каб на ягоным прыкладзе выявілася Божая моц і слава”.


  У чым-жа Божая слава? Няўжо ў тым, што чалавек пражыў гэтулькі гадоў з такім жудасным калецтвам толькі дзеля таго, каб пасьля яго бязьмежных пакутаў здарыўся цуд і людзі ўславілі Бога? Няўжо людзі не маглі-б уславіць Бога, калі-б бачылі шчасьлівага чалавека адоранага моцным здароўем?


  На жаль, не; за такое людзі не ўслаўляюць Бога. Гэта можам убачыць на саміх сабе і людзях вакол нас. Сьв. Ціхан Задонскі наагул гаварыў, што „рэдка бывае, каб у здаровым целе здаровая душа жыла. Хутчэй за усё, амаль заўсёды ў хворай”. За добрае ня дзякуем, бо лічым гэта нармальным. Для пераважнай большасьці людзей здароўе, бясьпека, свабода, дабрабыт, бестурботнасьць — гэта поўнасьцю натуральныя, належныя і заслужаныя рэчы. „За ўсё дзякуйце...”(1 Фесал. 5, 18), — заклікаў апостал Павал, — бо „любячым Бога, пакліканым згодна Ягонай волі, усё дзеецца дзеля дабра” (Рым. 8, 28). Толькі адзінкі ўмеюць дзякаваць і разумеюць, што маглі ня мець нават таго, што маюць і што ёсьць людзі сапраўды нешчасьлівыя. Нават бясспрэчнае дабро мала хто ўспрымае як цудоўнае, незаслужанае дабрадзейства, Божы падарунак, які ў любы момант можа быць адняты.


  Акрамя таго трэба адзначыць, што слава Божая выявілася ня толькі ў тым, што сьляпы стаў відушчым цялеснымі вачыма. Ён прасьвятлеў таксама самымі глыбінямі сваёй душы. Яго вочы адкрыліся на міласэрнасьць і ўсемагутнасьць Божую, сэрца адкрылася на тое, каб удзячнасьцю і верай адказаць на дар аздараўленьня. Якраз у гэтым выявілася Божая слава! Не ў гэтым сэнсе, што прысутныя пахвалілі Хрыста, бо наадварот, асудзілі за парушэньне бяздушнага правіла аб суботнім адпачынку. Бог праславіўся тым, што ў душы гэтага чалавека зазьзяла вечнае жыцьцё, засьвяцілася, заблішчэла нешта, што належыць Самому Богу. Гэтае меў на ўвазе апостал Павал, калі пісаў эфэсянам: „Прашу, каб Бог... асьвяціў сьвятлом вочы сэрца вашага, каб вы пазналі ў чым надзея вашага пакліканьня” (1, 17-18).


  Неаднойчы ахопленыя горам, бачачы розныя трагедыі мы паддаемся роспачы і сумненьням, не ўсьведамляючы, што празь любыя абставіны, праз найбольш непрывабнае і прыкрае, можа наступіць цуд сустрэчы з Богам. „На колькі душа важнейшая за цела, на гэтулькі душэўнае здароўе важнейшае за цялеснае”, — гаварыў сьв. Яан Залатавусны. Нешта непараўнальна важнейшае, каштоўнейшае і больш значнае можа здарыцца ў выніку таго, чаго мы баяліся. Падумаем пра гэтае. Шляхі Божыя — строгія. Бог дае нам безьліч дабра, але калі ў шчасьці ня знойдзецца месца на ўдзячнасьць і вечнае жыцьцё, Ён ніколі не дазволіць нам загінуць ад памыснасьці.


  Гэтую праўду выказаў ужо на сьвітанку хрысьціянства адзін з вучняў — апостал Ерма. „Бог міласэрны, — гаварыў ён, — Ён не пакіне цябе, пакуль ня скрушыць або тваё сэрца, або косьці...” Міласэрны таму, што праз нашу акамянеласьць, жорсткасьць і сьлепату павінен прарвацца ў нашае жыцьё цуд прасьвятленьня. Паколькі мы недастаткова чульлівыя, каб перажыць ціхі подых ласкі, Ён неаднойчы бурай урываецца ў наш лёс.


  Пра сьляпога


  (Лук.18,35-43)


  Евангельскае апавяданьне пра сьляпога зьвяртае ўвагу ня гэтулькі на каштоўнасьць фізычнага зроку, што для ўсіх відавочнае, але на значэньне духоўнага зроку, унутранага прасьвятленьня і пазнаньня праўды, а таксама небясьпекі ўсякага засьляпленьня. Кожнае засьляпленьне — гэта перш за ўсё вынік неўспрыманьня праўды, пра якую ў Сьвятым Пісаньні сказана: „Пазнайце праўду, а праўда вас вызваліць”. Інакш кажучы, яна вызваліць з аковаў засьляпленьня, калі стэрэатыпы, эмоцыі і традыцыі падмяняюць сапраўдны стан рэчаў, калі да чалавека не даходзяць ніякія разумныя аргуманты. Сьвятло зьяўляецца сынонімам пазнаньня і ведаў, гэтак як цемра — несьвядомасьці і непісьменнасьці.


  Евангельскі сьляпы, пакуль ня бачыў, бездапаможна тарчаў ля дарогі, але адразу пасьля аздараўленьня пайшоў за Хрыстом.


  Існуе адзін асаблівы дакучлівы від сьлепаты. Яна паралізуе чалавека ў яго духоўным разьвіцьці, можа спрычыніць страту веры і ў Бога, і ў чалавека, і ўвогуле ў нейкія высакародныя ідэалы. Бывае, што чалавек ня бачыць вакол сябе нічога акрамя зла, фальшу, брыдоты і дурноты, што сапраўды можна яго спутаць і затрымаць у адным месцы. Ён ня бачыць нічога, што яго мабілізавала-б, падахвочвала-б і падштурхоўвала-б да дзеяньня. Ня бачыць нічога добрага, выразных доказаў Божай апекі, не заўважае відавочных чалавечых цнотаў і каштоўнасьцяў, ні ў кім ня бачыць добрага прыкладу для сябе і таму ён ня ў змозе ісьці шляхам духоўнага прагрэсу.


  Аднак будзем шчырыя: можа гэтыя людзі проста бачаць толькі сябе і свой адбітак у люстэрку! Кожны здольны ўбачыць вонкі толькі тое, што мае нейкі эквівалент у ім самім. Нездарма гаворыцца, што „кожны мяркуе паводле сябе”. Калі ў сабе бачыць толькі заўзятыя крыўды і прэтэнзіі, дык вакол сябе прыкмячае толькі прасьледавацеляў. Калі ў ім пасяліліся гнеў, падазронасьць, карысьлівасьць і хцівасьць, дык яму здаецца, што не бывае людзей шчырых, добрых і бескарысьлівых і было-б дурнотай самому быць такім, паколькі іншыя скарыстаюць гэту наіўную слабасьць дзеля сваёй карысьці.


  Вось таму трэба ў першую чаргу адкрыць вочы на саміх сябе, уважліва прыглядзецца сваім заганам, якія могуць раздражняць іншых. А яшчэ лепш пашукаць у сябе прынамсі крыху зычлівасьці, дабрыні, паслужлівасьці і спагады, а тады прыкмецім іх таксама ў іншых. Толькі такім чынам можна пераадолець той параліч, які не дазваляе пайсьці за Хрыстом.


  Евангельскае апавяданьне пра аздараўленьне сьляпога падкрэсьлівае ня гэтулькі значэньне фізычнага, але і духоўнага зроку.


  Найболш памылак дапускаем, калі не глядзім глыбей, у корань і сутнасьць справы, але ацэньваем зьявы і людзей на вока. Аднак зьнешні выгляд і чалавечае ўражаньне вельмі часта памылковыя. Маска ўсьмешкі, ветлівасьці і бездакорных манераў неаднойчы прыкрывае сэрца нікчэмнага чалавека. З другога боку прастата, нясьмеласьць і непрыкметнасьць могуць прысланяць добрага і вартаснага чалавека. Аб гэтым заўсёды трэба памятаць, калі выбіраем свайго будучага прадстаўніка, начальніка, кіраўніка або прэзыдэнта, бо на сваю бяду можна вельмі памыліцца...


  Дасканалым прыкладам таго, як Бог глядзіць і ацэньвае чалавека, можа паслужыць старазапаветны выбар караля — пераймальніка Саула. Калі Самуіл зьявіўся ў хаце Ясея Віфлеемляніна, каб зь ліку ягоных сыноў выбраць караля, ён быў перакананы, што ім будзе Еліяў. Аднак Бог сказаў Самуілу: „Не зважай на ягоны выгляд і на вышыню росту, бо Я яго адкінуў. Я гляджу інакш чымсьці чалавек, бо чалавек глядзіць на воблік, а Я — на сэрца” (1 Сам. 16, 7).


  Калі ніхто са старэйшых сыноў Ясея ня быў Богам ухвалены, тады паслалі па наймалодшага, які пасьвіў авечак і Бог сказаў Самуілу: „Устань, памаж яго, бо гэта ён”. Такім чынам быў абраны Давід — аўтар цудоўных псальмоў і адзін з найлепшых каралёў.


  Евангельскае чытаньне гэтай нядзелі сымбалічна гаворыць пра вызваленьне зь цемры несьвядомасьці і памылковыя чалавечыя імкненьні.


  Узьнясеньне Гасподняе


  (Лук. 24, 36-53)


  Заўсёды ў чацьвер, у саракавы дзень пасьля Вялікаднья Царква адзначае вялікае сьвята Ўзьнясеньня Гасподняга. Згодна Сьвятому Пісаньню, Хрыстос у новым, адухоўленым Целе на працягу сарака дзён пасьля Ўваскрэсеньня зьяўляўся апосталам, умацоўваючы іхную веру і адначасова падрыхтоўваючы іх да хуткага разьвітаньня. Ён загадаў ім заставацца ў Ерусаліме і чакаць абяцанага Суцяшыцеля — Сьвятога Духа. У саракавы дзень Ён апошні раз узышоў з вучнямі на Аліўную Гару. Разьвітальныя словы былі поўныя турботы пра будучыню маладой грамады вернікаў. Асабліва ў той момант Ісус жадаў, каб плён Ягонага жыцьця, навукі і дзейнасьці жыў і разьвіваўся ў Ягоных пасьлядоўніках. Ён блаславіў іх і даручыў распаўсюджваць Евангельле: „Дадзена Мне ўсякая ўлада на небе і на зямлі... І так ідзіце і навучайце ўсе народы, хрысьцячы іх у Імя Айца і Сына і Сьвятога Духа, навучаючы іх выпаўняць усё, што Я сказаў вам” (Мацьв. 28, 19-20). На плечы вучняў Настаўнік узлажыў увесь цяжар апостальства з усімі складанасьцямі і небясьпекамі: „Будзеце мне сьведкамі ў Ерусаліме, ва усёй Юдэі і Самарыі ды ажно па край зямлі”, — загадаў ім. Прадбачваючы пакуты і змаганьне з ворагамі хрысьціянства Хрыстос абяцаў апосталам і ўсім іхным вучням у будучыні пастаянную падтрымку і апеку: „Я буду з вамі ва ўсе дні да сканчэньня веку”.


  Апосталы былі ўдзельнікамі і сьведкамі апошняй зь зямных тайнаў Богачалавека, Ягонага слаўнага ўзьнясеньня на неба. Сьвятое Пісаньне апісвае гэтую падзею бяз пафасу і хваляваньня, як нешта цалкам натуральнае і заразумелае. Для Хрыстовых вучняў, сьведкаў Ягонай дзейнасьці і жыцьцяпісальнікаў Узьнясеньне было лягічным эпілёгам жыцьця. Гэта было зьвянчэньне ўсёй зямной місіі, пераможнае вяртаньне пераможцы з поля бою. Хрыстос дасягнуў перамогі над галоўнымі ворагамі: грахом, целам і сьмерцю, перад якімі дагэтуль чалавек быў бездапаможны. Зараз-жа грэх адкуплены, грахоўнае цела расьпята, сьмерць зьнішчана, а людзі навекі збаўлены. Мэта зямнога пасланьніцтва Хрыста дасягнута. На зямлі не засталося больш нічога, што магло-б Яго затрымліваць. Вучні дакладна гэтак зразумелі Ўзьнясеньне Гасподняе. Зь некаторым смуткам, але і задавальненьнем, што ўдзельнічаюць у Божых плянах, яны пільна глядзелі на неба, пакуль два чалавекі ў белых вопратках не зьявіліся перад імі і сказалі: „Мужы галілейскія! Чаго стаіце, узіраючыся на неба? Гэты Хрыстос узяты ад вас на неба прыйдзе гэтак сама, як бачылі вы Яго ўзыходзячага на неба”.


  Узьнясеньне Гасподняе зьяўляецца ня гэтулькі сьвятам адыходу Хрыста з гэтага сьвету, колькі Яго прысутнасьці сярод нас. Блажэнны Аўгусьцін пісаў: „Госпад наш не пакінуў неба, бо адтуль прыйшоў да нас. Не пакінуў таксама нас, калі зноў узышоў на неба. Аднак Ён пакутуе на зямлі ўсякі раз, калі мы, яго члены, пакутуем. Ён Сам пацьвярджае гэтае, калі кліча да Саўла: чаму Мяне прасьледуеш?”


  Сёмая нядзеля пасьля Вялікадня


  (Яан. 17, 1-13)


  Сёмая нядзеля пасьля Вялікадня прысьвечана памяці Айцоў 1-га Ўсяленскага Сабору ў Нікеі. У гэты дзень чытаецца урывак з 17-га разьдзелу Евангельля паводле Яана. У ім цытуецца г.зв. першасьвятарская малітва Хрыста за будучую Царкву і Ягоных пасьлядоўнікаў: „Словы, якія Ты даў мне, я аддаў ім і яны прынялі і зразумелі, што Я ад Цябе зышоў і паверылі, што Ты мяне паслаў... Захавай іх у імя Тваё, тых, якіх Ты мне даў, каб яны былі адно як і мы”. Першасьвятарская малітва напоўнена прароцкай заклапочанасьцяй пра будучыню Царквы, якую ўжо неўзабаве чакала ня толькі пераможнае шэсьце празь сьвет, але і горкі келіх пакутаў. Акрамя зьнешніх ворагаў хутка зьявіліся ўнутраныя , якія разладамі ды ерасямі разьдзіралі на кавалкі містычны Хрыстоў хітон. Чалавечае самавольства і зямныя імкненьні ўзялі верх над еднасьцяй, якой сваім вучням жадаў Хрыстос. Усе сілы зла, спрабуючы аслабіць і зьнішчыць хрысьціянства, перш за ўсё хацелі яго падзяліць...


  Вось таму Царква, якая на працягу сваёй гісторыі ўсё-такі ня здолела ўсьцерагчы сваю еднасьць і чысьціню веры, заўсёды шанавала людзей, якія „праўдзіва навучалі слова Хрыстовай праўды”. Такімі людзьмі несумненна былі ўдзельнікі 1-га Ўсяленскага Сабору ў Нікеі. У пераломны час вялікага ўнутранага крызісу яны здолелі захаваць еднасьць і пераадолець спакусу раздору. Непасрэднай прычынай скліканьня першага ўсеагульнага зьезду ерархаў і вернікаў маладой Царквы была небясьпечная ерась александрыйскага сьвятара Арыя. Гэты высокаадукаваны, але саманадзейны чалавек аспрэчваў Боскасьць і адвечнае ісваньне Сына Божага. Ён вучыў, што Сын Божы нарадзіўся пазьней і што Ён няроўны Айцу, а толькі, паводле слоў Арыя, — „Вышэйшая Істота”. У 325 годзе, у гады панаваньня імпэратара Канстанціна Вялікага, у азіяцкім горадзе Нікеі непадалёк сёньняшняга Істамбулу сабралася звыш двух тысяч дэлегатаў, у тым ліку 318 епіскапаў. Зьехаліся прадстаўнікі хрысьціянскіх абшчынаў з многіх краін. Некаторыя мелі яшчэ на сваіх целах сьляды катаваньняў у цалкам нядаўнія часы прасьледу. Былі сярод удзельнікаў Сабору людзі, якія ўласнай крывёю даказалі адданасьць сваёй веры, для якіх ейная чысьціня была найвышэйшай каштоўнасьцяй. Для маладога хрысьціянства ерась Арыя была ў сапраўднасьці вяртаньнем да яўрэйскага аднабожжа, пры якім яму заставалася толькі роля маральнага дадатку. Арыянізм не разумеў, што сутнасьць хрысьціянства заключаецца не ў суб’ектыўнай маралі і аскетызме, але ў аб’ектыўнай тайне выкупленьня. Сутнасьць хрысьціянства — ва ўцялесьненьні і ўваскрэсеньні Богачалавека. На жаль, усе нюансы тэалёгіі і вытанчаную каварнасьць арыянскай ерасі разумелі далёка ня ўсе ўдзельнікі Сабору. У гэтым бадай заключаецца несумненны цуд Нікейскага Сабору, бо меншасьць бясспрэчна натхнёная Божым Правідам знайшла і абвясьціла сьвету фундамантальную формулу „суістотны”. Нейкае азарэньне схіліла ерархаў і тэолягаў супрацівіцца прывабнай, але небясьпечнай навуцы аж да канчатковай перамогі над ёю. Перамагаючы ўнутраныя нелады і супярэчнасьці ўдзельнікі Сабору акрэсьлілі і замацавалі ў якасьці догмы звышчасовую дактрыну, што „Сын Божы зьяўляецца сапраўдным Богам народжаным ад Айца перад усімі вякамі. Ён гэтак-жа вечны як і Айцец: Ён народжаны, але ня створаны і суістотны Айцу”. Гэтая догма знайшла сваё адлюстраваньне ў першых сямі пунктах Нікейскага Сымбалю Веры, які быў дапоўнены амаль 60 гадоў пазьней і ў гэткай форме захоўваецца да сёньняшняга дня. Сымбаль Веры — вынік натхнёнай працы, прароцкай думкі Айцоў Царквы — не адзіны плён Нікейскага Сабору. Яго ўдзельнікі сфармулявалі таксама шэраг канонаў — правілаў унутранага жыцьця Царквы, якія захоўваюць сваю важнасьць да сёньняшняга дня.


  Бывае, што нейкая адна асоба або падзея ў гісторыі народу мае для яго вырашальнае, гістарычнае значэньне, хаця яно можа быць і станоўчае, і адмоўнае. Што тычыцца Царквы, дык яна ўшаноўвае памяць і ганарыцца сваімі сьвятымі і выдатнымі ерархамі і ў гэтую нядзелю адзначае памяць некаторых зь іх: Айцоў 1-га Ўсяленскага Сабору ў Нікеі...


  Пяцідзесятніца


  (Яан. 7, 37-52; 8, 12)


  Мы ізноў адзначаем вялікае сьвята Сасланьня Сьвятога Духа, інакш дзень Сьвятой Тройцы, званае таксама Пяцідзесятніцай або Сёмухай. Яно было ўстаноўленае ў памяць пасланьня апосталам сабраным у Ерусаліме ў яўрэйскае сьвята Пяцідзесятніцы абяцанага раней Духа. Назоў Сёмуха азначае, што гэтае сьвята адзначаецца сем тыдняў пасьля Вялікадня, дакладна на пяцідзесяты дзень. Пяцідзесятніца была ў яўрэяў адным з трох вялікіх сьвятаў. У гэты дзень, напрыканцы жніва, у храм прыносілі ахвяры зь першых пладоў зямлі, а таксама згадвалі аб атрыманьні Майсеевага Закону пасьля выхаду зь Егіпту. Пра падзею, якая непасрэдна паслужыла ўстанаўленьню хрысьціянскага сьвята, у Дзеях Апостальскіх чытаем наступнае: „І як канчаўся дзень Пяцідзесятніцы, усе былі аднадушна разам. І раптам пачуўся гук зь неба быццам бы ад наляцеўшага буйнага ветру, ды напоўніў увесь дом, дзе яны сядзелі. І паказаліся ім падзеленыя языкі быццам бы вогненыя ды паселі на кожным зь іх. І напоўніліся ўсе Духам Сьвятым, ды пачалі гутарыць на іншых мовах, як Дух даў ім прамаўляць” (Дзеі. 2, 1-4).


  У сьвята Сасланьня Сьвятога Духа на апосталаў вернікі ўпрыгожваюць храмы зеленьню і кветкамі. Гэта нагадвае той старазапаветны звычай ахвяроўваньня першых зямных пладоў, а таксама мамрыйскі дуб, пад якім Аўраам прыняў Сьвятую Тройцу ў асобах трох вандроўцаў. Зелень — гэта таксама знак вясны і Царквы, якая быццам сад расьцьвіла пад дажджом ласкі і прынесла багаты духоўны плён. Для хрысьціян Сасланьне Сьвятога Духа зьяўляецца днём народзін Царквы. Першае натхнёнае выступленьне Пятра, знакі і цуды, місійны энтузыязм і масавыя павярненьні да веры былі вынікам ласкі. Невялікую групу запалоханых вызнаўцаў Дух ператварыў у дынамічны арганізм, напоўніў дарамі неабходнымі для евангелізацыі сьвету, ажывіў і да сёньняшняга дня кіруе ейнай дзейнасьцяй. Дух, якога просім, каб „прыйшоў і пасяліўся ў нас” быццам бы паветра напаўняе сьвет і гэтак для нас неабходны як паветра зьяўляецца невычэрпнай крыніцай ласкі дзеля ўсякай высакароднай дзейнасьці. У Лісьце да карынфянаў апостал Павал пісаў: „Аднаму даецца слова мудрасьці, іншаму веды, іншаму вера, іншаму дар аздараўленьня, прароцтва або веданьне моваў. Усё гэта спрычыняе адзін і той-жа Дух” (1 Кар. 12, 8-11). Пяцідзесятніца прынесла дар процілеглы да біблейскай драмы пабудовы вавілонскай вежы. Моўная адметнасьць ужо ня дзеліць і не перашкаджае. Дар гутаркі на розных мовах быў практычнай падрыхтоўкай да заданьня „ісьці і навучыць усе народы” на іхнай, а не на чужой мове.


  Пяцідзесятніца зьяўляецца таксама днём Сьвятой Тройцы.


  У адной з малітваў Васіля Вялікага, у часе якіх вернікі ўпершыню ад Вялікадня становяцца на калені, гучаць словы: „У гэты апошні, вялікі і збавіцельны дзень Госпад выявіў нам тайну Сьвятой Тройцы”. Царква дзякуе Богу Айцу, Які паслаў Духа, дзякуе Адкупіцелю, Які выпрасіў сасланьне Духа і самому Суцяшальніку, Які зышоў на апосталаў, напаўняючы іх сваёй ласкай.


  Тройца зьяўляецца фундамантам веры, першапрычынаю чалавечага існаваньня, прататыпам і канчатковаю мэтаю. За кожнай Літургіяй паўтараюцца словы: „Ласка Госпада нашага Ісуса Хрыста і любоў Бога ды Айца і супольнасьць Сьвятога Духа хай будуць з усімі вамі”.


  Усё наша хрысьціянскае жыцьцё, як нялёгкае але магчымае да ажыцьцяўленьня пакліканьне, павінна быць знакам і сьведчаньнем Бога ў Тройцы. Мы ня можам сказаць пра сябе, што дасягнулі дасканаласьць, але што імкнемся да яе. Таксама як ня бачна ветру, аднак бачны вынікі ягонага подыху, гэтак Духам Сьвятым адбываецца паступовае ператварэньне сьвету. На першы погляд гэтага ня бачна, але працэс ачышчэньня і асьвячэньня сьвету працягваецца і сьвет безупынна накіроўваецца да свайго прадвызначэньня.


  Дзень Сьвятога Духа


  (Мацьв. 18, 10-20)


  Урачыстасьць Сасланьня Сьвятога Духа штогод нагадвае нам аб таямнічай усепрысутнасьці Духа і запрашае да адкрываньня значэньня гэтай прысутнасьці. Кім для Царквы зьяўляецца Сьвяты Дух? Ён — Боская Асоба, адна з тых, у якую мы верым. Гэта адначасова і элемэнт нашай веры і яе прадмет. „Веру... у Духа Сьвятога”, — паўтараем у Сымбалі Веры. Той-жа Дух, які быў разам з Хрыстом у часе Ягонага зямнога жыцьця і падтрымоўваў Яго, цяпер напаўняе Царкву і кіруе ёю. Ён —крыніца экспансіі Царквы, сіла, якая вядзе місіянераў. Евангельле паказвае адзінаццаць апосталаў, сабраных у Ерусаліме некалькі дзён перад юдэйскім сьвятам Пяцідзесятніцы. Яны яшчэ баяцца і хаваюцца перад яўрэямі. Магчыма, яны думалі, што ад іх патрабуецца толькі дбайнае захоўваньне памяці пра Настаўніка ўнутры малой, ізаляванай групы прыхільнікаў. Аднак да гэтага памяшканьня, дзе яны згуртаваліся, уварваўся Сьвяты Дух, насьцяж адкрыў дзьверы і выпіхнуў іх вонкі, да народаў усёй зямлі. Яны пайшлі прапаведаваць Слова грэкам, парфянам і рымлянам ды ўсе іх разумелі. Некаторыя прынялі Сьвятое Хрышчэньне. Гэтак нарадзілася Царква Хрыстова. Апосталы не засталіся ў адкрытым памяшканьні, не чакалі, пакуль людзі прыйдуць да іх, але самі пайшлі да паганцаў. Неўзабаве першы паганец, сотнік Карнілій быў прыняты ў Царкву, дзякуючы выразнаму ўказаньню Сьвятога Духа (Дзеі. 10, 44-48).


  Накіраваньне да паганцаў азначала пераацэнку ўласных, рэлігійных каштоўнасьцяў: Майсей, Закон, абразаньне, Богаабранства. Яны мелі падставы баяцца, што стануць нячыстымі, апаганяцца, і павінны былі пераадолець гэткую боязь. Аднак Дух Сьвяты, які напоўніў іх, умацоўваў іхную сьмеласьць, рабіў іх мацнейшымі за сьвет, які павінны былі здабыць. Яны зьвярнуліся да паганцаў, каб павярнуць іх да Хрыста. Сьвяты Дух не дазволіў, каб Царква ператварылася ў новую сынагогу, месца прызначанае толькі для выбранцаў. Ён ажыцьцявіў тую ўнівэрсальнасьць, якую Хрыстос абяцаў: „да ўсіх народаў... да ўсякага стварэньня, па канцы зямлі”.


  Аб гэтым трэба памятаць асабліва нам, сучасным хрысьціянам, бо Царква бясконца адчувае спакусу вярнуцца ў ерусалімскую горніцу, каб ізноў адгарадзіцца ад сьвету. Акрамя таго Царква глыбока падзелена на канфэсіі, якія замкнуліся ў сабе. Хрысьціянства ў цэлым страціла таксама евангелізацыйны імпэт, яна не наступае, але абараняецца ад усякага тыпу ворагаў — унутраных і зьнешніх.


  Сьвяты Дух зьяўляецца для Царквы крыніцай еднасьці, паколькі „ў адным Духу мы ўсе ахрышчаныя, каб быць адным целам”. Дзякучы Духу мы пазнаем адны ў адных дзяцей Божых. Некаторыя з нас параднёныя, але ў Царкве ня голас крыві спрычыняе нашае братэрства. Гэтую еднасьць трэба зьберагаць і ставіць па над розьніцу поглядаў, палітычныя і выбарчыя падзелы. Ніхто не павінен наводзіць страт на еднасьць Царквы дзеля справаў, якія ня тычацца таго, што пералічыў апостал Павал: „Адна надзея, адна вера, адзін хрост, адзін Госпад, адзін Дух, адзін Бог і Айцец усіх”. Акрамя згуртаванасьці і адначасова пашырэньня Дух спрычыняе нешта большае. Ён — крыніца тоеснасьці Царквы, таго, што адрозьнівае Яе ад сьвету. Што разумеем пад паняцьцем „сьвет”? Ён „падданы злу”, не пазнаў і не прыняў Хрыста, а зараз адкідае таксама Яго Царкву. Аб гэтым Ісус папярэджваў кажучы: „Калі сьвет вас ненавідзіць, ведайце, што Мяне раней зьненавідзіў” (Яан. 15, 18). Гэта ня тычыцца людзей са сьвету, якія зьяўляюцца або могуць стацца нашымі братамі. Атаясамлівацца са сьветам пад выглядам яго прыцягненьня да Хрыста азначае, што нельга больш лічыцца Ягоным сябрам. Быць са сьвету — значыць згубіць сваю тоеснасьць.


  У безупынным канфлікце паміж сьветам і вучнямі Сьвяты Дух будзе ўмацоўваць вернікаў як успамін і сьведчаньне аб Хрысьце.


  Будзе таксама гарантам вернасьці Царквы Хрысту. Дзякуючы Духу наша змаганьне са сьветам застанецца назаўсёды „справай Хрыста”, значыць, праўды, і не стане ніякай іншай справай.


  Дух Сьвяты будзе адвакатам, сьведкам і судзьдзёю ў канфлікце паміж Хрыстом і сьветам. „Калі прыйдзе Суцяшальнік, ён будзе сьведчыць аба Мне... Ён пераканае сьвет аб грэху, аб праўдзе і аб судзе”(Яан. 15-16 разьдз.). Гэтае змаганьне і працэс яшчэ не закончыліся, але суд над сьветам кончыцца, дзякуючы прысутнасьці ў Царкве Сьвятога Духа, перамозе Хрыста. Гэтае перакананьне падбадзёрвае нас выстаяць пры Ім.


  Усіх сьвятых


  (Мацьв. 10, 32-33, 37-38; 19, 27-30)


  Сьвятое Пісаньне гаворыць, што ў дзень Пяцідзесятніцы на сабраных у Ерусаліме апосталаў зышоў Сьвяты Дух. У выніку гэтага яны духоўна падмацаваліся і сталі гатовыя да місіянерскай працы. Адначасова, пад узьдзеяньнем і кіраўніцтвам Духа ўзьнікла Хрыстовая Царква, а ў ёй быццам ад дажджу зазелянеў цудоўны агарод выдатных, сьвятых людзей. Вось іхную памяць Царква ўшаноўвае ў першую нядзелю пасьля Пяцідзесятніцы.


  У царкоўным календары кожны дзень прысьвечаны памяці аднаго або некалькіх сьвятых. Усе яны ўвасабляюць неаднолькавы тып сьвятасьці. У залежнасьці ад таго кім былі і чым уславіліся, Царква клясыфікуе іх паводле гэтага прынцыпу. І так: прарокі ўшаноўваюцца за тое, што мужна і самаахвярна даносілі да народу Божую волю. Апосталы і роўнаапостальныя заслужыліся сваім місіянерствам, прапаведніцтвам і самаахвярным пашырэньнем веры. Пакутнікі пацьвердзілі сваю вернасьць Хрысту пакутніцкай канчынай. Найпадобныя — па-царкоўнаславянску: прападобныя, будучы манахамі, пустэльнікамі або аскетамі дасягнулі шляхам барацьбы з чалавечымі заганамі ўнутраную дасканаласьць. Сьвяціцелі ўшаноўваюцца за тое, што будучы епіскапамі выявіліся разумнымі, дбайнымі пастырамі; бяссрэбранікі шануюцца за бескарысьлівае скарыстоўванъне дару аздараўленьня, а справядлівыя — за тое, што зьяўляюцца прыкладам беззаганнага, пабожнага жыцьця.


  Калі людзі зьяўляюцца вянцом стварэньня, дык святыя — вянцом і гордасьцяй чалавецтва. Хрыстос сам назваў іх „сольлю зямлі” і „сьвятлом свету”. Адначасова — што варта памятаць — усе яны былі звычайнымі людзьмі з характэрнымі для чалавека слабасьцямі, спакусамі, недахопамі і клопатамі. Яны жылі ў канкрэтных абставінах і эпосе, сярод унутраных і вонкавых перашкодаў. Тое, за што зараз іх шануем як сьвятых, таксама не прыйшлося ім без намаганьня. У іх проста была жывая, значыць дзейная, вера, высакародныя памкненьні, прага ўзьняцца па над пошласьць і разбэшчанасьць свайго асяродзьдзя. Усе яны былі афіцыйна прызнаныя сьвятымі дзякуючы трываламу і шчыраму народнаму шанаваньню. Гісторыя ведае шмат людзей, якіх у свой час абагаўлялі і ставілі ім помнікі. Аднак менавіта „ў свой час”, бо зараз пра іх ведаюць хіба толькі гісторыкі, а калі згадваюцца іхныя імёны, дык абыякава або нават з агідай. У адрозьненьні ад такіх людзей, памяць пра святых, наадварот, жыве ў сьвядомасьці людзей стагодзьдзямі, іхнае жыцьцё і дзейнасьць натхняюць і знаходзяць пасьлядоўнікаў у кожную эпоху. Імёны сьвятых даюцца пры хрышчэньні як знак таго, што хрысьціянін разам зь імем сьвятога лічыць яго сваім нябесным ахоўнікам, узорам і аўтарытэтам.


  Для складання жыцьцяапісаньня сьвятых, званага агіяграфіяй, у мінулым іх аўтары вельмі часта ўжывалі гатовых трафарэтаў. У выніку атрымоўваліся малапераканаўчыя панэгірыкі, якія толькі зьнеахвочваюць сучаснага, скептычнага чытача сваёй штучнасьцяй. Ідэалізаваны і рэтушаваны вобраз сьвятога можа падабацца як казка для дзяцей, але гэта цалкам непатрэбнае. У біяграфіі сьв. Уладзіміра Вялікага ёсьць вельмі непахвальны эпізод з Полацкам і Рагнедай. Нядаўна кананізаваныя каталіцкім Касьцёлам Ян Саркандр, каралева Ядвіга або Максымільян Кольбэ шмат за што крытыкуюцца. Кольбэ ня першы і не адзіны аддаў сваё жыцьцё ў канцлагеры за іншага вязьня. Саркандр жорстка вяртаў пратэстантаў у каталіцтва і яго мэтады сёньня лічыліся-б злачыннымі. Добра вядома, што ня ўсім героям вайны ставяць помнікі. Таксама і сьвятыя выбраны як увасабленьне ня ўсіх, але некаторых цнотаў, тых, якія Царква лічыць важнымі, годнымі павагі і вылучэньня ў якасьці павучальнага прыкладу.


  У наш сэкулярызаваны час пра сьвятасьць наагул гаварыць нялёгка. Сучаснаму чалавеку яна асацыюецца зь нечым далёкім і нерэальным. Дасягненьне яе мяжуе зь немагчымасьцяй і цудам. Інакш кажучы, у стаўленьні да сьвятасьці назіраецца непаразуменьне.Тым часам святасць — ідэал, заданьне і мэта хрысьціянскага жыцьця. У кожную эпоху былі і ёсьць людзі, якія намагаюцца пражыць сваё жыцьцё як мага годна, плённа і сумленна. Ёсьць і сярод нас людзі, якія ціха і без рэклямы твораць дабро, якія без высакамоўных слоў пацьвярджаюць сваю веру добрымі ўчынкамі. Аб гэтым так сказана ў Сьвятым Пісаньні: „Гэтак няхай сьвеціць сьвятло вашае перад людзьмі, каб яны бачылі вашы добрыя ўчынкі і ўславілі Айца вашага, Які ў нябёсах”. Хай сабе няма ў гэтым нічога надзвычайнага, але вялікае таксама складаецца з малога. Нават сумленнасцяй у выконваньні сваіх штодзённых абавязкаў, узорным сямейным жыцьцём, добрым выхаваньнем дзяцей людзі ўжо ажыцьцяўляюць нейкую рысу хрысьціянскай дасканаласьці. Можна намагацца зрабіць і дасягнуць нечага надзвычайнага, але пачаць варта прынамсі з малога.


  Безумоўна, сьвет становіцца лепшым дзякуючы добрым, высакародным, сьвятым людзям. Іх няшмат, але яны адабратвараюць асяродзьдзе, у якім жывуць, і ўвесь разбэшчаны сьвет. Яны кампэнсуюць паўсюдную наяўнасьць зла, дазваляюць верыць у канчатковую перамогу дабра. Можа і мы становімся крыху лепшымі дзякуючы ажыўляючаму струменю, які плыве ад даўніх і ад сучасных сьвятых. Можа дзякуючы ім свет наагул яшчэ існуе і іхнае заступніцтва быццам громаадвод прадухіляе Божы гнеў...


  Пакліканьне апосталаў


  (Мацьв. 4, 18-23)


  Пацягнуць людзей за сабою можа чалавек аўтарытэтны, з моцным, уладным характарам. Несумненна гэтак здарылася з пакліканьнем Хрыстом першых вучняў: Пятра і Андрэя ды Якуба і Яана Завядзеяў. Да звычайных рыбакоў занятых сваёй штодзённай працай Ісус прамовіў коратка: „Ідзіце за Мною”, і здарылася нешта неверагоднае. Безь ніякіх пытаньняў: куды, чаго, чаму яны кінулі і свае сеці, і сем’і, і блізкіх ды пайшлі за Ім. Ужо раней, калі прагучэлі словы прарока Яана Хрысьціцеля пра хуткае зьяўленьне Збавіцеля, некаторыя пачалі шукаць Яго. „Чаго шукаеце?”— спытаўся, спрабуючы выпрабаваць тых, хто найбольш прагна шукаў Яго, але ў першых вучняў убачыў дзіцячую веру і шчырую зацікаўленасьць. Яан і Андрэй не былі людзьмі заражанымі скептыцызмам вучоных, якія схільныя да палемік. Яны ўжо перажылі азарэньне, унутраны пераварот, які закончыўся цалкавітай зьменай жыцьця. У вачах Пятра Настаўнік убачыў імпульсіўнасьць, але адначасова чульлівае, вернае сэрца і таму прадказаў: „Ты назавешся Кіфа, што азначае: камень, і на камяні тваёй веры пабудую Царкву маю”.


  Ісус запэўніў, што Бог можа зьмяніць чалавека ўнутры і што гэта адначасова і выклік, і заданьне. Надзвычай вучонаму чалавеку Нікадзіму, які пасьціў два разы ў тыдзень, дзьве гадзіны ў дзень маліўся і даваў дзесяціну Ісус сказаў: „Мусіш нарадзіцца нанава”. Уся ягоная набожнасьць і добрыя ўчынкі выявіліся недастатковымі. Які-ж цярпімы і спагадлівы Бог, які адкрываецца хутчэй людзям з гарачай верай, чымсьці вучоным. Калі-б гэтак не было, недаразьвітыя і дзеці ня мелі-б ніякіх шанцаў! Выдатны навуковец, інтэлектуал і геній мусяць прайсьці той сам шлях, што і дзіцё.


  Аднойчы ангельскі тэоляг Джон Гантэр расказаў, што пасьля ягонай казані на тэму Нікадзіма да яго падышоў малады адукаваны чалавек і сказаў: „Усё, што я пачуў, зьяўляецца для мяне выклікам. Калі-б я толькі мог усё гэта зразумець, напэўна стаўся-б сапраўдным хрысьціянінам”. „Ці напэўна вы сталіся-б хрысьціянінам, калі-б зразумелі зьмест Евангельля?” — спытаўся пастар. „Так, напэўна”, — адказаў малады чалавек. „Мой сябра, — пачаў яму тлумачыць пастар, — працуе місіянерам у Афрыцы. Ён у прыватнасьці прапаведуе пігмэям, якіх разумовыя здольнасьці надзвычай абмежаваныя. Калі хрысьціянінам можа быць толькі той, хто зразумее евангельскія ісьціны, дык як-жа гэтыя простыя людзі пазналі сапраўднага Бога?” — „Ведаеце, я ніколі над гэтым не застанаўляўся”, —шчыра прызнаўся малады чалавек. „Але Бог над гэтым застанавіўся. Ягонае адкрыцьцё ня мусіць быць зразумелае, толькі прынятае зь дзіцячым даверам”, — адказаў пастар. Паўторнае нараджэньне — гэта ня проста выпраўленьне ранейшага жыцьця. Людзі заўсёды прымаюць рэзалюцыі з дамаганьнямі паляпшэньня або рэформы нечага, але хутка самі не выконваюць сваіх абяцаньняў. Біблія вучыць, што праз новае нараджэньне ўваходзім у цалкам новы сьвет, становімся іншымі людзьмі.


  Евангельле пра пакліканьне першых апосталаў, звычайных, простых людзей, паказвае, што Бог выбірае і даручае заданьні людзям, якія не прасяклі звычаямі і скрыўленьнямі сваёй эпохі, якія адкрытыя на новыя ідэі. Нездарма гаворыцца, што старых дрэваў не перасаджваюць. Разам з пакліканьнем першых апосталаў быў закладзены фундамант новага арганізму — Царквы.


  Яан накіраваў да Хрыста двух сваіх вучняў. Затым Андрэй прывёў свайго брата, а Піліп — Нафанаіла. Іхны прыклад зьвяртае ўвагу на тое, што верай сваёй мы павінны ў першую чаргу дзяліцца з нашымі сваякамі, сябрамі і суседзямі. Існуюць людзі, якія ўсё жыцьцё дэкляруюць прыналежнасьць да Царквы, але не зрабілі нічога, каб прыцягнуць да Хрыста хаця-б адну душу. Для сучасных вернікаў прыклад першых апосталаў павінен быць натхняльным.


  Нядзеля беларускіх сьвятых


  (Мацьв. 6, 22-33)


  Кожны народ ганарыцца імёнамі сваіх вялікіх патрыётаў, паэтаў, мастакоў, вучоных і сьвятых. Кожны рады далучыць іх да сваёй гістарычнай спадчыны і ахвоча падкрэсьлівае факт, што нейкі выдатны чалавек меў прынамсі нешта супольнае зь яго краінай і народам. „Гісторыя народу, — пісаў Ніл Гілевіч, — найбольш ярка ўвасоблена ў духоўных вобліках, справах і творчых плёнах яго лепшых сыноў і дачок... Мы ня толькі павінны, але мы абавязаны ведаць сваё мінулае, каб лепш убачыць сваё заўтра, каб ясьней уяўляць, як да яго ісьці. У грамадзтве цывілізаваным, культурным запаветы вялікіх людзей заўсёды значылі вельмі многа. Іх цэняць і шануюць, імі даражаць, на іх абапіраюцца ўсе тыя, хто хоча ісьці дарогай Праўды, Дабра і Чалавечнасьці”.


  Сярод тых, якія жылі і працавалі для Беларусі, пакінуўшы выразны сьлед у жыцьці народу, былі таксама сьвятыя. Для Беларусі і нашага народу яны магчыма зрабілі нават болей за тых, каму выстаўлены помнікі, чые імёны памешчаны ў энцыклапэдыі. На працягу ўсёй нашай тысячагадовай гісторыі сьвятыя фармавалі духоўнае і культурнае аблічча народу. Народ без узьдзеяньня звонку і аніякага прымусу і кан’юнктурнасьці сам вылучыў і ўшанаваў імёны тых, якіх жыцьцё і заслугі найвышэй цаніў. Праваслаўная Царква, ідучы за голасам народу, некаторых зь іх далучыла да ліку сьвятых. У 1984 годзе Беларускі Экзархат афіцыйна ўстанавіў у трэцюю нядзелю пасьля Пяцідзесятніцы Дзень беларускіх сьвятых. У афіцыйным сьпіску беларускіх сьвятых апынулася чатырнаццаць імёнаў. Гэта сьвяціцелі Міна, Дзіянісій і Сімяон — епіскапы Полацкія , сьвяціцелі Кірыла і Лаўрэнцій — епіскапы Тураўскія, сьвяціцель Георгій Каніскі — архіепіскап Магілёускі і Беларускі, дабраверны князь Расьціслаў —заснавальнік гарадоў Расьціслаўля, Мсьціслаўля, Крычава і Слаўгарада, прападобны Апанас — ігумен Берасьцейскі, Макарый — ігумен Пінскі, прападобныя Марцін Тураўскі, Елісей Лаўрышаўскі, Эўфрасіньня —ігуменьня Полацкая, пакутнік-дзіцятка Гаўрыіл Заблудаўскі, праведная Юльянія — княгіня Альшанская і праведная Сафія — княгіня Слуцкая. Акрамя чатырнаццаці згаданых сьвятых Праваслаўная Царква ў замежжы залічае да беларускіх сьвятых віленскіх пакутнікаў Антона, Яана і Яўстафія і шэраг смаленскіх сьвятых. Беларуская дыяспара шануе як сьвятога архіепіскапа Мелхісэдэка (Паеўскага). У 1922 годзе ён склікаў у Менску сабор, на якім была абвешчана незалежная ад Масквы Беларуская Мітраполія з чатырма епархіямі. За сваю патрыятычную і рэлігійную дзейнасьць у 1930 годзе разам з усёй царкоўнай Радай ён быў вывезены ў Краснаярск, затым выліканы ў Маскву, дзе і закончылася жыцьцё гэтага пакутніка .


  Немагчыма адным сказам ахарактарызаваць усіх беларускіх сьвятых. Няма сумневу, што Эўфрасіньня Полацкая слушна шануецца як нябесная ахоўніца беларускага народу і яго асьветніца. Хто ведае наколькі бяднейшая была-б наша сучасная літаратура без падмурку творчасьці „беларускага Залатавуснага” — сьвяціцеля Кірылы Тураўскага. Сімяон Полацкі мужна выступіў у абарону пакрыўджаных супраць самавольства князёў. Мэркурый Смаленскі, хаця і не належыць да афіцыйнага сьпісу, мужна выступіў у абарону Радзімы. Апанас Берасьцейскі сваёй пакутніцкай канчынай пацьвердзіў вернасьць праваслаўнай веры, якая апынулася пад пагрозай з боку інаслаўных. Гаўрыіл Заблудаўскі — шасцігадовае дзіцятка родам зь вёскі Зьверкі на Беласточчыне ўвасабляе дзіцячую бязгрэшнасьць і нявіннасьць, якія павінны быць хрысьціянскай нормай. Яго шанаваньне не спынялася на тэрыторыі Беласточчыны з 17-га стагодзьдзя і зараз перад мошчамі Гаўрыіла, перанесенымі з Гародні ў Беласток, служацца ўрачыстыя акафісты і ня зьмяншаецца паток вернікаў.


  Неабходна адзначыць спэцыфічны характар беларускай сьвятасьці, якая ў значнай ступені адлюстроўвае і характар народу.


  Незалежна ад таго, ці гутарка ідзе пра князёў, сьвяціцеляў, пакутнікаў або прападобных, іхная сьвятасьць была, як правіла, дзейная, накіраваная на грамадзкае, агульнае дабро. Аскетніцтва, якое прынцыпова пакліканае для ізаляванага, асабістага збаўленьня, у беларускіх сьвятых спалучалася з грамадзкім служэньнем. Яны не абмяжоўваліся закрыцьцём у манастырскіх кельлях, але ахвоча несьлі ў народ сьвятло сваіх ведаў, сваю высокую мараль і збаўчы прыклад. Дзякуючы гэтаму беларускія сьвятыя былі сапраўднымі сьветачамі, сольлю зямлі беларускай, ейным сьвятлом, розумам, гонарам і сумленьнем.


  У трэцюю нядзелю пасьля Пяцідзесятніцы зьвяртаемся да беларускіх сьвятых як да нябесных ахоўнікаў і нацыянальных герояў. Яны заслугоўваюць пашаны і любоўі ня толькі за сваё малітоўнае хадайніцтва, але таксама за іхны патрыятызм, служэньне народу і дабратворнае ўзьдзеяньне на яго. Такім чынам яны паспрыялі фармаваньню душы нацыі. І ў наш складаны час, у народзе зьнявераным у сваёй паўнацэннасьці, беларускія сьвятыя могуць абудзіць пачуцьцё гонару за сваю слаўную мінуўшчыну, за сваю сапраўдную радаслоўную.


  Пра сотніка


  (Мацьв. 8, 5-13)


  У 8-м разьдзеле Евангельля паводле Мацьвея зьмешчана вельмі павучальнае апавяданьне пра аздараўленьне Хрыстом слугі рымскага сотніка. З гісторыі вядома, што да нявольнікаў рымляне ставіліся бязьлітасна і жорстка, іх прадавалі і куплялі быццам жывёлу. Аднак евангельскі сотнік, надзіва, быў іншы. Ён шчыра любіў свайго слугу і ў хваробе жадаў ягонага аздараўленьня. Сотнік дагэтуль ня бачыў Хрыста, аднак тое, што пра яго чуў, натхніла яго верай у Ягоную моц. Не зважаючы на відавочны фармалізм яўрэяў, ён быў перакананы аб перавазе рэлігіі гэтага зьняволенага народу над уласнай. Сотнік пераадолеў бар’еры і ненавісьць, якая аддзяляла рымлян ад заваяваных народаў. Ён з павагай ставіўся да мясцовай рэлігіі і народу. Адчуваючы сваю нягоднасьць, каб асабіста зьвярнуцца да Хрыста, ён папрасіў хадайніцтва ў яўрэйскіх старэйшын. Яны перадалі сотнікаву просьбу і падкрэсьлілі, што гэты паганец заслугоўвае ўвагі, „бо любіць наш народ і нават збудаваў нам сынагогу”. Сотнік паслаў слугаў да Хрыста і тыя перадалі ягоныя словы: „Спадару, я ня годны, каб Ты ўвайшоў пад дах мой, але скажы толькі слова і ачуняе слуга мой. Бо і я чалавек падуладны і маю пад сабою вояў і калі кажу аднаму: пайдзі — той ідзе, ды іншаму — прыйдзі і прыходзіць, ды слугу свайму — зрабі гэтае і робіць”. Сотнік быў перакананы, што гэтак як ён прадстаўляе магутнасьць Рыму і для сваіх жаўнераў зьяўляецца найвышэйшым аўтарытэтам, так Ісус прадстаўляе Бога і Ягоную моц. Вось таму хопіць аднаго слова і слуга будзе аздароўлены. Дабрыня і міласэрнасьць у чалавека, ад якога можна было-б спадзявацца цалкам іншага, і які прасіў нават не за сябе, узрушыла і прыемна зьдзівіла Хрыста. „У нікім, — сказаў ён прысутным, — нават у Ізраілі Я не знайшоў такой веры... Ідзі і як ты паверыў, няхай будзе табе”. „Кажу вам, — з дакорам і глыбокім смуткам прадставіў Ён вынік адмаўленьня ад Ягонай ласкі, — што многія прыйдуць з Усходу і з Захаду і засядуць з Аўраамам, Ісаакам ды Якубам у валадарстве нябесным, а сыны валадарства будуць выкінуты ў цемру вонкавую, дзе будзе плач і скрыгат зубоў”. Гісторыя прынесла зьдзяйсьненьне ня толькі гэтага прадказаньня. Да сёньняшняга дня многія паганцы з радасьцяй прымаюць Хрыстовую навуку і ласку, а многія намінальныя хрысьціяне адкідаюць тое, што ўжо ім дадзена...


  Паводзіны сотніка паказваюць, што сапраўды „душа чалавека па сваёй натуры — хрысьціянка”, што дабрыня і спагада маюць Боскую радаслоўную. Яны заложаны у найглыбейшых закавулках душы і патэнцыяльна існуюць у чалавеку незалежна ад засвоенай сыстэмы каштоўнасьцяў. Сотнік паступіў высакародна, ня ведаючы Божых запаветаў, але ідучы за голасам свайго прыроднага пачуцьця дабра. Аб гэтым расейскі тэоляг а. Аляксей Талмачоў гаварыў, што „пад нікчэмнай вопраткай неаднойчы хаваецца высакародная душа і што калі мы не памагаем іншаму, таму што ён — яўрэй, турак або іншаверац, дык мы не хрысьціяне”. Яўрэйскія старэйшыны, якія хадайнічалі перад Хрыстом з прычыны заслугаў сотніка перад іхным народам, не разумелі духа Евангельля. Тым часам сотнік, хаця і паганец, міжвольна раскрыў адну важную, тэалягічную праўду. Ён не разьлічваў на свае заслугі; яго адзіным аргумантам была вялікая патрэба і гэтак можа зьвярнуцца да Хрыста кожны грэшнік. Мы ня маем нічога, што ўпаўнаважвала-б нас да атрыманьня ласкі. Быў час, калі кожны, хто хацеў быць упэўненым у сваім будучым збаўленьні, ішоў у манастыр, накідаў сабе жорсткі рэжым, самабічаваўся, але ніколі ня мог мець упэўненасьці, ці ўсе яго заслугі перавышаюць колькасьць заганаў.


  Для сучасных вернікаў, якія замкнуліся ў энклавах сваіх канфэсіяў і адгарадзіліся ад іншых бар’ерамі сваёй адметнасьці, прыклад евангельскага сотніка павінен быць асабліва павучальны. Мы павінны памятаць, што „вера бяз добрых учынкаў — мёртвая”, але і з другога боку, як пісаў апостал Павал у Лісьце да эфэсянаў, „ласкаю вы збаўлены праз веру і гэта не ад вас, — гэта Божы дар: не ад учынкаў, каб ніхто не хваліўся” (Эфэс. 2, 8). Гэтак-жа ён пераконваў свайго вучня Ціта, калі пісаў, што Хрыстос збавіў нас „не з учынкаў справядлівасьці, але паводле міласэрнасьці сваёй” (Ціт. 3, 5).


  Пра гадарынскіх апантаных


  (Мацьв. 8, 28 — 9, 1)


  У 8-м разьдзеле Евангельля паводле Мацьвея чытаецца апавяданьне пра аздараўленьне ў паганскай Гергесінскай або інакш Гадарынскай зямлі двух апантаных нячыстым духам. Выгнаўшы з гэтых людзей нячыстага духа Хрыстос перасяліў яго ў сьвіны статак, які кінуўся з кручы ў мора і патануў. Даведаўшыся ад пастухоў пра страту статку ўсе жыхары тамашняй мясцовасьці прасілі Хрыста, каб пакінуў гэтую ваколіцу, каб пайшоў адтуль...


  Літаральнае ўспрыняцьце гэтага апавяданьня пра апантаных чортам і сьвіны статак у скептыка можа выклікаць іранічную ўсьмешку, але тым болей трэба ўлавіць сапраўдны яго сэнс. Пра сьвіней гаворыцца ў Евангельлі невыпадкова. Яўрэі лічылі іх нячыстымі, сьвінога мяса ня елі і ўвогуле да яго спажываньня ставіліся з агідай. Гэтым самым у Евангельлі падкрэсьліваецца той факт, што жыхары Гергесінскай зямлі паступілі выключна неразумна і маладушна. Яны вышэй за здароўе людзей, вышэй за ласку і духоўную карысьць, якую маглі-б мець ад прысутнасьці Хрыста, палічылі нячыстых сьвіней і Хрыста адправілі. Хаця атрымалі неаспрэчны доказ моцы і міласэрнасьці Хрыста, аднак больш хвалявала іх страта маёмасьці. Зямныя справы і турботы ўзялі верх над духоўнымі, а выяўленьне звышнатуральнай моцы выклікала хвалю забабонаў і боязі. Прысутнасьць гэтага чужынца магла — на іх думку — прывесьці да чарговых бедаў і стратаў і яны папрасілі пакінуць іх.


  Гібель сьвіней — што варта адзначыць — праўдападобна мела таксама палітычны аспект. На гэтую акалічнасьць зьвярнуў увагу польскі пісьменьнік Зэнон Касідоўскі, аўтар бязбожнай кнігі „Біблейскія апавяданьні”, які палічыў, што гэтага цуду ўвогуле не было. Рымскія легіяністы сапраўды мелі на сваіх шчытах выяву вепрука, а яўрэі сапраўды ненавідзелі акупантаў і не жадалі ім нічога лепшага, як таго, каб усе патапіліся, толькі гэта ніяк не пацьявярджае тэзіс аўтара кнігі.


  Куды важней за растрасаньне гістарычнасьці гэтага цуду яго звышчасовая сымбалічнасьць. „Адыдзі ад нас, — гаварылі гэтак як гергесінцы правадыры яўрэйскага народу перад абліччам Пілата, — а калі сам ня хочаш пакінуць нас, хай зямная сіла прымусіць цябе замаўчаць...” Праз усю гісторыю ў адрас Хрыста гучала гэтае страшнае слова „адыдзі”. Гэтак здарылася аднойчы ў сьнежаньскую ноч, калі пажылы мужчына з маладой, бярэменнай жанчынай грукалі ў віфлеемскія дзьверы і ніводныя дзьверы не адчыніліся. Жыхары як быццам гаварылі: у нас ціха, цёпла, утульна, чужы нам непатрэбны, шукайце іншага прытулку, але ад нас адыдзіце. На жаль, такое ня раз, хаця і не ў такім даслоўным сэнсе, здарылася і з намі. Мы сваімі паводзінамі таксама заяўлялі: Ты стаіш на шляху нашага шчасьця, спакою і самазабыцьця. Магчыма, мы ніколі не дамагаліся „разапні Яго”, не выганялі афіцыйна Хрыста са свайго жыцьця, не выпісваліся са сваіх цэркваў, але Хрыстос гаварыў: „Як паступілі вы з адным са сваіх бліжніх, вы гэтак паступілі са Мною”. Прыгадаем прытчу пра разьдзяленьне людзей на дзьве групы быццам авечак і казьлят. Няўжо ніколі не прыходзіў да нас чалавек за дапамогай, а мы не гаварылі яму: адыдзі? Ці-ж ніколі ў нашым жыцьці не бывала, што чалавек ня меў у што апрануцца, а мы адказалі яму: ужыванай вопраткі ў мяне не засталося, а новай, зразумела, я табе ня дам... ідзі. Бывае, што прыходзіць чалавек і кажа: я іду непасрэдна з турмы, у мяне няма на ежу, на білет, а ўяўны вернік заяўляе: такіх я не хачу ведаць, ідзі вон!, апраўдваючы сябе, свой эгаізм і маладушнасьць тым, што гэта злачынца, што ён напэўна хлусіць.


  Увесь асноўны сэнс гэтага вядомага евангельскага апавяданьня зводзіцца да таго, што Хрысту ў момант, калі Ён выявіў спагаду, міласэрнасьць і любоў, маладушныя, блізарукія людзі сказалі: адыдзі, Ты ў нас адымаеш зямное, а нябеснае, пра якое гаворыш, нам непатрэбнае. Напалеон Банапарт таксама ў свой час напышліва заявіў: „Мне хопіць зямлі, а неба пакідаю вераб’ям”.


  Уся бяда ў тым, што многія, калі нават так не гавораць, гэтак думаюць!


  * * *


  (Лук. 8, 26-39)


  У трох Евангельлях: ад Лукі, Мацьвея і Марка зьмешчаны падобныя апавяданьні пра цуд аздараўленьня у паганскай Гадарынскай зямлі чалавека апантанага нячыстым духам. Выгнаўшы нячыстых духаў, Хрыстос перасяліў іх у сьвіны статак, які кінуўся з кручы ў мора і патануў. Даведаўшыся ад пастухоў пра страту статку, „народ той краіны прасіў Хрыста пайсьці ад іх, бо зьняў іх вялікі страх”, — чытаем у Евангельлі.


  У наш скептычны час апавяданьне пра апантаных нячыстымі духамі можа выклікаць іранічную ўсьмешку. Аднак нельга забывацца, што ў евангельскія часы псыхічныя хваробы былі пашыраны ня менш чымсьці зараз. Адной зь іх была г.зв. апантанасьць, калі хворыя адчувалі пакутлівае раздваеньне самасьвядомасьці. Ім здавалася, што быццам бы ў іх пасяліўся нехта іншы. Яны крычалі не сваім голасам, жудасна вылі або рагаталі, палохаючы людзей. Сучасная мэдыцына ведае падобныя выпадкі і адпаведна кожную клясыфікуе, аднак у той час хвароба лічылася проста невылечнай.


  Аздараўленьне Хрыстом гэтых няшчасных людзей мела, акрамя сымбалічнага, таксама павучальны, глыбейшы сэнс. Людзі, якія былі сьведкамі цуду ня рады былі аздараўленьню. Хаця атрымалі неаспрэчны доказ моцы і міласэрнасьці Хрыста, зямныя справы і клопаты ўзялі верх над духоўнымі. Выяўленьне звышнатуральнай моцы выклікала хвалю незразумелых забабонаў і боязі. Прысутнасьць гэтага чужынца магла прывесьці да чарговых стратаў і гадарынцы з прычыны сваёй маладушнасьці пагрэбавалі ласкай, палічыўшы важнейшым сьвіное мяса.


  У Евангельлі выбар сьвіней як антоніму ласкі невыпадковае. Нават зараз слова „сьвіньня” ў многіх мовах сьвету, ня кажучы пра беларускую, гучыць абразьліва. У адрозьненьні ад сучасных хрысьціян і тагачасных паганцаў, яўрэі строга разьмяжоўвалі жывёлу на „чыстую” і ”нячыстую”. У адпаведнасьці з Законам сьвіньня лічылася нячыстай (Лев. 11, 7; Другапр. 14, 8). Спажываць сьвініну лічылася агіднасьцяй і нават пасьвіць сьвіней, да чаго сытуацыя прымусіла блуднага сына, было найбольш ганебным заняткам. Калі яўрэйскія пасяленцы хацелі абразіць палесцінцаў на заходнім беразе Ярдану, яны не маглі прыдумаць нічога горшага, як прадставіць на плякатах прарока Магамета ў выглядзе сьвіньні. Такім чынам, годныя пагарды сьвіньні, якім аддалі перавагу гадарынцы, тым болей падкрэсьліваюць іхную бязглуздасьць. Выбар менавіта сьвінога мяса, нечага для яўрэяў бязвартаснага заміж ласкі і аздараўленьня апантаных людзей узмацняе ўражаньне поўнага парушэньня шкалы каштоўнасьцяў.


  Евангельле вучыць, што з усіх каштоўнасьцяў чысьціня несьмяротнай, чалавечай душы павінна стаяць на першым месцы. „Бо якая-ж карысьць чалавеку, калі ўвесь сьвет прыдбае, але душы сваёй пашкодзіць? І які выкуп дасьць чалавек за душу сваю?” Хрыстос вучыў, што пры хуткацечнасьці і нясталасьці зямнога жыцьця, збаўленьне душы зьяўляецца адзінай мэтай, дзеля якой варта пайсьці на любыя ахвяры.


  Калі апостал Павал загаварыў перад намесьнікам Фэліксам пра несьмяротнасьць душы, будучым судзе і адплаце, той зьбянтэжаны заявіў: „Раскажы аб гэтым іншым разам, калі цябе паклічу”, але ніколі ўжо больш не паклікаў. Ён пабаяўся тых унутраных неладоў, дакору сумленьня і неабходнасьці зьмяніць сваё жыцьцё. Многія людзі ў прынцыпе таксама ня супраць Царквы, толькі быццам Фэлікс не жадаюць ускладаць на сябе новыя абавязкі і абмежаваньні. У Нямеччыне тысячы хрысьціянаў штогод выпісваюцца са сваіх цэркваў проста таму, каб не плаціць царкоўнага падатку, які там даволі высокі. Гэтак-жа і евангельскія гадарынцы праўдападобна былі-б не супраць дапамогі няшчасным людзям, толькі каб гэта іх нічога не каштавала. Такім чынам захоўваючы адно яны трацяць другое і прытым непараўнальна важнейшае.


  Магчыма, што ў сваім жыцьці мы ніколі ня будзем выпісвацца са сваіх парафіяў, ня будзем гэтак дэманстратыўна як гадарынцы адпраўляць Хрыста са свайго жыцьця. Варта аднак усьведаміць сабе іншае: застаючыся членамі сваёй Царквы і парафіі мы зьяўляемся толькі намінальнымі членамі.


  Паралізаваны і чатыры сябры


  (Мацьв. 9, 1-8)


  Чатыры сябры прынесьлі на насілках паралізаванага чалавека і апусьцілі Яго да ног Хрыста. „Бачачы веру іх, — чытаем у Евангельлі, — Ісус сказаў паралізаванаму: даруюцца табе грахі твае”. Чытаючы-ж у думках прысутных там фарызэяў, якія ўспрынялі адпушчэньне грахоў як блюзьнерства, паколькі можа гэта рабіць толькі Бог, Хрыстос прамовіў да іх: „Каб ведалі вы, што Сын Чалавечы мае ўладу дароўваць грахі, — тады кажа паралітыку: устань, вазьмі ложак свой ды ідзі ў дом свой”.


  Варта адзначыць, што Хрыстос аздаравіў чалавека па веры іншых. Справа ў тым, што гэта была ня проста вера, але ажыцьцяўленьне жывой малітвы і жывой любові. Гэты няшчасны чалавек нечым выклікаў да сябе любоў сваіх сяброў, якія не паленаваліся прынесьці яго да Хрыста. Малітва павінна заключаць у сабе ўсё, усё жыцьцё наша павінна быць стаяньнем сярод людзей і перад людзьмі. Калі мы будзем гэтак жыць, тады хрысьціян ня будуць папракаць у тым, што яны моцныя толькі на словах, а калі прыходзіць да справы, яны бездапаможныя і абыякавыя. Толькі тады можна будзе сказаць, што малітва — гэта справа ператвораная ў сузіраньне, а справа — гэта малітва, якая стала ўчынкам.


  Сьведкі аздараўленьня паралізаванага ўспрынялі цуд па-рознаму. Для адных ён стаўся прычынай асуджэньня, а для іншых паказаў, што сапраўды прычынай хваробаў зьяўляецца грэх. Сьвятое Пісаньне вучыць, што грэх наагул зьяўляецца прычынаю ўсякага зла. Кожнае выяўленьне зла — гэта вынік асноўнага грэху, які можа мець шматлікія формы, але яго сутнасьць застаецца нязьменнай з самога пачатку, калі ён увайшоў у чалавечую гісторыю.Той самы грэх схіляе дзікуна з кап’ём у руцэ забіваць іншапляменцаў і гэтак-жа пілота сучаснага самалёта кідаць бомбы на безабаронныя вёскі. Ахінаючы сваёй абалонкай душу грэх не дазваляе пранікнуць у яе Божай ласцы і чалавек становіцца чэрствым, хмурым і непадатлівым на дабро. Грэх быў прычынаю першага братазабойства і першай магілы. Сёньня вынікі грэху назіраем у яшчэ больш павялічаных маштабах, у незьлічоных турмах, шпіталях і на могільніках.


  Хрыстос аздаравіў паралізаванае цела, але сьпярша паставіў на ногі паралізаваную душу, паказваючы такім чынам што важнейшае. Сучасная мараль ставіць на першым месцы гуманную дбайнасьць пра людзей хворых, галодных і інвалідаў, аднак ня хоча бачыць бяды, у якой апынуліся галодныя, калекія і паралізаваныя душы. Беднасьцяй сучаснага сьвету, больш жаласнай за самыя грахі, зьяўляецца той факт, што чалавек ня бачыць сваіх грахоў і не прызнаецца да ніякай віны. Гэта зразумелае ў сытуацыі, калі слабее рэлігійная вера. Чалавек, як гаварыў адзін з выдатных ерархаў, ня можа перанесьці пачуцьця віны, калі ня бачыць магчымасьці яе адпушчэньня. Тады проста гаворыць, што нічога ён ня мае на сваім сумленьні, што грэх наагул не існуе. Гэта аднак найбольшая крывадушнасьць, якую можна сабе ўявіць. Праўда тут такая, што ніхто не безь віны, але гэтую праўду чалавек умее сабе сказаць толькі тады, калі сутыкнецца зь іншай вышэйшай праўдай: з праўдай аб Божым прабачэньні. Дык трэба вучыцца прызнаваць свае грахі і атрымоўваць прабачэньне.


  Усе пакуты, боль, гвалты, трагедыі і сорам чалавецтва заключаюцца ў адным старамодным слове „грэх”. Сучасныя людзі могуць пазьбягаць гэтае архаічнае слова і паспрабаваць замяніць яго паняцьцем слабасьці, памылкі або прыроднай заганнасьці чалавека, але Бог празь Сьвятое Пісаньне называе яго трагедыяй.


  Мы можам паспрабаваць прайсьці міма яго і забыцца, як пра кашмарны сон або непрыемную заўвагу, але Бог лічыць грэх агідным.


  Чалавек увесь час хоча паправіць сваю біяграфію і апраўдаць свае ўчынкі, але Бог паказвае яму сапраўдную небясьпеку грэху і вучыць пазьбягаць яго.


  Чалавека, які звычайна ня мае ні часу, ні ахвоты задумацца над сваімі дзеяньнямі, Царква падахвочвае да самааналізу ў супастаўленьні зь евангельскімі сюжэтамі. Насуперак чалавечаму мудрагельству і адвечнаму пошуку прычыны зла па за сабою, Царква паўтарае: „Даруюцца табе грахі твае, ідзі і больш не грашы”.


  Два сьляпыя і нямы


  (Мацьв. 9, 27-35)


  Евангельле поўніцца апісаньнямі цудаў аздараўленьня хворых.


  Вось у 9-м разьдзеле Евангельля паводле Мацьвея чытаем пра аздараўленьне двух сьляпых і нямога. Трэба адзначыць, што кожнае аздараўленьне мела акрамя сваёй асноўнай мэты своесаблівы сэнс павучэньня народу. Пакуты паасобных людзей былі нагодай для ўсьведамленьня людзям прычыны хваробаў, раскрыцьця іхнага глыбейшага сэнсу. Звычайна ў Евангельлі хваробы і беды мелі сувязь з грахом, лічыліся пакараньнем за грэх. Аднойчы, аднак, на пытаньне, ці зграшыў сам хворы ці ягоныя бацькі Хрыстос адказаў: „Ні ён, ні бацькі ягоныя, але каб выявілася на ім моц Божая”.


  Пытаньне пакутаў вечнае. Хваробы і гора, паражэньні і нястачы — сумная заканамернасьць чалавечага лёсу. Чалавек журыцца аб сваім незайздросным лёсе ня толькі таму, што ён невыносны. Ён успрымае свой боль як незаслужаны, несправядлівы і непатрэбны. „Чаму такое мусіла здарыцца са мною?” — бедавала Маргарыта, гераіня трагедыі „Фаўст” Гётэ. Раз за разам раздаецца скарга, чаму выбухаюць такія жахлівыя войны, трагедыі, катаклізмы? Чаму пакутуюць бездапаможныя, нявінныя дзеці? Дзе Бог, чаму Ён дапускае такое? Для некаторых людзей гэта асноўны аргумант, што Бога няма, бо калі-б быў, такія зьявы не маглі-б здарыцца.


  Сапраўды, няверуючаму цяжка адказаць на такія пытаньні, бо лягічнага адказу на іх няма. Можна, аднак, паспрабаваць адказаць гэтак: баліць, каб гэткім чынам зьвярнуць увагу на небясьпечную хваробу і своечасова лячыць яе. Бываюць жахлівыя войны, каб іхныя жахі нарэшце ўсьведамілі людзям вартасьць міру. Ёсьць сьмерць, каб людзі тым болей навучыліся даражыць жыцьцём.


  Гэта пераканаўчыя адказы, але хрысьціянін шукае адказу на такія пытаньні у глыбіні сваёй веры. Ён проста дапускае думку, што напэўна існуе нейкі Божы плян, можа ўсё непрыемнае служыць нейкай вышэйшай мэце?


  У штодзённым жыцьці назіраем адну сумную зьяву. Пастаянны дабрабыт робіць чалавека нечульлівым на беднасьць іншых людзей, ды і высокія пасады выклікаюць пыху і нахабства. Бясконцыя посьпехі спрычыняюць зазнайства і самаўпэўненасьць. Беспакаранасьць асьмельвае і разбэшчвае яшчэ болей. Людзі здаровыя, маладыя, моцныя — пераважна легкадумныя і пустыя. Яны жывуць быццам бы сонца мела ніколі не зайсьці. Яны не задумваюцца, ня лічацца ні зь людзьмі, ні з Богам. Каб спакарнелі, патрэбны ім нейкі ўдар, няшчасьце, спазнаньне бяды, небясьпекі і нядолі. Толькі тады яны зразумеюць свае памылкі, у іх прабудзяцца вышэйшыя пачуцьці.


  Шмат людзей прыйшло да веры ў цяжкіх абставінах, перад пагрозай сьмерці або ў часе цяжкой хваробы. Іхны боль і пакуты сталі пачаткам духоўнага адраджэньня, сталі блаславенствам для іх саміх і для іншых людзей.


  Больш за 250 гадоў таму памёр Гэорг Фрыдрых Гэндэль. Папулярны кампазытар, якому жылося нядрэнна, раптам стаў часткова паралізаваным і да таго застаўся амаль бяз сродкаў для жыцьця. У гэтай незвычайнай для яго сытуацыі ён перадумаў сваё жыцьцё і зьвярнуўся думкамі да Бога. Гэндэль стварыў несьмяротную араторыю „Месія”, якая ўзрушвае мільёны сэрцаў, у якой людзі знаходзяць бальзам для душы. Гора, якое яго ўпаткала, сталася блаславенствам і для яго, і для ўсяго чалавецтва.


  Вялікі ангельскі паэт Джон Мільтан напісаў сваю цудоўную паэму „Страчаны рай”, калі поўнасьцю асьлеп. Бяда адабратварыла ня толькі яго, але шэраг выдатных людзей.


  „Сіла Божая выяўляецца ў немачы”, — гаворыцца ў Сьвятым Пісаньні. Бачна, што там, дзе канчаецца чалавечая сіла і самаупэўненасьць, пачынае дзейнічаць Божая сіла. Мабыць і пакуты, індывідуальныя і агульныя, зьяўляюцца — як не парадаксальна — пасевам вышэйшых каштоўнасьцяў. Відаць, вялікае нараджаецца ў пакутах.


  Насычэньне пяцьцю хлябамі


  (Мацьв. 14, 14-22)


  Ніводзін цуд не прамовіў да людзей з такой сілай, як насычэньне пяцьцю хлябамі пяці тысяч чалавек. Сьведкі памнажэньня хлеба імгненна ўцямілі незвычайную практычнасьць гэтага цуду. Пры Майсеі Бог накарміў народ маннай у пустыні. Адгэтуль і бралася ўпэўненасьць, што той, хто накарміў пяць тысяч чалавек, гэта напэўна прадказаны Збавіцель. Спадзяваньні народу забягалі яшчэ далей. Вось зьявіўся той, хто здольны ўсё зрабіць. Ён можа ашчасьлівіць народ, вызваліць краіну зь няволі. Ён мог-бы аздаравіць параненых на вайне жаўнераў, накарміць войска, пакараць іншыя народы і ўсталяваць ізраільскае панаваньне. У той дзень упершыню народ хацеў абвясьціць Хрыста царом, аднак Ён ухіліўся ад гэтага.


  Справа ў тым, што мэта чарговага цуду была іншая. У Евангельлі сказана: „Ня хлебам адзіным жыць будзе чалавек”, аднак усе ведаюць, што хлеб патрэбны. Людзі нават больш рупяцца пра страўнік, чымсьці пра душу. Якраз таму ў Евангельлі перасьцерагаецца: „Не турбуйцеся і не кажыце, што нам есьці, ці што піць, ці ў што адзецца. Айцец ваш Нябесны ведае, што ўсё гэта вам патрэбнае. Шукайце перш за ўсё Царства Божага і праўды яго, а тое ўсё прыложыцца вам”.


  Насычэньне Хрыстом пяці тысяч людзей азначае, што Бог рупіцца і пра зямныя, і пра духоўныя патрэбы чалавека. У евангельскім цудзе выявілася моц, якая пастаянна служыць людзям.


  Цуд памнажэньня хлеба паўтараецца ў тым, што мы ўспрымаем як нармальныя законы прыроды. Божы цуд назіраецца ў кожным сьцябле пшаніцы, жыта ці ячменю. Калі-б пабудаваць аналагічны будынак, ён мусіў-бы мець прынамсі 400 мэтраў вышыні і стаяць на фундаманце ў 30 квадратных цэнтымэтраў. Дадаткова на вярху пшанічнага сьцябла калыхаецца цяжкі колас. Ён гойдаецца на ветры, але сьцябло зь дзівосна задуманай, мэханічнай сыстэмай ня ломіцца. Дагэтуль застаецца тайнай, якім чынам вада зь зямлі дасягае вяршка сьцябла, калі з пастаўкай вады на высокія паверхі будынкаў зь цяжкасьцяй спраўляюцца складаныя насосы.


  Божы цуд выяўляецца ў кожным жніве і ўмалоце зямельных пладоў. З дапамогай натуральных сродкаў адбываецца той-жа цуд, які дазволіў накарміць пяць тысяч чалавек. Людзі рыхтуюць глебу і абсейваюць поле, але толькі моц адвечна заложана ў зерні робіць, што яно прарастае. Потым цалкам незалежныя ад чалавека паветра, дождж і сонца спрычыняюць рост і дасьпяваньне. Людзі клапоцяцца пра машыны, пладазьмены і ўгнаеньні пераацэньваючы свой уклад і недаацэньваючы Боскі фактар.


  Ёсьць у евангельскім апавяданьні яшчэ адзін аспэкт, якога нельга абмінуць. Пасьля насычэньня людзей Хрыстос загадаў: „Зьбярыце рэшткі, каб нічога не змарнавалася” (Яан. 6, 12). Хлеб зьяўляецца сымбалем усякай ежы і — нават шырэй — усякага, неабходнага для жыцьця дабра. Тым часам у некаторых краінах хлеб марнуецца, а ў іншых людзі галадаюць. Разам з агульнай вульгарызацыяй звычаяў зьнікла і традыцыйная пашана для хлеба. Некалі ў нашым народзе быў ён свайго роду сямейным талісманам, сьвятой рэліквіяй. Калі выпадкова падала з рук на зямлю луста хлеба, яе асьцярожна падымалі, цалавалі і прасілі прабачэньня. Хлебам і сольлю да сёньняшняга дня сустракаюць дарагіх гасьцей. Хлеб займаў найбольш пачэснае месца ня толькі ў матэрыяльным, але і ў духоўным жыцьці народу. У шматлікіх звычаях, прымаўках і павер’ях, якія адлюстроўваюць жыцьцёвую мудрасьць, мараль і нормы паводзін у розных жыцьцёвых сытуацыях, часта героем выступае менавіта хлеб, напрыклад: „Хто сее хлеб, той сее праўду”, „Хлеб дабыты сумленнай працай салодкі ўдвайне”.


  У малітве Гасподняй „Ойча наш” ёсьць словы: „Хлеб наш надзённы дай нам сёньня”. Зь іх бачна, што сярод усіх іншых каштоўнасьцяў хлеб займае выключнае месца і што ён, як само жыцьё — дар Божы.


  Пра суцішэньне буры


  (Мацьв. 14, 22-34)


  Апавяданьне пра суцішэньне буры і выратаваньне апостала Пятра — адно з найбольш глыбоказьмястоўных і сымбалічных. Пётр захацеў ісьці па вадзе і некаторы час ішоў, аднак спалохаўся буры і ветру ды пачаў тануць. Хрыстос выратаваў яго, аднак папракнуў за малавернасьць: „Чаму ты сумняваўся”, — сказаў Пятру.


  Сымбалічнасьць гэтага апавяданьня заключаецца ў тым, што само чалавечае жыцьцьё можна прыраўняць да мора. Яно прыносіць навальніцы і вецер, спакусы і небясьпекі. Гэты цяжкі жыцьцёвы шлях патрабуе перш за ўсё веры. Для чалавека — гэта фундамантальнае пытаньне непараўнальнае зь нічым іншым. У штодзённым жыцьці назіраем, што наш лёс і быт шмат у чым акрэсьліла прафэсія, або тое, якія нам трапіліся муж або жонка. Вера ахоплівае ўсе сфэры жыцьця. Яна вызначае наша стаўленьне да сямейнага жыцьця, да працы, акрэсьлівае нашы ідэалы і сьветапогляд. Вось таму гэта справа выключнай важнасьці гэтак для паасобнага чалавека, як і для ўсяго грамадзтва.


  Сьвятое Пісаньне вучыць, што вера абсалютна неабходная і нічым яе немагчыма замяніць. Гэта акт даверу і самааддачы, калі адчыняем Богу дзьверы свайго сэрца. „Вер у Госпада Ісуса, а збавішся ты і дом твой”, — чытаем у Дзеях Апостальскіх. У Евангельлі часта гучаць словы „вера твая збавіць цябе... калі будзеце мець веру, як гарчычнае зерне, нічога ня будзе немагчымага для вас”. Сьвятое Пісаньне падкрэсьлівае, што вера — гэта „Божы дар, які неабходна разьвіваць і рупіцца пра ягоны рост”. Яна ніколі не бывае статычнай, але ўмацоўваецца або слабее на працягу жыцьця. Людзі — гэтак як і апостал Пётр — сумняваюцца, расчароўваюцца, аглядаюцца назад. Ім не хапае рашучасьці, каб свой лёс цалкам скласьці ў Божыя рукі...


  Шмат стагодзьдзяў таму, калі крылы рымскага арла кідалі цень на ўвесь тагачасны сьвет, мужныя ваяры кесара накіраваліся пакарыць Брытанію. Калі на гарызонце зьявіліся рымскія караблі, абарыгены згуртаваліся, каб бараніць сваю Радзіму. На іх вялікае дзіва, першае, што рымляне зрабілі, гэта спалілі свае караблі. Яны засталіся без магчымасьці адступленьня. З такім непераможным духам і ўпэўненасьцяй у сваёй перамозе яны мусілі перамагчы і перамаглі. Нічога дзіўнага, што з часам малая вёска на беразе Тэмзы стала валадаркай усяго сьвету.


  Ступіць на шлях веры значыць поўнасьцю падпарадкаваць сябе Богу. Гэтак зрабіў Аўраам, калі выбраў беспрытульнасьць і прынёс ахвяру са свайго асабістага шчасьця дзеля вышэйшаша дабра. Падобна паступіў і Майсей, калі адмовіўся ад раскошнага жыцьця ў Егіпце, каб сярод нягодаў і цяжкасьцяў выканаць Божы плян.


  Веру дэкляруюць многія, бо дэклярацыя нічога не каштуе. Горш бывае з тым, каб паводзіць сябе ў адпаведнасьці са сваімі дэклярацыямі. Неаднойчы з сорамам ловім сябе на разладзе паміж абяцаньнямі і фактамі. Многія людзі рэгулярна ходзяць у свае цэрквы, прытрымоўваюцца традыцыяў і абрадаў, аднак у штодзённым жыцьці жывуць нягодна. Крывадушная пабожнасьць бачная, напрыклад, у вядомым кінафільме Франсіса Копалі „Бацька хросны”. Проста не ўмяшчаецца ў галаве, як можна сумясьціць мафіёзную, злачынную дзейнасьць з сур’ёзным, акуратным удзельніцтвам у касьцельным жыцьці.


  Бадай асноўная праблема не ў тым, што існуе адкрытае нявер’е і нават ваяўнічы атэізм. Для Царквы, мабыць, большай праблемай зьяўляецца факт, што ў той самай краіне, дзе пераважная большасьць насельніцтва дэкляруе сваю прыналежнасьць да нейкай канфэсіі, не зьмяншаецца колькасьць абортаў, разводаў, забойстваў, крадзяжоў і іншых злачынстваў. Калі вера не выяўляецца ў жыцьці, калі яна не выклікае добрых учынкаў, дык яна мёртвая. У часе вялікай справаздачы апошняга Суду і мы можам пачуць дакор: „Вы толькі называліся хрысьціянамі, але ніколі імі не былі”.


  Апантаны хлопец


  (Мацьв. 17, 14-23)


  Звычайна гаворыцца, што нельга брацца за тое, чаго чалавек ня ўмее. Аб нечым падобным гаворыцца ў 17-м разьделе Евангельля паводле Мацьвея. Апосталы спрабавалі, аднак ня здолелі аздаравіць апантанага хлопца, за якога сьлёзна прасіў ягоны бацька. Хрыстос зьлітаваўся над нешчасьліўцам, але адначасова папракнуў сваіх вучняў у нявер’і. „О, родзе няверны і крывадушны! дакуль буду з вамі? дакуль буду цярпець вас?” — сказаў Ён. Адначасова патлумачыў апосталам, чаму яны ня здолелі зьдзейсьніць цуду. „З прычыны няверы вашай, бо запраўды кажу вам, што калі будзеце мець веру як гарчычнае зерне, нічога ня будзе немагчымага вам”. Гэта быў павучальны ўрок на будучыню.


  Вера апосталаў павінна была ўмацоўвацца цераз пост, малітву і пакорлівасьць сэрца. Пры гэтым яны павінны былі адмовіцца ад усякага славалюбства, каб стацца толькі прыладай у Божых руках.


  Абяцаньне, што калі будзем мець прынамсі крыху веры, тады нічога ня будзе немагчымага нам прымаем зь недаверам. Няўжо наша вера была-б здольная зьдзейсьніць цуды, як гэта здаралася зь вялікімі цудатворцамі? Няўжо мае малітвы былі б здольныя аздараўляць, памнажаць хлеб, суцішаць буры? Аднак факт, што абяцаньне Хрыстовае ўспрымаем зь недаверам азначае, што і наша вера меншая нават за гарчычнае зерне. Мы нават ня просім цуду. Няма веры і няма цудаў.


  У сувязі з гэтым евангельскім апавяданьнем могуць узьнікнуць думкі пра службу, сьціпласьць і адказнасьць. Кожны чалавек павінен ведаць сваё месца, належна ацэньнваць свае магчымасьці і адказна ставіцца да сваіх абавязкаў. Адпаведная ацэнка свайго пакліканьня шмат каму дазволіла-б пазьбегнуць асабістага расчараваньня і шкоды нанесенай грамадзтву. Людзі часта бяруцца за працу, да якой яны непакліканы. Нездаровыя амбіцыі і славалюбства часта бяруць верх над цьвярозай ацэнкай сваіх магчымасьцяў.


  У Лісьце да карынфянаў апостал Павал пісаў: „Ці-ж усе апосталы, ці-ж усе прарокі, ці-ж усе настаўнікі, ці-ж усе маюць уладу аздараўляць?” Не зважаючы на свае бясспрэчныя здольнасьці і посьпехі ён сьціпла падкрэсьліваў: „Я найменшы з апосталаў... я нават нягодны называцца ім”. Сваю службу ён разумеў гэтак, як трэба. „Будучы вольным ад усіх, — пісаў ён, — я падняволіў сябе ўсім, каб больш прыдбаць... не шукаючы ўласнай карысьці, але рупячыся пра многіх, каб усе былі збаўлены”.


  Кожны чалавек можа адносна добра выконваць некалькі працаў, аднак найлепш можна выконваць толькі нейкую адну. Кожны атрымаў нейкі спэцыфічны дар, нейкую здольнасьць, якая ня дадзена ўсім і гэтую здольнасьць ён павінен успрымаць як заданьне. Некаторыя бацькі прымушаюць сваіх дзяцей вучыцца на юрыстаў, лекараў, бо гэта прэстыжныя і пераважна добра аплачваныя прафэсіі. Бывае, што цалкам пазбаўленае музычнага слыху або мастацкага таленту дзіця бацькі пасылаюць у адпаведныя школы, бо гэта іхная ўласная, нязьдзейсьненая мара. Такія дзеці, насуперак сваім зацікаўленьням і здольнасьцям, ніколі ня будуць добрымі адвакатамі, лекарамі ці мастакамі, але маглі-б быць, напрыклад, добрымі рамесьнікамі.


  З другога боку, кожная здольнасьць даецца чалавеку зь нейкай мэтай: не дзеля таго, каб хваліцца ёю, або карыстацца выключна дзеля сваёй выгады. Некаторыя людзі вераць у сваю незаменнасьць. Яны лічаць, што для дабра справы нельга ім уступаць зь нейкай пасады, бо бязь іх усё разваліцца. У сваіх старэчых руках зайздросна трымаюць стырно кіраваньня дзяржавай, Царквой або нейкай іншай установай. Яны ня хочуць зразумець, што такім чынам магчыма служаць свайму дабру, але справе несумненна шкодзяць. На сьвеце, праўда, усё менш дыктатараў, аднак застаецца дастаткова людзей на высокіх пасадах, якія лічаць, што не яны павінны служыць народу, але народ ім. Інакш разумеў сваё пакліканьне слаўны брытанскі фэльдмаршал Бэрнард Мантгомэры. Гэты дасьведчаны камандзір гаварыў, што якраз штаб і камандзіры павінны служыць арміі, а не наадварот. Каб гэтак лічыць, трэба быць ня толькі добрым камандзірам, але перш за усё разумным чалавекам. Пераацэньнваючы свае заслугі чалавек непазьбежна трапляе ў сетку свайго зазнайства.


  У часе сваёй апошняй паездкі ў Эўропу вядомы гіндускі палітык і духоўны правадыр народу Махатма Гандзі сустрэўся са студэнтамі. У адказ на іхнае цёплае прывітаньне ён сказаў: „Сёньня я адчуваю сябе сярод вас студэнтам нават болей, чымсьці вы. Менавіта таму, што лепш за вас усьведамляю, колькі рэчаў яшчэ ня ведаю і колькі яшчэ мне трэба вучыцца”.


  Амаль дзьве тысячы гадоў таму апостал Павал напісаў: „Калі камусьці здаецца, што ён нешта ведае, дык ён яшчэ нічога ня ведае гэтак, як павінен ведаць”. Усьведамленьне сабе таго, што ўсё зьяўляецца Божым дарам, а чалавек толькі прыладаю ў Божых руках схіляе нас і апавяданьне пра аздараўленьне апантанага хлопца.


  Неміласэрны даўжнік


  (Мацьв. 18, 23-35)


  „Колькі разоў я павінен прабачаць? Ці ажно сем разоў?” — пацікавіўся аднойчы апостал Пётр. Ён напэўна лічыў, што існуе нейкі абмежаваны кантынгент цярплівасьці, аднак Хрыстос адказаў яму, што прабачаць трэба бясконца.


  Аднойчы цар вырашыў разьлічыцца са сваімі падданымі. Выявілася, што адзін зь іх запазычыўся ў цара на дзесяць тысяч тагачасных талентаў, суму практычна немагчымую да выплаты. У адказ на благаньні слугі прынамсі пачакаць пакуль даўжнік зьбярэ патрэбную суму, цар велікадушна дараваў яму ўвесь доўг. Памілаваны даўжнік сустрэў чалавека, які быў яму вінаваты невялікую суму і катэгарычна стаў патрабаваць вярнуць гэты доўг.Той прасіў і благаў адтэрміноўкі, але надарэмна. Крэдытор, якому цар дараваў вялізны доўг, падаў свайго даўжніка ў суд. Даведаўшыся пра гэтае цар паклікаў няўдзячнага слугу і заявіў яму: „Ці-ж не належала табе зьмілавацца над сябрам сваім, як я зьлітаваўся над табою?” І разгневаны цар аддаў яго катам, пакуль ня верне ўсяго даўгу. „Гэтак і Айцец ваш нябесны зробіць з вамі, калі кожны з вас ад сэрца не даруе брату свайму правінаў ягоных”, — закончыў Хрыстос сваю прытчу.


  Гэтая прытча настолькі зразумелая, што не патрабуе ніякіх тлумачэньняў. Яна вядомая, але ўся праблема заключаецца ў тым, што яе лягчэй зразумець чымсьці выканаць. Прабачэньне, дараваньне людзям іхных правінаў патрабуе пераадоленьня нашай чульлівай амбіцыі і неаднойчы пярэчыць паняцьцю справядлівасьці. Гэта прыкмета ня толькі велікадушнасьці, але і розуму. Красамоўны прыклад знаходзім у Старым Запавеце. Цар Саул зайздросьціў Давіду славы і спрабаваў яго забіць. Калі аднойчы Давід засьпеў сьпячага Саула, ён не забіў яго, але толькі адрэзаў кавалак вопраткі, каб даць яму зразумець, што быў там, аднак не скарыстаў нагоду, каб адпомсьціць свайму праціўніку. Пасьля гэтага Саул раскаяўся перад Давідам і ненавісьць паміж імі ператварылася ў сяброўства.


  Прытча вобразна адлюстроўвае праўду, выказаную ў шматлікіх месцах Евангелыля. Напрыклад: „Якою мераю вы будзеце мераць, такой адмерыцца і вам” ці „Блажэнны міласьцівыя, бо яны памілаваны будуць”. Бадай наймацней гэта выказана ў словах малітвы Гасподняй „Ойча наш”, якія паўтараем штодзённа: „І адпусьці нам грахі нашы гэтак як і мы адпускаем даўжнікам нашым”. Людзі, якія ня ўмеюць дараваць правінаў — сухія, ганарыстыя і няшчасныя; хрысьціянін, які ня ўмее прабачаць — гэта два несумяшчальныя паняцьці. Хрысьціянін павінен умець выбачаць, таму што такая прырода яго абноўленай душы. Не дароўваючы іншым іхных правінаў ён перш за ўсё шкодзіць сабе і сваёй душы, бо, паводле слоў блажэннага Аўгусьціна, „хто жыве ў разладзе зь людзьмі, той ня можа быць у еднасьці з Хрыстом”. Некаторыя кажуць: „Чаму я павінен дараваць, калі вінаваты ён, а не я?” Аднак уся справа ў тым, што прабачаць можна толькі вінаватым, а невінаватыя не патрабуюць прабачэньня. Мы ўсе ў нечым вінаватыя. Невінаватыя толькі памерлыя і тыя, што яшчэ не нарадзіліся!


  Клясычны прыклад таго, да чаго прыводзіць заўзятасьць, знаходзім у Гогаля ў „Аповесьці аб тым, як паспрачаўся Іван Іванавіч з Іванам Нікіфаравічам”. Аднойчы адзін зь іх сказаў другому: „А вы, Іван Іванавіч, сапраўдны гусак” і з прычыны гэтай дробязі разгарэлася такая варажнеча, што дайшло да суду. Нават судзьдзя прасіў Івана Іванавіча махнуць рукой і дараваць гэтую дробную зьнявагу, але той дваранін і хрысьціянін ня ўмеў прабачыць свайму суседу. Калі дванаццаць гадоў пазьней Гогаль ехаў празь Міргарад, сустрэўся зь Іванам Нікіфаравічам і не пазнаў яго, бо такі быў ён худы, сівы і паморшчаны. Судовая цяжба ўсё яшчэ працягвалася і Гогаль канчае сваю аповесьць словамі: „Маркотна на гэтым сьвеце, спадары”. Калі-б усе пайшлі за прыкладам гэтых двух людзей, на сьвеце было-б проста ня сумна, але жахліва!


  Шчасьлівы той, хто можа паўтарыць за сьвятым Рыгорам Ніскім (4 стагодзьдзе): „Госпадзе, рабі са мною тое, што я раблю. Я мог-бы адпомсьціць за сябе, аднак паўстрымоўваюся, і Ты не рабі гэтага. Я апярэдзіў майго сябру прымірэньнем зь ім, апярэджвай мяне і Ты сваёю ласкай. Я забыўся пра спрычыненае мне зло, забудзь і Ты пра мае грахі. Я люблю майго сябру як і раней перад тым, як ён пакрыўдзіў мяне, любі мяне і Ты, Божа, калі я ўгняўлю Цябе. Паступай са мною гэтак, як я паступіў са сваім сябрам. Я зрабіў тое, што Ты загадаў, рабі і Ты, як абяцаў: адпускайце і будзе адпушчана вам”.


  Такім чынам евангельская прытча пра неміласэрнага даўжніка кожны раз нагадвае вядомую, але ня цалкам усьвядомленую праўду: суд над намі Бог аддаў — так бы мовіць — у нашы рукі. Ад нас залежыць, ці яшчэ пры жыцьці запэўнім канчатковы прысуд над сабою. Як мы паступім са сваімі бліжнімі, гэтак і Бог паступіць з намі. Калі прабачым, тады самі атрымаем прабачэньне. Празь Сьвятое Пісаньне гэтак сказаў сам Бог і не адмовіцца ад Свайго слова.


  Праабражэньне Гасподняе


  (Мацьв. 17, 1-9)


  „Як добра нам тут!” — усклікнуў апостал Пётр у момант, калі на гары Фавор Хрыстос паказаўся ў зьзяньні Боскай Славы. Хрыстос, як чытаем у Евангельлі, узяў на гару толькі трох вучняў: Пятра, Якуба і Яана. Там „адмяніўся перад імі і зазьзяла аблічча Ягонае як Сонца і адзеньне стала белае як сьвятло... і паказаліся ім Майсей ды Ільля размаўляючыя зь Ім... І вось воблака яснае ахінула іх і голас з воблака прагучэў: Гэта Сын Мой Улюбёны, Якога Я вельмі ўпадабаў. Яго слухайце” (Мацьв. 17, 2-5).


  Якое-ж значэньне мела гэтая падзея ў жыцьці Хрыста ды Ягоных вучняў і якое ў жыцьці сучаснай Царквы і нашым? У жыцьці Хрыста Праабражэньне было адначасова аб’яўленьнем і Айца, і Хрыста. Прыйшоўшы на сьвет і прыняўшы чалавечае цела Сын Божы заставаўся ахінуты заслонай. Звонку быў падобны на людзей і некаторыя пыталі: „Ці не сын цесьляра Ён? Яго маці звалі Марыяй. Ц-іж не жывуць сярод нас Яго сваякі?” Такім чынам Яго жыцьцё праходзіла сярод звычайных людзей. Ісус падрастаў, працаваў, адчуваў стомленасьць і натуральна маліўся. Аднак быў Богам. Праабражэньне неспадзявана выявіла праўду аб Ім. На адно імгненьне, пад узьдзеяньнем сьвятла, якое Павал называе „яснасьцяй сьвятла пазнаньня Славы Божай”, заслона Ягонага чалавецтва адхілілася. Да сьвятла далучыўся голас Айца нібыта паясьняючы значэньне таго, што здарылася: „Гэта Сын Мой Улюбёны... Яго слухайце”. Гэтым самым незадоўга да пакутаў і сьмерці Праабражэньне Хрыста на гары Фавор падбадзёрыла вучняў і ўмацавала іхную веру. Сэнс гэтай падзеі выказаны ў царкоўнай песьні: „Каб бачучы Цябе ўкрыжаваным, яны зразумелі добраахвотнасьць пакутаў”. Сьвяты Яан Залатавусны пісаў, што Хрыстос адмяніўся перад вучнямі „жадаючы павучыць іх і паказаць, у чым будзе заключацца тая Слава, у якой Ён прыйдзе. Ён ужо зараз, у гэтым жыцьці, аб’яўляе яе, каб усе яны, асабліва-ж прыгнечаны Пётр, не баяліся ні сваёй сьмерці, ні сьмерці свайго Госпада”. Праабражэньне было таксама прадвесьцем канчатковага часу, паўторнага Прыходу Хрыста ў Славе. Увесь матэрыяльны сьвет пакліканы стаць месцам усяленьня ласкі Божай, зазьзяць такой славай, якую было дадзена адчуць апосталам на гары Фавор.


  Дзякуючы таму, што сам апостал Пётр убачыў, іншыя апосталы маглі з упэўненасьцяй прапаведаваць Евангельле. „Бо мы абвясьцілі вам сілу і прыход Спадара нашага Ісуса Хрыста не ідучы за хітравыдуманымі байкамі, але былі навочнымі сьведкамі Яго велічы. Бо Ён прыняў ад Бога Айца чэсьць і славу... Гэты голас зь нябёс мы чулі будучы зь Ім на сьвятой гары” (2 Пятр. 1, 16-17). Іхны досьвед стаўся неаспрэчным доказам і дазволіў апосталам з упэўненасьцяй гаварыць, што „не марудзіць Госпад з выкананьнем абяцаньня”.


  Жыцьцё неаднойчы выпрабоўвае вернікаў праз пакуты. Часта іх ахінае цемра нагэтулькі густая, што не відаць неба. Яны бачаць толькі рэчаіснасьць, якая дазваляе адчуць толькі горыч.


  У такія хвіліны атакуюць пакуты: тыя, што зьведалі іх мінулыя пакаленьні, цяперашнія, пакуты грэшнікаў і справядлівых. Узьнікае пытаньне: чаму гэтак адбываецца, калі Бог добры, калі Ён Айцец? Згодна апосталу, ужо нават першыя хрысьціяне сумняваліся: „Дзе-ж абяцаньне Ягонага Прыходу? Ад часу, калі нашы бацькі паўміралі, усё адбываецца гэтак-жа як з пачатку сьвету.”


  У гэтым выпрабаваньні веры Евангельле і Праабражэньне ясьнеюць як самы верагодны залог перамогі. Усе пакуты кончацца.


  Аднойчы кожны з нас і ўвесь сусьвет пераменяцца, бо кожны будзе падобны на Хрыста і будзе зь Ім „адным Духам”. Цяперашнія пакуты — гэта боль родаў. Як пісаў апостал Павал: „Мы ведаем, што ўсё стварэньне разам стогне і ўздыхае ў болях родаў... і мы самі, маючы пачатак Духа, і мы ў сабе стогнем чакаючы ўсынаўленьня, адкупленьня цела свайго” (Рым. 8, 22-23). Апостал, відавочна, завалоданы гэтай думкай: „Мы ўсе з адкрытым тварам углядаемся на сьвятло Гасподняе нібыта ў люстры: дзякуючы Духу ўсё мацней ясьнеем, адмяняючыся ў той самы Ягоны вобраз” (2 Кар. 3, 18).


  Тым часам Хрыстос, гэтак сама як да Пятра, Якуба і Яана, прыходзіць да нас, кладзе руку на плячо і просіць зысьці з гары. Ён просіць, каб пайшлі мы зь Ім у Ерусалім, г.зн. да штодзённых заняткаў. У дзень сьвята мы асьвячаем у храме першыя плады, але ўсё над чым мы працуем, да чаго дакранаемся можа быць асьвячана, стаць часткай Царства Божага, калі яно ўнутры нас і будзе як зьзяньне Хрыстова пашырацца вакол нас.


  Як дасягнуць жыцьцё вечнае?


  (Лук. 18, 18-27)


  Аднойчы шчыра заклапочаны сваім збаўленьнем багаты, малады чалавек зьвярнуўся да Хрыста з пытаньнем: што ён павінен зрабіць, каб дасягнуць жыцьцё вечнае? У адказ Хрыстос прыгадаў яму асноўныя запаветы. „Усяго гэтага я прытрымоўваўся змалку лет маіх”, — шчыра адказаў юнак. Ведаючы, што ён гаворыць праўду, Ісус сказаў яму: „Яшчэ аднаго табе не хапае: усё, што маеш, прадай і раздай убогім і будзеш мець скарб на небе і прыходзь ды ідзі за Мною”. Пачуўшы гэтае юнак засумаваў ды адышоў. Аддача рэальнай маёмасьці і зьвязаных зь ім выгадаў узамен за няпэўныя скарбы неба здалася яму вельмі рызыкоўным крокам...


  Безумоўна, ня кожны калі-небудзь у сваім жыьцьці задумваўся над тым, што хвалявала евангельскага юнака. Мноства людзей паводзіць сябе гэтак, як некалі сказаў Напалеон Банапарт: „Хопіць мне зямлі, а неба пакідаю вераб’ям”. Яшчэ іншыя ня бачаць ні сэнсу, ні патрэбы адмаўляцца ад выгоднага, заможнага жыцьця і з поўным перакананьнем заяўляюць, што заможнасьць можна лёгка спалучыць з пабожнасьцю і хрысьціянскімі цнотамі.


  Нямецкая пісьменьніца Люізэ Рынзэр у сваёй кніжцы „Брат-агонь” напісала пра журналіста, які прыбыў у Асіз для збору матэрыялаў пра жыцьцё сьв. Францыска. „Ці чулі вы, — зьвярнуўся да журналіста адзін стары сьвятар, — апавяданьне пра багатага юнака?” — „Нешта чуў, — адказаў журналіст. — Памятаю, што прыйшоў да Хрыста адзін малады чалавек і даказваў, які гэта ён добры. Ня ведаю, чаго ён хацеў, але Хрыстос параіў яму раздаць сваю маёмасьць бедным, аднак той не захацеў гэтага зрабіць і пайшоў. Хіба так было”. „Больш-менш гэтак, — адказаў ксёндз. — Але ці ведаеце вы, чаму Ісус рэкамэндаваў юнаку стаць бедняком”. „Ня ведаю, не магу ўцяміць, — адказаў журналіст. — На сьвеце мноства бедных і мы намагаемся дапамагчы ім. Ведаю, што беднасьць — нічога добрага. Будучы яшчэ студэнтам, я сам быў бедны , бо мае бацькі — малазямельныя сяляне... Я часта недаядаў і магу Вас, Ойча, запэўніць, што беднасьць — нічога прыемнага”. „Я згодзен з вамі; мае бацькі таксама былі бедныя”, — адказаў ксёндз. „Дык можа Хрысту залежала на тым, каб кожны на сабе адчуў, што гэта значыць быць бедным?” — спытаўся журналіст. „Так, на гэтым таксама”, — адказаў сьвятар. „Дык на чым-жа яшчэ?” — дапытваўся той. „Бачыце гэты кубак? Калі ён поўны, у яго нельга больш нічога уліць. Калі-б у кубку быў пясок, а я захацеў наліць у яго віна, што павінен быў-бы зрабіць? Зразумела, высыпаць пясок. Вось багацьце і ёсьць тым пяском”, — сказаў стары ксёндз. „А што-ж тады зьяўляецца тым віном?” — спытаўся яго суразмоўца. „Я гэта называю духам любові”, — адказаў сьвятар („Брат-агонь”, 1978 г., стар. 77-78).


  Журналіст са згаданай кніжкі напэўна лепш зразумеў сэнс евангельскага аповеду пра багатага юнака, але сабраўшы матэрыялы пра сьв. Францыска Асізскага, якога асобай шчыра захапіўся, не пайшоў за ягоным прыкладам, але за прыкладам багатага юнака. Гэтак, дарэчы, паступаюць многія сучасныя хрысьціяне ўсіх канфэсіяў. Яны прынцыпова не супраць рэлігіі і лічаць сябе вернікамі. Ім неабыякавае збаўленьне, яны вераць у яго і хацелі-б яго дасягнуць. Яны толькі задумваюцца, ці напэўна Богу патрэбны тыя шматлікія самаахвяраваньні і ахвяры з боку чалавека. Сьвецкія людзі неаднойчы бунтуюцца супраць забароны разводаў і абортаў, духавенства бунтуецца супраць цэлібату і па гэтай прычыне і адны, і другія скідаюць зь сябе ярмо царкоўных патрабаваньняў. Ім тым болей цяжка зразумець, што нават багацьце, якое заўсёды прывабнае, можа ім у нечым перашкаджаць. „Мы адкуплены Хрыстом, аднак служым золату; прапаведуем панаваньне аднаго, але падпарадкоўваемся другому”, — пісаў сьв. Яан Залатавусны.


  Згодна Евангельлю, усё зводзіцца да пачуцьця меры. Ні багацьце само па сабе не зьяўляецца грахом, ні беднасьць не зьяўляецца цнотай. Евангельле перасьцерагае толькі перад маральнай небясьпекай, якая тоіцца ў празьмернай прывязанасьці да зямных каштоўнасьцяў. „Не зьбірайце сабе скарбаў на зямлі, дзе моль ды іржа нішчаць, і дзе зладзеі падкопваюць і крадуць, але зьбірайце сабе скарбы ў небе... бо дзе скарб ваш, там будзе і сэрца ваша”. Гэтую думку разьвіў блажэнны Аўгусьцін у словах: „Не прывязвай свайго сэрца да таго, што даецца табе на кароткі час... Гэта не багацьце, якое хутка пакіне цябе. Сапраўднае багацьце тое, якім валодаючы не страціш яго”.


  Акрэсьліць, дзе залатая сярэдзіна і разумная мера няпроста, але ў Кнізе Прытчаў ёсьць словы, якія маглі-б стаць жыцьцёвым эпіграфам: „Жабрацтва ні багацьця не давай мне, Божа. Дай толькі гэтулькі, колькі неабходна, каб перасычаны не адрокся ад Цябе або каб прымушаны беднасьцяй ня узяўся за крадзеж”.


  Багаты юнак


  (Мацьв. 19, 16-26)


  У рэдкім прыліве жаласьлівага настрою шмат каму здараецца паставіць сабе пытаньне: што мне рабіць? Тым часам нагодаў для таго, каб рабіць дабро, хапае. Ісус Хрыстос проста зьвяртае ўвагу на запаветы, у прыватнасьці на тыя пяць, якія тычацца адносінаў да іншага чалавека. Калі нехта пажадае іх выконваць, улічваючы ня толькі тое, што яны забараняюць, але асабліва іхны станоўчы зьмест, гэтага было-б дастаткова. Аднак справа ня толькі ў тым, каб быць добрым. Добрым у звычайным разуменьні можа быць таксама нехрысьціянін.


  „Кожны з вас, хто не адрачэцца ўсёй сваёй маёмасьці, ня можа быць маім вучнем”, — гаворыцца ў Евангельлі і гэта праўдападобна найбольш непапулярны фрагмэнт Бібліі. На самай справе Хрыстос не патрабаваў ад юнака, каб той сапраўды прадаў і раздаў бедным усё, але толькі тое, што не зьяўляецца неабходным. Ён паддаў экзамену яго здольнасьць да самавырачэньня, даў магчымасьць выбару, перад якім можа апынуцца ў жыцьці кожны чалавек. Ён палюбіў гэтага юнака і жадаў ягонага ператварэньня. У яго характары паказаў яму адзін слабы пункт і чакаў ягонай рэакцыі. Аднак адмаўленьне ад рэальных выгодаў жыцьця ўзамен за нябачныя скарбы неба здалося яму малапрывабнай пэрспэктывай. Яму дадзены быў непаўторны шанц зьмяніць сваё жыцьцё, але не пакарыстаўся ім. Калі-б у той вырашальны момант выбраў Хрыста, яго жыцьцё выглядала-б цалкам інакш, але ён адышоў і нічога больш ня ведаем пра яго і пра ягоны лёс. Ён застаўся ў межах пасрэднасьці, сваёй асноўнай сумленнасьці, задаволены, што прынамсі не забівае і не крадзе...


  Амбітны хрысьціянін, нават выконваючы запаветы, не задавальняецца гэтым і хвалюецца, ці не хапае яму яшчэ нечага. Выходзячы насупраць гэтых высакародных імкненьняў Хрыстос дае нам зразумець, што толькі пасрэдны хрысьціянін абмяжоўваецца маральлю дзесяці запаветаў. Ён заклікае да большага, да дасканаласьці і кажа бы багатаму юнаку: „Прадай усё, што маеш”. Хрысьціяніна такое патрабаваньне цалкам не павінна зьдзіўляць. Адзін з тэолягаў (Джордж Мюльлер) выказаўся гэтак: „Не выпадае слугу намагацца быць багатым, вялікім і шанаваным у сьвеце, калі яго Госпад быў бедны, сьціплы і пагарджаны”. Нехта можа сказаць: да мяне гэта прытча не адносіцца, бо ў чым я багаты? Але на самай справе, чым мы толькі не багатыя? За што мы толькі не трымаемся, чаго мы толькі не разглядаем як сваю ўласнасьць? Хаця-б нашае жыцьцё, здароўе, розум або дасягнутую пазыцыю ў грамадзтве. Такім чынам гэта значыць: пазбудзься сваіх самалюбных амбіцыяў і прэтэнзіяў, адмоўся ад сваіх празьмерных патрабаваньняў, вызваліся ад дарэмных жаляў, маладушных крыўдаў, адмоўся ад непатрэбных і вельмі часта небясьпечных прыхільнасьцяў... Мы акружаемся мноствам дробных, марных рэчаў, якімі запханы нашы шафы, сталы і сундукі. Бы хамяк мы іх зьбіраем на ўсялякі выпадак, бо можа некалі прыдадуцца, але вельмі часта не прыдаюцца яны ні нам, ні нікому іншаму. І такім чынам расьце той вярблюджы горб, які не дазваляе вярблюду прайсьці ня толькі празь іголачнае вуха, але нават празь цесную браму.


  Перад падобным як у выпадку багатага юнака выбарам стаялі многія людзі. Некаторыя бы апостал Павал адгукнуліся на Божы заклік, адкінулі ўсе свае прывязанасьці і меркаваньні і ступілі на шлях, які Бог палічыў найбольш адпаведным для іх. Такім быў айцец Сяргей у аповесьці Льва Талстога і мноства іншых, якія здольныя былі да поўнага самавырачэньня.


  „Не вы мяне выбралі, але Я выбраў вас, каб ішлі вы і прынесьлі трывалы плён”, — гаворыць Хрыстос у Евангельлі. Чалавек можа пайсьці сваёй дарогай, пагрэбаваць ласкай і разьмінуцца са сваім прызваньнем, але дабра ад гэтага не бывае.


  Вінаграднік і вінаградары


  (Мацьв. 21, 33-42)


  Прытча пра вінаграднік і вінаградараў мусіла прагучэць пагражальна. Слухачы напэўна лёгка зразумелі, што ў ёй у пераносным сэнсе гаворыцца пра суадносіны паміж Богам і яўрэйскім народам. Уласьнік вінаградніка —Бог, вінаградары — яўрэйскі народ, агароджа — азначала Божыя запаветы. Вінаградары былі абавязаны аддаваць уласьніку акрэсьленую частку плёну, аднак гаспадаровых пасланцоў яны білі або нават забівалі, не пабяўшыся забіць гаспадаровага сына. Бог пасылаў сваіх прарокаў для апавяшчэньня Сваёй волі і заклікаў свой народ да раскаяньня, аднак яўрэі не прымалі іх і ня слухалі. Урэшце, ва ўлюбёным Сыне слухачы выразна зразумелі намёк на Хрыста, Які пасланы быў дзеля апамятаньня людзей і якому яны ўжо рыхтавалі сьмерць. Гледзячы са спачуваньнем на Сваіх прасьледавацеляў Хрыстос сказаў: „Няўжо вы ніколі не чыталі ў Пісаньні: камень, які адкінулі будаўнікі, той самы стаўся галавою вугла. Гэта сталася ад Госпада і ў вачах нашых дзіва”.


  Выбіраючы прароцтва пра адкінуты камень Хрыстос меў на думцы сапраўднае здарэньне. Будаўнікам Саламонавага храму даставілі аднойчы камень незвычайнай велічыні і формы. Закінуты як непрыдатны ён валяўся, пакуль спатрэбілася выканаць навугольнік. Будаўнікі тады зразумелі, што дзеля стабільнасьці ўсёй будоўлі патрэбны камень выключнай моцы і ўстойлівасьці. Яны ўжылі камень, які пратрываў дзеяньне сонца, ветру і дажджу ды дакладна пасаваў на сваё месца.


  Гэтае прароцтва Ісаіі Хрыстос адносіў да Сябе. Для адных Ён заўсёды быў краевугольным каменем, а для іншых — каменем спатыкненьня. „Вы збудаваны на фундаманце апосталаў і прарокаў, маючы краевугольным каменем самога Ісуса Хрыста, на Якім уся пабудова разам змацаваная расьце ў сьвяты храм у Госпадзе, на якім і вы разам будуецеся на жыльлё Божае духам”, — пісаў апостал Павал (Эфэс. 2, 21-22).


  Аб тым, што Хрыстос зьяўляецца краевугольным каменем нашага жыцьця найлепш сьведчылі прыгожыя звычаі сялянскага побыту, на жаль, цяпер амаль забытыя. Калісьці, перад тым як сесьці за стол, дамачадцы маліліся. Знакам крыжа пачыналі кожную працу, а маці рабілі знак крыжа на падушцы дзіцяці і на кожнай буханцы хлеба. Каплічкі ля дарогаў, крыжы, іконы, сьвечкі і сьвячоная вада ў хатах паказвалі, што нашы продкі лепш разумелі важную праўду: Хрыстос сапраўды зьяўляецца краевугольным каменем усіх сфэраў жыцьця. Працай, адпачынкам, ежай, сном і нават забавай яны шанавалі Бога і намагаліся жыць у гармоніі зь Ім.


  Некалі філёзаф Фрыдрых Шэлінг, выклаўшы сваю тэорыю, заявіў студэнтам: „Зараз і я магу як Хрыстос сказаць пра сябе: я — праўда, дарога і жыцьцё”. Сфармуляваная ганарыстым вучоным тэорыя выклікала тады толькі кпіны, а зараз нават пра самога Шэлінга, ня кажучы пра яго тэорыі, ведаюць толькі спэцыялісты. У мінулым наагул узьнікалі шматлікія тэорыі, якія ў свой час лічыліся неаспрэчнымі і дасканалымі, за якія фанатыкі гатовы былі аддаць сваё жыцьцё, аднак з часам яны выявіліся памылковымі і нявартымі ўвагі. Егіпецкія фараоны ўвекавечвалі свае імёны грандыёзнымі пірамідамі, каралі засноўвалі дынастыі, вучоныя выпісалі мора чарніла, аднак будоўлі рассыпаліся, імпэрыі разваліліся, поўныя мудрагельстваў кніжкі спарахнелі, а пра іхных аўтараў мала хто і памятае. Час паказаў, чаго яны былі вартыя на самай справе.


  Калі трываласьць ідэі, ейны ўплыў на лёс чалавецтва і памяць пра стваральніка ідэі зьяўляюцца прыкметай ейнай вартасьці, дык Хрыста трэба прызнаць сапраўдным краевугольным каменем новай гісторыі. Год Ягоных народзін невыпадкова лічыцца пераломнай датай і пачаткам нашай эры. Ужо дваццаць стагодзьдзяў жывём пад уплывам хрысьціянскай культуры і Хрыстовай думкі. Ніхто іншы не паўплываў у такой ступені на лёс чалавецтва, на заканадаўства, асьвету, мараль і штодзённае жыцьцё, як Настаўнік з Назарэту.


  Некалі на пытаньне азлобленых праціўнікаў першых хрысьціян адзін зь яўрэйскіх старэйшын — Гамаліель заявіў: „Калі ад людзей гэта, само змарнее, а калі ад Бога — ня здолееце зьнішчыць яго” (Дзеі. 5, 38-39). На фундаманце чалавечых аўтарытэтаў немагчыма пабудаваць нічога трывалага. Ёсьць аднак Імя, якое, не зважаючы на ўсё супрацьдзеяньне і прасьлед, надалей застаецца на вуснах мільёнаў людзей. Яго кахаюць або ненавідзяць, аднак дзьве тысячы гадоў гісторыі, паўтара мільярда вернікаў па ўсім сьвеце, сучасны стан нашай цывілізацыі, гавораць самі за сябе. Гэта і ёсьць той „адкінуты будаўнікамі камень, які стаўся галавою вугла”.


  Пра кліканых на банкет


  (Мацьв. 22, 1-14)


  Атрымаць запросіны пераважна прыемна, асабліва калі гэта запросіны на вясельле. Бываюць запросіны, якія трэба ўспрымаць яшчэ як гонар. Банкет, сумесны стол становіцца знакам блізкіх, асабістых кантактаў, умацоўваюць лучнасьць і сяброўства. Ці ўсьведамляем мы, што нас таксама ўпаткаў такі гонар?


  22-гі разьдзел Евангельля паводле Мацьвея пачынаецца прытчай пра пакліканьне на банкет каралеўскага сына. Аднак кліканыя на вясельле пагрэбавалі запросінамі. Яны „пайшлі — хто на поле сваё, а хто да свайго гандлю... Другія-ж, схапіўшы каралеўскіх слугаў, зьняважылі іх і забілі”. Гаспадар пакараў забойцаў і на месца раней запрошаных загадаў паклікаць выпадковых людзей. Сярод іх кароль убачыў чалавека безь вясельнай вопраткі. За гэтую зьнявагу ён выкінуў яго і пакараў кажучы: „Шмат пазваных, але мала абраных”.


  На прыкладзе гасьціннасьці, на пункце якой усходнія народы былі вельмі чульлівыя, Хрыстос сымбалічна паказаў суадносіны паміж Богам і людзьмі. Вясельны банкет — гэта нябеснае Царства, гаспадар — гэта Бог Айцец, а Жаніх — Ісус Хрыстос. Мець адпаведную вопратку — значыць быць апранутым у добрыя ўчынкі, у плашч добрай волі і міласэрнасьці, які прыкрые галізну нашай натуры.


  Вясельная вопратка — гэта адкрытасьць нашага сэрца на Божую любоў, пакора і сьвядомасьць сваіх заганаў, чыстае сэрца, шчырасьць намераў і братэрская любоў. Біблейскае паняцьце баляваньня наагул мае глыбейшае значэньне. Банкетаваць — гэта значыць зьведаць радасьць прабываньня ў супольнасьці, спазнаць радасьць братэрства і еднасьці. Запрасіць каго-небудзь на банкет — гэта значыць вылучыць каго-небудзь і ўключыць яго ў лік тых, хто выбраны і хто сьвяткуе. У прытчы адмова перш пакліканых зьяўляецца намёкам на непрызнаньне яўрэямі Хрыста і яго навукі. На голас прарокаў яўрэйскі народ адказваў глухатой і зьняважлівасьцяй. Бог не раз дапускаў вынішчэньне яўрэйскага народу. Здавалася, вось яшчэ адзін катаклізм і ён наагул перастане існаваць. Аднак нават у крытычныя моманты народ не хацеў апамятацца і ня каяўся перад Богам. „Чаму маеце быць бітыя за сваю ўпартасьць”, — пытаў прарок Ісаія. Ён смуткаваў бачучы людзей, якія акуратна прыносілі ахвяры, займаліся ўсім: гандлем, жаніцьбамі, жывёлай і палямі, толькі ня думалі пра ачышчэньне сваіх душаў. Адначасова працягвалі акуратна адзначаць сьвяты і ганарыліся сваёй набожнасьцяй. „На што мне безьліч вашых ахвяраў, — гаварыў прарок ад Імя Божага, — не прыносьце больш дарэмных падарункаў... сьвяточных зборышчаў вашых не пераношу: беззаконьне — і сьвяткаваньне. Новамесяччы вашыя і сьвяты ненавідзіць душа мая... яны ярмо для мяне... ачысьцьцеся, абмыйцеся” (Ісаія. 1, 11-16).


  Гістарычныя этапы Ізраіля і ягонае дасьведчаньне могуць быць урокам і перасьцярогай таксама для „новага Ізраіля” — новазапаветнай Царквы. Бог дае магчымасьць сучасным хрысьціянам заглянуць у сваё духоўнае люстра — Евангельле, каб убачыць у ім адбітак сваёй сутнасьці. На вялікі жаль, людзі пераважна Евангельле цалуюць, мала чытаюць і яшчэ менш выконваюць. Традыцыйна яны прытрымоўваюцца сьвятаў і пастоў, удзельнічаюць у багаслужбах і даюць на ўтрыманьне сваёй Царквы, але ў сэрцах — далёкія ад Бога.


  Выбраны народ, той хто павінен быць першым, адкінуўшы Божыя запросіны, стаўся апошнім. Ягонае месца занялі паганцы, якія паступова далучаліся да Царквы. Сярод іх у 9 —10 м стагодзьдзях да хрысьціянскай сям’і далучыліся і нашы продкі. Працэс евангелізацыі сьвету страціў аднак сваю дынаміку, ён нагадвае сытуацыю, калі войска здолее пакарыць нейкую краіну, але ня зможа падпарадкаваць сабе тылы. Разам зь індыфэрэнтнасьцяй і рэлігійнай непісьменнасьцяй зьявілася патрэба паўторнай евангелізацыі. Гэта тычыцца і нашай Бацькаўшчыны. З аднаго боку працягваецца працэс рэлійнага ўздыму і духоўнага адраджэньня, а з другога — у наяўнасьці паталягічныя зьявы: злачыннасьць, расклад сям’і, разводы, аборты, самагубствы... Заклікаючы вернікаў да дзейнага прапаведніцтва Царква нагадвае, што поле сучаснай місіі вельмі блізка, побач нас. Формамі гэтай місіі могуць быць і пропаведзь, і катэхізацыя, і выдавецкая дзейнасьць, і шчырае служэньне тым, хто абяздолены і пакутуе. Да кожнага чалавека трэба знайсьці адпаведны падыход... Такім чынам пытаньне евангельскага гаспадара накіраванае да чалавека ў неадпаведнай вопратцы накіроўваецца да ўсіх вернікаў. Усе мы павінны застанавіцца над тым, якія мы хрысьціяне і ўзгадаць, што аддаючы пашану Богу мы „павінны пакланяцца Яму ў духу і праўдзе”. Справа тут ва ўнутраным стаўленьні чалавека, у дэманстраваньні сваёй веры ўчынкамі, а не традыцыяй і словамі. У штодзённым жыцьці назіраецца вялікая прывязанасьць чалавека да яго дробязных справаў ды імкненьняў. Нядбайнасьць або блізарукасьць схіляе людзей паехаць на дачу, калі адбываюцца важныя для будучыні асобнага грамадзяніна і для ўсёй краіны выбары, заняцца другарадным і занядбаць першараднае, паляжаць перад тэлевізарам заміж пайсьці ў Царкву. Атрымоўваецца, што нават Бог няварты таго, каб пасьвяціць Яму кавалак сваёй зямлі, бытавыя турботы або імгненьне прыемнасьці. На зямлі мы бясконца знаходзім справы і заняткі настолькі важныя і неадкладныя, што для Бога і сваёй душы ўжо не застаецца часу...


  Божыя запросіны накіроўваюцца да нас, гэтак як і ў прытчы, у індывідуальным пляне. „Вось стаю ля дзьвярэй сэрца і грукаю”, — гаворыцца ў Евангельлі. Бог кліча нас самымі рознымі спосабамі і ў самых розных абставінах. Часам прамаўляе да нас голасам нашага сумленьня, раптоўным прасьвятленьнем, нават праз трагедыі і гора. Калі гонімся за прывідам зямных каштоўнасьцяў, выклікае пачуцьцё ненасытнасьці і расчараваньня...


  Паводле слоў блажэннага Аўгусьціна, „неспакойнае сэрца чалавека, пакуль не супачыне ў Богу”.


  Евангельская прытча пра кліканых на банкет нагадвае нам адну асноўную праўду і адначасова дакор: мала выбраных не таму, што Бог пераборліва выбірае, але таму, што мала каго знаходзіць годным.


  Пра галоўныя запаветы


  (Мацьв. 22, 35-46)


  Аднойчы адзін з добра азнаёмленых з Законам людзей зьвярнуўся да Хрыста з пытаньнем: „Які запавет найважнейшы?” — „Палюбі Госпада Бога твайго ўсім сэрцам тваім, з усяе душы тваёй і ўсяе думкі твае... Гэта ёсьць першая і найбольшая запаведзь, — адказаў яму Ісус. — Другая-ж падобная ёй: палюбі бліжняга свайго як самога сябе. На гэтых двух запаветах грунтуецца Закон і прарокі”. Невядома дакладна, якія запаветы Хрыстос меў на ўвазе: ці дзесяць запаветаў г.зв. Дэкалёгу, ці 613 наказаў і забаронаў, зьмешчаных у яўрэйскім Законе — Торы. Так ці інакш Ісус выразна ўказаў на два запаветы любові як найважнейшыя. Яны неадлучныя ад сябе: другі зьяўляецца працягам першага, любоў да бліжняга зьяўляецца дарогай, а любоў да Бога — мэтай. Абодва запаветы зьяўляюцца вядомым і блізкім кожнаму чалавеку натуральным законам не столькі запісаным у кодэксах, колькі вырытым у сэрцах. Зь іх вырастаюць і павінны на іх асноўвацца ўсе станоўчыя правілы, запаветы і нормы паводзін. „Ты сказаў праўду, — адказаў законьнік, — што адзін ёсьць Бог і няма іншага акрамя Яго. І любіць Яго ўсім сэрцам, усім розумам і ўсёю душою і ўсёю сілаю і любіць бліжняга, як самога сябе — больш за ўсёспаленьні і ахвяры” (Марк. 12, 32-33).


  Разумны адказ пераканаў законьніка. Ён ведаў, што яго ўласная рэлігія была здамінавана абраднасьцяй і вонкавай набожнасьцяй ня менш, як цяперашняе хрысьціянства. Ён быў сьведамы бясплённасьці ахвярных цырымоніяў і супраціўляўся дарэмнаму праліваньню крыві дзеля адкупленьня грахоў. Любоў і паслухмянасьць Богу ды пазбаўленае эгаізму стаўленьне да людзей здаваліся яму больш вартаснымі за ўвесь рытуал.


  Запавет любові і міласэрнасьці вядомы быў ужо ў Старым Запавеце, аднак стасаваўся перш за ўсё ў дачыненьні да ўласнага народу. Праўда, гаварылася „не прасьледуй чужынца”, „ня крыўдзі ўдавы”, але на практыцы было інакш. Калі падчас Тайнай Вячэры прагучэў заклік да ўзаемнай любові як неабходнай перадумовы прыналежнасьці да Хрыстовых вучняў, Хрыстос назваў гэты запавет „новым”. У часе, калі Майсеяў Закон абмяжоўваўся фармальнымі прадпісаньнямі, Ісус заклікаў да поўнага ўнутранага перараджэньня чалавека. Калі Закон забараняў забойства, Хрыстос заклікаў да пераадоленьня нават гневу; калі Закон ухваляў старое правіла „вока за вока, зуб за зуб” — Хрыстос вучыў, што міласэрнасьць і спагада павінны перамагаць жаданьне помсты. Антычны сьвет ня ведаў міласэрнасьці ні літасьці для слабейшых. У Спарце хворых дзяцей кідалі ў прорву. У Рымскай Імпэрыі, не зважаючы на высокі ўзровень цывілізацыі, практыкавалася нявольніцтва. Сапраўдны хрысьціянін не павінен абмяжоўвацца любоўю да тых, хто яму блізкі або яго любіць, але ён пакліканы любіць нават ворагаў. Гэтае патрабаваньне было настолькі незразумелае, што герой аднаго зь фільмаў пра пошукі цела Хрыста, высокі, рымскі прадстаўнік заявіў: „Што за абсурд. Я ня ўпэўнены нават, ці люблю сваю сям’ю, а ворагаў трэба проста зьнішчаць”.


  Сухое пытаньне зададзенае законьнікам Хрыстос зьвёў да паняцьцяў практычных, маральных. Любоў — гэта ня толькі пачуцьё, але прынцып, які ператвараецца ў дзеяньне. Калі галоўным запаветам зьяўляецца любоў да Бога, дык яна выяўляецца ў актах любові да бліжняга. „Як можаш любіць Бога, якога ня бачыш, калі ненавідзіш брата твайго, што перад табою?” — гаварыў апостал Яан. Справа тут ня толькі ў гэтак званых „добрых учынках”.


  Іх можна зьбіраць, успрымаючы гэта як свайго роду спорт, але справа тут у нечым большым. Псыхолягі кажуць, што „любоў — гэта пачуцьцё, якое вынікае з жаданьня дабра іншаму без спадзяваньня на якую-небудзь выгаду для сябе”. Любіць не значыць зрабіць іншаму нешта добрае, але быць зь іншым чалавекам і падзяляць яго радасьці і гора, пераймацца яго лёсам і перажываць разам зь ім. Паводле аднаго з тэолягаў, „быць хрысьціянінам — значыць быць салідарным” (Бангэфэр).


  Міжвольна ўзьнікае пытаньне: ці чалавек здольны ажыцьцявіць заклік да любові, ці не застаецца ён зьбітай фразай як „свабода, роўнасьць і братэрства”. Бачучы перад сабою ідэал чалавек не знаходзіць у сабе сілаў дасягнуць яго. Іншае, моцнае прыцяганьне нагінае яго да зямлі і ён бяжыць за ілюзіяй зямных каштоўнасьцяў, праводзіць кароткі час дадзены яму бы сьляпы. Ён гатовы задаволіцца „хлебам надзённым”, зьвяртаецца да Бога з сэрцам поўным эгаізму і неяк дзіўна гучыць заклік: „Будзьце дасканалыя, як дасканалы Айцец ваш нябесны”.


  Аж надта добра вядома, колькі рэлігійных войнаў, гвалтаў і зла адбылося з хрысьціянскімі лёзунгамі на вуснах. З другога боку колькі жыло самаахвярных людзей, якія заклік да хрысьціянскай любові ажыцьцявілі поўнасьцю. Гэтых людзей няшмат, але іх наяўнасьць дазваляе прынамсі верыць, што чалавек чалавеку ня мусіць „быць ваўком”.


  Нядзеля перад Узьвіжаньнем Сьвятога Крыжа


  (Яан. 3, 14-17)


  „Як Майсей узьняў зьмяю на пустыні, гэтак Сын Чалавечы мае быць узьняты, каб кожны, хто паверыць у Яго, меў жыцьцё вечнае... бо не паслаў Бог Сына Свайго на сьвет каб судзіць сьвет, але каб сьвет быў збаўлены празь Яго”, — чытаем у 3-м разьдзеле Евангельля паводле Яана. Дзеля глыбейшага асэнсаваньня Крыжовай Ахвяры Хрыста, ажыўленьня традыцыйнага шанаваньня Крыжа і было ў 4-м стагодзьдзі ўстаноўлена Сьвята Ўзьвіжаньня Крыжа Хрыстовага.


  Месцазнаходжаньне шанаванага хрысьціянамі Крыжа, на якім быў расьпяты Хрыстос доўгі час не было вядомае. У 326 годзе імпэратрыца Алена спэцыяльна прыбыла ў Ерусалім і адкапала яго. Затым у прысутнасьці патрыярха Макарыя ён быў падняты і паказаны натоўпу людзей на чатыры бакі сьвету. Знойдзеная рэліквія заставалася ў Ерусаліме да 614 году, да часу, калі пэрсы, разбурыўшы горад, вывезьлі яго. Чатырнаццаць гадоў пазьней, пасьля падпісаньня міру з пэрсамі, імпэратар Гераклій у зрэбнай вопратцы ўрачыста ўнёс Крыж у храм Уваскрэсеньня.


  Гэтыя дзьве гістарычныя падзеі ажывілі шанаваньне Крыжа, якое і да таго выяўлялася ў пілігрымствах да Сьвятой Зямлі. Шматлікія рэлігійныя пісьменьнікі і гімнографы пачалі прысьвячаць свае творы крыжовай сьмерці Хрыста. Сьвяты Яан Залатавусны пісаў у адным са сваіх павучэньняў: „Калі нехта спытаецца ў мяне, што вялікае зьдзейсьніў Хрыстос, дык не згадаю стварэньня неба ні зямлі,уваскрэсеньня, цудаў памнажэньня хлеба і перамены вады ў віно, але адзначу толькі Крыж, які перавышае ўсё. Прыняць чалавечае цела і затым за людзей ад іх саміх прыняць такую сьмерць — гэта больш чымсьці сьвет стварыць зь небыцьця”.


  У сьвята ў гонар Сьвятога Крыжа ў храмах практыкуецца яго падняцьце на чатыры бакі сьвету, як гэта зроблена было ўпершыню пры імпэратрыцы Алене. Жэст апусканьня і затым падыманьня Крыжа сымбалізуе зьніжэньне Хрыста да чалавечай марнасьці і вяртаньне да сваёй Боскай велічы. Адначасова гэта нагадвае верніку, што збаўленьне дасягаецца шляхам пакоры і самапрыніжэньня, што яны пакліканы да саўдзельніцтва ў Хрыстовым Крыжы і нясеньня свайго ўласнага крыжа жыцьцёвых цяжкасьцяў, бедаў і пакутаў.


  Згодна прадказаньню Сімяона, крыж стаўся знакам „падзеньня і супраціву з боку адных і паўстаньня іншых”. Перад вырашальнай бітвай на Мальвійскім мосьце імпэратар Канстанцін убачыў Крыж і надпіс „Пад гэтым знакам пераможаш” і сапраўды перамог, апублікаваўшы затым указ аб легалізацыі хрысьціянства. Знакам крыжа дагэтуль ушаноўваюцца выявы найбольш высакародных дзеяньняў: мужнасьці, патрыятызму, заслугаў перад Бацькаўшчынай. Людзі з Арганізацыі Чырвонага Крыжа нясуць бескарысьлівую дапамогу ахвярам войнаў па ўсім сьвеце, ратуюць ад голаду, катаклізмаў і эпідэміяў. Знакам прыналежнасьці да хрысьціянскай Царквы зьяўляюцца выявы Крыжа на шчытах рыцараў і гербах, напрыклад, у старажытнай Пагоні, элементы якой знаходзіліся на гербах беларускіх гарадоў Магілёва, Віцебска, Полацка, Слуцка і Суража. Пад гэтым знакам беларускія рыцары грамілі крыжаносцаў пад Грунвальдам, у руках якіх чорны крыж быў блюзьнерствам, гэтак-жа як і „гакэнкройц” іхных фашысцкіх нашчадкаў. У наш час старажытны герб з 14-га стагодзьдзя з Пагоняй і еўфрасіньнеўскім крыжам зьнелюбіў беларускі прэзыдэнт, адвярнуўся ад яго і патаптаў, вяртаючыся да дарагога яго прадажнаму, янычарскаму сэрцу бээсэсэраўскага.


  Знак крыжа дагэтуль зьяўляецца найкарацейшым і найбольш зьмястоўным вызнаньнем хрысьціянскай веры. Незалежна ад таго, на колькі глыбока асэнсоўваем увесь ягоны тэалягічны зьмест, мы жывём у цені і атмасфэры Крыжа. Ад моманту Хрышчэньня, калі нам упершыню павесілі на шыі крыжык, гэты знак спадарожнічае нам ля дарогаў, на купалах храмаў ажно па надмагільны крыж. Паводле Сьвятога Пісаньня гэты-ж знак Крыжа закончыць наша зямное пілігрымства і ўсю драму чалавечай гісторыі, калі знак Сына Чалавечага зьявіцца на небе.


  Узьвіжаньне Сьвятога Крыжа


  (Яан. 19, 6-11, 13-20, 25-28, 30-35)


  „Калі сьвет мудрасьцяй не пазнаў Бога ў мудрасьці Божай, дык заўгодна было Богу юродзтвам пропаведзі збавіць вернікаў” (1 Кар. 1, 21). Перш чым перайсьці да практычнага аспэкту гэтых слоў паспрабуем разважыць гэтую таямніцу, пранікнем у яе нашым духам, каб сталася ўнутраным сьвятлом і поўным любові зразуменьнем Божага пляну. Апостал Павал выказаў сваё адчуваньне наступным чынам: Ісус Хрыстос будучы Богам прыняў чалавечую натуру і быў паслушным ажно да сьмерці, і то крыжовай сьмерці. У евангельскім чытаньні пра гутарку Хрыста зь Нікадзімам знаходзім тую самую падзею, апісаную ў гімне зь Лісту да піліпянаў: прыход Сына Чалавечага, які завяршаецца на крыжы і затым вяртаньне ў славе да Айца: „Ніхто ня ўзышоў на неба акрамя Таго, Які сышоў зь неба”. Апостал заўважае ў жыцьці Хрыста пакору, тое, што прыняў чалавечую прыроду.


  „Прыніжыў сам сябе... бо так Бог узьлюбіў сьвет, што Сына Свайго Адзінароднага даў... не паслаў Бог Сына Свайго, каб асудзіць сьвет, але каб сьвет быў збаўлены празь Яго”.


  Якія формы набыла хрысьціянская пабожнасьць у адносінах да таямніцы Крыжа? Перш за ўсё шанаваньне самога Крыжа, тое, што ён спадарожнічае нам ад народзінаў да сьмерці. З дуругога боку трэба прызнаць, што на самай справе Крыж, на якім спыняецца наш позірк, ужо не існуе. Ён зьвязаны быў толькі з адным момантам жыцьця Хрыста, быў актам, які закончыўся сьмерцю. Зараз „існуе” ўкрыжаваны, які ўваскрэс. Дакладна гэтае сказаў міраносіцам анёл у дзень Пасхі: „Шукаеце Ісуса з Назарэту ўкрыжаванага: Яго няма тут, Ён устаў зь мёртвых”.


  Тым часам, аднак, і гэта зьяўляецца сапраўднай таямніцай. Ісус надалей укрыжаваны сярод нас . Гэтак, дарэчы, будзе назаўсёды: заўсёды нехта будзе ўкрыжаваны, будзе пакутаваць на крыжы да канца сьвету. Хто гэта і дзе ён, каб пайсьці і паплакаць над ім? Гэта яго бедныя члены, што пакутуюць, зьняважаныя, пакінутыя і прыгнечаныя. Гэта сучасны ўкрыжваны, пакінуты на крыжы Хрыстос. У адным старажытным хрысьціянскім дакуманце з 2-га стагодзьдзя чытаем: „Браты, мы павінны быць пільныя, бо Ён зараз за нас у зьняволеньні; Ён у магілах, у аковах, зьняважаны і суджаны... Ён пакутуе з тымі, хто пакутуе”.


  Укрыжаваным целам зьяўляецца перш за усё Царква, якая „дапаўняе ў сваім целе нястачу натугаў Хрыстовых” (Кал. 1, 24). Аднак на гэтым крыжы некаторыя члены пакутуюць больш за іншых. Хай кожны падумае аб тым, што бачыў у шпіталях, турмах, канцлагерах, аб тым, што чуў і чуе кожны дзень.


  Якую-ж форму набудзе наша шанаваньне Крыжа, калі ўсё гэта зразумеем? Сьв. Аўгусьцін выказаў вельмі моцныя словы. Ён уявіў сабе гутарку паміж Ісусам і адным хрысьціянінам, якім мог-бы быць кожны з нас. Ён, поўны павагі да Хрыста, услаўляе Яго, упрыгожвае Ягоны алтар, аднак не заўважае братоў вакол сябе, нічога для іх ня робіць і нават спрычыняе зло. Ісус кажа да гэтага чалавека: „Што робіш? Рупішся пра тое, каб цалаваць Маю галаву, але растоптваеш Мае ногі падкаванымі ботамі”. Нагамі Хрыста зьяўляюцца Ягоныя члены, Яго браты, якія пакутуюць. „Што зробіце аднаму з братоў Маіх, усё роўна, што зрабілі Мне”.


  Пара ўжо, каб мы, як хрысьціяне, зьвярнуліся да сапраўднага шанаваньня Крыжа, якім зьяўляецца любоў да бедных, тых хто адкінуты і пакутуе. Аднойчы, тлумачачы выліцьцё алею на Сябе, Хрыстос сказаў, што „бедных заўсёды будзеце мець сярод сябе” (Мацьв. 26, 11). Каштоўны алей міласэрнасьці, якога ня можам ужо выліць на Ягоную галаву, мы павінны прызначыць нашым бліжнім.


  Такіх укрыжаваных маем побач сябе, толькі ня хочам іх бачыць. Гэта можа быць бедны, хворы сусед, самотны стары, бездапаможны інвалід. Ісус просіць нас, каб не абміналі Яго, як некаторыя абмінулі параненага і абрабаванага чалавека па дарозе ў Ерыхон. Празь Сьвятое Прычасьце ў сьвяточны дзень мы аб’ядноўваемся з усім Хрыстом: з укрыжаваным, які ўваскрэс і жыве ў Славе Айца, а таксама зь Яго пакутуючым целам, якое жыве тут на Зямлі. Зь верай прымем абодвух.


  Нядзеля пасьля Ўзьвіжаньня


  (Марк. 8, 34 — 9,1)


  „Калі хто хоча ісьці за Мною, адрачыся самога сябе, вазьмі крыж свой ды ідзі за Мною. Бо хто хоча душу сваю выратаваць — загубіць яе, а хто душу сваю страціць дзеля Мяне і Евангельля — той збавіць яе. Бо якая-ж карысьць чалавеку, калі здабудзе ўвесь сьвет, але душы сваёй шкоду ўчыніць?.. Хто пасаромеецца Мяне і слоў Маіх у родзе гэтым распусным і грэшным, таго і Сын Чалавечы пасаромеецца, калі прыйдзе у славе Айца Свайго”, — чытаем у 8-м разьдзеле Евангельля паводле Марка.


  Гэтыя суровыя словы напэўна не былі мілыя слухачам, якія пачулі іх упершыню і тым болей „адрачэньне ад самога сябе” гучыць для сучаснага верніка непрыемна. Напэўна лягчэй успрымаліся-б сацыяльныя аспэкты Хрыстовай навукі, калі-б гаварыць пра Ісуса, які заклікае да барацьбы са злом і несправядлівасьцяй у сьвеце заміж да змаганьня і пераадольваньня самога сябе.


  Большасьць з нас ахрышчана ў маленстве і прынамсі фармальна належала да нейкай Царквы. З другога боку вада хрышчэньня вельмі хутка высахла і гэтая прыналежнасьць мала выяўлялася ў штодзённым жыцьці. Праз стагодзьдзі паўтараецца выпадак зь евангельскім, багатым юнаком. Яму неабыякавае было збаўленьне, але дзеля Хрыста ён ня ўмеў ахвяраваць свайго выгоднага, раскошнага жыцьця. Мы ўсе ахвотней бярэм, чымсьці даем, дамагаемся прывілеяў і адмаўляемся ад абавязкаў. Цяжкасьць з „адчужэньнем ад сябе” заключаецца ў тым, што наша цывілізацыя адкідае ўсякія путы: яна прапагандуе посьпех і самарэалізацыю як найвышэйшую каштоўнасьць. Праца, адпачынак, культура і кожная выява грамадзкага жыцьця маюць служыць самарэалізацыі чалавека. Чалавек хоча перамагаць, а не прайграваць і ўжо ў ніякім выпадку ня хоча траціць свайго жыцьця. Што думаць пра гэта? Няўжо мусім выбіраць паміж тым, каб быць чалавекам або быць хрысьціянінам? Не, таму што прапанаванае ў Евангельлі адрачэньне ад самога сябе на самай справе зьяўляецца найвышэйшай ступеньню самарэалізацыі. Хрыстос не патрабуе адрачэньня ад добрых якасьцяў і магчымасьцяў, толькі ад хворай, горшай часткі нашай сутнасьці. Чаго можам спадзявацца ад ажыцьцяўленьня сваіх амбіцыяў, ад поўнага зьдзяйсьненьня сваіх мараў? Можам сапраўды стацца людзьмі паважанымі, адукаванымі, заможнымі, якія ў добрым здароўі і дабрабыце дажываюць глыбокай старасьці, але на самай справе што гэта нам дае, калі і так мусім памерці. У жыцьці можна шмат чаго дасягнуць, аднак усё роўна ніхто ніколі ня еў дзьвюма лыжкамі і ўсе аднолькава супачылі на двух квадратных мэтрах зямлі. Што на гэтым жыцьцёвым шляху можа ўсьцерагчы нас перад канчатковым матам, перад сьмерцю, якая паложыць канец усяму? У Евангельлі як лейтматыў гучыць праўда, што ўсё наша зямное пілігрымства пачынаецца калыскай і канчаецца магілай і што паміж першым і апошнім этапам непазьбежная сустрэча з хваробамі, пакутамі, цяжкой працай і няўдачамі. Аднак усё гэта разам з самым жыцьцём тымчасовае і нядоўгатрывалае і таму мы павінны ставіцца да іх і пераносіць як нешта цалкам натуральнае і непазьбежнае. Яны маюць сэнс толькі ў пэрспэктыве вечнасьці, з улікам таго, што сапраўды ёсьць несьмяротная душа. „У сьвеце будзеце журботныя, але памятайце — Я перамог сьвет”, — сказаў Хрыстос і абяцаў узнагароду ў вечнасьці. „Думаю, што нашы цяперашнія пакуты нічога нявартыя ў параўнаньні з той славай, якая адкрыецца ў нас”, — пісаў апостал Павал. Вось таму блажэнны Аўгусьцін гаварыў: „Што гэта значыць добра жыць, калі ня можна жыць вечна? Якая карысьць чалавеку, калі здабудзе ўвесь сьвет, а душы сваёй шкоду ўчыніць?” На магілах некалі слаўных людзей, усенародна абраных прэзыдэнтаў не кладуць ужо кветак і рассыпаліся іхныя помнікі. Нездарма народная пагаворка кажа: „Няпраўдай сьвет пройдзеш, але дадому ня вернешся”.


  „Увесь сьвет, — пісаў выдатны тэоляг Ньюмэн, — салодкі для вуснаў, але горкі для паднябеньня. Ён падабаецца на пачатку жыцьця, але не заўсёды напрыканцы яго. Вось таму сапраўды радавацца ім можа толькі той, хто пачаў ад звышнатуральнага сьвету, хто сьпярша адмовіўся ад ілюзорнай яго прывабнасьці. Толькі той можа сапраўды банкетаваць, хто раней пасьціў і той можа разумна карыстацца дабрадзействамі жыцьця, хто ніколі ня злоўжываў імі”. Інакш кажучы, хто не спазнаў болю, той не зразумее пакутаў іншага, хто ніколі не галадаў, той не накорміць галоднага. Хто аднак галадаў, праліваў сьлёзы, хварэў і пакутаваў, змагаючыся са зьменлівасьцямі лёсу, той зразумее навошта ў чалавека сэрца... Ён зразумее сэнс жыцьця і яго сапраўднае пакліканьне...


  Прытча пра таленты


  (Мацьв. 25, 14-30)


  Таленты атрымалі мы ўсе. Яны самыя розныя, прыродныя і атрыманыя ў спадчыну. Кожны атрымаў іх незаслужана, аднак заўсёды па меры магчымасьці іх скарыстаньня. Бог выразна дамагаецца, каб чалавек зрабіў зь іх ужытак, пусьціў у абарачэньне.


  Евангельскі гаспадар, выязджаючы, даручыў слугам розныя сумы грошай. Той, што атрымаў пяць талентаў, дзякуючы свайму прадпрымальніцтву прыдбаў наступных пяць. Гэтак-жа паступіў слуга, які атрымаў два таленты. Толькі трэці слуга, атрымаўшы адзін талент, закапаў яго ў зямлю і аддаў яго назад гаспадару, калі той вярнуўся. Гаспадар пахваліў руплівых слугаў, якія зрабілі добры ўжытак з даручаных ім грошай, трэцяга-ж слугу зганіў за ляноту і нядбайнасьць. Ён загадаў аддаць той адзіны талент таму, хто меў іх дзесяць. „Бо ўсякаму, хто мае, будзе дададзена, а хто ня мае, у таго будзе аднята”, — сказаў евангельскі гаспадар.


  У старажытнасьці талент, прыблізна трыццаць кілаграмаў золата, гэта сума вялізная, таксама як і цяпер. У пераносным сэнсе прытча гаворыць аднак не пра грошы, але пра духоўныя дараваньні і творчае скарыстаньне іх. Евангельскі талент паслужыў у гутарковым ужытку стварэньню паняцьця закапанай здольнасьці — змарнаванага шанцу зрабіць у жыцьці нешта карыснае.


  Кожны чалавек нечым вылучаецца. Адзін мае, як кажуць, залатыя рукі, іншы вылучаецца інтэлектам, нехта іншы дасягае посьпехі ў спорце, гандлі, навуцы, мастацтве або ў іншай галіне. Звычайна ў такіх выпадках гаворым, што чалавек мае талент, паколькі ўмее зрабіць тое, чаго іншаму пры ўсім жаданьні і натузе цяжка навучыцца.


  Да атрыманага дару можна паставіцца дваяка: або адкінуць дар або дарастаць да яго. Гэта азначае супрацоўніцтва з ласкай, каб яна прыносіла плён для нас саміх і для атачэньня. Каб перш за ўсё прыносілі плён дабрадзействы веры, надзеі і любові, але таксама каб праз нашы асабістыя намаганьні прынесьлі плён такія цноты як цярплівась, памяркоўнасьць, лагоднасьць, вернасьць ды іншыя. Ня быць годным атрыманага таленту роўназначнае з адмаўленьнем ад яго. У такім выпадку „будзе нам адабрана тое, што маем”.


  Чалавеку акрамя даручэньня нейкага заданьня даюцца дзеля гэтага і неабходныя сродкі. Аб гэтым быў перакананы апостал Павал, калі гаварыў, што мы створаны „на добрыя ўчынкі, якія Бог загадзя прызначыў нам выканаць” (Эфэс. 2, 10). Калі Мікэлянджэля прыступаў да працы над вялізнымі фрэскамі, сябры папярэджвалі яго, што на гэтае ён можа страціць усё жыцьцё. „А на што-ж іншае дадзена мне жыцьцё”, — адказаў вялікі мастак.


  Чалавек адказны не за тое, што атрымаў менш або больш здольнасьцяў, але за тое, як скарыстаў дадзеную яму магчымасьць, колькі дзеля гэтага прылажыў асабістага намаганьня. Альбэрт Эйнштэйн паўтараў, што за ўсе свае навуковыя дасягненьні ён толькі ў пяці працэнтах удзячны таленту. Усе астатнія 95 працэнтаў — гэта вынік інтэнсыўнай працы. У школе ён быў вельмі пасрэдным вучнем і нішто не прадказвала будучых посьпехаў, аднак пасьля вучобы ён да самай сьмерці не спыняў напружанай працы.


  Марыя Складоўская і Пётр Кюры да мінімуму абмежавалі свае жыцьцёвыя патрэбы, каб працягваць працу над радыеактыўнымі рэчывамі. Працуючы ў цяжкіх умовах і зь неверагоднай натугай, у атмасфэры іроніі і кпінаў, яны не апусьцілі рук і канчаткова адкрылі і апісалі радый і палоній.


  Агульна вядома, што Моцарт пачаў пісаць свае кампазыцыі ўжо ў пяць гадоў і што меў надзвычайны талент, якога яму зайздросьціў Сальеры. Аднак ягоны канкурэнт кампэнсаваў недахоп таленту карпатлівай працай і таксама меў немалыя посьпехі. Максім Горкі і Фёдар Шаляпін былі аднавяскоўцамі. У царкоўны хор прынялі Горкага, а Шаляпіна палічылі няздольным да сьпеву. У сапраўднасьці музыкальны талент драмаў у Шаляпіне і ён гэты талент разьвіў, дасягаючы вяршыняў майстэрства ў сьпеве. Несумнена талент меў і Эрнст Хэмінгуэй, аднак ня ўсе ведаюць, што гэты выдатны пісьменьнік неаднойчы ўвесь дзень пакутаваў над адным сказам тэксту. Ён не пазьбягаў працы і хаця нехта магчыма напісаў-бы шмат болей за яго, невядома, ці напісаў-бы лепш.


  Евангельская прытча пра таленты экспануе неабходнасьць працы не як пракляцьця і пакараньня, але як фундаментальнага пакліканьня чалавека. „Усё, што-б вы не рабілі, рабеце ад душы, як для Госпада... хто не працуе, хай ня есьць”, — заклікаў апостал Павал, які сам зарабляў на сваё ўтрыманьне пляценьнем палатак.


  Сьвятое Пісаньне прызнае годнасьць кожнай сумленнай працы. „Любі працу, — гаварыў сьв. Ісаак Сірын, — нават, калі яна непатрэбная для твайго ўтрыманьня. Яна можа быць патрэбная як лякарства. Праца — гэта здароўе для цела і карысьць для душы”. Калі-б адносіны паміж работадаўцамі і рабочымі асноўваліся на прынцыпах Евангельля, адны справядліва аплачвалі-б працу, а другія сумленна працавалі-б. Сацыяльная свабода для рабочага клясу зьявілася тады, калі хрысьціяньскі і дзяржаўны дзеяч з Англіі лёрд Шэфтэсбэры дасягнуў скарачэньня працоўнага дня, павышэньня заробкаў і лепшага стаўленьня да рабочых.


  Нельга забывацца таксама пра час, пра належнае карыстаньне ім. Ёсьць пагаворка „час — гэта грошы”. Напэўна нельга часу ні назьбіраць, ні зэканоміць, ні вярнуць, але напэўна час — гэта магчымасьць. Некаторыя людзі могуць мець больш здольнасьцяў, уплываў або грошай, але суткі для ўсіх маюць роўна 24 гадзіны. Мы ня можам скараціць гадзін працы або вучобы, сну і харчаваньня, аднак палічыўшы працягласьць усіх неабходных заняткаў, у кожнага застанецца як мінімум 30 гадзін на тыдзень. Гэта і ёсьць вырашальныя гадзіны, якія нясуць у сабе цудоўныя магчымасьці або каварную небясьпеку. Уся праблема ня ў тым, каб мець болей часу, але ў тым, каб разумна і творча скарыстаць той час, які маем. Прымаючы ад гаспадара таленты, аб усім гэтым павінны былі памятаць евангельскія слугі.


  Цудоўны ўлоў рыбы


  (Лук. 5, 1-11)


  Пасьля зьняволеньня Яана Хрысьціцеля вучні ня бачылі сэнсу ісьці за Настаўнікам, што нават ставалася небясьпечным. Зьнявераныя яны з палёгкай вярнуліся да сваіх звычайных заняткаў. Пасьля няўдачнай лоўлі рыб Настаўнік загадаў ім яшчэ раз закінуць сетку і тады яны злавілі вялікае мноства рыб. Для Пятра цуд быў неаспрэчным доказам Боскасьці Ісуса. „Ён прыпаў да Ягоных каленяў і ўсклікнуў: выйдзі ад мяне, Госпадзе, бо я чалавек грэшны”. „Ня бойся, — адказаў яму Хрыстос, — ад сёньняшняга дня будзеш лавіць людзей”.


  Перш чым Ісус загадаў апосталам ісьці за Ім, зьвязаць свой лёс зь Ягоным лёсам, Настаўнік даказаў, што Бог заспакоіць усе іхныя патрэбы. Пакліканьне наступіла ў той момант, калі Пётр усьведаміў сваю нягоднасьць і Божую ўсемагутнасьць, калі дайшоў да самавырачэньня і падпарадкаваньня Божай моцы. Галілейскія рыбакі былі простымі, неадукаванымі людзьмі, аднак Хрыстос меў моц абдараваньня іх усім неабходным дзеля місіі, якую ім даручыў. Жыцьцё гэтых людзей і аграмаднасьць выкананай зь іхнай дапамогай працы сьведчаць пра магутнасьць ласкі, якой можа дасягнуць кожны, хто падпарадкуецца Богу і гатовы будзе стаць прыладай у Ягоных руках. Бог прымае людзей такімі, якімі яны ёсьць і фармуе іх для службы, калі толькі яны выяўляюць жаданьне служыць. Гісторыя Царквы паказвае, што ў момант поўнай самааддачы чалавека, Дух Сьвяты адкрывае ў ім такія магчымасьці і здольнасьці, якія доўга былі ўтоеныя і нескарыстаныя. „Каго наперад прызначыў, тых і паклікаў, а каго паклікаў, тых і апраўдаў, а каго апраўдаў, тых і ўславіў”, — чытаем у Лісьце апостала Паўла да рымлянаў (8, 30).


  Хрыстос правільна ацэньваў значэньне адукацыі. Асьвета і культура, уцягнутыя ў сапраўдную службу Божую, могуць быць карысныя, аднак вядома, што з самых навуковых званьняў мала карысьці. Ісус абыякава праходзіў міма вучоных сваёй эпохі, якіх зазнайства прывяло да парваньня лучнасьці з рэчаіснасьцяй і сапраўднымі праблемамі людзей. Хрыстос даручыў заданьне евангелізацыі людзям не прасякнутым фальшывымі ідэямі і скрыўленьнямі сваёй эпохі. Яны былі падатлівыя на вучобу, без балясту ўкаранелых стэрэатыпаў. Хрыстос ня выбраў ганарлівых фарызэяў і кніжнікаў, але якраз простых рыбакоў, бо новае можна будаваць толькі з новымі людзьмі. Невыпадкова Майсей вадзіў народ па пустыні поўныя сорак гадоў. За гэты час вырасьлі новыя пакаленьні народжаныя на волі, свабодныя ад нявольніцкага мэнталітэту.


  Бог паклікае людзей на службу ведаючы пра іх магчымасьці нават калі спачатку яны ня вераць у сваю прыдатнасьць. Гэтак было з Майсеем, Давідам, прарокамі і са шматлікімі ерархамі. Адзін з выдатных кіраўнікоў мэтадысцкай Царквы ў Англіі Уільям Сангстэр пасьля свайго прызначэньня сказаў: „Для мяне — гэта воля Божая. Я не жадаў гэтай пасады і спрабаваў ухіліцца ад яе. Аднак усё роўна яе даручылі мне і разам з гэтым узьнікла пачуцьцё, што Бог хоча бачыць мяне ня толькі прапаведнікам, але і кіраўніком”.


  Некалі брат Масэо зьдзіўляўся папулярнасьці Францыска Асізскага. „Ты непрыгожы, неадукаваны і не з дваран... Чаму якраз за табою ідзе гэтулькі людзей?” — „Бог выбраў мяне, — адказаў Францыск, — бо не знайшоў нікога больш за мяне нявартага. Ён хацеў зьвесьці на нішто высакародства і ўзвышанасьць, сілу, прыгажосьць і мудрасьць гэтага сьвету”.


  Як бы мы не разумелі лодку, зь якой апосталы закідалі сетку, ці будзе гэта Царква, парафія, сям’я, урэшце асобнае чалавечае сэрца, трэба ўлічыць, што гэта не Хрыстос вяслуе, што вяслуюць людзі. Ісус, стоячы ў лодцы, дае ўказаньні, але стырно, вёслы, парусы ён з даверам перадаў у рукі чалавека. І пакуль марак слухае ўказаньняў Хрыста, лодка бясьпечная і плыве ў адпаведным напрамку.


  Бывае, аднак, што не зважаючы на ўказаньні Хрыста чалавек можа сабе абраць іншы накірунак, паплыць на свае воды, на хвалі сваіх імкненьняў і мэтаў. Тады Хрыстос пакідае лодку і яна пачынае дрэйфаваць.


  Хрыстос даручае Пятру: „Плыві на глыбіню” і гэта азначае заданьне для сьмелых людзей. На глыбіню плыве толькі той, хто ставіць перад сабою ўсё цяжэйшыя заданьні, паглыбляе сваё ўнутранае жыцьцё насуперак хваляў і схільнасьцяў сьвету. На такой глыбіні ў нашай лодцы прысутнічае Хрыстос, які вядзе нас да паўнаты дасканалага жыцьця, дзе „ўсякіх дабрадзейнасьцяў бяздонная глыбіня”.


  „Залатое правіла”


  (Лук. 6, 31-36)


  „І як хочаце, каб людзі вам рабілі, падобна рабіце і вы ім. Бо калі любіце... калі робіце дабро... калі пазычаеце тым, якія ўсё гэта робяць вам — якая вам падзяка, бо гэтак паступаюць нават грэшнікі... Але вы любіце непрыяцеляў сваіх і дабро рабіце і пазычайце не спадзяючыся нічога ўзамен”, — гэтак Хрыстос прамовіў да слухачоў ужо у самым пачатку свайго навучаньня.


  Гэтыя словы часта акрэсьліваюцца „залатым правілам” і ў гутарковым ужытку яны набылі форму „не рабі другому таго, што табе самому нямілае”. Яе можна разьвіць у сотнях загадаў і забаронаў, але ўсё роўна любы сьвецкі кодэкс зводзіцца да простага, евангельскага правіла: „Паступайце зь іншымі гэтак, як хацелі-б, каб яны паступалі з вамі”. Гэты запавет асноўваецца на неаспрэчным факце, што сьвядома чалавек сабе ніколі ня быў ворагам. У Евангельлі заклікаецца любіць Бога, бліжніх, ворагаў, але нідзе ня сказана, каб любіць самога сябе. Самалюбнасьць настолькі паўсюдная і натуральная, што няма патрэбы ў напамінах і закліках да яе. Апостал Павал паясьняе: „Ніхто ня мае ненавісьці да свайго цела, але корміць і грэе яго”.


  Запавет любові і бескарысьлівасьці зьяўляецца адным з найцяжэйшых да ажыцьцяўленьня: ён да сёньняшняга дня застаецца тым ідэалам, слушнасьць якога прызнаюць усе, але дасягаюць толькі адзінкі. У сваім несьмяротным „гімне любові” апостал Павал пісаў: „Любоў цярплівая... зычлівая... не зайздросьціць... не ганарыцца... не шукае свайго” (1 Кар. 13, 4-5). „Шуканьне свайго” — адзін з наймацнейшых фактараў чалавечага жыцьця. Яно мае неад’емны ўплыў на ўсе чалавечыя ўзаемаадносіны і паводзіны. Усё, што пахне выгадай, здаецца цалкам слушнае, разумнае і лягічнае, а ўсё некарыснае, нават найбольш высакароднае і сьвятое, успрымаецца як заведама бязглуздае, нямэтазгоднае і непатрэбнае. Чалавек, які шукае свайго, атрымоўвае карысьць ня толькі са сваёй асабістай нядобрасумленнасьці і несправядлівасьці, але таксама з сумленнасьці і справядлівасьці таго, з кім ён мае справу. Ён проста нажываецца на тым, што ня ўсе такія бессаромныя як ён.


  Карысьлівасьць пярэчыць любові. Разьлічваць на нейкую карысьць, удзячнасьць або асабістую выгаду — гэта не любоў, але гэшэфт і разьлік. Маці гатова аддаць свайму дзіцяці ўсё, што мае, усё сваё жыцьцё і не разьлічвае нават на апеку пад старасьць. Напярэдадні выбараў або рэфэрэндумаў палітыкі шчодра раздаюць абяцаньні, пачынаюць расчульвацца над лёсам пэнсіянераў і маламаёмасных, але цікава, што толькі часам: якраз тады, калі ім патрэбныя іхныя галасы. Чаму ня думалі пра іх раней? Таму, што яны пра іх ніколі ня думалі і не спачувалі ім. Яны думаюць пра сябе. Ёсьць людзі, якія перш чым запросяць некага ў госьці, перш чым завяжуць знаёмства спрабуюць высьветліць і акрэсьліць — у якой ступені і сэнсе гэтае знаёмства можа быць карыснае. Аўтар кнігі „Паўната дасканаласьці”, Рагозін, згадвае выпадак, калі дзьве пэнсіянеркі, сяброўкі зь дзяцінства сустрэліся пасьля дзесяткаў гадоў і вырашылі жыць разам. Затым, як гэта вельмі часта бывае, сяброўкі паспрачаліся. У прысутнасьці аўтара, на долю якога выпала роля міратворца, пакрыўджаная, ня слухаючы шчырага прабачэньня сяброўкі, пачала пералічаць усе яе недахопы і заганы ды на канец са сьлязьмі заявіла: „Зь першага дня, як ты пераехала да мяне жыць, я ведала, што мне ад цябе ніякай карысьці ня будзе”. Гэтая заключная фраза, — канстатуе Рагозін, — адкрыла ўсё нутро пакрыўджанай. Яна паказала, што ў аснове ўяўнай дружбы былі не сяброўскія пачуцьці і любоў, але пошукі сваёй выгады.


  „Залатое правіла” зьмяшчае ў сабе сутнасьць і падставу ўсіх нормаў міжчалавечых паводзін. Нават безь ідэальнай, бескарысьлівай любові хаця-б частковае ажыцьцяўленьне гэтага простага і ўнівэрсальнага правіла „не рабі іншаму, што табе самому нямілае” — несумненна зрабіла-б наша жыцьцё лепшым.


  Пра сына наінскай удавы


  (Лук. 7, 11-16)


  Цяжка ўявіць сабе большае гора: памёр адзіны сын беднай самотнай жанчыны, адзіная надзея на апеку пад старасьць, адзіны ахоўнік і карміцель. У тагачасным рэлігійным пляне гэтая сьмерць азначала, што гэтая сям’я пазбаўлена ўсякага шанцу на тое, што ў ёй народзіцца чаканы Месія. Для ўдавы было гэта падвойнае гора і мноства людзей шчыра спачувала ёй. „Угледзіўшы яе, — чытаем у Евангельлі, — Хрыстос зьлітаваўся над ёю і сказаў ёй: ня плач! І падышоўшы дакрануўся да насілак... і сказаў: табе кажу, устань! Памерлы юнак падняўся, сеў і пачаў гаварыць. І аддаў яго Ісус матцы ягонай. І ўсіх зьняў страх і славілі Бога кажучы: вялікі прарок паўстаў між намі і Бог наведаў народ свой” (Лук. 7, 11-16).


  Уваскрэшаньне не належыць да лёгкавытлумачальных тэмаў. Для атэістаў яно абсалютна неверагоднае; для вернікаў гэтак рэальнае як само жыцьцё. Ужо ў Старым Запавеце вуснамі прарока Ісаіі Бог часткова адкрыў гэту вялікую тайну: „Жыць будуць памерлыя мае і пабітыя мае ўстануць” (Іс. 26, 19). Веру ў будучае ўваскрэсеньне пацьвердзілі нацыянальныя героі, арганізатары паўстаньня браты Макавеі. Адзін з братоў, зьверска катаваны перад сваёй сьмерцяй, заявіў: „Нас, што ўміраем за Ягоныя законы, Цар сьвету ўзбудзіць на ўваскрэсеньне жыцьця вечнага”. Іншы брат прамовіў да ката: „Лепш быць ад людзей выдадзеным на сьмерць і спадзявацца ад Бога ўваскрэсеньня, бо для цябе ўваскрэсеньня ня будзе” (2 Мак. 7, 9-15).


  У Новым Запавеце навука пра ўваскрэсеньне належыць да асноўных праўдаў веры. Марфу, якая плакала над целам свайго брата, Хрыстос запэўніў, што „ён уваскрэсьне”. Як на „зерне і корань” будучага ўваскрэсеньня Збавіцель указваў на Эўхарыстыю: „Хто есьць Маё Цела і п’е Маю Кроў, мае жыцьцё вечнае і Я ўваскрашу яго ў апошні дзень” (Яан. 6, 55). На веры ў будучае ўваскрэсеньне асноўваў сваё дабравесьце апостал Павал, калі прапаведаваў філёзафам у Афінах (Дзеі. 17, 18), на судзе перад намесьнікам Фэліксам (24, 15) і перад каралём Агрыпам (26, 8).


  Сваю навуку простым і вобразным спосабам ён тлумачыў карынфянам. Гэтак як зерне прыносіць плён толькі пасьля таго, як абамрэ ў зямлі, гэтак і зь целам чалавека. Паводле апостала ўваскрэсеньне надае сэнс годнаму спосабу зямнога жыцьця. Калі-б адзіным прадметам нашага спадзяваньня было толькі гэтае, зямное жыцьцё, дык вернікі былі-б з усіх людзей найбольш вартыя спачуваньня. У такім выпадку сапраўды можна было-б „есьці, піць бо заўтра і так памрэм” (1 Кар. 15, 32). Падобную думку выказаў Фёдар Дастаеўскі: „Калі няма Бога, тады ўсё дазволена”. Аднак „Хрыстос уваскрэс і мы ўваскрэсьнем”, — з упэўненасьцяй заявіў апостал Павал..


  У першых хрысьціян вера ва ўваскрэсеньне была надзвычай моцная і жывая. Могілкі яны называлі „месцам сну” — па-грэцку: кімэтэр’ён або па-лаціне: дормітор’юм. Хрысьціяне рысавалі ў катакомбах сымбалі будучага паўстаньня зь мёртвых: дрэва, абуджанае ўвесну да новага жыцьця, фэнікса, які ўстае з попелу, яйка, зь якога выходзіць жывое птушаня. Адгэтуль, дарэчы, і ўзялося велікоднае яйка як сымбаль уваскрэсеньня. У першыя стагодзьдзі вернікі ахвоча прымалі імя Анастасія, што значыць: спадзяюся ўваскрэсеньня.


  Мы жывём у час несуразмернага скептыцызму: для шмат каго зямное жыцьцё зьяўляецца адзінай рэальнасьцяй. Калі для некага яно ўдалае, бестурботнае і памыснае, тады яго шчасьце. Аднак канчаецца ўсё, нават найлепшае жыцьцё і перад абліччам непазьбежнай сьмерці стануць усе. Калі нават за раскошным жыцьцём мела-б ня быць нічога болей, дык гэта ўсё роўна што прысуджанаму на расстрэл запрапанаваць пышны банкет. Для некаторых сьмерць будзе сапраўднай трагедыяй, бо яны пазбаўлены нават той надзеі і суцяшэньня, якія дае вера. Якое можа быць суцяшэньне для чалавека, калі-б над магілай блізкага пачуў ён словы: „Ваш бацька, маці, сястра або брат памёр... іх целы расточаць чэрві... і гэта ўсё”.


  Хрыстос запэўніў, што „кожны, хто верыць у Яго, будзе мець жыцьцё вечнае” і „што Ён уваскрэсіць чалавека ў апошні дзень”.


  Як гэта не гучэла-б неверагодна, хрысьціяне вераць гэтаму абяцаньню. Яны вераць, што тая частка сутнасьці, якая думае, марыць, кахае і спадзяецца, ніколі не памрэ. Гэтая упэўненасьць дае сэнс усяму нашаму зямному пілігрымству і зь ёю нават лягчэй жыць...


  Прытча пра сейбіта


  (Лук. 8, 5-15)


  У 8-м разьдзеле Евангельля паводле Лукі цытуецца прытча пра сейбіта і пра тое, што сеенае ім зерне, падаючы на розны грунт, прыносіцъ неаднолькавы плён.


  Сынонімам Божага Слова зьяўляецца Сьвятое Пісаньне званае Бібліяй. На працягу адзінаццаці стагодзъдзяў, звыш сарака боганатхнёных аўтараў перадалі ў пісьмовай форме ўнівэрсальнае настаўленьне, якое Бог накіроўвае да ўсіх людзей усіх часоў. Біблію разглядаюць і ўспрымаюць па-рознаму: некаторыя запярэчваюць боганатхнёнасьці і лічаць яе толькі выдатным помнікам літаратуры, але зь любога пункту гледжаньня — гэта незвычайны твор. Кожны, хто з малітвай углыбляецца ў Сьвятое Пісаньне і вывучае яго, пераконваецца, што Біблія — сапраўды Боскае Слова, пра якое Хрыстос аднойчы заявіў: „Неба і зямля пройдуць, але словы мае — ня пройдуць”.


  Біблейскія прароцтвы збываюцца зь незвычайнай дакладнасьцю. Прасьледаваньне хрысьціян, разьвіцьцё Царквы, міжнародныя зрухі, перасяленьні і войны былі даўно прадказаны на старонках Бібліі. Для прыкладу возьмем прароцтва пра лёс Ерусаліму і ўласны прысуд натоўпу, які крычаў перад укрыжаваньнем Хрыста: „Кроў яго на дзецях нашых і на нас”. Яўрэй Леон Фэйхтвангэр, аўтар вядомых твораў пра імпэратара Нэрона і юдэйскую вайну прадставіў яркую карціну разбурэньня Ерусаліму. У 71 годзе, незадоўга да Сьвята Шатроў, рымскія легіёны спрабавалі здабыць горад, аднак, напаткаўшы супраціў, адступілі. Хрысьціяне ў Ерусаліме, якіх тады ўжо было шмат, прыгадалі словы Настаўніка, які сказаў: „Калі ўбачыце Ерусалім абложаны войскам, ведайце, што наблізілася яго спусташэньне. Тады ўцякайце ў горы і хто ў ваколіцы, не ўваходзь у горад, бо гэта дні помсты, каб выпаўнілася ўсё напісанае” (Лук. 21, 20-22). У неспадзяваным адступленьні войскаў Ціта хрысьціяне ўбачылі палец Божы. Яны пакінулі горад і гісторык Язэп Флавій пацьвердзіў, што жахлівага лёсу пазьбеглі „нямногія шчасьліўцы”. Пасьля адступленьня рымскіх легіёнаў Ерусалім пачаў жыць нармальным жыцьцём, але калі горад напоўніўся тысячамі паломнікаў перад сьвятам Пасхі, Ціт паўторна акружыў яго і захапіў жыхароў зьнянацку. У сталіцы не хапала харчоў і вады, даходзіда нават да людаедзтва, але фанатыкі не здаваліся. Урэшце горад быў здабыты. Рымскія жаўнеры дапускаліся неверагодных зьверстваў, забіваючы нават старых і дзяцей. Кроў літаральна струменьнямі цякла па мармуровых ступеньках храму і яўрэі крычалі: „Іхавод!” — ганьба. Ад цудоўнага храму, у адпаведнасьці з прароцтвам, не застаўся камень на камені.


  Леон Фэйхтвангэр не сказаў ні слова, што разам са сьмерцю мільёна яўрэяў збылося грознае папярэджаньне Хрыста, але яно можа быць урокам для кожнага пакаленьня...


  Біблія — сусьветная кніга, адзіная, якая перайшла ўсе нацыянальныя, клясавыя і царкоўныя межы. Яна перакладзена на звыш 1300 моваў і дыялектаў сьвету. Эўрапейская цывілізацыя зь ейнай культурай, заканадаўствам і маральлю — непасрэдна асноўваецца на Бібліі.


  Незьлічоныя біблейскія сюжэты, паняцьці і вобразы натхнялі сусьветнае мастацтва, літаратуру і філязофію. Для прыкладу: Шэкспір зачэрпнуў са Сьвятога Пісаньня каля 500 думак і фразаў. Калі-б адкінуць біблейскую першакрыніцу — творы Мікэлянджэля, Рафаэля, да Вінчы і Рэмбранта, гэтак-жа як і Баха, Моцарта, Гэндэля, Брамса ды іншых, былі-б зусім незразумелыя.


  Ад пачатку стварэньня сьвету да нашых дзён Біблія ніколі не зьмяняла свайго погляду на Бога і чалавека, на грэх і сьвятасьць, на жыцьцё зямное і пасьмяротнае, не зьмяніўся погляд Бібліі ў пытаньнях паходжаньня сусьвету, жыцьця, сьвятла, энэргіі, руху, прасторы. Бог адкрыў сваім слугам „навуковыя” праўды. Гэолягі гавораць, што ўнутры зямнога шару знаходзіцца распаленая лява. Шматпакутны Іаў ведаў аб гэтым раней і сказаў: „Зямля, на якой вырастае збожжа, унутры зрыта быццам агнём”. Біблія ніколі не гаварыла, што Зямля стаіць на вялізнай чарапасе. Іаў выказаў сапраўдны стан адной фразай: „Бог павесіў зямлю на нічым” (26 разъдзел). Перш чым Калумб і Магелан пацьвердзілі, што зямля круглая, прарок Ісаія 700 гадоў да нараджэньня Хрыста сказаў: „Бог ёсьць Тым, Хто засядае над зямным шарам” (40 разъдзел). Гэта толькі некаторыя прыклады...


  Вось таму, незалежна ад асабістага стаўленьня, Біблію трэба калі ўжо не разважацъ дык прынамсі прачытаць і ведаць. У прытчы пра Слова Божае галоўнае тое, што яно, падаючы на ніву чалавечых сэрцаў, мае нязьменную аздараўляльную і адраджальную моц, валодае незьлічонымі духоўнымі каштоўнасьцямі і блаславенствамі для тых, хто вырашыў ісьці Хрыстовым шляхам. Чалавек павінен усьведаміцъ сабе каштоўнасьць Божага Слова, і, усьведаміўшы, належным чынам прымаць яго і паводле яго жыць.


  Прытча пра багача і Лазара


  (Лук. 16, 19-31)


  „ Быў-жа аднойчы багаты чалавек, які апранаўся ў шкарлат і цянюсеньнкае палатно ды кожны дзень гучна банкетаваў і ўбогі, імя якому Лазар”, — такую прытчу расказаў Хрыстос сваім слухачам. Багач разам са сваімі братамі жыў бестурботна і раскошна, а Лазар ляжаў ля варотаў багацея, разьлічваючы прынамсі на рэшткі зь ягонага стала, але не давалі яму нават гэтага. У свой час памерлі абодва і Лазар апынуўся на лоне Аўраамавым, а багач — у пекле. На просьбу багача аблегчыць ягоныя пакуты яму было сказана: „Прыгадай, што ў жыцьці тваім ты спазнаў добрае, а Лазар — благое; цяпер-жа ён пацяшаецца, а ты — пакутуеш”. Калі багач прасіў прынамсі папярэдзіць сваіх жывых братоў, каб не паўтарылі ягонай памылкі і пазьбеглі ягонага лёсу, багач пачуў строгі адказ: „У іх ёсьць Майсей і прарокі, хай іх слухаюць, а калі ня слухаюць, дык нават калі-б хто і з памерлых уваскрэс, не павераць”.


  Багач і Лазар — адзін з найбольш яркіх, звышчасовых сюжэтаў Евангельля. Падобныя ім людзі жылі і жывуць у кожную эпоху.


  Перанасычанасьць адных і галаданьне іншых, роскаш і нястачы — адвечная зьява. „Бедных заўсёды будзеце мець сярод сябе”, — прадказаў Хрыстос дваццаць стагодзьдзяў таму і сапраўды сьвет нават цяпер ёсць падзелены на багатых і бедных. Багатыя пераважна адгароджваюцца ад прыкрай карціны чужога гора, насалоджваюцца жыцьцём і багацеюць яшчэ больш. Бедныя з надзеяй, з зайздрасьцяй або з азлабленьнем глядзяць на багацеяў і пераважна яшчэ больш бяднеюць. Аднак непазьбежна прыходзіць час, калі заслона ападае і працяг наступае ўжо ў іншым сьвеце, перад абліччам Бога, да Якога належыць суд і апошняе слова. На гэтым сьвеце няма справядлівасьці, але раней ці пазьней зло будзе пакаранае, а крыўды — кампэнсаваныя. Людзі могуць бы евангельскі багач разьлічваць і спадзявацца толькі на зямное жыцьцё, але яны расчаруюцца. Бог аддасьць кожнаму паводле заслугаў, калі не ў гэтым дык у будучым жыцьці...


  Евангельле ставіць націск не на безумоўнае ўстанаўленьне роўнасьці, але на ейны духоўны аспэкт. Не было заслугай багача, што нарадзіўся ў палацы, ні віною Лазара, што быў бяздомны і галодны. Багач быў асуджаны ня проста за сваё багацьце, але за самалюбнае карыстаньне ім. „Я не супраць твайго багацьця, але супраць тваёй скупасьці”, — гаварыў Яан Залатавусны. Лазар таксама быў збаўлены не за сваю беднасьць, але за тое, што пакорліва пераносіў сваё гора, нікому ня скардзіўся і нікога не праклінаў. Калі аднак багачу сумленьне дазваляла банкетаваць на вачах зьмізарнелага, галоднага Лазара, дык ён перабраў меру. Евангельле ня хваліць няроўнасьці, але канстатуе той сумны факт, што гэтак як няроўныя дрэвы ў лесе, у любым грамадзтве таксама будуць дыспрапорцыі. Іх не зьліквідуе ніякая грамадзкая сыстэма, ніякія сацыяльныя праграмы. Евангельле вучыць, што прычына кантрастаў, збытку адных і галечы другіх ня толькі матэрыяльная, але і духоўная: эгаізм і няўвага да праблемаў іншага чалавека, адвечны дэфіцыт дабра і міласэрнасьці. Калі нават камуністы не ажыцьцявілі сваёй праграмы паўсюднай роўнасьці, дык справа прынамсі ў зьмякчэньні праблемы. Наш прэзыдэнт расчульваецца над лёсам пэнсіянераў і вэтэранаў, шчодра раздае абяцаньні, якія нічога не каштуюць, але людзям ад іх не жывецца лягчэй. У акружэньні сьвіты ён вяртаецца ў свой палац, а іншыя застаюцца зь нічым... Што з таго, што згодна абяцаньням магчыма праз пару месяцаў бедным людзям падбавяць на некалькі рублёў пэнсіі або стыпэндыі, але есьці трэба ўжо сёньня. Вось тут і ёсьць месца на хрысьціянскую дабрыню і міласэрнасьць, якой нішто не заменіць.


  Евангельскі сюжэт з багачом і Лазарам будзе праўдападобна бясконца паўтарацца ва ўсе часы і людзі будуць бясконца намагацца арганізаваным шляхам справіцца з гэтай ненармальнасьцяй. Для вернікаў чаканьне гэтага — дарэмнае. Для іх ідэальнай зьяўляецца сытуацыя выказаная ў Евангельлі, каб „ня меў лішняга той, хто мае многа і той, хто мае мала, не адчуваў недастатку”.


  Уваскрэшаньне дачкі Яіра


  (Лук. 8, 41-56)


  Дзьве незвычайныя падзеі — аздараўленьне кроватачывай жанчыны і ўваскрэшаньне дванаццацігадовай дачкі Яіра спляліся ў адну. Пераадолеўшы пачуцьцё сваёй нягоднасьці жанчына, якая з прычыны сваёй немачы лічылася нячыстай, употай дакранулася да акружанага натоўпам Хрыста і атрымала аздараўленьне. Гэтак-жа і начальнік сынагогі Яір быў вымушаны ня толькі пераадолець сваю ганарыстасьць, але і боязь перад рэакцыяй свайго асяродзьдзя. Гэтая сцэна цудоўна прадстаўлена на карціне Ільлі Рэпіна „Уваскрэшаньне дачкі Яіра”. Несумнена, перш чым зьвярнуцца да Ісуса бацька зрабіў усё магчымае, каб вылечыць дачку. Хворая шэраг гадоў жанчына таксама відавочна не зьмірылася з хваробай і напэўна ня раз зьвярталася да лекараў. Яны абое вычарпалі ўсе даступныя сродкі, але ніхто ня здолеў ім дапамагчы. Не губляючы рэштак надзеі, як да апошняй інстанцыі яны зьвярнуліся да Хрыста і той не расчараваў іх. Народная мудрасьць слушна адзначае, што „патанаючы хапаецца нават за брытву”.


  Пытаньня хваробы і сьмерці не пазьбегнем і мы; яно ўзьнікае ці думаем пра яго ці не. На першы погляд на вуліцы, на працы маем уражаньне, што ўсе здаровыя і бодрыя, аднак дастаткова зазірнуць у любы шпіталь, каб пераканацца, што нямогласьць гэта зусім нярэдкая зьява. У хвіліны, калі нехта бесклапотна сьмяецца, нехта іншы скручваецца ад болю або памірае. Не зважаючы на вялікі прагрэс мэдыцыны далей ёсьць невылечныя хваробы і чалавек стаіць перад тымі самымі, адвечнымі праблемамі. Нашмат больш ведаючы і больш умеючы мы далей бездапаможныя: не можам прадухіліць хваробы, старасьць і сьмерць. Тры тысячы гадоў таму прарок Давід адзначыў, што „сярэдні век чалавека — 70 гадоў і толькі выняткава — 80”. Сёньня кожны бачыць, што нават лекары не жывуць даўжэй. Усьведамленьне крохкасьці і няўпэўненасьці жыцьця, на якое не маем ніякага ўплыву не павінна, аднак, адбіраць рэштак аптымізму і радасьці, якіх ніколі не зашмат. Для псыхічнай раўнавагі неахбходнае стаічнае прымірэньне з асноўнымі і непазьбежнымі элемэнтамі лёсу. „Памятай пра мінулае, спадзявайся на Бога ў будучым, разумна карыстайся цяперашнім”, — пісаў у мінулым стагодзьдзі маскоўскі мітрапаліт Філарэт. Можна крыху палепшыць якасьць жыцьця, але само існаваньне або небыцьцё проста залежаць ад кагосьці або чагосьці іншага. Можна назваць яго лёсам, фатумам, а можна і Богам. Вернікам лягчэй зьмірыцца з гэтым сумным фактам і яны за Евангельлем прызнаюць, што „кожнаму дню хопіць сваіх турботаў... ці жывем, ці паміраем — належым Госпаду”.


  Літаральна разумеючы евангельскае апавяданьне можна прыйсьці да высновы, што ўсякае лячэньне безвыніковае і дарэмнае. Шмат хто бязьмежна верыць лекарам і мэдыцыне, а іншыя баяцца іх бы агняю Праўда — як гэта вельмі часта бывае — ляжыць пасярэдзіне. Ужо ў Кнізе Прамудрасьцяў Сіраха чытаем: „Бог стварыў на зямлі лячэньні, таму шануй лекара і карыстайся ім... І яго стварыў Бог, паколькі ён патрэбен” (38, 4-12). Аднак падкрэсьліваючы ад каго ў сапраўднасьці залежыць аздараўленьне Ісус Сірах казаў: „У хваробе тваёй не пападай у роспач, але маліся Госпаду і той аздаровіць цябе” (38, 9).


  Вернікам важна памятаць, што трэба ратаваць здароўе і жыцьцё як бясцэнны дар, але таксама не забываць, што апошняе слова заўсёды належыць Богу. Ён надалей дакранаецца да нас сваёю ласкай у самых бязвыхадных сытуацыях, у самых безнадзейных абставінах, калі апускаюць рукі найлепшыя лекары. Цуды бясконца паўтараюцца там, дзе чалавек зь дзіцячым даверам складае свой лёс у Божыя рукі. Вера сапраўды немагчымае робіць магчымым...


  Прытча пра міласэрнага самараніна


  (Лук. 10, 25-37)


  Аднойчы знаўца Пісаньня і Закону зьвярнуўся да Хрыста з пытаньнем: „Хто мой бліжні?” Сярод тагачасных яўрэяў гэтае пытаньне было прадметам працяглых спрэчак. Рэлігійныя лідэры і старэйшыны добра ведалі Пісаньне, дзе сказана: „Калі ўбачыш вала або асла непрыяцеля твайго, вярні іх уласьніку. Калі ўбачыш асла ворага свайго, які ўпаў пад цяжарам сваім, няўжо абмінеш яго?”, „Любіце і вы прышэльцаў... не дазваляйце, каб госьць начаваў на двары”, „Не адмаўляй у дабрадзейнасьці таму, хто яе патрабуе, калі рука твая здольная яму дапамагчы”.


  Не кажы сябру „пайдзі і прыйдзі зноў і заўтра я дам табе”, калі ты маеш пры сабе” (Прыт. 3 разьдз.). „Далонь сваю адкрывай бедным і руку тваю падавай таму, хто ў патрэбе”, — гаварылася ў Пісаньні. Насуперак гэтым ясным запаветам знаўца Закону, духоўныя лідэры і старэйшыны не сумняваліся, што самаране і ўсе паганцы — гэта нячыстыя, чужыя і ворагі. У адказ ён і ўсе там прыстутныя пачулі прытчу пра міласэрнага самараніна. Па дарозе ў Ерыхон разбойнікі абрабавалі і зьбілі да паўсьмерці аднаго чалавека. Яго ледзь жывога, пакалечанага абыякава абмінулі яўрэйскія сьвятары і левіт. Іншы-ж праезджы зьлітаваўся над няшчасным, абвязаў яму раны і заапекаваўся ім. Гэта быў якраз самаранін, прадстаўнік суседняга пагарджанага яўрэямі народу. „Хто-ж тады з гэтых трох зьяўляецца бліжнім для ахвяры разбойнікаў?” — спытаўся Хрыстос у прысутных. Законьніку нават цяпер слова самаранін не праходзіла праз вусны і ён адказаў: „Той, хто зьлітаваўся над няшчасным”. „Ідзі і ты паступай гэтак-жа”, — адказаў яму Ісус.


  Такім чынам назаўсёды было вырашана пытаньне бліжняга, якое дарэчы ніколі не павінна было ўзьнікнуць. Нашым бліжнім зьяўляецца ня толькі той, хто належыць да таго самага народу або Царквы, але чалавек любой нацыі, рэлігіі і расы. У вачах Божых „няма грэка ні яўрэя, мужчыны ні жанчыны, вольнага і нявольніка”, але ўсе людзі роўныя і заслугоўваюць на аднолькавае стаўленьне да іх. Міласэрнасьць і спагада пакладзены ў аснову Боскага правасудзьдзя. Гэтая навука ня менш патрэбная сёньня, чымсьці дзьве тысячы гадоў таму. Людзі ведаюць зьмест Пісаньня, але згубілі яго дух. Падзел на сваіх і чужых узмацняецца шырока распаўсюджанымі стэрэатыпамі і прадузятасьцямі і стварае дадатковыя бар’еры паміж людзьмі, якіх нельга разумна вытлумачыць. Гэты падзел дайшоў да абсурду, да варварства і самавынішчэньня. Ён праводзіцца паводле незьлічоных дробязных прыкметаў, ня толькі паводле расы, нацыянальнасьці або рэлігіі, але нават паводле вопраткі, звычаяў або партыйнай прыналежнасьці, хаця „іншы” ня значыць „чужы” або тым болей „горшы”. Бог ня дзеліць чалавецтва паводле такіх прыкметаў. На Страшным Судзе ўсе будуць падзелены толькі на дзьве групы: на справядлівых і на злых, на тых, хто зьлітаваўся над бліжнім і дапамог яму і на тых, хто іх праігнарваў. Прысуд будзе вынесены не за зробленае людзьмі дрэннае, але за дабро, якога яны не зрабілі.


  Прытча пра міласэрнага самараніна паказвае актуальную, вечнатрывалую зьяву ў міжчалавечых адносінах. Самаранін стаўся сымбалем і сынонімам бескарыснай дапамогі і ўсякай дабрадзейнасьці ў карысьць пакрыўджаных і бедных. Патрэба міласэрнасьці і дабрадзейнасьці назіраецца ў нас ня ў меншай ступені як калісьці. Абавязак самаранскай дапамогі нельга ўскласьці толькі на плечы спэцыялізаваных арганізацыяў, такіх як Чырвоны Крыж. Драматычныя сцэны з Заіру ўскалыхнулі сумленьнем сьвету, але пакуль урады дыскутавалі, тысячы людзей ужо памерлі ад голаду і будуць далей паміраць. Мікалай Гогаль слушна заўважыў, што „вельмі часта бывае так, што дапамога нагадвае вадкасьць несеную ў руцэ: уся вадкасьць распырскаецца па дарозе, пакуль трапіць да тых, хто яе патрабуе”. Пакуль, у пераносным сэнсе, „дарога ў Ерыхон” будзе небясьпечнай, пакуль будуць зьбітыя, бедныя і пакрыўджаныя людзі, датуль заўсёды і на кожным кроку будзе існаваць патрэба і нагода выявіць любоў і рэальную, самаранскую міласэрнасьць.


  Увядзеньне ў Храм Прасьвятой Багародзіцы


  Некаторыя сьвяты быццам іконы гавораць нам аб унутраных падзеях, хаця іх гістарычная абстаноўка няясная. Такім зьяўляецца адно з дванаццаці вялікіх сьвятаў Праваслаўнай Царквы — Увядзеньне ў Храм Прасьвятой Багародзіцы. На аснове апокрыфу „Протаевангельле Якуба” і твораў сьв.сьв. Рыгора Ніскага, Амвросія Медыяланскага, Кірылы Александрыйскага ды іншых Айцоў Царквы зьявіўся „Аповед пра ахвяраваньне Прасьвятой Багародзіцы ў храм”.


  Згодна гэтаму твору, Яакім і Анна прысягнулі, што калі Бог ашчасьлівіць іх дзіцём, ахвяруюць яго Богу. Іхныя гарачыя малітвы былі выслуханы і ў іх нарадзілася дачка, якую назвалі Марыяй. Калі Марыя мела тры гады, бацькі ўрачыста з равесьнікамі і сваякамі ўвялі яе ў ерусалімскі храм. Насустрач Марыі выйшлі сьвятары на чале з Захарыем. На дзіва трохгадовая дзяўчынка безь нічыёй дапамогі сама паднялася па пятнаццаці высокіх ступенях. Незвычайнае ў гэтай падзеі было і тое, што галоўны сьвятар блаславіў Марыю і ўвёў яе ў найсьвяцейшае месца храму, куды ў вялікі Дзень Ачышчэньня мог увайсьці ён сам адзін раз у год.


  Пакінуўшы дачку ў храме Яакім і Анна даручылі апеку над ёю ўдовам і дзевам. На самай справе гэта было разьвітаньне старых бацькоў зь дзіцём, ахвяра зь іхнай бацькоўскай любові. Гэтаму самавырачэньню бацькоў спадарожнічала і першая ахвяра дзіцячай любові Марыі. Ёй не было дадзена цешыцца бесклапотным дзяцінствам і звычайнымі забавамі сярод равесьнікаў. Яна пагадзілася зь непрывабным спосабам жыцьця. Як гаворыцца ў згаданым творы, сярод малітваў, чытаньня Сьвятога Пісаньня, рукадзельля і добрых учынкаў яна ўмацоўвалася „ў розуме і ласцы”.


  Царква ўслаўляе ў дзень сьвята Марыю Дзеву як „адухоўлены Божы Каўчэг”, называе Яе „памяшканьнем Божага Слова”, „сьвятой скарбніцай Славы Божай”. У трапары сьвята выказваецца думка, што ахвяраваньне Марыі ў храм зьяўляецца прадвесьцем Божага пляну збаўленьня. У храме яна павінна была рыхтавацца да будучай ролі Божай Маці. Час прабываньня ў храме быў чарговым этапам узрастаньня ў сьвятасьці. Ейнае нявіннае дзяцінства засталося чыстае і беззаганнае. Гэта вынік ласкі і асабістага намаганьня, на першы погляд недасягальны, аднак магчымы для іншых.


  Адсюль вынікае вялікае значэньне храму як выключнай духоўнай школы. Уся атмасфэра храму зь ягоным багацьцем розуму, набожнасьці і містычнага дасьведчаньня пакідае адчувальны сьлед у кожным чульлівым сэрцы. Усё, што мы атрымалі ў спадчыну ад мінулых пакаленьняў, сьвятасьць адных і натхнёнасьць іншых дапамагаюць нам у нашых асабістых дылемах і вернік даручае сябе Богу і атрымоўвае падтрымку ў выглядзе ласкі, якая „заўсёды ўмацоўвае тых, хто слабее і дапаўняе тых, каму не хапае”. Вернік жыве сьвятасьцяй храму і яна нябачным чынам ператварае яго самога. Адбываецца гэтак таму, што ў храме жыве цудадзейная моц, а струмень ласкі плыве невычэрпна, асьвячаючы кожнага чалавека.


  Шлях чалавека да Бога вядзе праз храм і яго сьвятасьць: гісторыя храму — гэта гісторыя Божага Правіду. Храмы сталі неабходныя тады, калі сам чалавек перастаў быць храмам Бога. Архіепіскап Херсанескі Інакенцій пытае: „Ці быў нейкі храм у раі? Не было, таму што ўсё жыцьцё першых людзей было і ахвярай, і сьвятарствам, і храмам”. Ня будзе таксама храму ў „новай зямлі”, паколькі Сам Бог будзе храмам у Нябесным Ерусаліме.


  Пакуль аднак працягваецца зямное пілігрымства, у нашым штодзённым жыцьці храм будзе неабходны. З часу гэтак званага ўводу, калі за прыкладам саракадзённага Хрыста мы былі прадстаўлены Богу, асьвячэньне ў царкоўных таінствах і малітвах будзе нам спадарожнічаць да канца нашых дзён.


  Увядзеньне ў Храм Прасьвятой Багародзіцы павінна зьвярнуць нашу ўвагу на неабходнасьць давер’я Богу мацярынства і выхаваньня дзяцей. Дзева Марыя прыходзіць у храм, прыносіць Богу ахвяру са свайго нявіннага дзяцінства і кліча за сабою перш за ўсё дзяцей. Дзяцінства — гэта непаўторны час, калі даверлівыя дзіцячыя сэрцы гатовы засвоіць каштоўнасьці, якія зробяць дарослае жыцьцё больш годным і сьвятым. Таму і Хрыстос, указваючы на дзіцячыя сэрцы пазбаўленыя насьцярожанасьці і скептыцызму дарослых гаворыць, што „да такіх належыць Царства Божае”.


  Сёньня ведаем, што сьвецкае навучаньне зьяўляецца бясконцым экспэрымэнтам і блуканьнем сярод усё новых праўдаў і аўтарытэтаў. Вучачы дзяцей школа сама няўпэўненая ў тым, што гаворыць. Некалі нямецкі паэт Гэнрых Гэйнэ, пабываючы ў Антвэрпэне і наведваючы цудоўны сабор, заявіў: „Так, тыя часы, у якіх будавалі гэты храм, мелі догматы, а зараз мы маем толькі здагадкі, а на іх немагчыма будаваць саборы”. Сапраўднае выхаваньне можа абапірацца толькі на трывалым фундаманце, на трывалым і неаспрэчным аўтарытэце настаўніка. Толькі пра Хрыста сказана ў Сьвятым Пісаньні, што Ён „учора і сёньня, і на векі Той самы” (Яўр. 13, 8). „Неба і зямля прамінуць, але Слова Маё не праміне” (Мацьв. 24, 35).


  Глянем на сучасную сям’ю. Усе кажуць, што гэта „хатняя Царква”, „асноўная грамадзкая ячэйка”, „найлепшая школа”. На жаль, сям’я не заўсёды належна выконвае свае функцыі і не заўсёды бацькі годныя гэтага высокага імя. Тым часам, як гаварыў сьв. Яан Залатавусны, „бацькі будуць пакараныя ня толькі за свае грахі, але і за грахі дзяцей, калі ня выхаваюць іх у пабожнасьці”. „Першае слова пра Бога павінна сказаць дзіцяці тая, да якой першай накіравана першая ўсьмешка дзіцяці” (а. Ражджэственскі). „Як кроплю вады можна павесьці пальцам у любым напрамку, — пісаў сьв. Еранім, — гэтак і дзіця можна павесьці ў добрым або дрэнным напрамку”. Часам можна пачуць нараканьні бацькоў, што сучасныя дзеці разбэшчаныя, што не паважаюць бацькоў. Гэта напэўна так, але-ж нельга таксама забываць, што дзеці ня будць выконваць запавету аб павазе да бацькоў, калі бацькі самі ня выконваюць усіх дзесяці запаветаў. Мітрапаліт Філарэт слушна заўважыў, што „дзеці забытыя бацькамі ў часе выхаваньня забудуць пра бацькоў пасьля выхаваньня”.


  Безумоўна, ніхто не прызнаецца, што хоча выхаваць сваё дзіцё на дрэннага грамадзяніна, дрэннага чалавека. Аднак усё роўна ня кожнае дзіця выносіць з бацькоўскага дому такія ўказаньні, якія некалі Тавіі даў ягоны бацька: „Сын мой. Прыгожа пахавай мяне. Паважай сваю маці і не забывайся пра яе праз усе дні жыцьця твайго... Не засмучай ейнай душы ніякім заганным учынкам. Прыгадай сабе, дзіця маё, на якія шматлікія небясьпекі яна была выстаўлена, калі насіла цябе пад сваім сэрцам. Не дапускайся сьведама ніякага грэху і не парушай запаветаў. Праз усе дні жыцьця твайго паступай міласэрна, не хадзі шляхамі няпраўды, бо толькі тыя, што паступаюць годна карыстаюцца посьпехамі. Не адвяртайся ад ніякага бедняка... пазьбягай распусты, любі сваіх братоў і ня будзь пыхлівым, бо ў гэтым шмат разбэшчанасьці і нягоднасьці. Чым сам пагарджаеш, не рабі гэтага іншаму. У кожную хвіліну шануй Бога і прасі Яго, каб жыцьцёвыя шляхі твае былі простыя і каб ажыцьцявіліся ўсе твае добрыя намеры”.


  Гэтыя запаветы кахаючага бацькі, які жыў тысячы гадоў таму, не страцілі сваёй актуальнасьці і зараз, гэтак як багатае зьместам і сьвята Ўвядзеньня ў Храм Прасьвятой Багародзіцы. Над тым, чаго Бог чакае і ад бацькоў, і ад дзяцей, варта застанавіцца ня толькі з нагоды сьвята.


  Пра неразумнага багача


  (Лук. 12, 16-21)


  Пытаньне разумнай меры зьяўляецца адным з найцяжэйшых да вырашэньня. На жаль, няма нейкай адной, аб’ектыўнай меркі, якую можна было-б прымяняць ва ўсім і ўсюды. Калі гаворым многа або мала — гэта адносныя паняцьці. Нашы патрэбы і ўяўленьні вельмі розныя. Тое, што для аднаго зьяўляецца дробязьзяй, для іншага — сапраўдны скарб і зьдяйсьненьне мараў. Так ці інакш у сьвеце безупынна праходзіць спаборніцтва: хто першы, хто лепшы, хто вышэй, хто далей і бадай галоўнае, што гэта барацьба не за духоўныя каштоўнасьці, не за ўнутранае ўдасканаленьне, але за смачнейшы кавалак, за лепшае месца, за большую ўдаду. Людзі ахвоча мараць пра вялікі выйгрыш або спадчыну. Нават нічога яшчэ ня маючы ў думках выбягаюць наперад: як яны тады зажылі-б, чаго толькі не купілі-б, дзе толькі не пабывалі-б. За гэтыя каштоўнасьці ідзе ўтоеная або яўная, але заўсёды заўзятая барацьба. Кожны бароніць сваё і хоча прыдбаць як мага болей ня ўмеючы на гэтым спыніцца. Лёгка сказаць „будзьце сьціплыя ў сваіх патрабаваньнях”, „задавальняйцеся малым”, але як акрэсьліць, якія патрабаваньні сьціплыя і якая мерка дазволена. Вядома, што безь некаторага мінімуму немагчыма жыць, але-ж і мінімум не для ўсіх аднолькавы.


  У 12-м разьдзеле Евангельля паводле Лукі зьмешчана прытча пра неразумнага багача. Чалавек гэты сабраў аднаго году вельмі добры ўраджай і вырашыў: „Разьбяру гумны мае і пабудую большыя. І зьбяру туды ўвесь хлеб мой і ўсё дабро маё. І скажу душы маёй: многа дабра ляжыць у цябе на многія гады: еш, пі, весяліся! Але Бог сказаў яму: неразумны, у гэтую ноч душу тваю возьмуць у цябе. Каму-ж застанецца тое, што прыдбаў? Гэтак бывае з тым, — закончыў Хрыстос сваю прытчу, — хто зьбірае скарбы для сябе, а не ад Бога багацее” (12, 18-21).


  Прытчу ні ў якім выпадку нельга разумець літаральна. У ёй не заклікаецца да бяздзейнасьці і разьлічваньня на нябесную манну.


  Сам парадак прыроды прымушае да прадбачлівасьці і зьбіраньня пладоў сваёй працы на горшыя часы, на выпадак старасьці або хваробы. Пасьля сямі тлустых гадоў могуць наступіць худыя. Неразумна жыць з дня на дзень, не турбуючыся пра будучыню. З другога боку неразумна таксама ненасытна зьбіраць, як быццам разьлічваючы на тысячу гадоў жыцьця. Трагічная іронія лёсу заключаецца ў тым, што ў любы час чалавек можа памерці і не пакарыстацца багацьцем. Акрамя таго, нават багацьце не забясьпечвае даўгавечнасьці і здароўя. Жыцьцё — галоўная каштоўнасьць дадзена чалавеку нібыта ў арэнду. Арандатар можа карыстацца ім, аднак непазьбежна прыходзіць час, калі ўсё трэба вярнуць уласьніку разам са справаздачай са сваёй дзейнасьці.


  Матэрыяльны дабрабыт і цялесныя ўцехі пераважна падабаюцца, аднак не даюць поўнага задавальненьня і шчасьця, ня ў змозе заспакоіць усе чалавечыя прагі і патрэбы. Заўсёды застаецца нейкая ненасычанасьць, нешта недасягненае. На сваім уласным прыкладзе кожны можа пераканацца, што дасягнуўшы нечага вельмі цяжка задаволіцца гэтым. Тры тысячы гадоў таму цар Саламон напісаў пра сябе наступнае: „Я пабудаваў сабе дамы, насадзіў сабе вінаграднікі, агароды і сады... сабраў таксама шмат серабра і золата, прыдбаў слугаў і нявольніцаў, завёў сьпевакоў і сьпявачак” (Экл. 2, 4). Інакш кажучы, Саламон меў усё, чаго чалавек можа сабе толькі пажадаць, аднак задавальненьня ён усё роўна не атрымаў. Ягоную радасьць азмрочвала перакананьне, што разам са сконам жыцьця ўсяму гэтаму прыйдзе канец. „І зьненавідзеў я, — пісаў Саламон, — усю гарапашнасьць сваю, што рабіў пад Сонцам, бо я пакіну ўсё гэтае чалавеку, які прыйдзе пасьля мяне. І, хто ведае, разумны ён будзе ці дурны” (Экл. 2, 18-19). Ён турбаваўся слушна! Спадчына неаднойчы трапляе ў рукі неадпаведных людзей: дурных, лянівых і безадказных. І Саламон прыйшоў да высновы, што „ўсё марнасьць, а галоўнае — баяцца Бога і выконваць Ягоныя запаветы, бо ў гэтым ЎСЁ для чалавека” (Экл. 2, 12-13).


  Выснова з прытчы пра неразумнага багача наступная: ня хлебам адным жыць будзе чалавек. Трэба выявіць больш пакоры, памяркоўнасьці і разважнасьці. Ведаючы адвечную наіўнасьць і памылковасьць чалавечых імкненьняў апостал Павал папярэджваў: „Не гаварыце: заўтра зраблю тое, а праз год іншае, але: калі Бог дазволіць, магчыма зраблю сёе-тое”. Мы можам рабіць што хочам, але неабавязкова гэта будзе добрае. Можам плянаваць што хочам, аднак чым усё кончыцца ведае толькі Бог.


  Пра скрыўленую жанчыну


  (Лук. 13,10-17)


  У адной з бажніцаў Настаўнік сустрэў жанчыну, якая васемнаццаць гадоў была скурчаная. „Ты вызваляешся ад недалужнасьці сваёй”, — сказаў ёй Ісус, паклаўшы рукі на яе і жанчына выпрасталася славячы Бога.


  Згорбленая жанчына зьяўляецца вобразам шматлікіх жанчын і мужчынаў, якія больш чым васемнаццаць гадоў ходзяць схіленыя і загледжаныя на зямлю. Яны глядзяць пад ногі прынамсі па двух прычынах: або з прычыны сумнай неабходнасьці або з уласнага выбару. Жанчына вельмі часта нахіляецца над шыцьцём, прыбіраньнем хаты, гатаваньнем, зьгінаецца пад цяжарам сумак з пакупкамі або полючы агарод. Мужчына не па сваёй волі горбіцца над сваім варштатам, машынай, станком або пісьмовым сталом. Для адных — гэта нармальнае, гэта ўсё жыцьцё і не зьбіраюцца нічога папраўляць, для іншых — толькі неабходны спосаб здабыць хлеб надзённы.


  Аднак раней і ці пазьней прыходзіць час, калі позірк чалавека і задаволенага, і прыгнечанага ўсё часьцей выбягае ўдалеч, дзе мусяць кончыцца і пакуты, і зямныя асалоды. Калі гэта чалавек веруючы, яго позірк накіроўваецца ў будучыню, уверх. У апошнім сказе Сымбалю Веры гаворыцца: „спадзяюся жыць у будучым сьвеце”. Гэты будучы сьвет названы Небам і яно мае заспакоіць усе высакародныя прагі і спадзяваньні. На чалавечай мове немагчыма выказаць, у чым заключаецца шчасьце збаўленых істотаў: у цяперашнім жыцьці таксама бываюць шчасьлівыя хвіліны, хаця і ня ўмеем вытлумачыць, чаму мы шчасьлівыя. Месцам поўнага шчасьця мусіць быць Неба, бо гэта стан прабываньня з Богам, які зьяўляецца крыніцай і паўнатой усякага дабра, праўды і прыгажосьці. Усё, што сапраўднай любоўю пакахаў на Зямлі, чым шчыра цешыўся, там ён знойдзе памножаным. Мабыць таму вялікі французскі фізык Андрэ Мары Ампэр загадаў высячы на сваім помніку словы „Нарэшце шчасьлівы”.


  Неба пачынаецца ў нас ужо цяпер: праз пазнаньне і любоў да ўсяго, што праўдзівае, прыгожае і добрае, праз усё, што вядзе нас да Бога, праз змаганьне са злом у нас саміх. У 6-м разьдзеле Лісту Паўла да эфэсянаў, фрагмэнт якога таксама чытаецца ў гэтую нядзелю, зьмешчаны гарачы заклік апостала да барацьбы зь сіламі зла. „Мацуйцеся ў Госпадзе і ў магутнасьці сілы Ягонай, адзеньцеся ў поўную зброю Божую, бо наша барацьба не з крывёю і целам, але... з духоўнай сілай нягоднасьці”. Паводле апостала барацьба паміж Небам і сіламі Пекла праходзіць у душы кожнага чалавека. Нашы грахоўныя цягі ўзбуджаюцца ў нас духамі зла. Мы часта гаворым: „Ён мне вораг”, але забываем, што сапраўдны вораг унутры нас і зь ім неабходна змагацца. „Няма большага ворага чалавеку як ён сам сабе. Лягчэй перамагчы зьнешняга ворага, чымсьці пераадолець сябе” (Марк Падзьвіжнік). Гэтую думку ў розныя часы паўтарылі філёзаф Сэнэка і пісьменьнік Талстой. Не звонку, але знутры сэрца „выходзяць дрэнныя думкі, распуста, забойствы, крадзяжы, злоба, каварства, зайздрасьць, блюзьнерствы, ганарыстасьць і шаленства” (Мацьв. 15, 19). Каб супрацьстаяць ім, хрысьціянін павінен надзець на сябе рыштунак ваяра, Божую зброю. Яго пояс — праўда, яго панцыр — праведнасьць, яго рыцарскі абутак — воля пашыраць дабравесьце, яго шлем — апраўданьне Гасподняе, шчыт — вера, а яго меч — слова Божае.


  Гэтая нябачная барацьба пачынаецца з пазнаньня самога сябе. „Я кожны дзень, — гаварыў Цыцэрон, — станаўлюся для сябе абвінаваўцам і судзьдзёю. Калі дагасае мая сьвечка, я прыступаю да перагляду ўсяго прайшоўшага дня, прыгадваю ўсе мае словы і дзеяньні, ня ўтойваю перад сабою і не выбачаю сабе нічога”. „Пазнаньне самога сябе” было лёзунгам старажытных грэкаў і да сёньняшняга дня зьяўляецца найлепшым выхаваўчым сродкам. Можна быць хворым і ня ведаць пра гэта. Ведаючы пра хваробу чалавек пачынае лячыцца. Тое самае тычыцца духоўных недамаганьняў. Як гаварыў Фама Кэмпійскі: „Хто пазнаў свае недахопы, той ужо ў палове дарогі да іх выпраўленьня”.


  Няўдзячнасьць пракажоных


  (Лук. 17, 10-17)


  У 17-м разьдзеле Евангельля паводле Лукі расказваецца пра аздараўленьне Хрыстом дзесяці пракажоных. Не зважаючы на факт, што ў той час праказа была жахлівай, невылечнай хваробай і аздараўленьне тым болей павінна было быць успрынята зь невыказнай удзячнасьцю, толькі адзін з аздароўленых „вярнуўся і моцным голасам славячы Бога паваліўся да ног Хрыста, дзякуючы Яму і гэта быў самаранін”. Тады Ісус спытаўся: „Ці-ж ня дзесяць ачысьціліся? Дзе-ж дзевяць? Яны не вярнуліся аддаць славу Богу апрача гэтага чужынца. І сказаў яму: устань, ідзі, вера твая ўратавала цябе”.


  Ня будзем празьмерна асуджаць няўдзячных пракажоных, бо ў кожным з нас ёсьць нешта зь іхнага характару. Успамінаючы сваё жыцьцё, мы бачым, колькі заўдзячваем розным людзям. Гэтак было, калі мы былі бездапаможнымі немаўляткамі, калі фармаваліся характар і зацікаўленьні, калі мы выбіралі школу і будучую прафэсію, або паступалі на працу. Вельмі часта на наш лёс ня мелі ўплыву нашы асабістыя заслугі і здольнасьці. Проста нехта ў свой час праявіў бескарысьлівую зычлівасьць, дабрыню або спачуваньне. У кожным з гэтых выпадкаў, без удзелу іншых людзей наша жыцьцё магло скласьціся цалкам інакш. Нас наагул у жыцьці ўпаткала мноства незаслужаных дабрадзействаў, не гаворачы пра сам факт жыцьця. На жаль, прасіць умее кожны, але падзякаваць — толькі нямногія. У рэлігійным пляне ўдзячнасьць у першую чаргу належыцца Богу. Незалежна ад таго, ці ўсьведамляем гэта ці не, „мы ў Богу жывём, рухаемся і існуем”. Вось таму ў свой час апостал Павал павучаў фесалонікійцаў: „За усё дзякуйце: бо такая за вас воля Божая ў Хрысьце Ісусе” (1 Фесал. 5, 18).


  Жыцьцё даўно пацьвердзіла, што хто Богу больш удзячны, той і больш ад яго атрымоўвае. Дакладна гэтак паступаюць і бацькі ў дачыненьні да дзяцей. На жаль, мы просім многа, але дзякуем мала. У гэтым нагадваем хлопчыка, якому дзядзька даў цукерку, а той узяў яе і, не сказаўшы ні слова, пабег на вуліцу. Маці перапыніла яго і пытае: „Што трэба сказаць дзядзьку?” Малеча паглядзеў на дзядзьку і кажа: „Дзядзя, дай яшчэ!”


  Апантаны бязбожнік Дзямян Бедны напісаў аднойчы пра купца, які ў хвіліны небясьпекі на параходзе абяцаў Богу ў выпадку выратаваньня сьвечку велічынёй мачты. Калі ў яго спыталіся адкуль возьме такую вялізную сьвечку, хітры купец адказаў: „Дай толькі ў Бога вымаліць патолі,/ Каб уцалеў і я, і ўсё маё майно,/ Тады і пра сьвечку пагаворым заадно,/ Хіба скароцім крышачку — ня болей”.


  Мне вядомы чалавек, які выратаваўся са сваёй маці ад бамбардаваньня ў час вайны ў храме і тады ў думках абяцаў Богу, што ў выпадку выратаваньня стане сьвятаром. Сваё абяцаньне ён стрымаў, але многія паступілі наадварот. У няшчасьці чалавек наракае, жабруе, скавыча і праклінае, аднак калі разьвеюцца хмары і міне небясьпека, той самы чалавек пападае ў эйфарыю, забывае хто яму дапамог і ледзь не гатовы сабе прыпісаць выратаваньне.


  Многія, хто цудам перажыў нейкую катастрофу, небясьпеку або аздаравеў пасьля цяжкой хваробы скарацілі абяцаную Богу сьвечку да мікраскапічных памераў, калі ўвогуле не забыліся пра абяцаньне.


  Вера вучыць нас, што ўсё зьяўляецца Божым дарам. Асноўная каштоўнасьць — жыцьцё — дадзена нам. Пакліканьне да паўнаты жыцьця ў вечнасьці — гэта Божая ласка. Кожны дар адначасова зьяўляецца заданьнем і прытым нялёгкім заданьнем. Жыцьцё нам ня толькі дадзенае, але зададзенае. Гэта зразумеў толькі адзін зь дзесяці пракажоных, які вярнуўся, каб падзякаваць за дар аздараўленьня. Астатнія не дацанілі дару і не зразумелі заданьня. Яны лічылі, што дадзенае слушна ім належыцца.


  Галоўнай часткай асноўнай багаслужбы, званай у праваслаўных Сьвятой Літургіяй, а ў каталікоў Сьвятой Імшой зьяўляецца Эўхарыстыя, ад грэцкага слова „эўхарысто”: дзякую. У часе яе чытаецца малітва, у якой дакладна тлумачыцца, чаму і за што мы павінны дзякаваць Богу: „Належна і праведна Цябе ўсхваляць, Табе пакланяцца на ўсякім месцы валадарства Твайго... Ты зь нябыту да існаваньня нас паклікаў... Ты няспынна ўсё рабіў, пакуль нас на неба прывёў і будучае валадарства падараваў нам... За ўсё гэтае дзякуем Табе, за ўсё ведамае і няведамае”.


  Шчасьлівы той, у каго ўдзячнае сэрца, бо на ім збудуцца словы Хрыста: „Хто мае, таму будзе дадзена і пабольшае” (Мацьв. 13, 12).


  Розныя тэмы


  Аб малітве „Ойча наш”


  Ёсьць адна малітва, якая заслугоўвае на асаблівую ўвагу. Яе навучыў сам Ісус Хрыстос у адказ на просьбу вучняў: „Навучы нас маліцца” (Лук. 11, 1). Настаўнік адказаў ім: „Калі моліцеся, кажэце: „Ойча наш, які ў нябёсах; няхай сьвяціцца Імя Тваё; няхай прыйдзе Царства Тваё; няхай будзе воля Твая як у небе, так і на зямлі; хлеб наш штодзённы дай нам сёньня і даруй нам грахі нашы, як і мы даруем кожнаму вінаватаму перад намі; і ня ўводзь нас у спакусу, але захавай нас ад ліхога”.


  Гэта сапраўдная карона ўсіх малітваў ды іхны зьмест, сынтэз Евангельля і хрысьціянскіх праўдаў веры. Кароткі зьмест малітвы дайшоў да нас праз стагодзьдзі ў нязьменнай форме, аднак ейны зьмест інакш успрымае дзіця, інакш юнак, а яшчэ інакш дарослы чалавек. Тымі-ж словамі розныя людзі ў розныя эпохі выказваюць розныя свае патрэбы. Малітва „Ойча наш” — унівэрсальная і звышчасовая. У ёй скандэнсаваны і нашы сёньняшнія галоўныя пытаньні і праблемы, і таму малітва заслугоўвае на глыбейшы аналіз.


  Перш за ўсё ў якасьці пралогу варта адзначыць адзін істотны факт. Менавіта чалавецтва ганарыцца вялікім прагрэсам у шматлікіх галінах навукі і тэхнікі, аднак не адчувае сябе шчасьлівейшым, значыць, чагосьці істотнага ўсё роўна яму не хапае.


  Згаданы прагрэс сапраўды ашаламляючы. Мы ірвемся ўперад, увысь, уніз, як найхутчэй, найвышэй, найвыгадней і гэтак далей. Безупынна працягваецца спаборніцтва, мітусьня, рух, бы ў мурашніку, аднак калісьці мусіць узьнікнуць пытаньне: А навошта ўсё гэта? Дзеля чаго? А што потым? Над гэтым застанаўляемся зрэдку і неахвоча, аднак усё роўна мэта будзе для ўсіх адна. Раней ці пазьней, хто ў ракеце, хто ў самалёце, а хто пехатою — усе дабягуць да аднаго месца, да магілы. Спрабавалі пакарыць космас, але атрымалася, што дастаткова двух квадратных мэтраў зямлі. Кінуліся адкрываць тайны быцьця і сусьвету, аднак, многае дасягнуўшы, ні спакою, ні задавальненьня, ні шчасьця не знайшлі... Ужо амаль дзьве тысячы гадоў таму амаль няведамы тады Настаўнік з Назарэту сказаў: „Якая карысьць чалавеку, калі заваюе ўвесь сьвет, а душы сваёй пашкодзіць?”


  Сучасны чалавек сапраўды карыстаецца тым, аб чым нашы дзяды нават не маглі марыць. З другога боку, няма амаль ніводнага вынаходзтва, якое акрамя станоўчага ня мела б свайго адмоўнага аблічча. Сучасная авіяцыя зблізіла краіны і народы, але адначасова дазволіла бамбардаваць адлеглыя гарады і краіны. Атамная энэргія выкарыстоўваецца ў мірных мэтах, але адначасова прымяняецца для вытворчасці ядзерных ракетаў і бомбаў, а што такое радыяцыя, пераканаўся на сабе самім наш беларускі народ. Навука і тэхніка выявіліся двухбаковавострым мячом — прынесьлі і карысьць, і шкоду. У гэтым, бадай, заключаецца асноўны парадокс сучаснасьці, што ўсе да гэтай пары зьдзейсьненыя посьпехі не загарантавалі чалавецтву ні паўсюднага дабрабыту, ні спакою, ні справядлівасьці. У часе найбольшага разгулу матэрыялізму ў Францыі гучэў лёзунг: „Хочам толькі зямлю, а неба ўступаем вераб’ям”. Аднак войны, рэвалюцыі, гвалты і забойствы далей бушуюць на гэтай-жа зямлі. Насуперак усім спробам на ёй таксама далей лютуюць невылечныя хваробы, голад і катаклізмы, а чалавек — напалоханы і бездапаможны так сама, як тысячы гадоў таму.


  Атрымоўваецца так, што ў якімсьці месцы чалавецтва памылілася. Толькі дзе, у чым заключаецца прычына зла? Трэба ведаць прычыны недамаганьняў, каб іх вылечыць. Мабыць, галоўная прычына хаваецца ў тым, што чалавек паўторна вырашыў пабудаваць вавілонскую вежу, аднак вынік будзе той-жа, што і ў першы раз. Уся матэрыяльная культура не ашчасьлівіла чалавека, які, апрача цела, мае таксама душу. Тэхнічны прагрэс запаланіў і прывязаў людзей да зямлі, учыняючы зямнымі нашы намеры і памкненьні. На трансатлянтычным судне „Тытанік”, які загінуў пры сутыкненні з айсбергам, віднеў надпіс: „Няма Бога, які здолеў бы яго затапіць”. На драўляным крыжы ля возера ў Татрах зьмешчаны надпіс: „Вышэй Бога няма нічога”. Супастаўце гэтыя два надпісы і тады зразумееце, у чым заключаецца чалавечая памылка.


  Падчас французскай рэвалюцыі ў шпіталі апынуўся акалечаны жаўнер бяз рук і ног. „Спачуваю табе, сябра”, — прашаптаў усхваляваны капэлян. „Не заслугоўваю на спачуваньне, — адказаў жаўнер. — Мы зь сябрамі апаганілі прыдарожны крыж і я першы шабляй адсёк Хрысту рукі і ногі... У часе першай-жа атакі я ўпаў першы і прыйшлося адрэзаць мне рукі і ногі... Засталіся толькі вочы і я бачу ўсю агіднасьць майго ўчынку”. Падумайма, колькі ў нас, на Бацькаўшчыне, апаганена крыжоў і храмаў, колькі іх зьнішчана, перабудавана на склады, архівы або канцэртныя залы. Няўжо ў гэтым сьвятатацтве ўдзельнічалі толькі адзінкі з кіруючых колаў? Гэты грэх кладзецца на сумленьні тысячаў людзей: тых, хто ахвоча выконваў злачынныя загады і тых, хто маўкліва ўхваляў іх або не прабаваў нават сымбалічна ім супрацьпастаўляцца.


  Іроніяй лёсу нашага народу зьяўляецца факт, што ён пайшоў за фальшывымі настаўнікамі і самазванымі пастырамі. Яны вырвалі з сэрцаў нябеснае, але не запэўнілі і зямнога. Прапаведавалі ваяўнічы матэрыялізм, але давялі да матэрыяльнай галечы. Вось менавіта таму трэба зноў вяртацца да крыніцаў, да адвечнага фундаманту, да правераных ідэяў, прызнаць пяршынства і найвышэйшую вартасьць чалавека і яго душы. Хай Божая сіла будзе нашым лякарствам, хай Яго воля станецца нашай воляй, хай Яго запаветы будуць нам законам.


  * * *


  „Ойча наш” — гэтак гучаць першыя словы малітвы Гасподняй і ўсьлед за імі адразу ўзьнікае пытаньне аб існаваньні Бога. Гэта вельмі натуральнае. Нельга шчыра сказаць „Ойча наш” бязь веры ў Бога. Аднак, калі мы паспрабуем належна маліцца, дык неабходна нам усьведаміць на аснове чаго гэтак кажам і чаму мы верым у Бога. Дзесяцігодзьдзямі ў нас, на Бацькаўшчыне, само падазрэньне ў рэлігійнасьці дыскваліфікавала чалавека як адсталага прасьцяка, ненадзейнага і непрыгоднага для адказных пасадаў у сацыялістычным грамадзтве. Тым часам адказ на пытаньне, чаму верым у Бога — вельмі просты! Веру, бо гэтак мне падказваюць розум і сэрца. Веру ў Бога, бо маю розум, які падказвае мне, што безь існаваньня Бога нельга вытлумачыць ні існаваньня сьвету, ні самога жыцьця на зямлі. Розум ня ў змозе даследаваць Бога, і няздольны нават зразумець усяго, што тычыцца чалавека. „Зь цяжкасьцю дадумваемся рэчаў што на зямлі і тое, што перад нашымі вачыма зь цяжкасьцю знаходзім; дык тое, што ў небе, хто дасьледуе”, — гаворыцца ў Сьвятым Пісаньні (Мудр. 9, 16). Сутнасці Бога сапраўды ніколі не зразумеем, але аб тым, што Бог існуе, выразна гаворыць наш розум.


  Спасылаючыся на розум і навуку дзесяцігодзьдзямі праводзілася змаганьне зь вераю ў Бога. Але-ж як узьнік навакольны сьвет? Назіраем, што ўсё знаходзіцца ў безупынным руху, але што гэты рух выклікала? У неабсяжных галактыках і ў паасобным атаме пануе парадак і гармонія, але чалавеку не пад сілу загарантаваць пунктуальныя і бескалізыйныя ад’езды і прыезды некалькіх цягнікоў. Калі зь зямлі бачым сонечнае сьвятло, мы ўпэўнены, што мусіць быць і сонца. Калі бачым машыну, не сумняваемся, што нехта яе спраектаваў і выканаў. Такія прыклады можна даваць бясконца, але хопіць працытаваць вялікага вучонага Аляксандра Флемінга: „Для нас, для нашых навуковых досьледаў сусьвет і наагул жыцьцё не зьяўляюцца тым, чым уяўляе матэрыялізм. Сумленнае дасьледаваньнне пытаньняў быцьця прыводзіць да высновы, што існуе вышэйшая істота. Фізычны сьвет пацьвярджае, што ён быў створаны і сам зь сябе ня мог узьнікнуць. Асноўнаю тэзай матэрыялізму зьяўляецца сьцьверджаньне, што разьвіцьцё адбывалася паступова і эвалюцыйна і сьвет узьнік у выніку выпадковага злучэньня хімічных элемэнтаў, дзеяньня сьляпых сілаў прыроды... Погляд, што жыцьцё паўстала зь неажыўленай матэрыі, пярэчыць аднак вынікам дасьледчай навукі. Вытлумачэньне гэтых зьяваў магчымае толькі тады, калі мы прызнаем існаваньне Стваральніка”, — пісаў гэты вялікі ангельскі вучоны, ляўрэат Нобелеўскай прэміі ў галіне мэдыцыны.


  Для тых, хто паверыў, што рэлігія — гэта цемната і забабоны, працытую некалькі выказваньняў спэцыяліста ў галіне тэхнікі Вэрнэра Зімэнса. „Чым далей мы, — гаварыў ён, — пранікаем у сфэру гарманічных сілаў прыроды, якія рэгулююцца вечнымі, непахіснымі законамі, закрытымі ад нас цяжкою заслонаю, тым болей мы прымушаны да сьціпласьці з прычыны абмежаванасьці нашых ведаў і тым болей мацнее наша прага піць з гэтай невычэрпнай крыніцы навукі і пазнаньня. Разам з гэтым узрастае і наша захапленьне ўпарадкаванай разумнасьцяй, што пранізвае ўсё тварэньне”.


  Можна было б яшчэ цытаваць Эйнштэйна, Ньютана, Ламарка, Паскаля, Дарвіна, Паўлава, шэраг вялікіх біёлягаў, матэматыкаў, фізыкаў, мастакоў, філёзафаў і пісьменьнікаў, якіх сапраўдныя погляды ўтойваліся ад савецкіх людзей, але хопіць і гэтага. Варта толькі памятаць, што абсалютная большасьць вялікіх вучоных была веруючай, а гэта значыць, што мы, як веруючыя, можам сябе залічваць да нядрэннай кампаніі. Сапраўды вялікія вучоныя, хаця і не члены савецкіх акадэміяў навук, не маглі не дайсьці да таго, аб чым гаворыцца ў Сьвятым Пісаньні: „Неразумныя тыя людзі, што ня ведаюць Бога і з усіх выяваў Ягонай дабрыні не змаглі пазнаць Таго, які ёсьць” (Прамудр. 13, 1). Шматпакутны Іаў, не зважаючы на свае незаслужаныя пакуты, заявіў: „Спытай у жывёлы і навучыць цябе і птушкі... і пакажа... Гавары да зямлі і адкажа табе ды будуць табе сьведчыць марскія рыбы... Хто-ж ня ведае, што ўсё гэтае рука Гасподняя стварыла” (Іаў. 12, 7—9).


  Вось адказ на першую частку пытаньня, але трэба яшчэ дадаць, што бязь існаваньня Бога нельга вытлумачыць жыцьцё на зямлі. Адна з асноўных догмаў атэізму гучыць: „Адвечна існавала матэрыя, якая знаходзіцца ў безупынным руху і якая стварыла жыцьцё”. Выдатны ангельскі астраном Эдмунд Гальлей даказаў аднак цалкам адваротнае. „Прызнаць, што матэрыяльны сьвет існуе вечна нельга з практычных меркаваньняў, паколькі на сьвеце не было-б ужо двухвокісу вугалю, які безупынна ператвараецца ў гэлій. Якім жа чынам сьвет дагэтуль складаецца пераважна з двухвокісу вугалю?” — пытае вялікі вучоны.


  Пытаньня стварэння сьвету нельга абысьці маўчаньнем. Вакол сябе назіраем мноства выяваў жыцьця, але-ж ведаючы, што жывое паўстае толькі з жывога, трэба падумаць адкуль узялося першае зерне, першае яйка, першая клетка арганізму. Адзіным разумным вытлумачэньнем ёсьць прызнаньне стваральнага акту Бога. Мы існуем у Ім як мільярды клетак, кожная з усімі функцыямі жыцьця існуе ў нашым целе. Мы жывём як часткі вышэйшай рэальнасьці — жывём у Богу.


  Верым у гэтае, бо так падказвае нам ня толькі розум, але і сэрца. Калі б не было Бога, дык сьвет ня меў бы сэнсу, мы былі-б быццам лодка без руля. Бяз Бога наша душа ня мела б сваёй Айчыны, а наша існаваньне — карэнняў. Вакол нас усё недаўгавечнае і яно ня мела-б сэнсу, калі-б не існавала Бясконцасьць. Калі-б не было Бога, адкуль загарэўся-б факел нашага духа, калі не ад вечнага Сонца ўсіх душаў, якое называем „Ойча наш” і які сваёй магутнасьцяй кіруе сьветам абдараваным Яго гармоніяй і парадкам.


  На гэтым нядоўгатрывалым сьвеце мы зьяўляемся толькі прахожымі. Абцяжараныя незьлічонымі турботамі мы вандруем да нашай ціхай прыстані, нашай Айчыны, якая ў небе і таму не перастанем клікаць „Ойча наш”.


  Чаму некаторыя ня вераць у Бога?


  Вера ў Бога мае сваю крыніцу ў розуме і ў сэрцы. Такім чынам і пачуцьці, і халодная дэдукцыя ў аднолькавай ступені прыводзяць да прызнаньня Тварца. Чаму-ж аднак некаторыя ня вераць?


  У першыя месяцы пасьля абвяшчэньня незалежнасьці нашай Бацькаўшчыны, пасьля некалькіх гадоў адноснай свабоды пры г.зв. перабудове адзін зь дзеячоў апазыцыі заявіў, што зараз семдзесят працэнтаў насельніцтва Беларусі знаходзіцца па за ўсякай формай рэлігіі. Пры гэтым рэлігійнасьць астатніх трыццаці працэнтаў вельмі павярхоўная і фармальная. Некаторыя аспрэчваюць гэта і ўказваюць на перапоўненыя храмы, але, мабыць, ня лічаць колькі ў дадзеным горадзе насельніцтва, а колькі ў ім храмаў! Агулам можна сьмела прызнаць, што пасьля краху бязбожнага камунізму людзі ня хлынулі ў храмы. Назіраецца значнае ажыўленьне рэлігійнасьці, але вядома і выразна бачна, што дзесяцігодзьдзі праграмнай атэізацыі сваё зрабілі. Вось таму і ўзьнікае пытаньне: чаму людзі ня вераць у Бога? Адкажам гэтак! Па-першае: таму, што некрытычна паддаліся бязбожнай прапагандзе; па-другое: забыліся пра Бога і па-трэцяе: супрацівіліся Богу.


  Як вядома, пачынаючы ад кастрычніцкага путчу 1917 года ў Савецкім Саюзе праводзілася небывалая дагэтуль у такіх маштабах антырэлігійная прапаганда. Спасылаючыся на сваіх папярэднікаў: Маркса, Энгельса, Гэгеля, Фэербаха і Шапэнгаўэра, Ленін аб’явіў вайну ўсялякім формам рэлігійнасьці. „Мы павінны змагацца з рэлігіяй... Гэта род духоўнай гарэлкі... Мільёны грахоў, сьвінстваў, гвалтаў і ўсякай фізычнай заразы менш небясьпечныя за ўдасканаленую адухоўленую, прыадзетую ў найпрыгажэйшую вопратку ідэю бозі”, — пісаў „вечна жывы” Максіму Горкаму. З часам дзеля будучага шчасьця народных масаў былі разбураны дзесяткі тысяч храмаў і манастыроў, расстраляны тысячы сьвятароў і за ўпартае падтрымоўваньне веры, якую бальшавікі назвалі опіумам для народу, былі сасланы ў лягеры або фізычна зьнішчаны некалькі мільёнаў людзей. У трэцяй пяцігодцы, згодна дэкрэту партыі, мела замоўкнуць у межах Савецкага Саюзу ўсякая гутарка пра Бога. Аднак партыйнага загаду не хапіла. Спатрэбіліся мільёны атэістычных кніжак, кінафільмаў, п’есаў. Напорыста, навыперадкі працавалі тысячы агітатараў, літаратараў і палітрукоў. Гэтак з энтузыязмам годным лепшай справы, пры наяўнасьці тысячаў важнейшых праблемаў, эканамічнай галечы, культурным варварстве і тэхнічнай адсталасці працягвалася барацьба з тым, чаго нібыта няма.


  У свой час гітлераўскі міністар прапаганды Гэбэльс гаварыў, што „тысячы разоў паўтораная хлусьня станецца праўдай” і не памыліўся, аб чым добра ведаюць спэцыялісты па сучаснай рэкляме. Узброеная ва ўсе тэхнічныя і фінансавыя сродкі атэістычная прапаганда ў значнай ступені дасягнула сваёй мэты. Мільёны спустошаных душаў, страта вышэйшых ідэалаў, глыбокая расчараванасьць сярод моладзі, бездухоўнасьць, злачынствы, аборты і разводы — гэта плён таго шаленства. У Сьвятым Пісаньні ясна сказана: „Што пасеш, тое і будзеш жаць”, а народная прымаўка кажа: „За што баролісь, на то і напаролісь”. Вось таму пара сеяць іншыя зярняты...


  Калі Міхаіл Гарбачоў увёў свой несумненна слушны, але нерэалістычны сухі закон, у Чэлябінску здарыўся наступны інцыдэнт. Не дачакаўшыся дастаўкі гарэлкі, разьюшаны натоўп рушыў разбуральнай хваляй праз горад, выкрыкваючы лёзунг: „Хлеба і мяса!”. Вось якія патрэбы меў перадавы ў свеце, найбольш прагрэсыўны савецкі народ. Ён ня толькі не апярэдзіў Амэрыку, але рад быў-бы задаволіцца мясам і гарэлкай, якіх не хапала, не гаворачы пра жыльлё, лякарствы, аўтамабілі, пра нейкі мінімальны камфорт годны не то што савецкага, а проста звычайнага грамадства. Заўсёды хапала ім сродкаў толькі на бязбожную прапаганду і ракеты...


  Але-ж акрамя прапаганды ёсьць і іншая прычына нявер’я. Найагульней можна сказаць, што ёсьць людзі, якія забыліся пра Бога ды супрацівіліся Яму. Слова „забыцьцё” ў дачыненьні да Бога можа гучэць дзіўна, але гэта факт. У мноства людзей апрача асабістых, матэрыяльных справаў няма ніякіх іншых. Яны імкнуцца да багацьця, да славы, да выгодаў, не зважаючы на ніякія абмежаваньні ні маральныя тармазы. Пра такіх у Сьвятым Пісаньні сказана, што „клопаты веку гэтага і прывабнасьць багацьця заглушаюць слова” (Мацьв. 13, 22).


  Ёсьць яшчэ людзі, якія яўна супрацівіліся Богу. Яны, быццам фарызэі, маюць памылковыя ўяўленьні аб Богу і хацелі-б дапасаваць іх да сваіх патрэбаў. Калі спатыкае іх хвароба, беднасьць, калі памірае, напрыклад, нявіннае дзіця, калі бачаць яўную несправядлівасьць, тады бунтуюцца супраць Бога. „Калі-б ён быў, — кажуць, — ніколі не дапусьціў-бы да гэтага”. Вось таму, што Бог не такі, як хацелася-б, многія адварочваюцца ад Яго і нават выступаюць супраць Яго.


  У нейкім сэнсе можна гэта зразумець, але бываюць людзі, якія страцілі веру ў выніку амаральнага жыцьця. Яны ня хочуць закладаць на сябе маральную вуздэчку, ня хочуць зьмяняць свой неабмежаваны спосаб жыцця... Адна настаўніца зь Беларусі заявіла, што яна супраць рэлігійнага выхаваньня дзіцяці, паколькі гэткім чынам адбіраецца радасьць жыцьця, бесклапотнасьць і свабода. На жаль, шмат такіх настаўнікаў. Такія людзі павінны зразумець, што нават прыналежнасьць да камуністычнай партыі патрабавала ўхваленьня ейнай лініі і ляяльнасьці, гэта значыць, што апрача прывілеяў былі і абавязкі. Царква таксама патрабуе ня толькі фармальнай прыналежнасьці да яе, але і жыцьця паводле ейнай навукі. Калі апостал Павал прапаведаваў грэцкім філёзафам у Афінах аб уваскрэсеньні, „адны насьміхаліся, а іншыя казалі: пра гэта паслухаем цябе іншым разам” (Дзеі. 17, 32). Зразумела, яны ніколі больш не паклікалі апостала. Гэтак-жа было і з намеснікам Фэліксам. Калі апостал загаварыў „пра праўду, пра ўстрыманасьць і будучы суд, дык Фэлікс вельмі перапалохаўся і адказваў: цяпер ідзі, а калі выберу час, паклічу цябе” (Дзеі. 24, 25). Вядома, ён больш ніколі не паклікаў Паўла, бо слухаць яго было непрыемна. Фэлікс проста меў нячыстае сумленьне.


  Гэтак — на жаль — паступаюць многія сучасныя людзі. Яны ня вераць у Бога не таму, што гэта непрымальна з разумовых меркаваньняў, але таму, што трэба было-б перагледзець і зьмяніць усё сваё грэшнае жыцьцё. Для многіх гэта празьмернае патрабаваньне і для іх выгадней ня думаць, ня ведаць пра Бога. Для іх лепш, каб Бога не было.


  „Ойча наш, які ёсць у нябёсах”


  З гэтых слоў малітвы Гасподняй вынікае, што неба, як духоўная Айчына, зьяўляецца для верніка яго адзінай і галоўнай Айчынай, што загледзеўшыся на нябесны рай ён няздольны будаваць і клапаціцца пра сваю зямную Айчыну. Гэты цалкам фальшывы погляд шырока выкарыстоўвала ў сваіх мэтах атэістычная прапаганда.


  Фрыдрых Энгельс пісаў, што надзея хрысьціян у небе і ў вечным жыцьці, у сувязі з чым хрысьціяне не імкнуцца правесьці сацыльныя пераўтварэньні ў сьвеце. Евангельле, паводле Энгельса, „ухваляе пасыўны супраціў, бунт на каленях, фактычна апраўдваючы прыгнёт і галоўнае сацыяльнае зло старажытнасьці — нявольніцтва”.


  Карл Маркс у падобным духу пісаў: „Сацыяльныя прынцыпы хрысьціянства апраўдвалі старажытнае нявольніцтва і ўслаўлялі сярэдневяковае падданства... Усякае выраўноваўньне крыўдаў яны пакідаюць небу... Неабходным лічаць існаваньне пануючага клясу і клясу ўцісканага, разьлічваючы толькі на велікадушную літасьцівасьць паноў”.


  Уладзімір Ленін пісаў Максіму Горкаму, што „ідэя Бога была заўсёды ідэяй нявольніцтва... Яна зьвязвала ўцісканыя клясы аковамі веры ў боскасьць прыгнятальнікаў”.


  Усе гэтыя мудрагельствы надта павярхоўныя і неаб’ектыўныя. Галоўная ідэя Евангельля заключаецца ў закліку браць прыклад з Хрыста, а ён Сам ніколі не пагаджаўся з сацыяльнай несправядлівасьцю. Усе евангельскія апісаньні жыцьця Ісуса згодна падкрэсьліваюць Ягонае спачуваньне для бедных, пакрыўджаных і прыніжаных. Ён вучыў, што „ўсякаму, хто просіць у цябе — дай” і сам меў фонд дапамогі бедным. Ведаючы як ніхто натуру чалавека, Хрыстос перасьцерагаў перад злоўжываньнем прывілеямі, уладай і багацьцем. Разумеючы чалавечыя слабасьці, схільнасьці і саму структуру агульначалавечых суадносінаў Ён ніколі не абяцаў раю на зямлі, як гэта рабілі шматлікія „дабрачынцы” чалавецтва ўключна з Уладзімірам Ільічом. „Гора вам, багацеі, бо вы ўжо атрымалі сваю радасьць”, — гаварыў Ён багатым і з сумам канстатаваў немагчымасьць устанаўленьня нават прыблізнай роўнасьці. „Убогіх заўсёды маеце ў сябе”, — гаварыў Ён, і сёньня, пасьля дваццацьці стагодзьдзяў назіраем, што бедных абсалютна не паменшала. Яны пераважна яшчэ больш бяднеюць, а багатыя яшчэ больш за кошт каго-небудзь нажываюцца.


  Хрысьціянства, абвінавачванае ў „згодніцтве”, „пасыўным супраціўленьні” або „бунце на каленях”, прынесла і ў значнай ступені ажыцьцявіла праграму сацыяльнай перабудовы сьвету. Не была гэта, аднак, праграма пэрманэнтнай рэвалюцыі, да якой заклікаў Маркс, бо дзеля чаго пастаянны бунт і разбурэньне? Рэвалюцыя дзеля самой рэвалюцыі? Гэта-ж чысты садызм. „Гвалтоўныя, на мяжы катаклізму сацыяльныя зьмены, — пісаў польскі гісторык Стэфан Мэльлер, — заўсёды сасьлізгваюцца ў тэрор, выклікаюць трагэдыі і захлістваюцца крывёю тых, каго мелі ашчасьлівіць”.


  Хрысьціяне не пагаджаюцца з крывавымі, рэвалюцыйнымі зьменамі. Сваё заданьне яны разумеюць як паступовае ўзьдзеяньне на працэсы сацыяльнай перабудовы ў духу гуманнасьці і стрыманасьці. У адпаведнасьці зь Евангельлем яны імкнуцца прадухіліць рэпрэсіі і жорсткасьць, каб барацьба са злом не спрычыніла яшчэ большага зла. Яны не выключаюць магчымасьці бунту супраць тыраніі, аднак толькі тады, калі спрыяльныя ўмовы дазваляюць замяніць тыранію лепшым грамадзкім ладам.


  Вернікі ніколі не пагодзяцца зь Ленінам, які лічыў, што „тэрор і Чэка абсалютна неабходны”. Былі, праўда, рэлігійныя войны, шматлікія скрыўленьні, аднак хрысьціяне зь ідэалагічных меркаваньняў не засноўвалі канцлягераў і не праводзілі масавых расстрэлаў іншадумцаў.


  Паводле Сьвятога Пісаньня, Сам Бог зьяўляецца адзіным крытэрыем дабра і справядлівасьці, заканадаўцам і судзьдзёю. Ён Сам, — як чытаем у Евангельлі, — „адбярэ ў моцных пасады, узьвялічыць пакорных, галодных насыціць дабром, а багатых адпусьціць зь нічым” (Лук. 1, 52). Розум і памяркоўнасьць схілялі Хрыстовых вучняў да цярплівасьці і пасыўнасьці, калі не было надзеі пасьпяхова супрацівіцца злу, але, калі зьяўлялася такая магчымасьць, яны змагаліся.


  Калі сяляне падчас Рэфармацыі ў Нямеччыне паўсталі супраць памешчыкаў, іхныя дамаганьні асноўваліся перш за ўсё на Бібліі. У іхных гімнах гучэлі словы: „Калі Адам араў, а Ева прала — хто быў тады іх панам; наша магутна сіла — Госпад, яна непераможная”. Энгельс слушна заўважыў, што Марцін Лютэр, перакладаючы Біблію, „даў сялянству магутную зброю”.


  Калі ў 19-м стагодзьдзі ў Англіі ўзьнік рух пралетарыяў, г.зв. чартыстаў, у адным са сваіх гімнаў яны сьпявалі: „Сыны Брытаніі, вы былі нявольнікамі; але-ж Бог, наш Тварэц, стварыў вас свабоднымі; Ён даў усім жыцьцё і свабоду, нікога ніколі не зрабіўшы нявольнікам”.


  Першымі арганізатарамі дэманстрацыяў, якія папярэдзілі рэвалюцыю 1905 году ў Расеі, былі хрысьціянскія рабочыя са сьвятаром Георгіем Гапонам на чале. Вось толькі некаторыя прыклады стаўленьня хрысьціян да праблемаў сацыяльнай справядлівасьці і змаганьня за лепшую долю.


  Вернікі болей чым хто-небудзь зацікаўлены ў зямным жыцьці. Яны перш за ўсё разумеюць зямное жыцьцё як прызначэньне стаць „сольлю зямлі” і „сьвятлом сьвету”, каб супольнае, чалавечае пілігрымства на зямлі хаця часткова адабратварыць.


  Некалі выдатны астраном Урбэн Жан Жазэф Левэр’е, пасьля трыццаці пяці гадоў карпатлівай працы, у выніку якой вылічыў месцазнаходжаньне Юпітэра і Сатурна, напісаў у сваім завяшчаньні словы Сьвятога Пісаньня: „Цяпер адпускаеш слугу Твайго, Госпадзе, паводле слова Твайго — зь мірам” (Лук. 2, 29).


  Паколькі зямное жыцьцё зьяўляецца пасевам, пасьля якога прыйдзе жніво, вернікі тым болей намагаюцца пражыць яго як мага найлепш, выканаць даручаныя ім заданьні і ва ўзнагароду заслужыць вечнае жыцьцё. Дзеля гэтага яны, не занядбоўваючы сваіх зямных абавязкаў, імкнуцца ў нябесны рай, заклікаючы іншых далучыцца да іх, бо ў небе „Айцец наш”, а дзе наш Айцец — там і Айчына.


  „Няхай сьвяціцца Імя Тваё”


  У малітве Гасподняй просьба „няхай сьвяціцца Імя Тваё” пастаўлена на першым месцы і гэта азначае, што яна галоўная. Зь яе вынікае, што ўслаўленьне Бога — першы і асноўны абавязак кожнага хрысьціяніна.


  Сьвятое Пісаньне гаворыць, што недастаткова толькі вуснамі сьвяціць Імя Божае, але неабходны таксама добрыя ўчынкі ў штодзённым жыцьці. „Гэтым уславіцца Айцец Мой, калі вы прынясеце багаты плён”, — павучаў Хрыстос у Евангельлі (Яан. 15, 8). Апостал Павал таксама напамінаў: „Ці ясьце, ці п’яце, ці іншае што робіце — усё рабеце на славу Божую” (1 Кар. 10, 31). „Бо вы куплены дарагою цаною. Таму ўслаўляйце Бога і ў целах вашых” (1 Кар. 6, 20).


  Перш за ўсё мы ўслаўляем Бога, калі пастаянна ставім Яго ў цэнтры нашага жыцьця. Нас спатыкаюць шматлікія клопаты, прыкрасьці; увесь час чаргуюцца смуткі і радасьці, але над усім гэтым і незалежна ад усяго мы павінны адчуваць апякунскі, магутны позірк нашага Тварца. Апостал Павал пісаў: „Вы ўжо не чужынцы і ня прыхадні, а суграмадзяне сьвятым і свае Богу, уцьверджаныя на фундаманце апосталаў і прарокаў, маючы Самога Ісуса Хрыста краевугольным каменем” (Эфэс. 2, 19-20). Што гэта азначае? Несумненна, для сучаснага, маладога пакаленьня незразумела і абстрактна гучыць такая фраза. Старэйшыя людзі да сёньня яшчэ памятаюць мноства прыгожых, глыбоказьмястоўных звычаяў і абрадаў. Мабыць, шмат хто памятае супольную малітву ўсёй сям’і перад ежай, як маці рабіла знак крыжа на падушцы дзіцяці, як бацька-селянін хрысьціўся перад ворывам, як з апошняга снапа ставілася ў кутку пад іконамі жменя збожжа, а ў часе грымотаў запальвалася грамніца. Прыдарожныя каплічкі і крыжы, рытм сялянскіх працаў і заняткаў, прыведзеныя ў адпаведнасьць з традыцыямі і прыродай, акрэсьлівалі быцьцё нашых продкаў і надавалі ім глыбейшы сэнс. Нашы бацькі і дзяды лепш за нас разумелі і ўсьведамлялі, што Ісус Хрыстос сапраўды зьяўляецца краевугольным каменем іхнага жыцьця. Яны ўсім сваім жыцьцём, працай, адпачынкам а нават гульнямі шанавалі і ўслаўлялі Імя Божае.


  Калі ўсё жыцьцё мае быць сьвячэньнем Імя Божага, дык нельга імкнуцца да збытку, разбэшчанай кампаніі, забароненых прыемнасьцяў, але рашуча адкінуць усё, што супрацьпастаўляецца Божым запаветам.


  Вельмі важныя таксама адказнасьць за іншых людзей, пытаньне добрага прыкладу. Паводзіны аднаго чалавека часта абагульняюцца і пераносяцца на ўсю сям’ю, на асяродзьдзе або ўсю суполку людзей. Аб гэтым перасьцерагаў апостал Павал, калі папракаў нэафітаў: „Праз вас зьневажаецца Імя Божае сярод паганцаў” (Рым. 2, 24). У Евангельлі чытаем: „Гэтак няхай сьвеціць сьвятло вашае перад людзьмі, каб яны бачылі вашы добрыя ўчынкі і ўславілі Айца вашага, які ў нябёсах”. Прыкладнае жыцьцё — гэта сьвецкае апостальства і місіянерства, даступныя кожнаму чалавеку. Усе, хто цярпліва, не наракаючы выконваюць свае штодзённыя, няўдзячныя абавязкі, хто самаахвярна аддае свой час і працу для бедных, сіротаў, хворых або калекаў, хто ў распусным асяродзьдзі захоўвае чысьціню і не паддаецца спакусам або цярпліва і ціха пераносіць свой боль, самотнасьць або крыўду — той іншым дае добры прыклад.


  Ахвярнасьць наагул зьяўляецца найбольш пераканаўчым доказам шчырасьці і глыбіні пачуцьцяў. Гісторыя хрысьціянства ведае незьлічоныя прыклады самаахвярнасьці аскетаў і пакутнікаў. Паўстанцы і жаўнеры ня раз гінулі за айчыну або веру, шэраг змагароў за высакародныя ідэалы дзеля іх ахвяроўвалі сваім асабістым шчасьцем або нават жыцьцём. Іхная ахвяра, калі нават не была належна ацэнена — не была дарэмнай. Апостал пісаў: „Прашу вас, браты, міласэрнасьцяй Божай, аддавайце целы вашыя ў ахвяру жывую, сьвятую, мілую Богу, на разумнае служэньне ваша” (Рым. 12, 1). Гэта ня толькі заклік да пакутніцтва, колькі да ўтаймоўваньня пажадлівасьцяў цялесных. „Калі вока тваё ня сплямілася грахом — ты прынёс яго ў ахвяру; калі язык твой не сказаў нічога гадкага, калі рукі твае не зрабілі нічога дрэннага — ты ахвярваў іх Богу”, — гаварыў сьв. Яан Залатавусны.


  Магчыма, што для сучаснага чалавека гэта празьмерныя патрабаваньні. Ня кожны схоча абмяжоўваць сябе і муштраваць, адмовіўшыся ад прыемнасьцяў і бестурботнага жыцьця. Аднак без самаадрачэньня і намаганьняў адзінкавых энтузыястаў не было-б нават спартыўных рэкордаў і ляўраў. Гэты заклік — не прымус, і водгук на яго павінен быць выключна добраахвотным. Усё, што вартаснае і трывалае, дасягаецца ў выніку карпатлівай працы і поту, шляхам адмаўленьня ад другараднага, каб дасягнуць тое, што лічыцца першарадным. Мы прызваны сьвяціць імя Божае і павінны гэта рабіць найлепш як умеем. Гэты абавязак і вынікае са слоў малітвы Гасподняй.


  Тыдзень малітваў аб еднасьці хрысьціян


  У днях 18—25 студзеня, штогод па ўсім сьвеце адзначаецца Тыдзень малітваў аб еднасьці хрысьціян. Зь ініцыятывай такіх сумесных багаслужбаў выступілі ў саракавыя гады Спэнсэр Джонс і Левіс Уотсан. Да пашырэньня Тыдня экумэнічных малітваў спрычыніўся таксама а. Павал Кутэр’ер (пам. у 1953 г.), які сфармуляваў вядучы прынцып: імкнуцца да еднасьці, якой жадае Хрыстос, і сродкамі, якія Ён акрэсьліў.


  Евангельле ўвекавечыла адназначны заклік Хрыста, каб усе Ягоныя вучні „былі адно” (Яан. 17, 20). „Па тым пазнаюць усе, што вы Мае вучні, калі будзеце мець любоў паміж сабою” (Яан. 13, 35). Бясспрэчна, якраз недахоп любові, якім хрысьціяне не выконваюць галоўнага запавету, спрычыніўся да недахопу еднасьці. Сьвет адчужаны ад Бога і падзелены сам у сабе. Тым часам Хрыстос прынёс Сябе ў ахвяру за ўсё чалавецтва, — не за нейкую выбраную групу людзей, і ласка дадзена была ўсім раўнамерна. Царква была паслана ў сьвет, каб быць слугою любові і прымірэньня, каб быць універсальнай грамадою, па над усемагчымымі розьніцамі расы, нацыянальнасьці і культуры. Самі людзі дапусьцілі аднак да таго, што раскол украўся і ў Царкву. Яна безупынна апавяшчае Евангельле Прымірэньня, аднак, на самай справе, неаднойчы дзейнічала насуперак свайму апавяшчэньню. Сам раскол унутры Царквы пярэчыць ягонай сутнасьці і робіць дарэмнай ягоную місію. Яшчэ шмат засталося зрабіць; яшчэ ня ўсе народы ахрышчаны, а там, дзе хрысьціянства існуе ад стагодзьдзяў, яно часта толькі намінальнае — самі хрысьціяне замала ахрыстоўленыя...


  Усьведаміўшы ўсю супярэчнасьць паміж тэорыяй і практыкай, хрысьціянскія цэрквы вырашылі спыніць адмоўны працэс узаемнай адчужанасьці і далейшага аддаленьня. Для шмат каго стала ясным, што падзелы дыскрэдытуюць хрысьціянства і шкодзяць ягонай місіі згодна прынцыпу: „лекар — сьпярша вылеч сябе самога”. У якасьці своеасаблівага дакору сумленьня ўзьнік, адносна нядаўна — у першай палове 20-га стагодзьдзя — экумэнічны рух. Само паняцьце экумэнізму паходзіць ад грэцкага слова „экумэнікос” — агульнасусьветны, і азначае рух, які імкнецца да аб’яднаньня хрысьціян усяго сьвету.


  Ад самога пачатку экумэнічны рух спатыкае шматлікія перашкоды. Шматвяковая ізаляцыя спрычынілася да таго, што цэрквы розьняцца паміж сабою ў сэнсе догматаў, абрадаў, традыцыяў і нават самога погляду на еднасьць. Рымскія католікі разумеюць прынцып „адзіны статак і адзін пастыр” як падпарадкаваньне ўсіх Рыму, тады калі іншыя канфэсіі бачаць еднасьць не ў вяртаньні адных да другіх, але ў вяртаньні да супольных крыніц, да Евангельля і Хрыста. Пакуль што ўсіх аб’ядноўвае адно Сьвятое Пісаньне, але толькі тады, калі яно зачыненае; калі пачынаюць яго чытаць, усе тлумачаць яго па-рознаму. Рух экумэнічны вельмі павольна прабіваецца таксама праз гушчар прадузятасьцяў, узаемных крыўдаў і прэтэнзіяў. У мінулым еднасьць неаднойчы ажыцьцяўлялася дзеля зямных мэтаў і скампраметаванымі сродкамі: шляхам сілы або каварства. Таму з палёгкай і нават з узрушэньнем успрыняты быў факт, калі ў 1965 годзе папа Павал VІ і патрыярх Афінагор абмяняліся мірным пацалункам і скасавалі ўзаемныя адлучэньні ад Царквы ў 11-м стагодзьдзі. Абнадзейвае таксама тэалягічны дыялёг, падчас якога тэолягі прабуюць нівэліраваць дактрынальныя разыходжаньні.


  Тым ня менш Канстанцінопаль і Рым даволі далёка ад Беларусі, а тэолягі могуць дыскутаваць дзесяцігодзьдзямі. Звычайным вернікам, не азнаёмленым з дагматычнымі нюансамі, застаецца ажыцьцяўляць практычны экумэнізм, у штодзённым жыцьці пераадольваць фанатызм, узаемныя прадузятасьці і недавер. Духоўны экумэнізм, на які апошнім часам настойваюць амаль усе бакі, заключаецца ў адмаўленьні ад усякага празэлітызму, пыхі і ганарлівасьці. Тэолягі могуць спрачацца пра дактрыны, аднак хто мае слушнасьць ведае толькі Бог. Проста, кожнага чалавека трэба лічыць братам. Ён часта без свайго ўплыву быў ахрышчаны ў сваёй Царкве і зжыўся зь ёю. Калі захоўвае ў сваім жыцьці ўсё, што сапраўды хрысьціянскае — дасягне сьвятасьці і збаўленьня.


  Пра адраджэньне і новае жыцьцё


  (Гал. 6, 11-18)


  Ліст апостала Паўла да галятаў напісаны быў праўдападобна ў 54 годзе ў Эфэсе і быў накіраваны да былых паганцаў у Малой Азіі. Зьвяртаючыся да сваіх духоўных дзяцей апостал засяроджвае ўвагу на непрыдатнасьці Майсеевага закону для збаўленьня. Пад уплывам яўрэяў, якія былі аднак меншасьцю, ахрышчаныя паганцы пачалі прымаць яўрэйскі рытуал абразаньня. Даведаўшыся аб гэтым апостал Павал пераконваў іх, што „ў Хрысьце Ісусе нічога ня значыць ні абразаньне, ні неабразаньне, але новае стварэньне, і хто паступае паводле гэтага — мір яму і зьмілаваньне” (Гал. 6, 15-16).


  Біблія вельмі часта гаворыць пра зьмену жыцьця, якую Хрыстос меў на думцы ў часе гутаркі зь Нікадзімам. Словамі прарока Езекііля Бог абяцаў: „Я дам вам новае сэрца і духа новага дам вам у вашае нутро” (36, 26). У кнізе Дзеяў Апостальскіх Пётр называе гэту зьмену „ператварэньнем”. У Лісьце да рымлянаў апостал Павал называе яе „ажыўленьнем мёртвых”, а ў Лісьце да каласянаў — „сьцягваньнем зь сябе старога чалавека з учынкамі яго і апрананьнем у новага чалавека, які абнаўляецца ў пазнаньні на ўзор Стварыўшага яго” (Кал. 3, 9 10). У Лісьце да Ціта называе гэтую зьмену „купельлю адраджэньня і аднаўленьня Духам Сьвятым” (3, 5).


  Новае нараджэньне — ня проста паправа жыцьця. Людзі ахвотна даюць абяцаньні, аднак пра іх забываюць. Сьвятое Пісаньне прадстаўляе зьмену вельмі рэльефна: гэта паварот ад пажадлівасьці да сьвятасьці, ад цемры да сьвятла, ад сьмерці да ўваскрэсеньня. Новыя народзіны спрычыняюць зьмену волі, пачуцьцяў, мэты жыцьця і ўнутраных схільнасьцяў. Такі чалавек атрымоўвае новую натуру і новае сэрца... Ён становіцца новай істотай.


  Калі азірнуцца назад, у гістарычнае мінулае — бачна, што амаль кожная эпоха намагалася сфармаваць чалавека на свой лад, стварыць у свой час „новага” чалавека з новымі ідэямі, ідэаламі і маральлю. Возьмем для прыкладу вельмі рэальную зьяву — савецкага чалавека. Яго фармавалі дзесяцігодзьдзямі, перавыхоўвалі, дапасоўвалі да патрабаваньняў „новага грамадзтва”. Рабілася гэта жахліва ўпорыста, апантана і няўхільна, пачынаючы ад дзіцячага садзіка. Каб пераканаць, напрыклад, малых дзетак, што ніякага Бога няма, наўмысна даўжэйшы час не давалі ім есьці; потым зьедліва прапанавалі прасіць, каб Бог паслаў ежу. Абед, зразумела, не зьяўляўся і тады ўсе голасна прасілі есьці ў дзядзькі Леніна, пасьля чаго зараз-жа зьяўляўся смачны абед. Гэтак перавыхоўвалі дзяцей на прыкладзе Паўліка Марозава. Старэйшых перавыхоўвалі ў гулагах і на лесапавалах. Я сам чуў, як адзін беларускі афіцэр падчас дыскусіі аб сталінскіх рэпрэсіях спакойна заявіў: „Ничего страшного, перевоспитаем”. У выніку такога перавыхоўваньня сфармавалася хворае грамадзтва, зь бескантрольнай злачыннасьцяй, незьлічонымі разводамі, абортамі, узаемнай варожасьцю, падхалімствам, даносамі і кар’ерызмам.


  Мікалай Ваднеўскі ў кніжцы „Ня хлебам адзіным” згадвае такі вось прыклад. Адзін чужаземец пабываючы ў Савецкім Саюзе спрабаваў засароміць юнака, які, упіхаючыся ў перапоўнены аўтобус, лаяўся нецэнзурнымі словамі і локцямі адштурхоўваў жанчын з пакупкамі. „Як вам не сорамна... Вы-ж адукаваны, рускі чалавек”, — заклікнуў на яго. „Я ня рускі — я савецкі”, — адказаў прадстаўнік „перадавога” ў сьвеце грамадзтва. Нядаўна адзін беларус, які спадзяецца атрымаць у Нямеччыне палітычнае прыстанішча, расказваў мне што чаўпуць гэтыя цяпер ужо былыя савецкія людзі ў інтэрнаце для ўцекачоў у маляўнічай баварскай вёсцы. Расказаўшы дэталі, ад якіх валасы дыбам становяцца на галаве, ён заявіў: „Мне сорамна за нашых”. Ён прынамсі захаваў пачуцьцё прыстойнасьці, чаго нельга сказаць пра ўсіх. Проста атрымалася дакладна так, як гаворыцца ў Сьвятым Пісаньні: „Што пасееш, тое і зьбярэш”, або кажучы словамі народнай прымаўкі: „За што баролісь, на то і напаролісь”.


  Сёньня зноў трэба выпраўляць скрыўлены мэнталітэт грамадзтва, але гэта карпатлівы працэс. Каб скінуць зь сябе старога, савецкага чалавека, спатрэбіцца ня менш часу як Майсею ў пустыні. Адно толькі пэўнае: чарговы паварот у нашай нялёгкай гісторыі патрабуе, мабыць, перш за ўсё аздараўленьня грамадзтва і ўнутранай зьмены чалавека. Царква менш ці больш пасьпяхова, нязьменна заклікае да такой зьмены і спрыяе ёй.


  Значэньне асабістага прыкладу


  (1 Цім. 1, 4-15)


  У часе свайго другога месіянерскага падарожжа апостал Павал наведаў горад Лістру Лікаонскую і пазнаёміўся з сынам юдэйкі і грэка — Цімафеем. Не зважаючы на ягоную маладосьць, апостал узяў Цімафея з сабою ў свае падарожжы, даруючы яму шэраг адказных функцыяў. Затым Павал пакінуў Цімафея епіскапам у Эфэсе і, ведаючы пра ягоную недасьведчанасьць, напісаў у 64 або 65 годзе Цімафею гэтыя радкі: „Слова гэтае вернае і ўсякага прыняцьця годнае... апавядай і навучай... Няхай ніхто не пагарджае маладосьцяй тваёй, але ўзорам будзь для верных у слове, у жыцьці, у любові, у духу, у веры, у чысьціні... займайся чытаньнем, пацяшаньнем, навучаньнем ... каб посьпехі твае для ўсіх былі яўныя... бо гэтак робячы і сябе збавіш, і тых, хто цябе слухае”.


  Калі апостал Павал прызначаў Цімафея епіскапам у Эфэсе, хрысьціянская грамада існавала ўжо там шэраг гадоў і патрабаваньні ў дачыненьні да пастыра былі высокія. Вось таму апостал Павал настойваў на тым, каб малады епіскап быў беззаганны, каб падцягаўся да належнага духоўнага ды інтэлектуальнага ўзроўню. Галоўнае, чаго вучыў апостал свайго вучня — гэта асабісты прыклад, уласнае жыцьцё, якое прамаўляе да слухачоў лепш за любое красамоўства. Зьвяртаючыся да царкоўных старэйшын у Міліце той-жа апостал Павал заклікаў іх: „Пільнуйце-ж самі сябе і ўвесь статак, у якім Дух Сьвяты паставіў вас епіскапамі” (Дзеі. 20, 28). У той час епіскапства не прыносіла ніякага прэстыжу і хутчэй за ўсё патрабавала самаахвярнасьці і рызыкі. Вось таму апостал у тых канкрэтных абставінах гаварыў, што „добрага жадае той, хто жадае епіскапства” (1 Цім. 3, 1), бо славалюбівыя людзі ад такіх пасадаў уцякалі-б. Ад царкоўных лідэраў у апостальскія часы патрабавалася болей чымсьці цяпер.


  Высокія патрабаваньні, у рэлігійным пляне, тычацца перш за ўсё пастыраў, паколькі больш ім даручыўшы — больш ад іх і патрабуецца. Іхны аўтарытэт або яго недахоп зьяўляюцца ня іх прыватнай справай, але ідэі якой служаць і ўстановы, якую прадстаўляюць — у дадзеным выпадку — Царквы.


  У некаторай ступені добры прыклад як абавязковая перадумова ўплыву на асяродзьдзе тычыцца кожнага сьвецкага верніка. Падкрэсьліваючы важнасць асабістага прыкладу, які людзі любяць абагульняць і на гэтай аснове шырэй меркаваць аб нашай веры, нацыянальнасьці ці асяродзьдзі, апостал Павал дакараў рымлян: „Дзеля вас імя Божае ганьбуецца ў паганцаў” (Рым. 2, 24). „Хто спакусіць аднаго зь веруючых у Мяне, таму лепей было-б, каб павесілі яму камень на шыю і ўтапілі яго ў глыбіні марской” (Мацьв. 18, 6).


  Гэтая думка знайшла сваё разьвіцьцё ня толькі на старонках Сьвятога Пісаньня, але і ў шэрагу пазьнейшых працаў. „Слова праўды не пацьверджанае жыцьцём можа выклікаць сумнеў у саму праўду. Лепш маўчаць, чымсьці вучыць іншага таго, чаго ня робім самі”, — пісаў у сваім лісце іншы апостал — Якуб (3-ці разьдзел). Добры прыклад як неабходную перадумову пасьпяховасьці свайго ўплыву на іншых падкрэсьлівалі шматлікія царкоўныя мысьліцелі і ерархі. „Безгалосы ўчынак лепшы за нявыкананае слова, — пісаў сьв. Рыгор Багаслоў, — ласка даецца не таму, хто прыгожа гаворыць, але таму, хто належна жыве”. „Хто хоча вылечыць сябе, той сам павінен быць здаровым, каб не адносіліся да яго словы: «Лекару, аздараві сам сябе», — пісаў Касіян Рымлянін. „Жыві гэтак, каб твае паводзіны былі больш павучальныя за твае словы”, — у тым-жа духу пісаў маскоўскі мітрапаліт Філарэт.


  Несумненна — асабісты прыклад мае значэньне ня толькі ў рэлігійным жыцьці. Наколькі важны асабісты прыклад, уласны аўтарытэт, ведаюць усе высокапастаўленыя людзі. Калі прэзыдэнт, міністар або дырэктар адно гавораць, а другое робяць, гэты кантраст паміж дэклярацыяй і практыкай у канцы пашкодзіць усім.


  Некалі духоўны правадыр гіндусаў Махатма Гандзі падкрэсьліваў сваё захапленьне Евангельлем, але абураўся жыцьцём хрысьціян. Апостал Павал хацеў усьцерагчы ад гэтага свайго вучня Цімафея; ягоныя настаўленьні тычацца таксама і нас.


  Добры пастыр


  (Яан. 10, 1-16)


  „Я — пастыр добры. Пастыр добры жыцьцё сваё аддае за авечкі, ...а найміт уцякае, бо ён найміт і ня рупіцца пра авечкі”. Гэтыя словы Хрыстос упершыню накіраваў да невялічкай групы людзей з цалкам іншага народу і зь іншым ад нашага мэнталітэтам, аднак у сапраўднасьці гэтыя словы накіраваны і да нас. Мы таксама гуртуемся ў царкве гэтак жа як натоўпы, што ішлі за Хрыстом на другі бераг Тыверыядзкага мора. Мы таксама прыходзім у храм прыгнечаныя, зь цяжарам штодзённых праблемаў і клопатаў. Хрыстос гаворыць надзвычай старую праўду: чалавецтва нагадвае статак авечак. Гэтае параўнаньне ня мае ў Сьвятым Пісаньні ніякай абразьлівай падаплёкі, яно поўнае любові да людзей. Статак заўсёды быў аб’ектам спрэчак і заваёўваньня супрацьлеглых сілаў, заўсёды быў паддадзены розным уплывам. Затрымаемся толькі на адным фрагмэнце евангельскага чытаньня: „Я — дзьверы авечыя. Усе, хто прыйшоў да Мяне — зладзеі і рабаўнікі. Я — брама: калі хто ўвойдзе празь Мяне, будзе збаўлены, увойдзе і выйдзе і знойдзе пашу... Я прыйшоў, каб авечкі мелі жыцьцё”.


  У наш час таксама паўтараецца падобная сытуацыя. Многія прыходзяць да людзей, спыняюцца ля дзьвярэй аўчарні і грукаюць. Яны спрабуюць закрасьціся ў чалавечыя сэрцы, выклікаць давер да сябе. Паколькі іх шмат і кожны прапануе нешта іншае, нейкую іншую пашу, дык статак падзелены і стомлены. Кожны з гэтых псэўдапастыраў кажа: мяне слухайце, ідзіце за мною! Ёсьць і такія, што спакушаюць справядлівасьцю, дабрабытам і нават багацьцем. Ёсьць таксама ідэалёгіі і партыі, якія абяцаюць небывалыя дывідэнды, калі людзі падтрымаюць толькі іх. Сьвет поўны такіх пастыраў, але выпадала-б застанавіцца чаго яны на самай справе хочуць? Вельмі часта, сьведама або не, яны хочуць, каб гэта авечкі іх пасьвілі, ім даражэйшая за авечкі іхная воўна.


  Гэта сапраўдныя зладзеі і разбойнікі, якіх не абыходзіць лёс авечак, ці яны сытыя, бясьпечныя і ў мінутыя небясьпекі такія „пастыры” ўцякаюць.


  З другога боку бываюць і такія праваднікі, якія гуртуюць авечкі вакол сябе, ствараюць колы, партыі, арганізацыі, паколькі яны шчыра перакананы, што маюць што авечкам сказаць і запрапанаваць. Гэта заслугоўвае павагі. Аднак калі яны думаюць, што змогуць весьці авечкі толькі за сваім голасам і накарміць іх тым, што прыдбаюць, калі лічаць сябе збавіцелямі чалавецтва, дык памыляюцца. „Тыя, што прыйшлі перада Мною — зладзеі і рабаўнікі”, — кажа Госпад. Гэта авечкі, якія хочуць заняць месца Пастыра. Яны не гатовы аддаць жыцьцё сваё за авечкі і часта толькі нясуць разбурэньне. Гэта „сьляпыя праваднікі сьляпых”, — як Хрыстос назваў фарызэяў (Мацьв. 15, 14).


  Хрыстос бароніць сваёй пазыцыі перад усімі такімі псэўдапастырамі. „Я — пастыр добры і ведаю свае авечкі і яны ведаюць Мяне”. Чаму Ён добры пастыр? Бо Ён — „дарога, праўда і жыцьцё”. Хто ідзе за Ім, ня крочыць у цемры. І тут справа цалкам ня ў тым, каб пайсьці за акрэсьленай канфэсіяй, хаця мы павінны даражыць сваім Праваслаўем. Мы павінны пайсьці за Хрыстом. Мы павінны навучыцца разьбірацца паміж тысячамі розных галасоў і распазнаваць голас нашага пастыра, які — як кажа Ісус — вядомы авечкам. Мы павінны вылавіць голас Хрыста з хору галасоў, ідэалёгіяў і тлумачэньняў, якія спрабуюць яго заглушыць.


  „Мы блукалі бы авечкі, але цяпер павярнуліся да Пастыра, вартаўніка душаў нашых”, — гаворыць апостал Пётр. Мы ўвесь час, бы загубленыя авечкі і гэтае вяртаньне павінна бясконца паўтарацца. У сучасных умовах найбольш згуртаваныя абшчыны усё роўна жывуць нібыта ў дыяспары, назіраецца крызіс тоеснасьці, які некаторыя спрабуюць скарыстаць у сваіх мэтах. Яны намагаюцца расьцярушыць Хрыстовы статак і прыдбаць больш прыхільнікаў для сваёй мадэлі грамадзтва — пераважна сьвецкага і лібэральнага. У некаторым сэнсе паўтараецца сцэна з арыштам Хрыста: „Удару пастыра і разьбягуцца авечкі” (Мацьв. 26, 31).


  Мы павінны вярнуцца да таго, каго Пётр называе „вартаўніком душаў нашых”, павінны ўпэўніцца ў тым, як Хрыстос бачыць і ацэньвае справы гэтага сьвету, павінны знайсьці праўду, каб яна нас вызваліла. „Калі выведзе авечкі, — казаў Ісус, — і стане на іх чале, авечкі ідуць за ім”. Наш выхад за Пастырам меў свой пачатак у Сьвятым Хрышчэньні і павінен працягвацца праз усё жыцьцё. Ісус адзіны, хто можа нас вывесьці „вонкі”, па за клопаты, нястачы, няўпэўненасьць, цемру і несправядлівасьць. „Хто ўвойдзе празь Мяне, знойдзе пашу”, — гаворыць Хрыстос. Гэтая паша — Ён Сам.


  „Аддавайце кесарава кесару”


  (Мацьв. 22,15-21)


  „Дык аддавайце кесарава кесару, а Божае Богу”, — адказаў Хрыстос на каварную спробу ўлавіць Яго на слове, калі з пытаньнем наконт таго, ці трэба плаціць падаткі рымлянам зьвярнуліся да Яго і нацыяналісты, і прыхільнікі акупантаў. Гэта адзін з тых незабыўных адказаў, дзякуючы якім чалавечае сумленьне робіць вялікі крок наперад і якое разьвязвае асноўныя праблемы нашага жыцьця.


  Зараз ужо бадай ніхто не цьвердзіць, што Евангельле забараняе вернікам умешвацца ў сацыяльныя справы і палітыку, але што яно наадварот —заклікае ў гэтых сфэрах жыцьця кіравацца евангельскімі ўказаньнямі. Найцяжэйшай справай зьяўляецца акрэсьленьне, як будаваць гэтае ўмяшаньне на Евангельлі, як спалучыць яго з пытаньнямі веры, каб не паўтарыўся трагічны разрыў паміж тэорыяй і практыкай, паміж тым, што трэба аддаць кесару, а тым, што належыцца Богу.


  Яўрэі уяўлялі сабе Царства Божае, якое ўстановіць Месія, як тэакратыю, непасрэднае панаваньне Бога над усёй зямлёй. Аднак словы Хрыста выяўляюць наяўнасьць Царства Божага ў гісторыі, да якога ўжо могуць увайсьці ўсе, ня толькі яўрэі. Яно можа зьявіцца гэтак сярод паганцаў, як і ў тэакратычным асяродзьдзі, паколькі не атаясамліваецца ні з адным, ні з другім. Такім чынам выяўляюцца два якасна розныя спосабы Божага кіраваньня ў сьвеце. Адзін — гэта духоўная ўлада, якая абапіраецца на Царстве Божым і непасрэдна належыць Хрысту і другая — улада зямная або палітычная, якую Бог ажыцьцяўляе празь людзей адказных за свае дзеяньні перад Богам.


  Такім чынам, у новым парадку аб’яўленым Хрыстом трэба плаціць падатак кесару, г.зн. прызнаць дзяржаву, уцягнуцца ў існаваньне і паляпшэньне існуючага парадку ў сьвеце. Аналіз стаўленьня Хрыста да палітычных зьяваў на першы погляд можа расчароўваць. Ён ясна выказваецца пра ўладу і выяўляе ейныя злоўжываньні (параўнай: Лук. 22, 25), аднак ня робіць нічога канкрэтнага, каб зьмяніць гэтае. Не арганізуе ніякага паўстаньня супраць Рыму, хаця мог да гэтага схіліць прыклад зілотаў. Не падахвочвае таксама беднякоў да бунту, не гаворыць выразна пра эмансіпацыю жанчын, хаця зь любоўю ставіцца і да адных, і да другіх.


  Хрыстос цалкам зьмяніў паняцьце ўлады, замяніўшы яго паняцьцем службы. Што станецца з палітычнай уладай і як яна зможа нажывацца на падданых, калі пагодзіцца з тым, што начальнікі павінны служыць? (Лук. 22, 26). Ісус вызваляе чалавека перш за усё ад боязі перад тымі, якія могуць забіць цела, г.зн. перад людзьмі надзеленымі уладай. Чалавек вызвалены такім чынам зьяўляецца для ўлады вялікай пагрозай, паколькі гатовы заступіцца за братоў, а калі трэба, за праўду нават аддаць жыцьцё.


  Палітычная і вайсковая ўлада сталася дзякуючы гэтаму незваротна ўмоўная. Першы ўсьведаміў гэта Пілат, калі спрабаваў вярнуць сабе страчаную пазыцыю: „Ці ведаеш, што маю ўладу вызваліць цябе і маю ўладу ўкрыжаваць?” (Яан. 19, 10). Ён хутка ўсьведаміў, што пагрозы ў адрас такога чалавека як Ісус — дарэмныя, паколькі Ён ужо „на свабодзе”.


  Якую-ж тады пазыцыю павінен заняць хрысьціянін у дачыненьні да дзяржавы і канстытуцыйнага парадку? На першы погляд маем дачыненьне з дзьвюма справамі, якія адна адну выключаюць. Са слоў Хрыста можна зрабіць выснову, што трэба падпарадкоўвацца дзяржаве і супрацоўнічаць зь ёю. Аднак гледзячы на канкрэтныя дзеяньні Хрыста можна прыйсьці да процілеглай высновы: дзяржаве трэба супраціўляцца і захоўваць аўтаномію ў адносінах да яе. Гэта асноўнае пытаньне. Новы Запавет дае ясны адказ на гэта: вучань Хрыстовы быў вызвалены ня толькі дзеля таго, каб супраціўляцца дзяржаве, але і каб падпарадкоўвацца ёй. Дзяржава ня мае ўжо абсалютнай улады. Хрысьціянін сутыкаецца зь ёю ў сьвецкім пляне і можа яе ўхваліць бяз боязі, што станецца ягоным ідалам. Прызнаньне дзяржавы і паслушэнста ў дачыненьні да яе зьяўляецца нават абавязкам, які выплывае з паслушэнства Богу (Рым. 13).


  Калі хрысьціянін свабодны і можа адначасова выступаць супраць дзяржавы і быць ёй паслушным, дык зразумела, што ня можа кіравацца сваімі капрызамі ці прыватнымі інтарэсамі пры вырашэньні ці быць „за” ці „супраць” дзяржавы. Ён павінен ацаніць, ці дзяржаўны лад адпавядае волі Божай аб’яўленай у Хрысьце і ўпісанай у хрысьціянскае сумленьне, ці не. Такім чынам хрысьціянін пакліканы да крытычнай ацэнкі грамадзкай і палітычнай рэчаіснасьці і дзеяньня згоднага зь ягонай пазыцыяй і пакліканьнем так, каб гэтая рэчаіснасьць ставалася ўсё больш згодная з Божай воляй і служыла чалавеку.


  Хрысьціянін можа адклікаць свой вотум даверу дзяржаве, сказаць уладзе „не” і перайсьці да апазыцыі, як гаворыць аб гэтым сьв. Яан Багаслоў (Адкрыцьцё. 13,10). Новы Запавет засяроджваецца на адным выпадку, які тычыцца пагрозы веры. Калі дзяржава хоча заняць месца Бога, хоча зноў мець абсалютную ўладу, як гэта было да Хрыста, і не дазваляе аддаць „Богу Божае”, хрысьціянін павінен выступіць супраць такой дзяржавы. На жаль, гэта ўвесь час актуальная праблема, бо надалей у сьвеце існуюць рэжымы, якія загадваюць Царкве маўчаць, калі вернікі прасьледуюцца.


  Ёсьць яшчэ адзін выпадак, якога нельга прамаўчаць. Гэта тычыцца выконваньня правоў чалавека, калі дзяржава на словах не запярэчвае існаваньню Бога, але дзеяньнямі сваімі абражае Божы вобраз — чалавека. Вядомыя і такія дзяржавы. У такім выпадку хрысьціянін ня можа поўнасьцю падпарадкавацца існуючаму парадку. Ягоны „падатак кесару” мусіць быць крытычнай данінай, накіраванай на зьмену грамадзтва.


  Гэтулькі гаворыць нам Евангельле. Застаецца аднак шмат нявырашаных праблемаў, шмат магчымых выбараў. Хрысьціянін павінен іх разьвязваць сумесна зь іншымі людзьмі, улічваючы пры гэтым магчымыя няпэўнасьці і драмы. Ён мусіць прымаць рашэньні, на якім баку стаць, за што канкрэтна змагацца, як паступіць у дачыненьні да страйку, барацьбы, рэфэрэндуму і гэтак далей. Пры гэтым таксама нельга забываць, што ў такія моманты Бог заўсёды зь ім. Слова, якога слухае ў Царкве, нябачная ласка, якая умацоўвае яго на жыцьцёвых шляхах дапамагаюць і ў гэтых дылемах заставацца верніку „крыніцай сьвятла ў сьвеце, трымаючыся моцна Слова Жыцьця”.


  „Апошняму гэтулькі, што і першаму”


  (Мацьв. 20,1-16)


  Прытча пра вінаградара і нанятых рабочых — адна з найбольш спрэчных у Евангельлі і вакол яе нарасло шмат супярэчлівых тлумачэньняў. Уласьнік вялікага вінаградніка наймае на работу беспрацоўных. Першых наняў з раніцы, апошніх ужо пад вечар. З першымі дамовіўся, што за дзень працы заплаціць ім, згодна з прынятай тады практыкай, па адным дынары, з астатнімі — „колькі будзе належацца”, г.зн. (як думалі самі работнікі) менш як дынар. І вось здарылася неспадзеўка: вечарам апошнія атрымоўваюць па дынары, гэтак як і першыя. Тыя, што працавалі ўвесь дзень запратэствалі супраць яўнай, на іх думку, несправядлівасьці. Тады ўласьнік спакойна патлумачыў таму, хто найбольш скардзіўся: „Ці не за дынар ты дамовіўся са мною? Вазьмі сваё ды ідзі. Я-ж хачу даць гэтаму апошняму, што і табе. ... Ці вока тваё завіднае, што я добры?”


  Ісус узяў элемэнт штодзённага жыцьця і ператварыў яго ў павучальны ўрок. „Думкі Божыя — ня нашы думкі” і гэта выразна выявілася на прыкладзе гаспадара ў момант выдачы заробку.


  Абурэньне, што апошнія атрымалі гэтулькі, што і першыя — няслушнае, бо Хрыстос хацеў зьвярнуць увагу на тое, якая вялікая ўзнагарода чакае апошніх.


  Справядлівасьць заключаецца на аддачы кожнаму паводле заслугаў, а дабрыня — паводле патрэбаў. Апошніх можна папракнуць за тое, што ня надта ірваліся да працы і чакалі пакуль сам гаспадар іх знойдзе. Аднак гаспадар больш зьвяртае ўвагу на іхную матэрыяльную сытуацыю, чымсьці на іхнае стаўленьне да працы. Заплата толькі за гадзіну была-б можа справядлівая, але не хапіла-б яе, каб пракарміць сям’ю. Іхныя дзеці былі-б галодныя, калі-б бацька прыйшоў дахаты з пустымі рукамі. Уласьнік вінаградніка зьлітаваўся над іхнай беднасьцяй і толькі таму ён заплаціў усім па дынары. Такім чынам у прытчы не гаворыцца пра прынцыповага чалавека, які трымаецца правілаў, але пра жэст чалавека добрага, шчодрага, чульлівага на чалавечае гора. „Гэтак паступае Бог”, — напэўна хацеў сказаць Ісус. Бог нагэтулькі добры, што ў Сваё Царства запрашае мытнікаў і грэшнікаў.


  З другога боку чалавек думае інакш. Гэта пацьвердзіла тое нараканьне першых работнікаў, якія ня мелі падставаў наракаць, бо атрымалі гэтулькі, колькі ім належалася. Ісус зрабіў гэтым самым намёк на фарызэяў, якія абураліся, што Хрыстос зьвяртаецца да маларэлігійных людзей або тых, якія наагул ня выконваюць Закону: да мытнікаў і грэшнікаў. Я паступаю гэтак як і Бог. Ён добры і Я добры. „Шчасьлівы той, хто ня ўсумніцца ў Мяне” (Мацьв. 11, 6). Гэтыя незадаволеныя людзі адчувалі сябе абражанымі дабрынёй Божай, што Бог і Хрыстос шчодра абдароўваюць ёю тых, хто гэтага не заслугоўвае, лічачы пры гэтым, што добрае належыцца толькі ім. Ісус расказаў гэту прытчу, каб бараніць Дабравесьце аб Царстве Божым перад безупыннымі атакамі.


  Застановімся цяпер над пытаньнем, якое з часоў Хрыстовых пераносіць нас у нашы дні. Аднойчы апосталы спыталіся: „Госпадзе, да каго гаворыш гэту прытчу?” (Лук. 12, 42); і пра гэтае самае пытаемся зараз: для каго сказана гэта прытча?


  Ускосна адказвае на гэтае пытаньне евангеліст Мацьвей і старажытная хрысьціянская Царква. Тагачасныя вернікі аднесьлі да сябе тое, што было сказана ў адрас фарызэяў. Гора вам, калі абураецеся Божымі паводзінамі! Гэта небясьпека пагражала маладой Царкве, толькі ў іншым сэнсе. Ісус Хрыстос, які пры жыцьці ахвоча наведваў мытнікаў і грэшнікаў, зараз загадвае сваім вучням ісьці да неабразаных і паганцаў. Тыя з апошняй гадзіны раптам ставаліся спадкаемцамі Царства нароўні з выбраным народам (Эфэс. 3, 6). У Дзеях Апостальскіх паказана намаганьне юдэа-хрысьціянскай Царквы, каб за прыкладам апостала Паўла пераадолець усякія прадузятасьці.


  Калі маладая хрысьціянская Царква гэтак сьмела аднесла да сябе прытчу сказаную Хрыстом супраць фарызэяў, дык і мы павінны яе аднесьці да сучаснай Царквы. Хрыстос, а значыць і Бог, былі прычынай абурэньня з за стаўленьня да „іншых”, да г.зв. „ворагаў рэлігіі”. Тут выразна бачна, як думкі Божыя адрозьніваюцца ад чалавечых меркаваньняў. Ісус нікога не называе ворагам, не дапускае, каб нехта лімітаваў яго дабрыню і вырашаў, хто належыць да Бога, а хто Яго вораг. Абаронцы рэлігіі ня могуць лічыць сябе абаронцамі Бога на падабенства некаторых сакратароў, якія самі вырашаюць, каго дапусьціць да шэфа.


  Мы, людзі, якія больш-менш рэгулярна ўдзельнічаем у жыцьці сваёй парафіі і Царквы, таксама паддаемся спакусам, каб зьняважліва паставіцца да тых іншых, якіх лічым менш годнымі за нас, горшымі. Невядома чаму тых, хто паводзіць сябе нешаблонна, хто на нашу думку „мала рэлігійны”, хто рэдка бывае ў Царкве мы пачынаем лічыць „бязбожнікамі”, „камуністамі”, „ворагамі рэлігіі”.


  У часе, калі мы вельмі пасьпешліва пачынаем дзяліць людзей на сваіх і чужых, як некалі ў Хрыстовых часах людзі дзяліліся на сыноў сьвятла і сыноў цемры, Хрыстос ясна гаворыць, на чыім баку Ён. Не на баку тэолягаў, людзей паказной набожнасьці і самаупэўненых, але на баку тых, хто ў духоўным сэнсе ўвасабляе сьляпых, кульгавых і пракажоных. Будзем пільныя, бо і нас (ня толькі фарызэяў) мытнікі і распусьніцы апярэдзяць на шляху да Царства Божага.


  Такія вось Божыя шляхі. Нідзе ня сказана, што мы павінны іх разумець. Мы павінны іх толькі прызнаць і ўлічыць, дзякуючы Богу за тое, што мерыць іншай меркай чымсьці мы, бо добра ведаем, якая наша мерка.


  Хрысьціянскае стаўленьне да гвалту


  (Мацьв. 5, 1-12)


  Зь ліку сямі блаславенстваў у наш час сталіся вельмі актуальнымі гэтыя два: „Шчасьлівыя ціхія, бо яны атрымаюць зямлю... шчасьлівыя, хто ўводзіць мір, бо яны сынамі Божымі будуць названыя”. Яны ставяць хрысьціян перад праблемай гвалту і барацьбы. Трэба прызнаць, што гэтыя два блаславенствы мала папулярныя, яны даволі часта ігнаруюцца як анахранічныя і непрактычныя, як тыя, што маюць мала супольнага з рэчаіснасьцяй сучаснага сьвету. Ціхія, лагодныя, тыя, што пашыраюць мір — гэта ў Евангельлі сынонімы пакорлівых і бедных, людзей, якія ня мюць ні сродкаў, ні ахвоты, каб самастойна дабівацца справядлівасьці. Яны не разьлічваюць на рыдваны і коней, але на Бога (Пс. 28, 8).


  Ісус Хрыстос — прататып лагоднасьці, таму Ён мог сказаць пра сябе: „Вучыцеся ад Мяне, бо Я ціхі і пакорлівы сэрцам” (Мацьв. 11, 29). Лагоднасьць акрэсьлівае ня толькі ўнутраную арыентацыю сэрца, але і стаўленьне да прымяненьня сілы і гвалту. Евангеліст бачыць у Ім зьдзяйсьненьне месіянскага прароцтва Ісаіі: „Трасьціны надломленай не даломіць і лёну тлеючага ня згасіць” (Мацьв. 12, 20). У Хрыстовыя часы ў Палесціне раз-пораз выбухалі паўстаньні зілотаў, скіраваныя супраць рымскіх акупантаў і мясцовых багацеяў. Гэтыя выступленьні ня раз суправаджаліся актамі тэрору і гвалту. Ісус ведаў пра гэтае, аб чым сьведчыць Яго выказваньне аб крывавым здушэньні Пілатам спробы бунту (параўнай: Лук. 13, 1). Магчыма, што з асяродзьдзя бескампрамісных зілотаў паходзіў Яго вучань Сымон. Нельга выключыць і такую магчымасьць, што нейкая група рэвалюцыянераў спрабавала перацягнуць Хрыста на свой бок, Ён аднак напэўна адкінуў усякія такія прапановы. Ён схаваўся, калі Яго хацелі абвясьціць царом, кіраўніком узброенага паўстаньня (Яан. 6, 15). Пятру ў Гефсіманіі Ён загадаў схаваць меч, „бо хто мячом ваююе, той ад мяча загіне”(Мацьв. 26, 52), выключаючы гэтым самым усякі супраціў, які мог-бы не дапусьціць да Яго зьняволеньня.


  Спробы некаторых навукоўцаў, якія хочуць залічыць Хрыста да рэвалюцыянераў свайго часу, ня маюць пад сабою ніякіх падставаў і ніхто ня ставіцца да іх сур’ёзна. Ісус у сваім жыцьці і навучаньні рашуча адкідаў усякі гвалт. Яго апошняе блаславенства гучала: „Шчасьлівыя вы, калі людзі будуць вас зласловіць і прасьледаваць, гаварыць на вас усякае ліха”. Нідзе ў Евангельлі ня сказана: шчасьлівыя вы, калі хочаце дамінаваць, калі адказваеце паводле прынцыпу вока за вока, зуб за зуб. Такая думка была-б абсурдная і не пасавала-б да Евангельля.


  З другога боку нельга слоў Хрыста ўспрымаць інструмэнтальна. Ісус асуджаў усякі гвалт, у тым ліку тых, хто гвалтоўным мэтадам спрабуе дасягнуць сваю мэту. Аднак асноўнае асуджэньне накіравана ў адрас тых, хто прыніжае і падпарадкоўвае сабе іншых. Хрыстос загадвае не адказваць ударам на удар, але яшчэ больш рашучае „не” гаворыць таму, хто ўдарыў.


  У гэтым сэнсе павучальнай можа быць рэакцыя сучасных чытачоў Евангельля, асабліва маладых людзей і хрысьціян, уцягнутых у грамадзкія канфлікты. Яны перакананы, што Хрыстос сваёй лагоднасьцяй не хацеў здушыць у людзях імкненьня да справядлівасьці і зрабіць іх пасыўнымі на несправядлівасьць. Ён не хацеў замоўчваць злоўжываньні, у выніку чаго бедныя і слабыя былі-б асуджаны на самавольства людзей магутных і надзеленых уладай. Колькі наконт гэтага было выказаных недарэчнасьцяў, як напрыклад Фрыдрыхам Ніцшэ, які хрысьціянам ставіў у закід пасыўнасьць у дачыненьні да гвалтаў. Ніхто-ж больш рашуча за Хрыста ня выступіў супраць эксплуататараў, якія падаваліся за іхных дабрачынцаў (параўнай: Лук. 22, 25). Ісус ня быў супраць зьменаў. Ключавое слова Евангельля „павярненьне” азначае якраз зьмену. Зьменам і барацьбе Хрыстос надаў новы накірунак. Гэта ня гвалт, але пакутніцтва. Ягоная „рэвалюцыя” не накіравана супраць некага, як пераважна ўсе звычайныя рэвалюцыі, але для некага. Хрысьціяне таксама могуць падпісацца пад словамі французскага пісьменьніка Андрэ Жыда, што „сьвет можа быць збаўлены толькі бунтаўнікамі і што яны — соль зямлі”, але заўсёды трэба памятаць супраць чаго бунтуемся і ці кіруемся любоўю, ненавісьцю ці можа пыхлівасьцю.


  Евангельле выбірае любоў: хто мае дзьве кашулі або два хлябы, хай падзеліцца з тым, хто нічога ня мае. Узьнікае аднак пытаньне, ці любоў зможа спрычыніць зьмены? На першы погляд здаецца, што не і некаторыя хрысьціяне, ня бачачы іншага выйсьця, пачынаюць прымяняць гвалты і рэвалюцыі як адзіны сродак дасягненьня пажаданых зьменаў. Хрыстос пасылае нас бы авечкі паміж ваўкоў, але неаднойчы авечкі хацелі-б стаць ваўкамі, каб змагацца зь іншымі ваўкамі.


  Як хрысьціяне, мы не павінны сумнявацца ў веры. Калі нават зьмены невялікія і марудныя, дык толькі таму, што любові ў сьвеце замала. Ісус Хрыстос, не прымяняючы сілы, больш зрабіў для бедных і больш паўплываў на зьмену іхнага лёсу, чымсьці паўстаньні нявольнікаў і зілотаў. Ён дае людзям яшчэ іншую, хаця і высьмейваную бязбожнікамі, прычыну для барацьбы: надзею на вечнае жыцьцё. Ахвотней аддасьць сваё жыцьцё ў слушнай справе той, хто спадзяецца пасьля сьмерці на іншае жыцьцё, чымсьці той, хто акрамя гэтага жыцьця ні на што не разьлічвае.


  У грамадзтве людзей нецярпімых, якія спаборнічаюць паміж сабою і грызуцца, Хрыстос хоча, каб мы былі людзьмі моцнымі і стойкімі, але мірнымі. Само пытаньне лагоднасьці або прымяненьня сілы складанае. Супастаўленьне яго з рэчаіснасьцяй уздымае пытаньні і праблемы, вырашыць якія мы павінны ва ўласным сумленьні і маючы перад вачыма прыклад Таго, хто „ціхі і пакорлівага сэрца”.


  Міласэрнасьць і ахвяра


  (Мацьв. 9, 9-13)


  „Ідзіце, навучыцеся, што азначае: міласьці хачу, а не ахвяры, бо я прыйшоў заклікаць не праведнікаў, а грэшнікаў да пакаяньня”, — спакойна патлумачыў Хрыстос свае паводзіны, калі наведаў дом мытніка Мацьвея. Гэты пагарджаны ўсім грамадзтвам чалавек перш чым кінуць свой занятак наладзіў Хрысту банкет і запрасіў сваіх сяброў. Рэакацыя сьвятошаў была падобная як у выпадку Марыі Магдаліны: усе былі абураны гэтым яўным парушэньнем агульнапрынятых нормаў.


  Рэлігіі фармалістычнай, зьнешняй, якая спрабуе ўсё зьвесьці да абрадаў і ахвяраў, Бог супрацьпаставіў сапраўдны культ, той, які плыве з сэрца, поўны любові да Бога і літасьці ды спагады ў дачыненьні да людзей. Гэта ўвесь час актуальны заклік пранікаць у сутнасьць, а не спадзявацца на вонкавую форму. Апостал Павал падкрэсьлівае гэта ў сваім Лісьце да рымлянаў (4, 18-25) на прыкладзе Аўраама, які быў апраўданы не з прычыны сваіх учынкаў, але таму, што паверыў Божаму Слову.


  Сярод пачуцьцяў, якія Хрыстос ацаніў найвышэй, першае месца займае міласэрнасьць, зразуменьне, прыняцьце брата і шчырая дапамога яму. Хрыстос сеў за стол з грэшнікамі, гутарыў зь імі, не саромеўся іхнай кампаніі і ў гэтым для нас асноўнае ўказаньне. Аднак сказаныя Ім у той момант словы „міласьці хачу, а не ахвяры” нялёгка патлумачыць. Калі Бог сказаў, што ня хоча ахвяры і падкрэсьліў гэта Ісус Хрыстос, дык чаму Царква пасьлядоўна вучыць, што ахвяра неабходная для збаўленьня? Чаму-ж тады ахвяра займае гэтулькі месца ў хрысьціянскім аскетызьме і пропаведзі? Каб адказаць на гэтае пытаньне, трэба поўнасьцю ўсьведаміць, якой міласэрнасьці хоча Бог і якой ахвяры ня хоча. Бог ня хоча ахвяры ў якасьці фармальнага абраду і ня хоча міласэрнасьці для самой міласэрнасьці. Ён хоча міласэрнасьці і любові ў дачыненьні да бліжніх і ахвяры, гэта значыць патрабавальнасьці і бескампраміснасьці ў дачыненьні да сябе самога.


  У Старым Запавеце быў вядомы толькі адзін від ахвяры: з жывёлаў — усёспаленьне або ахвяра з расьлінаў. Гэта былі ахвяры, якія закраналі хутчэй за ўсё маёмасьць чалавека чымсьці яго самога. Стары Запавет не дапускаў думкі, што чалавек павінен дабраахвотна сумаваць або ад нечага адмаўляцца ў выглядзе аскетызму: прыватная ўласнасьць, здароўе і дабрабыт лічыліся відавочнымі прыкметамі Божага блаславенства.


  Хрыстос паклаў пачатак новай ахвяры, той, празь якую на алтары Божай волі „спальваецца” ўласнае цела, саміх сябе. Сабою, як сапраўдным Баранчыкам Божым, Ён замяніў пасхальнага баранчыка. Збаўленьне прынесла нам гэтая новая ахвяра (Яўр. 10, 10).


  Сваю ахвяру Хрыстос прынёс раз і назаўсёды, аднак застаецца яшчэ да прынясеньня наша ахвяра, ахвяра Цела, якім зьяўляецца Царква, каб „дапоўніць недахоп сумаваньняў Хрыстовых за Яго цела” (Кал. 1, 24). Хрыстос ня толькі не скасоўвае гэту ахвяру, але падкрэсьлівае, што безь яе нельга ўвайсьці ў Божае Царства. Апостал Павал пісаў: „Прашу вас, браты, празь міласэрнасьць Божую, аддайце целы вашы на ахвяру жывую, сьвятую, угодную Богу, на разумнае служэньне ваша” (Рым. 12, 1). Зараз ніхто нават не дапускае думкі пра бічаваньне свайго цела і зьнявольваньне яго, магчыма таму, што ў мінулым дапушчана ў гэтым шмат скажэньняў. Аднак мы павінны сказаць „не” некаторым ненасытным прыхамацям нашага цела, без чаго мы ня будзем „духоўнымі” людзьмі і застанемся цялеснымі.


  Справа ня толькі ў целе. Найбольшай ахвярай зьяўляецца „выконваньне Божай волі”, ахвяра з нашага эгаістычнага „я”, што супраціўляецца Богу. Дасканалая ахвяра пачынаецца ад перамены сэрца. Такая ахвяра не пярэчыць любові і міласэрнасці, але пракладвае ім дарогу. Толькі той, хто ўмее супрацівіцца сабе самому, прызнацца да памылкі, сказаць самому сабе „не”, спрабуе зразумець свайго брата, прабачыць яму і выявіць у дачыненьні да яго міласэрнасьць. Хрысьціянін ніколі не ахвяроўвае сабою ў адарванасьці ад рэчаіснасьці, але заўсёды ахвяроўвае сябе для чыёгасьці дабра, дакладна як Хрыстос ахвяраваў сябе „за нас”. Сьвятыя, якія былі строгія ў дачыненьні да сябе, адначасова былі лагодныя і шчодрыя ў дачыненьні да іншых. Яны пайшлі за прыкладам Ісуса, які сорак дзён правёў на пустыні посьцячы, а пазьней задавальняўся вельмі сьціплым харчаваньнем. Аднак Ён накіраваўся на абед да мытніка Мацьвея, каб абрадаваць яго ды ягоных сяброў і абдараваць іх сваёй міласэрнасьцю.


  Дзьве ахвяры: Хрыста і верніка, неразьдзельна зьвязаны з сабою. Калі-б яны маглі існаваць аддзельна, дык нашы ахвяры самі ў сабе добрыя, былі-б аднак толькі аскетычнымі практыкаваньнямі. Тым, што спалучае ахвяру Хрыста і Царквы зьяўляецца Сьвятая Эўхарыстыя. Каплі нашых ахвяраў аб’ядноўваюцца ў ёй з „кроўю пралітай на Крыжы” ў адну ахвяру прымірэньня. Хрыстос з нас робіць Эўхарыстыю для Айца і сьвету. Прыгадаем евангельскую сцэну: Хрыстос сядзіць за сталом разам з грэшнікамі, есьць і гутарыць зь імі. Гэта сцэна паўтараецца і ў кожнай парафіяльнай грамадзе. Ён сядзіць з намі, грэшнымі, за сталом гэтак як у мытніка Мацьвея. Ён дае нам Слова Жыцьця, а зараз ломіць для нас свой хлеб: Сваё Цела выдадзенае за нас.


  Два гаспадары: грошы і сэкс


  (Мацьв. 6, 24-34)


  „Ніхто ня можа служыць двум гаспадарам... ня можаце служыць Богу і Мамоне”. Евангельле рэдка ставіць чалавека перад такім дакладным і радыкальным выбарам: Бог або грошы. Але пра якія грошы ідзе гутарка? Напэўна не пра ўзнагароду за працу, якая служыць набыцьцю рэчаў найбольш неабходных для нармальнага, прыстойнага жыцьця. Гэтыя грошы з упэўненасьцяй можна прыраўняць да „хлеба надзённага”, прасіць якога рэкамэндаваў сам Хрыстос. Значыць — справа не ў грашах, якія служаць жыцьцю, але тых, што падпарадкоўваюць сабе жыцьцё, якія, заміж быць сродкам, становяцца мэтай і заміж быць слугой — ёсць гаспадаром.


  Нехта можа сказаць, што гаворка тут пра грошы багацеяў і ў большасьці выпадкаў будзе мець рацыю. Аднак ня цалкам. На самай справе размова ідзе пра „нягодную мамону”, грошы, якія зьяўляюцца Божым ворагам. Гэта таксама тыя грошы, якія дрэнна ўжываюцца: не для дабра свайго і сваёй сям’і, але якія зьбіраюцца для самой прыемнасьці зьбіраньня, якія служаць вядзеньню нячыстых справаў або гулянкам і азарту.


  Грошы, якія становяцца мэтай жыцьця, ператвараюцца ў „ідала зь літага металу”, які мае сваіх паклоньнікаў і сярод хрысьціян. Мноства людзей, якія пакутуюць ад голаду, хваробаў, войнаў зьяўляюцца ахвярамі гэтага лютага ідала. У большай або меншай ступені ўсе мы зьяўляемся паклоньнікамі мамоны. У некаторых асяродзьдзях людзі ня ўмеюць гаварыць аб нічым іншым, як толькі аб грашах: як іх зарабіць, як эканоміць, як іх выдаткоўваць, чаму нехта зарабляе больш...


  Ідал грошай мае сваго блізьнюка: сэкс. Побач зь ідалам Молахам стаіць і Аштарта: адно запэўнівае паклоньнікаў другому. Трэба ясна сказаць, што ня маецца тут на ўвазе звычайная палавая схільнасьць і сэкс, якія сьвятыя гэтаксама як і народзіны, і сьмерць, і якім у Бібліі прысьвечана „Найвышэйшая песьня”. Не гаворыцца таксама пра сэкс, які дазваляе вырвацца з адзіноцтва, ні пра той, які Бог стварыў і блаславіў кажучы „пладзіцеся і множцеся” і які Царква бласлаўляе ў таінстве Сужэнства. Гутарка ідзе пра сэкс скажоны грахом і сатаною, аб якім апостал Павал пісаў: „Учынкі-ж цела вядомыя: гэта блуд, распуста, нячыстасьць, спрэчкі, гарачасьць, гнеў, сварлівасьць, нязгода... тыя, што гэтак робяць Царства Божага не ўнасьледуюць” (Гал. 5, 19-21).


  Як сказаў адзін з сучасных мысьліцеляў, сэкс усім перавярнуў у галовах. Гэта свайго роду рэлігія, якая мае сваіх руплівых місіянераў, свае храмы і свае рытуалы. Яго выявы набываюць найгоршыя формы ў кіно і парнаграфіі. З многіх бакоў гучаць пратэсты, але ўсё роўна саюз паміж мамонай і сэксам дае вялізныя прыбыткі і таму застаецца непакараны.


  У выніку самі сабе робім жыцьцё агідным аж да перанасычанасьці. Нас хвалююць забруджаныя вада і паветра, але мала турбуе ненармальная атмасфэра, у якой растуць нашы дзеці. Праўда — яны ня гінуць фізычна, але гібне іхная нявіннасьць, прыгажосьць, прастата, яснасьць позірку, найпрыгажэйшыя пачуцьці, сіла волі. Як гаварыў Франц Кафка — гіне іхная маладосьць, бо паводле ягоных слоў „нячыстасць і маладосьць адзін аднаго выключаюць”. Гэта недаравальны грэх, бо толькі дзеці на гэтым сьвеце прыгожыя, чыстыя і нявінныя. Толькі яны — найменш збляклы вобраз Божы, што застаўся зь зямнога раю. „Калі не станецеся як дзеці, ня ўвойдзеце ў Царства Божае”, — заявіў Хрыстос.


  З другога боку, трэба нам пазьбягаць асуджальнага тону апакаліптычных прарокаў, якія паказвалі пальцам толькі на іншых. Усе мы замешаны ў гэтае сучаснае ідалапаклонства, або непастрэдна ўдзельнічаючы ў ім, або маўкліва даючы яму свой дазвол. Мы павінны задаць сабе пытаньне: што нам, як хрысьціянам, трэба зрабіць? Не падлягае сумневу, што адна з асноўных задач Царквы ў сучасным сьвеце — вызваліць чалавека ад гэтых двух ідалаў: грошай і сэксу, двух найбольш яркіх праяваў зла. Калі Хрыстос пасылаў апосталаў зь місіяй, Ён „надзяліў іх уладай над нячыстымі духамі” (Мацьв. 10, 11). Гэтая прэрагатыва вучняў Хрыстовых ніколі не была больш патрэбная, чымсьці зараз. Справа не ў арганізацыі крыжовых паходаў ці аднаўленьні кастроў. Наша місія павінна заключацца ў аднаўленьні сапраўднай свабоды. Ідалапаклоньніцкае шанаваньне грошай і сэксу ня толькі абражае Бога, але зьнявольвае і дэградуе чалавека. Яно абязвечвае Божае стварэньне, аб’ект Ягонай любові, аддаючы перавагу рэчам над асобамі. Трэба зноў адкрыць у сабе свабоду дзяцей Божых адноўленых Хрыстом, вярнуць мужчыну і жанчыне вянок караля і каралевы стварэньня. „Усё ваша, а вы — Хрыстовы”, — гаварыў апостал Павал (1 Кар. 3, 22) і няма ўжо месца на іншую службу або няволю.


  Магчыма, сучаснае маладое пакаленьне пачынае разумець гэта, бо прынамсі найбольш здаровая частка маладых людзей выказвае жаданьне разбурыць сярод іншых міфаў таксама дамінацыю грошай і сэксу. Шмат хто бунтуецца супраць узьвядзеньня на трон мамоны заміж Бога і сэксу заміж каханьня. Як і ўсе ідалы яны фальшывыя і хлусьлівыя, бо не даюць шчасьця, якое абяцаюць, а калі і даюць дык настолькі кароткатрывалае, што нельга яго назваць сапраўдным шчасьцем.


  Як веруючыя людзі мы ня можам з гэтай зьявай зьмірыцца. Ёсьць у нас яшчэ іншыя заданьні, але барацьба з гэтымі двума ідаламі — адна з найбольш неадкладных задач.


  Збаўленьне і свабода


  (Мацьв. 21, 28-32)


  Кожнае з гэтых двух паняцьцяў зьўяляецца для чалавека надзвычайнай каштоўнасьцю. Са Сьвятога Пісаньня вынікае, што наша збаўленьне зьяўляецца бескарысным Божым падарункам, але адначасова вынікам нашага супрацоўніцтва з ласкай і нашай свабоды. Блажэнны Аўгусьцін гаварыў: „Той, хто стварыў цябе безь цябе, ня можа аднак збавіць цябе без твайго ўдзелу”. Знакам гэтай свабоды зьяўляецца магчымасьць павярненьня да веры, адмаўленьня ад зла і выбару дабра, але таксама магчымасьць стацца вырадкам. Ніхто незваротна не прыпісаны да спосабу жыцьця, якое праводзіў.


  У Старым Запавеце гэтую праўду тлумачыць прарок Езекііль, а ў Новым Запавеце — Ісус Хрыстос. Прарок робіць гэта бяручы пад увагу становішча сучасных яму людзей і выпраўляючы скажоныя ідэі грэху і збаўленьня. На месцы свайго выгнаньня людзі ўвесь час паўтараюць: „Нашы бацькі елі зялёны вінаград, а нам, іхным сынам, здранцьвелі зубы”, г.зн. „нашы бацькі грашылі, а мы павінны адказаць за гэтае”. Прарок рашуча супраціўляецца такім думкам: „Бог не карае сыноў за правіны бацькоў, або бацькоў за грахі сыноў” (Езек. 18, 20). Кожны можа дасягнуць збаўленьня, калі толькі захоча. Знакам гэтага зьяўляецца Божае прабачэньне, якое даецца шчодра любому, хто вырашыў пакінуць дарогу зла і павярнуцца да дабра.


  Хрыстос прадстаўляе гэтую самую праўду з дапамогай прытчы пра двух сыноў, якіх бацька папрасіў пайсьці ў вінаграднік папрацаваць. Яўрэі, асабліва фарызэі, спадзяваліся, што Месія санкцыянуе існуючы парадак, установіць раз і назаўсёды пакліканьне чалавека. З аднаго боку знойдуцца прывілеяваныя, выбраны народ, сын, які сказаў бацьку „так”, якім прызначана збаўленьне без патрэбы адказваць за свае правіны. З другога боку будуць усе астатнія людзі, паганцы і грэшнікі зь Ізраілевага племя, мытнікі распусьніцы, якія бясконца гавораць Богу „не”. Аднак Хрыстос перавярнуў з ног на галаву гэтую выгадную схему. Недастаткова быць сынамі Аўраама, ня хопіць спасылацца на свае прывілеі зь мінулага, бо збаўленьне зьяўляецца асабістай справай, якая залежыць ад стаўленьня да Бога і Хрыстовай навукі. Да збаўленьня пакліканы ўсе, усе маюць прынамсі ў момант пакліканьня роўныя ўмовы. Бог можа аднавіць сыноў Аўраама нават з камянёў, г.зн. нават з найбольш закаранелых грэшнікаў. Вось таму мытнік выйшаў з храму апраўданы, а фарызэй — не.


  Бог дароўвае збаўленьне ўсім людзям, аднак яно залежыць ад таго, як людзі адкажуць на Божую прапанову. У Евангельлі Хрыстос падкрэсьлівае, што адказ павінен быць добраахвотны, бо чым-жа было-б збаўленьне без свабоды? Калі чалавек вырашыць аб’яднацца з Богам, мусіць гэта зрабіць канкрэтна і дзейна. У Царства Божае ня увойдуць тыя, што толькі кажуць „Госпадзе, Госпадзе”, але тыя, хто выконвае Божую волю; не тыя, якія задавальняюцца пабожнымі ўздыхамі і словамі, але тыя, хто на практыцы выконвае Божую волю. Ісус падкрэсьлівае, што з тамтых двух сыноў у прытчы бліжэйшы яму той, што сьпярша адмовіў, аднак потым засароміўся і зрабіў тое, што прасіў бацька. Ён бліжэйшы Хрысту за таго, які папраўдзе сказаў „так”, але абяцаньня ня выканаў і ў вінаграднік не пайшоў.


  Гэтая прытча павінна схіліць да роздуму і нас! У шмат чым мы нагадваем яўрэяў; мы — быццам той сын, да якога бацька зьвярнуўся ў першую чаргу, каб папрацаваў у вінаградніку, г.зн. у Царкве. Мы тады сказалі „так”. Першы раз зрабілі гэта падчас таінства Хрышчэньня, а потым шмат разоў паўтаралі абяцаньне.


  Вельмі часта гэтае „так” зьяўляецца толькі формай адмовы і робіць нас крывадушнікамі. Мы выстаўлены на небясьпеку таму, што прасякнуты псыхалёгіяй збаўленых нібыта аўтаматычна, што нібыта збаўленьне належыцца нам таму, што мы — хрысьціяне. Гэта псыхалёгія старэйшага брата з прытчы пра блуднага сына, які застаўся дома і лічыў, што бацька павінен быць за гэта у даўгу перад ім да канца жыцьця.


  Апостал Павал у Лісьце да піліпянаў падказвае, што мы павінны рабіць, каб нашае добраахвотнае далучэньне да Хрыстовага пляну збаўленьня мела адлюстраваньне ў фактах. „Не рабіце нічога для непатрэбнага спаборніцтва ні для марнай славы... хай кожны ацэньвае іншых вышэй за сябе... ня дбайце толькі пра ўласнае дабро, але і пра іншых”.


  Зразумела, што гэтых парадаў самых у сабе недастаткова ў хвіліны выпрабаваньняў, калі не атрымаем дапамогі. Гэтая дапамога ў Богу, які „дае нам пазнаць Ягоныя дарогі, вучыць хадзіць Ягонымі сьцежкамі, вядзе нас у праўдзе паводле сваіх указаньняў і ў якім наша надзея”. Бог нашага збаўленьня, які стаўся чалавекам у Ісусе Хрысьце, прыходзіць да нас, каб паўторна ахвяраваць нам збаўленьне. Бог таксама спадзяецца, што з нашага боку мы Яму ахвяруем сваю свабоду.


  „Вы — соль зямлі і сьвятло сьвету”


  (Мацьв. 5, 13-16)


  „Вы — соль зямлі... вы сьвятло сьвету”,— з гэтымі словамі Хрыстос зьвярнуўся да сваіх вучняў і гэтак-жа зьвяртаецца да нас.


  Нават пры мінімуме сьціпласьці мы мусім прызнаць, што гэта ня наша заслуга. Ад нас зыходзіць толькі цемра, сольлю і сьвятлом зьяўляецца толькі Хрыстос. „Я — сьвятло сьвету. Хто ідзе за Мною, ня будзе хадзіць у цемры, але будзе мець сьвятло жыцьця” (Яан. 8, 12), — сказаў Ён пра Сябе. Бог зьяўляецца сьвятлом: яно сымбаль Божай прысутнасьці. На пачатку сьвету творчае Слова было сьвятлом у цемры. Сьвятло ў воблачным стаўпе ўдзень і вогненным стаўпе ўначы былі для Ізраіля паказальнікам дарог. Невыносна моцнае сьвятло асьвятляла Госпада на гары Сынаі і сьвяціла ў Сьвятым Каўчэгу. Сьвятло зазьзяла таксама над віфлеемскімі ўзвышшамі, калі анёлы абвясьцілі пастырам вестку аб адкупленьні. Бог абдароўвае бляскам сонца, месяц і зоры: Ён расьцягнуў над Ізраілем яснасьць, якая сымбалічна расьсьвятліла Яго дух і прароцтвы. Аднак сьвятло не было дадзена толькі ізраільцянам. Бы сонечныя праменьні, што пранікаюць ва ўсе куткі зямлі, сьвятло справядлівасьці прасьвятляе кожную душу.


  Калі прыгледзецца вялікім настаўнікам чалавецтва, трэба прызнаць, што іхныя крокі і думкі заўсёды апаярэджвала сьвятло. Усе яны адбіваюць толькі сьвятло, што паходзіць ад Найсправядліўшага, калі толькі рупяцца аб праўдзе свайго навучаньня. Кожная жамчужына думкі, кожны пробліск інтэлекту чэрпаецца з крыніцы сьвятла сьвету. Зараз высока цэніцца „вышэйшая асьвета”, але на самай справе яна высокая, калі дае яе нам Хрыстос, у якім „утоены ўсе скарбы розуму і ўменьня” (Кал. 2, 3).


  Ісус зьяўляецца таксама сольлю зямлі. Безь Яго сьвет быў-бы ніякі, пазбаўлены смаку вечнасьці. Безь Яго сьвет загінуў-бы ў маральным сэнсе гэтак, як псуецца ежа бяз солі. Соль — гэта Яго Боская натура, Ягоны Дух, які быў дадзены сьвету ў акце Уцялесьненьня і затым Уваскрэсеньня.


  У якім-жа тады сэнсе вучні Хрыстовы названы сольлю і сьвятлом? Яны, асьвечаны Ягоным словам, могуць і павінны адбіваць гэтае сьвятло для іншых, як месяц адбівае сонечнае сьвятло. Устанаўленьне нас сьвятлом і сольлю адбылося ў Сьвятым Хрышчэньні. У гэты момант мы запальваем нашу малую лямпу ад Ягонага вялікага сьвятла. Таму і апостал заявіў: „Некалі вы былі цемрай, але зараз вы — сьвятло ў Госпадзе”. Менавіта „ў Госпадзе”, а не ў сабе самім. Сам Хрыстос прыходзіць да нас і робіць з нас Свой храм. Нашае заданьне — дазволіць зазьзяць сьвятлу Хрыстоваму з нутра Ягонага храму. Галоўнае, каб дазволіць Хрысту быць далей сьвятлом і сольлю зямлі праз нас. Інакш кажучы, мы павінны быць Ягонымі сьведкамі перад людзьмі (Дзеі. 1, 8).


  Гэта дазваляе ўсьведаміць нам, якім чынам для сьвету можам быць сольлю і сьвятлом. Жывучы ў адпаведнасьці з нашым хрысьціянскім пакліканьнем мы перадаём іншым сьвятло, радасьць і любоў атрыманыя ад Хрыста, робячы ўсё, каб тыя, што дагэтуль не знайшлі Яго, пераканаліся, што толькі Ён можа даць жыцьцю сэнс, сьмеласьць і сілу для пераадоленьня слабасьцяў. Гэтак як соль кансэрвуе прадукты, так і мы павінны стаяць на варце правераных, слушных каштоўнасьцяў. Некаторыя рысы характару найлепш выказваюць сутнасьць солі і сьвятла. Гэта ветлівасьць, міласэрнасьць і шчодрасьць. Бываюць сытуацыі, калі сьведчаньне дабрыні больш патрэбнае і больш красамоўнае за праўду. Ісус гаворыць аб нечым вельмі канкрэтным. Людзі бачачы нашы добрыя ўчынкі ўслаўляюць Айца Нябеснага. Словы, праўду кажучы, асьвячаюць розум, але прыклад запальвае сэрцы. Прок Ісаія гаварыў таксама пра канкрэтныя дзеяньні: „Дзяліся сваім хлебам з галодным, дай прытулак бедным вандроўнікам... калі сам пазбудзешся ярма, перастанеш пагражаць іншаму, тваё сьвятло зазьзяе ў цемры” (Іс. 58, 7-10). Ад гэтых патрабаваньняў нельга ўцячы, хіба што адмаўляючыся ад самой веры. Зараз галодных і бяздомных ня менш чымсьці ў старажытнасьці. Калі нехта іх не прыкмячае, дык нагадвае левіта на дарозе зь Ерусаліму ў Ерыхон, які абмінуў параненага разбойнікамі чалавека. Сьвет або зямля, пра якія гаворыцца ў Евангельлі, гэта неабавязкова ўся плянэта. Для нас сьветам зьяўляецца ў першую чаргу найбліжэйшае атачэньне: сям’я, працоўнае месца, наш дом, вуліца або горад. Ісус нездарма гаворыць пра сьвятло, якое ставіцца на падсьвечнік, каб сьвяціла „тым, што дома”. Быць сьведкамі Хрыста мы павінны пачаць перад нашымі блізкімі. Перш чым пачаць папраўляць увесь сьвет, аздараўляць міжчалавечыя адносіны ў грамадзтве або працоўным калектыве трэба засяродзіць сваю ўвагу на сабе самім і на сваёй сям’і, элімінаваць нахабства, імкненьне да здамінаваньня адных аднымі.


  Заданьне нясеньня сьвятла нялёгкае і патрабуе ад нас зрабіць Хрысту месца ў сэрцы, пазбыцца эгаізму. Таму Хрыстос і сказаў, што ня ўсім гэта ўдасца, таму і бывае соль, якая выветрылася і сьвятло, якое ня сьвеціць. Хрысьціянін, які страціў смак, гэта той, хто перастаў жыць паводле Евангельля. Ён тады найбольш жаласны зь людзей: сьвет не патрабуе пагашанага сьвятла і выветранай солі!


  Аб тым, каб запаленае ў нас у час Сьвятога Хрышчэньня сьвятло не патухла, трэба рупіцца нам кожны дзень і калі яно гасьне — аднаўляць яго ад вялікага полымя, якім зьяўляецца Хрыстос.


  „Ня бойся, малы статак”


  (Мацьв.10, 26-33)


  Калі Хрыстос гаварыў гэтыя словы, Ён зьвяртаўся да невялікай групы сваіх вучняў і прыхільнікаў, запалоханых варожым асяродзьдзем. Ніякая статыстыка ня зьменіць таго факту, што мы — таксама „малы статак” і ў сьвеце, і ў нашым грамадзтве. „Ня бойцеся” — гэта рэфрэн, які гучэў у словах Хрыста і зараз накіроўваецца да нас.


  Мы ўсе нечага баімся. Дзеці баяцца цемры, монстраў, якімі іх палохаюць дарослыя. А дарослыя? Яны таксама перажываюць найгоршы зь відаў страху: паралізуючую трывогу. Жывём, бясконца баючыся будучыні, сьмерці, баімся нават заўтрашняга дня.


  Хрыстос Сам выявіў аднойчы нашы ўнутраныя хваляваньні і сказаў, што хвалюемся аб тым, „што будзем есьці, што будзем піць, у што апранацца”.


  У Старым Запавеце і затым у Евангельлі шэраг разоў паўтараюцца словы „ня бойцеся, будзьце мужныя”. Аўрааму Бог гаворыць гэта ў момант, калі загадвае яму пакінуць Радзіму і накіравацца ў чужую краіну. Прарокам Бог гаварыў: „Ня бойцеся, Я з вамі”. Марыі было сказана: „Ня бойся, ты знайшла ласку ў Бога”. Пасылаючы апосталаў на місіянерскую працу Хрыстос кажа ім: „Ня бойцеся судоў і намесьнікаў”. Да ўсіх сваіх тагачасных і сучасных вучняў гаворыць: „Ня бойся, малы статак”.


  Нават людзі падбадзёрваюць адзін аднаго, толькі чалавечыя словы — слабое суцяшэньне. Гэта ўсё роўна, што нехта дрыжучы ад страху казаў-бы іншаму: чаго баішся?


  У Евангельлі ўказаны прычыны, дзеля якіх мы павінны перастаць баяцца. Хрыстос гаворыць: „Ня бойцеся тых, што забіваюць цела, бо яны ня ў змозе забіць душу... Вы важнейшыя за пару вераб’ёў, а нават ніводзін зь іх ня падае бяз волі Айца вашага”. Інакш кажучы, мы, як дзеці Божыя, можам разьлічваць на большае. Аб’яўленьне Божага бацькоўства і затым жыцьця пасьля сьмерці зьяўляецца падставай Хрыстовага закліку пазбыцца боязі. Кожная боязь набірае іншага вымярэньня з часу, калі Хрыстос вызначыў і выявіў плян, паводле якога павінна праходзіць чалавечае жыцьцё. Калі будзем прытрымоўвацца гэтага пляну, нішто ня зможа зашкодзіць нам, нават забойца. „Можаце нас забіць, — гаварыў сьв. пакутнік Юсьцін, — але ня можаце нам зашкодзіць” (1 Апалёгія 1, 2). Хрыстос даў у Евангельлі яшчэ мацнейшы аргумант дзеля таго, каб пазбыцца ўсякага хваляваньня: „Ня бойцеся, Я перамог сьвет”. Ён ужо перамог якраз гэты варожы нам і сапсаваны чалавечым грахом сьвет і на гэтым грунтуецца наша надзея і наша канчатковая перамога. „Сьмерць! дзе джала тваё? Пекла! дзе твая перамога? — гаварыў апостал Павал. — А джала сьмерці — грэх; а сіла грэху — Закон. Дзякаваць Богу, Які даў нам перамогу праз Госпада нашага Ісуса Хрыста” (1 Кар.15, 55-57).


  Мы можам пайменна назваць дрэнную крыніцу кожнай чалавечай боязі: гэта сьмерць — плён грэху. Ісус перамог яе, пакутуючы за грэх усяго сьвету. Ён перамог сьмерць, спазнаўшы яе на сабе і выпіваючы ўсю яе атруту. Сьмерць і Ўваскрэсеньне — гарантыя нашай перамогі, крыніца нашай надзеі і нашай мужнасьці: „Калі Бог з намі — хто супроць нас? Хто адлучыць нас ад любові Божай: клопаты, прыгнёт ці прасьлед, голад ці галеча, небясьпека ці меч? Ва ўсім гэтым перамагаем праз Таго, Хто ўзьлюбіў нас” (Рым. 8, 31-37). Сьвятое Пісаньне называе нашы асноўныя праблемы, але адначасова паказвае, як іх вырашаць, дае нам надзею на перамогу, дзякуючы Ісусу Хрысту, Які ўзьлюбіў нас і Сам Сябе выдаў за нас (Гал. 2, 20).


  Словы „ня бойся, малы статак” накіроўваюцца і да нас, нашай парафіі, епархіі, Царквы. Хрыстос заклікае нас да сьмелага вызнаваньня сваіх рэлігійных перакананьняў і сваёй прыналежнасьці да Праваслаўнай Царквы. Мы павінны перастаць паводзіць сябе, як акружаная, закрытая крэпасьць. Толькі нашая віна ў гэтым, што бясконца жывём з пачуцьцём аблогі, бясконца адчуваем сябе атакаванымі і пад пагрозай з боку то каталікоў, то баптыстаў, то егавістаў, то камуністаў, масонаў, лібэралаў ды іншых незычліўцаў. Мы-ж атрымалі запэўненьне, што „брамы пякельныя не перамогуць нас”. Пагрозу можа адчуваць толькі слабы, а мы не слабыя і мы ня самі. Найлепшай абаронай, калі ўжо адчуваем сябе пад пагрозай, гэта пазытыўна даваць сьведчаньне сваёй веры словам і жыцьцём. Мы ня можам стаць агрэсыўным бокам, але ў адпаведнасьці з Хрыстовымі словамі мы павінны быць гатовыя „паўтараць завідна і абвяшчаць на дахах” аб’яўленыя нам праўды. Мы вучні Таго, Хто перамог сьвет.


  „Выйдзіце насустрач жаніху”


  (Мацьв. 25, 1-13)


  „Ня ведаеце дня ні гадзіны, калі прыйдзе Сын Чалавечы”, — сказаў Хрыстос на заканчэньне прытчы пра дзесяць дзеваў. Хрыстос у прытчы пра дзевы, якія выйшлі насустрач жаніху, хацеў паказаць лёс сваіх вучняў у сьвеце і значэньне іхнага шляху праз жыцьцё. Ён хацеў дапамагчы нам адказаць на адно дакучлівае пытаньне: куды ідзем?


  Чым-жа тады зьяўляецца жыцьцё ў сьвятле евангельскай прытчы? Гэта актыўнае чаканьне са сьвядомасьцяй, што і для яго прыйдзе вырашальны момант. Гэта не пасыўнае чаканьне, як было ў выпадку слугі, што закапаў атрыманы талент і чакаў вяртаньня гаспадара. Для дзеваў у прытчы чаканьне было перапоўненае асноўным клопатам, каб ня згасьлі лямпы і каб выйсьці насустрач жаніху. Гэта значыць, што наша жыцьцё павінна быць напоўнена безупыннай „пільнасьцю і вернасьцю”.


  Хрыстос часта згадвае пра адметныя рысы сапраўднага вучня і прыраўноўвае яго да вернага слугі, якога гаспадар устанавіў сторажам дому. Слуга ня сьпіць, не напіваецца, не злоўжывае ўладай у дачыненьні да падобных яму слугаў, але заўсёды пільны, заўсёды гатовы адчыніць дзьверы, калі толькі вернецца гаспадар (параўнай: Лук. 12, 35). У Кнізе Адкрыцьця таксама падкрэсьліваецца гэтая рыса характару добрага слугі: „Будзь верны ажно да сьмерці, а дам табе вянок жыцьця” (2, 10).


  Апостал Павал паясьняе што значыць быць верным. „Робячы дабро не спыняймася, бо калі прыйдзе час, будзем зьбіраць плён... пакуль-жа маем час, будзем рабіць дабро ўсім” (Гал. 6, 9-10).


  Быць верным Богу — значыць быць цярплівым і няўступчывым нават тады, калі чаканьне працягваецца і абавязак становіцца ўсё цяжэйшым.


  Ня ведалі гадзіны евангельскія дзевы і ня ведаем яе мы, таму пільнасьць і вернасьць трэба пачаць практыкаваць ужо цяпер. Ня ведалі яе напэўна нашы знаёмыя, якія сёньня выехалі на дарогі ўсёй краіны і ніколі ўжо не вярнуліся дамоў. Але калі-б добра застанавіцца, дык факт, што „мусім” памерці, толькі ня ведаем калі — гэта найбольш сур’ёзная справа ў жыцьці. Ад гэтай думкі немагчыма ўцячы: яна быццам Дамоклаў меч вісіць над галавою, не даючы бестурботна смакаваць банкет жыцья. З другога боку мы ня можам дзень і ноч жыць у трывозе, безупынна тэрарызаваныя думкай аб сьмерці. Мы павінны думаць аб жыцьці, аб тым, каб дзейнічаць і напоўніць жыцьцё канкрэтным зьместам. Некаторыя сьвятыя, думаючы пра непазьбежную сьмерць, падвойвалі дбайнасьць і энтузыязм у чыненьні дабра. Яны хацелі даць зь сябе ўсё, спадзеючыся, што калі выперадкі закончацца, ім дазволяць адпачыць.


  Жыцьцё ў веры і паводле Евангельля ня можа быць пазбаўленае думак пра вечнасьць, ня можам перастаць чакаць Жаніха. Хто думае толькі пра жыцьцё, ён не разьлічвае на нічога болей.


  Адна гістарычная падзея дакладна адлюстроўвае хрысьціянскае стаўленьне да вечнасьці. Аднойчы Моніка і ейны трыццацігадовы сын Аўгусьцін ажыўлена размаўлялі ў вакне адной з хатаў у Остыі аб узьнёслых справах. Яны гаварылі аб тым, „чаго вока ня бачыла, вуха ня чула і што сэрца чалавечае зразумець ня ў змозе” (1 Кар. 2, 9). Калі так гутарылі, здавалася, што сьвет як быццам зьнікаў зь іхных вачэй. У глыбокай цішыні, якая на імгненьне настала, маці ў экстазе адазвалася да Аўгусьціна: „Сын мой, гэты сьвет ужо для мяне непрывабны. Тое адно толькі стрымлівала мяне, што хацела перш чым памру бачыць цябе хрысьціянінам і Бог выслухаў мяне. На што мне больш заставацца тут?” Некалькі дзён пазьней, калі чакалі магчымасьці адплысьці ў Афрыку, Моніка захварэла на малярыю. „Тут пахавайце мяне”, — папрасіла яна сыноў, а бачачы іхны смутак, што пакідаюць яе на чужыне дадала: „Для Бога нідзе не задалёка і не баюся, што Ён забудзе, куды пайсьці, каб у свой час уваскрэсіць мяне. Аднаго толькі прашу: дзе-б вы не былі, згадвайце мяне ў сваіх малітвах”. Гэта сапраўды „разумная дзева”, якую Госпад засьпеў пільнай. Гэта дзякуючы ёй і ейным сьлязам Царква мае блажэннага Аўгусьціна, які расказаў аб гэтым у сваіх кранальных „Вызнаньнях”. Яна сьпяшалася за блудным сынам з роднай Афрыкі ў Мілан, не адступала і не пакідала яго самому сабе, пакуль не дала яго Царкве і нам усім, якія насалоджваемся цяпер яго пранікнёнымі словамі.


  Пільныя, разумныя дзевы ў евангельскай прытчы ўвайшлі на вясельны банкет і дзьверы зачыніліся. Хай ніколі ня здарыцца з намі, што застанемся за дзьвярыма.


  Жыцьцё і сьмерць


  „Ёсць адна сустрэча пэўная і непазьбежная: гэта сустрэча са сьмерцю, — пісаў сьвяціцель Філарэт. — Нішто так няпэўнае, як сьмерць і адначасова нішто гэтак няпэўнае, як час канчыны”. Гэтую праўду мы поўнасьцю ўсьведамляем толькі тады, калі сутыкаемся са сьмерцю блізкага чалавека. Такая сьмерць заўсёды здаецца нам заўчаснай, непатрэбнай, крыўднай. Дарагіх нам людзей мы хацелі-б заўсёды мець пры сабе. У такія моманты, у хвіліны роздуму або ў пераломныя хвіліны самі сабою напрошваюцца хвалюючыя пытаньні адносна жыцьця і сьмерці: чаму раптоўна адыходзяць каханыя, незаменныя людзі? Чаму сьмерць такая бязьлітасная, такая сьляпая, што не глядзіць, каго забірае? У наш час па ўсім сьвеце жывуць прыблізна сем мільярдаў чалавек. Праз сто гадоў амаль усе яны памруць. У кожную секунду паміраюць звыш ста чалавек. Усіх іх мы ня ведалі і таму мала нас хвалюе іхная сьмерць. Бываюць аднак людзі, якіх ведаў амаль увесь сьвет. Да такіх належаць уэльская прынцэса Дыяна і маці Тэрэза. Яны ўжо не былі звычайнымі, ананімнымі людзьмі, але іхныя асобы, жыцьцё і дзеяньні апісваліся на першых старонках газэт і былі на вуснах мільёнаў людзей. Бывае, што папулярнасьць некаторых людзей неабгрунтаваная, але іх кахалі за незвычайныя якасьці характару. Абедзьве, у меншай або большай ступені, займаліся дабрачыннасьцю, схіляліся над чалавечым горам, хаця іхнае жыцьцё, пазыцыя ў грамадзтве, само жыцьцё і затым сьмерць былі іншыя. Адна памерла ва ўзросце 87 гадоў, другая загінула ў аўтакатастрофе, у росквіце жыцьця, у 36 гадоў. У часе, калі ў Калькуце перад сядзібай Ордэну Місіянерак Любові плакалі тысячы беднякоў, у Лондане адбывалася пышная жалобная ўрачыстасьць, трансляваная на ўвесь сьвет, а на экранах тэлевізараў бачны былі шчырыя сьлёзы звычайных людзей. Журналісты, якія бессаромна сачылі за кожным крокам прынцэсы, нажываліся на ейным прыватным жыцьці, не далі спакойна жыць, ступіць кроку, цяпер сталі яе ўзвышаць, успамінаюць, каментаваць. Усе шкадуюць сіротаў-сыноў і гэта высакародна, бо акрамя таго, што яны каралевічы — яны і звычайныя хлопцы, якія страцілі сваю маці.


  Перажываючы сьмерць выдатных людзей варта менавіта застанавіцца і над тым, што кожны чалавек, нават найменш значны, быў для кагосьці блізкім: незаменнай, каханай маці, жонкай, мужам, сястрою або братам. Кожная сьмерць з’яўляецца для кагосьці асабістай або сямейнай трагедыяй і тады ўзнікаюць пытаньні: Што далей? Няўжо гэта канец?


  Сьвецкіх людзей сьмерць палохае і не дае таго суцяшэньня і надзеі, якія плывуць зь веры. Для верніка не бывае раптоўнай, заўчаснай, непатрэбнай сьмерці. Канчына чалавека можа быць паскорана алкаголем шафёра, нядбайнасьцю або неасьцярожнасьцю, але ўсё роўна тое, што для нас нечаканае — Богу загадзя вядомае, прадбачанае Ім і служыць Яму толькі вядомай мэце. Бог нікому не абяцаў доўгага жыцьця і не сказаў нікому — нават цару Давіду — колькі ён будзе жыць. Само жыцьцё зьяўляецца пачаткам паміраньня. Гэтым самым прадухіляецца роспач тых, каму засталося мала жыць і не дапускаецца да празьмернай упэўненасьці тых, каму адведзена больш гадоў на зямлі. Ня ведаючы пра тэрмін сваёй канчыны, мы павінны разумна, плённа жыць, рупліва выконваць свае абавязкі. Хрысьціянін ня можа жыць бестурботна, як быццам сонца мела ніколі не зайсьці! Мы павінны дзякаваць за кожны дзень адтэрміноўкі непазьбежнага прысуду. Сьмерць — балючае разьвітаньне з дарагім чалавекам і гэта праўда. Аднак мы не павінны забывацца, што празь сьмерць нябачна і таямніча адбываецца тое, за чым сумуе чалавечая душа: сустрэча з жывым Богам, з тым сэнсам, прыгажосьцю, паўнатой, да якой імкнемся, але якую дасягаюць толькі нешматлікія, сьвятыя людзі.


  Царква вучыць, што на зямлі мы толькі ў гасьцях, а наш сапраўдны дом і айчына — у Небе. У адносінах да будучага жыцьця, да вечнасьці наша зямное пілігрымства нагадвае птушыны эмбрыён у яйку. Царква напамінае, што сьмерць — гэта сон, перасяленьне, а не страта, пераход ад горшага да лепшага.


  Ведаючы, што не ад нас залежалі нашы народзіны і не ад нас залежыць сьмерць, варта памятаць словы Сьвятога Пісаньня: „Ці жывем, ці паміраем — належым да Госпада”. Паводле слоў шматпакутнага Іава: „Бог даў — Бог узяў. Хай імя Яго будзе бласлаўлёнае на векі”.

  Бандарук Канстанцін


  Родам зь Беласточчыны. Закончыў духоўную сэмінарыю і тэалягічную акадэмію ў Варшаве, магістар тэалёгіі. У 1970 годзе дэбютаваў на старонках беларускага тыднёвіка "Ніва". Член літаратурнага аб'яднаньня "Белавежа". Працаваў журналістам у польскамоўным "Тыднёвіку Падляскім". У 1977 годзе ажаніўся і прыняў сьвятарскі сан. Служыў у храмах Польшчы й Амэрыкі. Аўтар некалькіх сотняў іконаў і карцінаў; выдаў манаграфіі праваслаўных епархіяў у Польшчы, падручнікі Закону Божага і зборнікі казаньняў.


  ...Мая эміграцыя не была ні палітычнай, ні эканамічнай. Калі ў ліпені 88-га году я зьяжджаў у ЗША, ня ехаў туды дзеля заробку. Як сьвятар у Беластоку я зарабляў няблага і цягам 10-ці гадоў здолеў памяняць тры аўтамабілі. Не зьяжджаў я і з прычыны непрыманьня камунізму, бо я зь ім ніколі і не змагаўся. Ён быў для мяне ідэалягічны чужы, абыякавы, ды і ў самым адыёзным, савецкім вырыянце ў Польшчы яго наагул ніколі не існавала, а да таго ж у канцы 80-х ён ужо канаў. Я проста уцёк ад свайго япіскапа з прычыны асабістага канфлікту зь ім, з прычыны празьмернай эксплюатацыі і адначасовага зьдзеку зь ягонага боку, ня маючы магчымасьці адвязацца ад яго па-добраму. Гэты быў акт роспачы. Я добра ведаў, што за гэтае непаслушэнства прыйдзецца заплаціць забаронай выконваньня сьвятарскіх абавязкаў ува ўсіх так званых “кананічных” цэрквах.


  Пасьля была разлука з жонкаю і 10-гадоваю дачкою, якія далучыліся да мяне ў Чыкага толькі праз год. Сьвятарская служба ў беларускай царкве (якая, як і большасьць цэркваў у ЗША, не пераймалася аніякімі забаронамі і анафемамі з Польшчы) не давала задавальненьня. Вернікаў мала. Ня было да каго прамаўляць. Сьвятарская служба была непаўнавартасная, заробак сымбалічны. Дзеля ўтрыманьня прыходзілася цяжка і з пачуцьцём прыніжэньня працаваць на фабрыцы свайго ж парафіяніна.


  Выратаваньнем стаў пераезд у 91-м у Мюнхэн і праца на беларускай "Свабодзе". Стала бліжэй да Беласточчыны, пачасьціліся кантакты са сваякамі і сябрамі. Палепшылася матэрыяльнае становішча. Журналісцкая праца, у прыватнасьці рэлігійныя перадачы, давала мне як чалавеку з літаратурнымі зацікаўленьнямі і пэўным досьведам задавальненьне і адчуваньне, што раблю нешта карыснае і пры тым для беларускай справы, якая была для мяне блізкай зь юнацтва, раблю тое, што люблю і ўмею рабіць.


  Яшчэ 13 з 20-ці гадоў эміграцыі я пражыў зь сям'ёю ў Празе. Праца тая ж, што і ў Мюнхэне, толькі больш актыўная і плённая, ва ўзорным калектыве таленавітых, адданаых сваёй журналісцкай прафэсіі і беларускай справе людзей.


  Уладкоўваючыся “на сваім”, зноў зь цяжкасьцю прызвычайваемся да новых рэаліяў. Цягам 20-ці гадоў усё тут зьмянілася.


  Такая была мая эміграцыя, а насамрэч “доўгая дарога дадому”.


  Крыніца: Kamunikat.org


  Падрыхтаванае на падставе: Бандарук Канстанцін, Праўда вас вызваліць. Пропаведзі, — Беласток – Прага – Саўт-Рывэр 1997. — 208 с.


  



  Рэлігійныя выданьні на беларускай мове — спарадычныя і нешматлікія. Назіраецца парадаксальная зьява: няма кананічных, ухваленых Царквою, добрых перакладаў Сьвятога Пісаньня, літургічных тэкстаў і падручнікаў для навучаньня Закону Божага і настаўнікі ды вучні вымушаны карыстацца іншамоўнымі выданьнямі, а з другога боку не зьявіліся беларускамоўныя выданьні таму, што ня бачна вялікага попыту на іх. Стварылася зачараванае кола, але трэба выйсьці зь яго. Цяперашняе месца беларускай мовы ў храме — вядомае, але не заўсёды гэтак мусіць быць. Гэтая кніжка —уклад у небагатую скарбніцу беларускага рэлігійнага слова. Яна адрасуецца праваслаўным беларусам незалежна ад узросту.

